
				Juu ya mwandishi

				Stefan Holmström (”Mchungaji Stefano”) ni mchungaji, mwalimu na mmisionari. Amekuwa mwalimu wa Chuo cha Theolojia cha Johannelund na kiongozi wa Swedish Evangelical Mission (SEM/EFS). Amekaa Tanzania na kuhudumu kama mchungaji na mwalimu wa wainjilisti na wachungaji, na hasa kama mratibu na mshauri wa masomo ya ETE kwa miaka zaidi ya thelathini. Pia amehudumu katika ofisi kuu ya KKKT-Dayosisi ya Iringa kama kiongozi wa Idara ya Uinjilisti na Misioni. Amehudumia Dayosisi nyingi za KKKT upande wa masomo ya ETE na anaendelea na wadhifa huu kama mstaafu. Katika huduma hizo amekutana na changamoto nyingi zinazohusiana na mambo ya kitheolojia na utendaji wa kanisa katika mazingira ya Kiafrika. Ni mpenzi wa uamsho wa kiinjili na kazi ya Roho Mtatatifu. Kwa sasa anaishi Uppsala, Sweden, pamoja na mke wake Christina. Ana watoto wanne wenye familia. 

				Juu ya Mchungaji Burton H. Wikedzi

				Mchg, Wikedzi ni mchungaji katika KKKT-DIRA. Anatumika pia kama mwalimu wa viongozi wa makanisa mbalimbali kwa mpango wa shirika la Here is Life. Ameshirikiana na mwandishi tangu ujana wake, hasa upande wa uinjilisti katika vijiji vya Iringa. Lakini huduma yake ya kuonesha filamu na kuongoza semina imemtuma kuhudumia katika vijiji vingi sana vya Mkoa wa Iringa, lakini pia vya mikoa mingine. Amepitia kitabu kizima sura kwa sura akimshauri mwandishi. Bila msaada wake kitabu kingekuwa na kasoro nyingi zaidi na hasa juu ya mambo yanayohusu mazingira na imani za Kiafrika. Mchg. Wikedzi anasema hivi juu ya Imani ya Kinjili 2: ”Nimeshangaa kwamba nimefaulu kupitia kitabu ukurasa kwa ukurasa na ninaamini kwamba kitakuwa msaada kwa Kanisa, viongozi na Wakristo raia pia”. 

				Kusudi la kitabu

				Kitabu cha Imani ya Kiinjili kilichoandikwa na Mchg. Klas Lundström 1996 kinazungumzia sehemu ya kwanza na ya pili za Ukiri wa imani, yaani zaidi juu ya Mungu Baba na Mungu Mwana. Kitabu hiki kinaeleza sehemu ya tatu ya Ukiri wa imani, yaani juu ya kazi ya Roho Mtakatifu. Nimekipa jina la Imani ya Kiinjili 2 – Roho Mtakatifu, Kanisa na Maisha ya Kikristo. 

				Nimeamua kuandika juu ya Roho Mtakatifu kwa sababu mbili. Katika kwa mfano makanisa ya Kilutheri jambo hili halizungumziwi sana ukilinganisha na sehemu ya kwanza na ya pili ya Ukiri wa imani, yaani juu ya Baba na Mwana. Pia matokeo mengi na changamoto nyingi ambazo tunakutana nazo leo katika kanisa, yanahusu mambo ya sehemu ya tatu ya Ukiri. Mifano ya hayo ni mambo ya karama za Roho Mtakatifu, uponyaji, kuombea, uamsho, ulimwengu wa kiroho na mahubiri kwenye mihadhara na intaneti. 

				Yote tunayoyahitaji kutoka kwa Yesu Kristo, wokovu, utakaso na utumishi, tunapewa na Roho Mtakatifu. Kuna kanisa la Kristo na misioni yake kwa sababu ya nguvu ya Roho Mtakatifu. Kiu chetu cha kiroho kinatulizwa na Roho kama Yesu alivyosema: ”Mtu akiona kiu, na aje kwangu anywe. Aniaminiye mimi, kama vile maandiko yalivyonena, mito ya maji yaliyo hai itatoka ndani yake. Na neno hilo alilisema katika habari ya Roho, ambaye wale wamwaminio watampokea baadaye.” 

				Ombi langu kama mpenzi wa uamsho na karama za Roho Mtakatifu ni kwamba msomaji atapata kiu cha kujua habari za Roho kutokana na Neno la Mungu, lakini pia kupata uzoefu wa kazi ya Roho Mtakatifu, kuzaa matunda yake na kutumika kwa njia ya karama zake. Zaidi ya yote naomba kwamba kwa msaada wa Roho sisi sote tupate kumwona Bwana Yesu Kristo na wokovu wake kwa upya. 

				Ni tumaini langu kwamba kitabu kitafaa kwa masomo ya Uinjilisti katika Vyuo vya Biblia na katika masomo ya Elimu ya Theolojia kwa Enezi. Nitafurahi kama kitatumika katika masomo ya Uchungaji pia, kwa mfano upande wa somo la Elimu ya Imani au Utunzaji wa kiroho. Wakristo raia wenye uzoefu wa kusoma pia watafaidi maudhui yake.

				Shukrani

				Ninatoa shukrani za pekee kwa Mchungaji Burton H. Wikedzi ambaye amekuwa msaidizi wangu wa kuandika, kwa kutoa mapendekezo juu ya theolojia na jinsi ya kuieleza katika mazingira ya Kiafrika. Licha ya hiyo ni mwandishi mwenyewe anayechukua wajibu wote wa maudhui ya kitabu na mafundisho yake. Namshukuru kwa dhati Mchungaji Klas Lundström, ambaye amenisaidia vitu vingi na kunitia moyo njiani. Mchg. Dkt. Anneth Mungu ameongeza hadhi ya kitabu kwa kunisaidia kuboresha kitabu na lugha yake, na pia Mchg. Rune Persson. Hata hivyo ninaomba radhi kwa makosa yanayobaki. Mwandishi ni Msweden na lugha yake si ile ya mwenyeji. Natumaini itasomeka na kueleweka. Namshukuru Askofu Blaston Gaville na baadhi ya Wachungaji wa KKKT, Dayosisi ya Iringa, kwa kupitia kitabu na kuipendekeza. Napenda pia kumtaja mzee Ingemar Holmquist. Naishukuru SEM (Swedish Evangelical Mission) kwa kuniunga mkono na kukubali kuwa watoaji wa kitabu pamoja na Dayosisi ya Iringa. Philip Bach-Svendsen, Meneja wa uchapishaji, Soma Biblia, Arusha, amesaidia sana upande wa uchapaji lakini pia kwa ushauri wa theolojia na lugha. Namshukuru sana Emanuel Mörk kwa hiari yake ya kuchora baadhi ya michoro. Kisha namtaja mwanangu Markus Holmström kwa kunitia moyo na hasa kwa kufanya mpangilio wa ndani ya kitabu kwa utaalamu wake, ili ipendeze na kuwa rahisi kusoma. Mjoli wangu wa miaka mingi, Mchungaji na Mkurugenzi wa ETE Vallence Chaula, amekuwa kiungo cha kazi nzima. Zaidi ya yote namshukuru Mungu ambaye ametajirisha maisha yangu mno kwa njia ya kunitumia katika huduma ya Injili yake Tanzania. 

				Nitafurahi kupokea mawazo juu ya kitabu kwa njia ya barua pepe kupitia anwani stef.holmstrom@gmail.com. 

				Kwa ajili ya upendo wa Mungu Baba, neema ya Yesu Kristo na ushirika wa Roho Mtakatifu,

				Uppsala 25/6 2021 

				Mchungaji Stefan Holmström

				Jinsi ya kutumia kitabu

				Mfumo wa sura na sehemu za kitabu

				Kitabu kina sura kumi. Kila sura ina sehemu tano. Kila sehemu ina vichwa kadhaa. Chini ya kila kichwa kuna vipengele vidogo vyenye namba, ili iwe rahisi kuona mpangilio na kukitumia katika masomo ya ETE. Idadi yake inategemea maudhui. 

				Maswali ya kutafakari ama kujadili

				Hapa na pale kuna swali kwa msomaji. Kusudi lake ni kumsaidia kuchunguza na kufikiri juu ya yaliyomo. Kama kitabu kinatumika katika darasa ama kundi, maswali mengi yanaweza kufaa kwa majadiliano.

				Vifupisho kuhusu Biblia

				Biblia iliyotumika katika kitabu ni Swahili Union Version (SUV). Mara chache tafsiri ya Biblia Habari njema (BHN) inatumika na pia tafsiri ya Neno: Biblia Takatatifu 2014 (NEN). 

				Kuna mistari mingi ya Biblia katika kitabu. Vifupisho vifuatavyo vinatumika:

				Yn 3:16f = maana yake ni mstari 16 na mstari mmoja unaofuata baada ya 16, yaani 17 pia.

				Yn 3:16ff = maana yake ni mstari 16 na mistari inayofuata mpaka wazo, habari au tukio limefika mwisho wake.

				Yn 3:1,7,10f,21 = mistari mbalimbali katika Yohana 3. 

				Yn 3:1, 4.24, 16:13 = vifungo mbalimbali katika Yohana kuanzia kwa Yohana 3:1.

				Yn 6:1a = sehemu ya kwanza ya Yn 6:1. 6:1b ni sehemu ya pili yake.

				1 Yoh 3:16+ = maana ya alama + ni kwamba kuna aya nyingine za Biblia zinazorejea katika aya hii. 

				–▶1 Yoh 3:16 = maana ya alama –▶ ni ”linganisha” ama ”angalia”.

				Yoh 1 = mlango mzima wa kwanza wa Yohana.

				Yoh 1–7 = milango saba ya kwanza ya Yohana.

				Agano Jipya linafupiswa AJ isipokuwa katika vichwa. 

				Agano la Kale linafupishwa AK.

				Ms = mstari.

				Mi = mistari.

				Imani ya Mitume

				Namwamini Mungu, Baba Mwenyezi, Muumba wa mbingu na nchi.

				Namwamini Yesu Kristo, Mwana wake wa pekee, Bwana wetu, aliyechukuliwa mimba kwa uwezo wa Roho Mtakatifu, akazaliwa na Bikira Mariamu; akateswa zamani za Pontio Pilato, akasulibiwa, akafa, akazikwa, akashuka kuzimu; siku ya tatu akafufuka kutoka kwa wafu: Akapaa mbinguni, ameketi Mkono wa kuume wa Mungu, Baba Mwenyezi: Kutoka huko atakuja kuwahukumu walio hai na wafu

				Namwamini Roho Mtakatifu, kanisa takatifu la Kikristo lililo moja tu; ushirika wa watakatifu, ondoleo la dhambl, kufufuliwa kwa mwili, 

				na uzlma wa milele. Amen.

				Imani ya Nikea

				Twamwamini Mungu mmoja, Baba Mwenyezi, Muumba mbingu na nchi na vitu vyote vinavyoonekana na visivyoonekana.

				Twamwamini Bwana mmoja, Yesu Kristo, Mwana wa pekee wa Mungu, Mwana wa Azali wa Baba: Yu Mungu kutoka Mungu, yu Nuru kutoka Nuru,Yu Mungu kweli kutoka Mungu kweli; Mwana wa azali* asiyeumbwa, mwenye uungu mmoja na Baba: Kwa Yeye huyu vitu vyote viliumbwa. Aliyeshuka kutoka mbinguni kwa ajili yetu wanadamu na kwa wokovu wetu; akatwaa mwili kwa uweza wa Roho Mtakatifu katika Bikira Mariamu, akawa mwanadamu: Akasulibiwa kwa ajili yetu zamani za Pontio Pilato; aliteswa, akazikwa. Siku ya tatu akafufuka kama yanenavyo Maandiko Matakatifu: Akapaa mbinguni; ameketi Mkono wa kuume wa Baba: Naye atakuja tena kwa utukufu kuwahukumu walio hai na wafu. Na Ufalme wake hauna mwisho.

				Twamwamini Roho Mtakatifu Bwana mtoa uzima, atokaye katika Baba na Mwana, anayeabudiwa na kutukuzwa pamoja na Baba na Mwana, aliyenena kwa vinywa vya manabii. Twaamini Kanisa moja, takatifu la Kikristo la ulimwengu wote na la kimitume. Twakiri ubatizo mmoja kwa ondoleo la dhambi. Twatazamia kufufuliwa kwa wafu na uzima wa ulimwengu ujao. Amen.

				1

				ROHO MATAKATIFU NI NANI

				UTANGULIZI

				Lengo kuu la Roho Mtakatifu ni kumwunganisha mwanadamu na Yesu Kristo. Kwa kufanya hivyo Roho anamsaidia mtu kuokolewa, kutakaswa, kuwezeshwa na kuwa sehemu ya ukombozi wa ulimwengu mzima. 

				Roho anataka si kueleza mafundisho juu ya Kristo tu, bali kumleta kwetu ili tuone kwamba Yesu yu hai na yu hapa pamoja nasi katika hali zote za maisha. Kwa hiyo Roho anataka kufanya makao ndani ya mioyo yetu (Efe 3:17). Hivyo anapenda kutupa hakika juu ya kuwa wana halisi wa Mungu. Anataka kutupa faraja, tumaini, amani na furaha (Rum 15:13) tuweze kukabiliana na hali za aina mbalimbali. 

				Katika sura hii ya kwanza tutaangalia sifa za msingi za Roho Mtakatifu na jinsi anavyojidhihirisha katika historia ya wokovu, katika Agano la Kale, katika Kristo na katika tukio la Pentekoste, hata ”ukamilifu wa dhahari”. Kisha tutajumlisha kazi nne za Roho: wokovu, utakaso, uwezeshaji na kuzaliwa upya kwa uumbaji.

				1. Roho Mtakatifu katika utatu

				UTANGULIZI

				Roho Mtakatifu ni nafsi katika Utatu wa Mungu. Katika sehemu ya kwanza tutakaza mambo machache ya msingi kuhusu Roho Mtakatifu. Tutazungumzia Roho kama nafsi, kazi yake maalum katika ushirikiano wa Utatu, chanzo cha upendo wa Mungu na Roho kuwa mtakatifu. Jambo la utatu pia limeelezwa katika Imani ya Kiinjili (ku. 98-126). 

				MITUME WALIKUTANA NA MUNGU WA UTATU

				Biblia yote inashuhudia kwamba kuna Mungu mmoja tu. Lakini mitume walioishi pamoja na Yesu hawakuwa na budi kushuhudia ya kuwa pia wamekutana na Mungu mwenyewe katika Yesu (Yn 1:14-18). ”Tuliuona utukufu wake” (1:14). Na Yesu alisema: ”Aliyeniona mimi amemwona Baba” (Yn 14:9). 

				Vilevile walijifunza juu ya uungu wa Roho Mtakatifu kuanzia siku ya Pentekoste. Roho alikuja akiwapa nguvu ya kushuhudia na kufanya kazi ya Bwana Yesu. Walipoanza kumhubiri Yesu wakatambua kwamba anayefanya kazi kupitia kwao ni Yesu mwenyewe, lakini sasa kwa njia ya Roho wake. Walijazwa na Roho wa Yesu, ambaye ni Roho Mtakatifu (Rum 8:9). Tena walielewa ya kuwa kwa njia ya Roho Mtakatifu Mungu yupo kati yao. Katika habari ya Anania na Safiria, Roho Mtakatifu anaitwa ”Mungu” na kuwekwa sawa na Mungu (Mdo 5:3f). Wanafunzi walijua kabisa kwamba Mungu ni mmoja tu, lakini uzoefu wao uliwafanya kumtaja kuwaBaba, Mwana na Roho kwa pamoja (Mt 28:20, 1 Kor 12:4-6). Ila hawakuliandika kama kanuni ya kimafundisho moja kwa moja. 

				Baba, Mwana na Roho 

				(1) Mikazo ya msingi juu ya Utatu

				Tukijaribu kujumlisha maana ya Utatu kuna mambo matano ya msingi:

				Kuna Mungu mmoja tu (Kum 6:4, Mk 12:29, Rum 3:30).

				Kuna Mungu wa milele ambaye ana nafsi tatu, Baba, Mwana na Roho. Wamormon na Mashahidi wa Jehova wanaamini tofauti, kwamba Yesu hakuwepo milele, aliumbwa. Lakini Yesu amekuwepo daima (Yn 1:1) na Roho pia ni wa milele (Ebr 9:14). 

				Mungu yupo kwa nafsi tatu tofauti: Baba, Mwana na Roho (2 Kor 13:14). Baba ni tofauti na Mwana, Baba ni tofauti na Roho (Yn 14:16, 15:26), Mwana ni tofauti na Roho (Yn 16:13-15). Lakini kila mmoja ni Mungu kamili. Ndiyo maana tunazungumza juu ya ”yeye” tukimmaanisha Roho Mtakatifu (Efe 4:30).

				Baba, Mwana na Roho wapo kwa wakati mmoja. Si kwamba Mungu Baba alifanya kazi yake kwanza, halafu Mwana, kisha Roho – kana kwamba Mungu anaweza kuwa nafsi moja tu kwa wakati mmoja. La, ni nafsi tatu tangu milele.

				Baba, Mwana na Roho wana usawa katika uungu wao, lakini wana kazi au nafasi tofauti. Imani ya Nikea inaiweka hivyo: ”Twamwamini Roho Mtakatifu Bwana mtoa uzima, atokaye katika Baba na Mwana, 

				anayeabudiwa na kutukuzwa pamoja na Baba na Mwana”. Linganisha jinsi mume na mke walivyo na usawa katika ndoa. Wote ni watu, lakini kila mmoja anatimiza wajibu wake wa ndoa kwa njia yake.

				(2) Juu, pamoja na ndani

				Njia nyingine ya kueleza Utatu ni hii: 

				Mungu juu yetu (Mungu ni Mwumbaji na Baba yetu).

				Mungu pamoja nasi (Mungu anajifunua katika Yesu Kristo hapa duniani).

				Mungu ndani yetu (Mungu anaishi ndani ya Mkristo na kufanya kazi kwa njia ya Roho Mtakatifu).

				(3) Roho Mtakatifu ni nafsi

				Ukweli wa msingi juu ya Roho Mtakatifu ni kwamba yeye ni nafsi anayetenda na kuabudiwa sawa na Baba na Mwana. Lakini Wakristo wengi wanaona ni vigumu kumwelewa Roho Mtakatifu kuliko kuwaelewa Baba na Mwana. Katika Biblia Roho analinganishwa na upepo, moto, maji au mafuta. Lakini picha hizi hazimaanishi kwamba Roho ni uwezo ama nguvu tu. Katika AJ Roho anatajwa kama ”yeye”, wala si kama ”kile”. Yesu anamwita Msaidizi. Anasema, anafundisha na anaongoza. Tunaweza kumwomba, kumsifu na kumwabudu Roho Mtakatifu. Na kwa bahati mbaya tunaweza kumhuzunisha (Efe 4:30) au kumwudhi (Kut 23:21). Roho Mtakatifu si nguvu fulani tu bali anaweza kuguswa kama mtu anavyoweza kuguswa katika hisia na fikra.

				(4) Nafasi ya Roho Mtakatifu katika Utatu

				Ukiri wa Nikea, ulioandikwa mwaka wa 351 baada ya Kristo unasema: ”Roho Mtakatifu (ni) Bwana mtoa uzima, atokaye katika Baba na Mwana, anayeabudiwa na kutukuzwa pamoja na Baba na Mwana”. Anatoa uzima katika uumbaji lakini zaidi katika wokovu. Kusudi la wokovu ni kurejesha uzima kwa mwanadamu.

				Yesu ametengeneza njia tuweze kuunganishwa na Mungu kwa upya baada ya anguko la dhambi. Roho Mtakatifu ndiye anayetuita na kutuingiza katika ushirika huu mpya na Mungu. Kwa kumtangaza Kristo kwetu anaumba uhai wa kiroho ndani yetu. Kwa njia ya uwepo wake ndani yetu, Mungu yupo katika maisha yetu. ”Pendo la Mungu limekwisha kumiminwa katika mioyo yetu na Roho Mtakatifu tuliopewa sisi” (Rum 5:5). Ndiyo, kwa njia hii pia Yesu yumo ndani yetu, maana yeye ndiye ”pendo la Mungu”. Kwa njia ya Roho Mtakatifu, Kristo na ”utimilifu wote wa Mungu” unakaa mioyoni mwetu (Efe 3:16-19). Tunashirikishwa ule upendo na uhai uliokuwako katika Utatu tangu milele. 

				Tunaweza kujaribu kueleza uhusiano kati ya Roho, Baba na Yesu kwa njia hii pia: Baba yupo na anafanya katika Mwana. Mwana anaendelea kuwepo na kufanya katika Roho Mtakatifu. Mungu Mwumbaji wa Mbinguni, asiyeonekana, anatokea katika ulimwengu wetu wa kidunia, akija kama Mwokozi katika Yesu Kristo (Yn 1:14, 14:9). Kwa sababu Mwana alikuwa mwanadamu, alihitaji kufungwa na mipaka ya wakati na jiografia. Roho Mtakatifu anaweza kuwafikia watu wote bila mipaka ya wakati na jiografia. Imani ya Athanasi fungu la 3-28 inaeleza kwa makini zaidi juu ya nafasi ya Roho (angalia Tumwabudu Mungu Wetu uk. 490f).

				UPENDO UPO KWA SABABU YA UTATU

				(1) Uhai ndani ya Utatu

				Katika Mungu wa Utatu kuna ushirika, upendo na uhai. Anapenda kushirikisha viumbe vyake baraka hizi kama mishale ya mchoro inavyoonesha.

				(2) Umuhimu wa upendo

				Kupendwa ni kitu muhimu sana katika maisha yetu. Bila kupendwa hujisikii kuwa wa maana, na utakosa raha kwa namna fulani. Kuishi bila familia ni vigumu sana. Hii ni shida inayoweza kuwapata watoto yatima waliopoteza wazazi, na labda hata ndugu zao wote. Hata mtu mzima akifarakana na ndugu ama majirani anaweza kujisikia kutengwa katika aina ya upweke. Tunahitaji kupendwa na watu, lakini pia na Mungu. Bahati yetu Mungu ni pendo na anampenda hata mkosaji. Hataki kumwacha mtu katika upweke. Ndiyo sababu Mungu ameonesha upendo wake katika kuwa Baba, Mwana na Roho. Upendo ni kiini cha uungu wake. 

				(3) Mungu ni pendo

				Ndani ya Mungu wa utatu kuna uhusiano. Kuna anayependa, anayependwa na ule upendo kati yao. Kuna ushirika na uhai unaotiririka ”ndani” ya Mungu.

				Kama Mungu angekuwa nafsi moja tu, upendo na ushirika visingekuwa sehemu kamili ya uungu wake tangu mwanzo. Asingefahamu upendo na ushirika tangu milele. Vingetokea baadaye, anapoumba viumbe vingine! Lakini Mungu ni nafsi tatu, na kwa hiyo upendo, urafiki na ushirika vimo ndani yake kikamilifu.

				Matokeo yake ni makubwa. Tunaweza kujiuliza swali: ”Kwa nini Mungu alimwumba mwanadamu?” Mungu amemwumba mwanadamu kwa sababu yeye ni upendo. Upendo wake ni kitu hai. Upendo wake unahitaji kupanuka. Upendo wake unahitaji kuwa na viumbe vya kuperad, lakini hahitaji kuumba viumbe ili awe na ushirika. Mungu hawezi kuona upweke kwa sababu ni upendo. Mungu anapenda, ndiyo, lakini hii inatokana na Mungu kuwa upendo.

				Tena sisi wanadamu tumeumbwa kwa mfano wa Mungu ili tushiriki katika upendo, ushirika na utumishi wake. Ndiyo maana hakuna anayeweza kuishi bila upendo na ushirika! Tena tumeitwa kushirikisha upendo wake kwa wengine.

				(4) Mungu na mwanadamu katika Uislamu

				Uelewa juu ya Mungu na mwanadamu ni wa kipekee katika Ukristo. Uislamu unakaza sana kwamba Mungu ni mmoja tu. Kuna ”Tahweed” – umoja wa Mungu. Lakini jambo la Utatu halipo. Kurani inasema kwamba Allah anampenda mwanadamu anayetubu lakini haisemi ya kuwa Mungu ni upendo anayependa kwa sababu ni upendo. Hakuna chemchemi ya upendo unaotiririka kwa mwanadamu. Hivyo katika Uislamu, mwanadamu anaonekana zaidi kama mtumishi mtiifu mbele za Mungu ambapo kwetu sisi Mkristo ni mtoto wa Mungu anayependwa naye. Dini ya Kiislamu inakaza kwamba mwanadamu anahitaji, kwa juhudi zake, kumpenda Mungu na kujaribu kumfikia. Katika Ukristo ni tofauti. Mungu anampenda na kumtafuta mwanadamu na kutaka kuwa na ushirika naye (Mwa 3:9). 

				Kuelewa utatu kifalsafa

				Tukisema kwa lugha ya kifalsafa tunaweza kujaribu kufumbua mantiki ya maana ya Utatu. Mwislamu, anaweza kudai kwamba Mkristo anaabudu miungu mitatu. Lakini sivyo tunavyoamini. Waandishi wa Biblia walijua kuhesabu. Moja si sawa na tatu. Tueleweje basi imani katika utatu? Tuangalie hoja zifuatazo:

				Mungu ni mmoja katika kuwako kwake lakini tatu katika nafsi zake. Mambo haya mawili hayagongani.

				Kusema ya kuwa Mungu ni mmoja katika uwepo wake na pia watatu katika uwepo wake vinagongana.

				Kuwa nafsi moja na nafsi tatu wakati mmoja ni kugongana.

				Lakini kuwa mmoja katika uungu wake na kuwa tatu kinafsi, Baba, Mwana na Roho, si kugongana.

				Kwa nini hoja ya mwisho ni kweli? Ni kwa sababu kuna tofauti kati ya kuwa mtu na kuwa nafsi:

				Utu unahusu mimi ni nini. Mimi ni mtu.

				Nafsi inahusu mimi ni nani: Mimi ni Stefan.

				Tukijaribu kutofautisha hivyo kwa upande wa Mungu, tunaweza kuuliza:

				Mungu ni nini? Ni Uungu mmoja.

				Mungu ni nani? Ni nafsi tatu – katika umoja.

				Mungu yupo kwa njia tofauti na sisi, katika uwepo tofauti na sisi. Kwa sababu sisi ni wanadamu na yeye ni Mungu, sisi hatuwezi kuelewa jinsi alivyo. Mungu anaweza kuwa Uungu mmoja lakini nafsi tatu, hata kama uwepo huu unazidi akili zetu. Mungu ni Mungu mmoja. Lakini ni nafsi tatu: Baba, Mwana na Roho Mtakatifu. 

				Roho ni Mtakatifu

				Kwa nini Roho Mtakatifu anaitwa Mtakatifu? Bila shaka inatokana na Mungu ambaye ni Mtakatifu (Zab 99:9, Isa 6:3). Lakini kuna sababu tatu nyingine za kupewa jina hili:

				Roho Mtakatifu anadhihirisha dhambi. Mfalme Daudi anapokiri dhambi zake katika Zaburi 51 anasema ”roho yako Mtakatifu usiniondolee”. Maana yake Daudi anaelewa kwamba dhambi yake inataka kumfukuza Roho Mtakatifu asiposamehewa. Pia Yesu anasema ya kuwa Roho Mtakatifu ”atauhakikisha ulimwengu kwa habari ya dhambi” (Yn 16:8). Roho Mtakatifu hataki dhambi lakini pia anatuonesha dhambi tuweze kukiri na kusafishwa.

				Anatufanya kuwa watakatifu. Mtu akisafishwa na damu ya Yesu anakuwa Mtakatifu na kuunganishwa na Mungu Mtakatifu (Ebr 10:19ff). Roho anatutakasa kwa kumba imani katika Kristo. 

				Anaumba maisha mapya ndani yetu. Kwa yule aliyesafishwa awe mtakatifu, Roho anaingia ndani yake na kuanzisha maisha mapya. Kazi hii inalenga kumtengeneza mtu awe Mtakatifu zaidi ili afanane na Mungu zaidi na zaidi (Efe 4:23f).

				Swali: Je, Utatu una maana gani kwako? Je, unaelewaje nafasi ya Roho Mtakatifu katika Utatu?

				2. Roho Mtakatifu katika Agano la Kale

				Utangulizi

				Katika sehemu ya pili tutazungumzia habari za Roho Mtakatifu katika Agano la Kale (AK). Analeta uhai na anatayarisha wokovu. Tutaona jinsi Roho alivyotolewa katika AK, na ahadi kubwa ya mbele. 

				Roho ni mleta uhai

				(1) Maana ya neno ”roho”

				Maana ya neno ”roho” katika Kiebrania (lugha ya AK) na vilevile katika Kiyunani (lugha ya AJ) ni ”upepo”, ”pumzi” na ”roho”. Asili yake ni upepo unaopuliza. Upepo una nguvu sana na vilevile Roho ana nguvu. Anatenda na anabadilisha hali. Nguvu yake na wakati wake wa kutenda haufungwi na wanadamu. Ndivyo Yesu anavyomfundisha Nikodemo. Roho yuko huru kama upepo ulivyo huru (Yn 3:8).

				(2) Uhai wa kimwili na wa kiroho

				Roho ni pumzi, ni yeye anayempa mwanadamu kuwa hai kimwili. ”BWANA Mungu akamfanya mtu kwa mavumbi ya ardhi, akampulizia puani pumzi ya uhai; mtu akawa nafsi hai” (Mwa 2:7). Roho ni mleta uhai au uzima, kimwili na pia kiroho. Sifa hii ni jumlisho la kazi ya Roho Mtakatifu katika Biblia yote. Ni nafsi katika Mungu anayeumba uhai.

				Roho anatoa huo uzima kwa kuumba na kudumisha uumbaji (Mwa 1:2, Zab 104:27-30). Kila kiumbe kilicho hai, kinategemea uhai kutoka kwa Roho wa Mungu, kisije kikaangamia na kurudi kuwa mavumbi. Ni kweli hatuvuti pumzi bila kupewa uhai kutoka kwa Mungu. ”Roho ya Mungu imeniumba, na pumzi za Mwenyezi hunipa uhai” (Ayu 33:4). Roho wa Mungu kama mleta uhai kwa wanadamu linaambatana na imani za Kiafrika. Kuna Mungu mkuu anayaleta uhai ili mwanadamu aumbwe na kuishi. 

				Katika AJ tunaona wazi kwamba hata uhai wa kiroho unatoka kwa Roho: ”Kilichozaliwa kwa mwili ni mwili; na kilichozaliwa kwa Roho ni roho. Usistaajabu kwa kuwa nilikuambia, Hamna budi kuzaliwa mara ya pili” (Yn 3:6f).

				(3) Kujali kazi ya uumbaji

				AK linasema kwamba Roho wa Mungu anashiriki uumbaji. Hata kama Biblia inasema zaidi juu ya kazi ya Roho ya kuumba ushirika na uhusiano wa kiroho kati ya Mungu na mwanadamu, bado ni muhimu kukazia jambo 

				la uumbaji wa kawaida. Faida moja kubwa ya AK ni kwamba linatusaidia kukumbuka umuhimu wa kujali uumbaji na ubinadamu. Kwa hiyo tuwatambue pia walio na wito wa kazi za kijamii, kisiasa na fani nyingine, kwa mfano mambo ya haki za binadamu, mazingira na ya hali ya hewa. Martin Luther alikaza kwa nguvu kwamba tunamtumikia Mungu kwa kazi zabina zote. Mjakazi wa nyumbani na mchunga ng’ombe wanamtumikia Mungu kabisa.

				(4) Kazi ya Roho nje ya kanisa (waamini)

				Kuna mafundisho ya kitheolojia yanayozingatia kwamba Roho anafanya kazi nje ya kanisa. Katika mambo yote mazuri tunaona kazi yake. Wengine pia wanadai kwamba Roho anafanya kazi hata katika dini nyingine. Ni kweli ya kuwa Mungu anaendelea kuwapa wanadamu wote uhai. Wanadamu wote wana ujuzi wa msingi juu ya Mungu kwa njia ya kuweza kumtambua kama mwumbaji na pia kwamba Mungu ana uwezo wa kusema katika dhamiri ya mtu. 

				Dini zinaweza kumsaidia mtu kuhisi vitu juu ya Mungu vilivyo sahihi. Lakini kwa upande wa wokovu dini hizo hazina msaada. Katika AJ kazi ya Roho daima inaambatana na Yesu Kristo, na Roho anafanya kazi kwa kumpitia Yesu. Anaweza kumwita mtu asiye ndani ya kanisa, kwa mfano anapojidhihirisha kwa Mwislamu katika ndoto ama maono. Lakini Neno la Mungu halisemi kwamba Roho anafanya kazi nje ya kanisa kwa maana ya kumpa mtu wokovu hata kwa njia ya dini nyingine, bali anawaita watu waje kwa Kristo ili wapate wokovu katika yeye (Ufu 22:17).

				Swali: Je, Roho Mtakatifu ana nafasi gani katika dini za kiasili?

				Roho wa Mungu anatayarisha wokovu

				Katika AK wokovu unaandaliwa. Roho Mtakatifu anashiriki kazi hii. Tunaona maandalizi katika mambo matatu:

				Mungu anachagua taifa la Israeli.

				Roho anawezesha watu maalum.

				Ahadi ya Roho Mtakatifu kwa watu wote.

				(1) Mungu anachagua taifa la Israeli 

				Mungu analiteua taifa la Israeli ili aweze kuliandaa limpokee Masihi (yaani Kristo) atakapozaliwa kama mwanadamu. Anamwita Ibrahimu kuwa taifa na baba wa mataifa kwa kufanya agano naye (Mwa 12:2, 17:4-6). Roho alikaa katikati ya taifa la Mungu, katika jamii ya waamini (Hag 2:5f, Neh 9:20). Miongoni mwa hawa Mungu anatoa Roho wake kwa viongozi mbalimbali, kwa kusudi la kuliongoza taifa lake.

				(2) Roho anawezesha watu maalum

				Kwa kusudi la kuleta wokovu, Roho anawawezesha watu maalum wa aina tano:

				Viongozi maalum. Musa alikuwa mtu mkubwa, kiongozi mwenye uwezo, tena anaitwa nabii (Kum 34:10ff). Alikuwa na Roho ya hekima ndani yake (Kum 34:9). Musa alipomwekea Yoshua mikono hata huyu alijazwa. Vilevile waamuzi kama Gideoni na Samsoni waliwezeshwa na Roho waweze kuongoza watu.

				Wafalme. Wafalme walipakwa mafuta. Roho wa Mungu alimjilia Daudi, tena kwa kudumu, alipopakwa mafuta na nabii Samweli (1 Sam 16:13). Daudi ni mtu aliyempendeza Mungu (13:14), lakini hakuwa mkamilifu. Alifanya dhambi za kutisha (2 Sam 11), ila alitubu na kuomba msamaha (Zab 32, 51) akimwomba Mungu asimwondolee Roho wake Mtakatifu (Zab 51:11). Viongozi walihitaji msaada wa Roho Mtakatifu. Hata leo kiongozi anapaswa kumwomba Mungu amjaze na Roho Mtakatifu kwa ajili ya wajibu wake.

				Makuhani. Kundi la pili lililopakwa mafuta lilikuwa makuhani na walawi. Mara nyingine tunasoma kwamba wao pia walijiliwa na Roho (2 Nya 20:14, 24:20).

				Manabii. Kundi la tatu lililopakwa mafuta na kujiliwa na Roho ni manabii (1 Fal 19:16). Nabii Isaya anasema: ”Roho ya Bwana Mungu i juu yangu; kwa sababu Bwana amenitia mafuta niwahubirie wanyenyekevu habari njema” (Isa 61:1f). Habari za manabii zinaonesha kwamba hali ya kujazwa Roho na wito na uwezo wa kuhubiri Injili vinaenda pamoja. Inatukumbusha jinsi mhubiri anavyohitaji kumtegemea Roho Mtakatifu apate ujumbe hai katika mahubiri yake! 

				Watu wa sanaa. Zaidi ya viongozi kuna kundi lingine lililopewa Roho wa Mungu kama vile Bezaleli na wasaidizi wake (Kut 31:1ff). Walijazwa Roho waweze kutengeza vitu vizuri vya sanaa kwa ajili ya nyumba ya Mungu. Inatukumbusha kwamba vipawa vya Roho vina upana mkubwa, na vinaweza kuhusisha utaalamu wa aina nyingi.

				(3) Ahadi ya Roho Mtakatifu kwa watu wote

				Uwepo wa moja kwa moja wa Mungu ulitoweka kwa ajili ya anguko la dhambi. Lakini Mungu alitoa ahadi kwamba haitakuwa hivyo daima. Masihi atakuja, wakati mpya wa wokovu utakuja, na maji ya uhai ya Roho yatamwagwa tena (Mwa 3:15, Isa 32:15ff, Yer 32:38ff). 

				Nabii Ezekiel anatabiri juu ya hayo: 

				”Nami nitawanyunyizia maji safi, nanyi mtakuwa safi; nitawatakaseni kutoka kwa uchafu wenu wote, na kutoka kwa vinyago vyenu vyote. Nami nitawapa ninyi moyo mpya, nami nitatia roho mpya ndani yenu, nami nitatoa moyo wa jiwe uliomo ndani ya mwili wenu, nami nitawapa moyo wa nyama. Nami nitatia roho yangu ndani yenu, na kuwaendesha katika sheria zangu, nanyi mtazishika hukumu zangu, na kuzitenda” (Eze 36:25-28). 

				Watasafishwa dhambi kama kwa maji safi (ms 25, –▶ ubatizo!), watapewa moyo mpya kwa kujazwa Roho wa Bwana (Eze 11:17ff, 37:14). Watampenda, kumtii na kumtegemea Mungu. 

				Zawadi hii haitakuwa kwa watu wachache tena. Wote bila tofauti watampokea Roho. Nabii Yoeli anaeleza hili wazi: 

				”Hata itakuwa, baada ya hayo, ya kwamba nitamimina roho yangu juu ya wote wenye mwili; na wana wenu, wa kiume na wa kike, watatabiri, wazee wenu wataota ndoto, na vijana wenu wataona maono; tena juu ya watumishi wenu, 

				wanaume kwa wanawake, katika siku zile, nitamimina roho yangu” (Yoe 2:28f).

				Kwa njia ya unabii huo tunapelekwa mpakani mwa AJ. Siku ya Pentekoste ahadi hii itatimizwa. 

				Kumpokea Roho katika Agano la Kale

				(1) Kuomba kupewa Roho

				Katika AK hatusikii juu ya watu ambao wanatafuta kujazwa Roho lakini wapo wanaopokea wito kutoka kwa Bwana. Kwa mfano manabii wanashuhudia jinsi walivyoitwa bila kutegemea, na jinsi wito ulivyowashtua. Maana yake si kwamba ni kosa kuomba kuwa na Roho. Mfalme Daudi katika Zaburi 51 anaomba msamaha wa dhambi. Pia anamwomba Mungu amtengenezee moyo mpya na ambakize Roho kwake (Zab 51:9ff). Ni muhimu pia kuona jinsi ombi hili linavyoambatana na kukiri dhambi. Ndivyo ilivyokuwa siku ya Pentekoste pia (Mdo 2:37ff).

				(2) Walipewa Roho kwa neema

				Taifa la Israeli na viongozi wake hawakuwezeshwa na Roho kwa sababu ya uzuri wao. Walimkosea Mungu na kujiishia wao wenyewe. Mungu akichagua kumtoa Roho wake, daima huwapa watu wasiostahili na wanyonge. Ni neema ya Mungu inayofanya kazi. Watu wanashirikishwa Roho kwa ajili ya ukombozi ambao Yesu ataukamilisha. Wanapewa Roho kwa sababu ni sehemu ya maandalizi ya kuja kwa Masihiambaye atakuwa Mkombozi wa dhambi.

				(3) Kupakwa mafuta na kujazwa Roho

				Katika AK kupakwa mafuta mara nyingi hufuatiwa na kujazwa Roho. Lakini si kitu kilekile. Kupaka mafuta ni tendo la nje linalofanywa kama ombi kwa Mungu amjalie mtu Roho wake. Kujazwa Roho ni tendo la Mungu ndani ya mpakwa mafuta. Linganisha Sauli (1 Sam 10) na Daudi (1 Sam 16:13). Si lazima kupakwa mafuta ili kumpata Roho. Wala kupakwa mafuta hakumpi mtu Roho moja kwa moja. Mungu anatoa kwa mapenzi yake. Leo kuna mafundisho yanayosema kwamba upakwe mafuta ili ukamilike. Mafundisho hayo si ya kibiblia wala ya Kiinjili. Vilevile hakuna mkazo kwamba kiongozi ambaye ana mamlaka ya kutia mafuta ndiye anayetoa Roho kwa watu.

				Jumlisho

				Katika AK tunapata habari za awali juu ya Roho Mtakatifu. Ni mtoa uhai, mwenye uwezo na mleta mabadiliko. Anashiriki kuandaa wokovu. Kipekee Roho wa Mungu anahusika katika huduma ya Masihi anayetarajiwa. Mtu anaweza kuomba apate Roho na anaweza kuondolewa Roho. Roho anawezesha watu maalum kwa wito wao. Kuna ahadi kwamba watu wote wataweza kumpata Roho. Ni ahadi itakayotimizwa katika Kristo. Hivyo kuna mambo mawili yatakayokuwa wazi zaidi katika AJ:

				Roho ataonekana wazi kama nafsi kamili katika Utatu wa Mungu.

				Roho atatolewa kwa kila aaminiye. Katika kipindi cha AK Roho alikaa katikati ya jamii ya waamini na kupewa kwa watu maalum tu.

				Swali: Je, habari ipi juu ya Roho Mtakifu katika AK ni muhimu zaidi? Kwa nini?

				3. Roho Mtakatifu katika Kristo

				Utangulizi

				Katika sehemu ya tatu tutajifunza jinsi ahadi ya Roho Mtakatifu katika AK inavyotimizwa katika Yesu Kristo na jinsi uhusiano ulivyo kati ya Roho Mtakatifu na Yesu. Yesu anapewa Roho ”bila kipimo” (Yn 3:34). Tutaangalia mambo matatu: 

				Yesu – mwenye Roho Mtakatifu kwa njia ya kipekee.

				Yesu – mgawia wa pekee wa Roho Mtakatifu.

				Yesu – anayemtambulisha Roho Mtakatifu kwa njia mpya.

				Yesu – mwenye Roho Mtakatifu kikamilifu

				(1) Habari za Roho katika Agano la Kale zinamhusu Yesu kama Masihi 

				Yesu ndiye Masihi anayekusanya ahadi zote za AK kuhusu Roho Mtakatifu. Katika Yesu Masihi (= Kristo!) ahadi zote za AK zinatimia (2 Kor 1:20). Yeye ni kama faneli inayokusanya maji yote kwenda kwenye bomba moja na kuyamwaga juu ya wote. 

				Wafalme, makuhani na manabii waliwekwa wakfu kwa kupakwa mafuta na kujazwa Roho. Katika AK huduma hizi zote zinamwelekea Masihi. Maana ya jina la Masihi ni ”mpakwa mafuta wa Mungu”. Yeye atakuwa mtawala wa milele (mfalme), mkombozi wa wenye dhambi (kuhani) na mtangazaji wa ujumbe wa Mungu (nabii). Ndiye atakayekuwa na Roho 

				kikamilifu ili atoe uhai kwa wanadamu. Ndiyo, lengo kuu la kazi ya wokovu ya Masihi ni kumwaga Roho juu ya watu wote kama tulivyoona katika Yoeli 2! Hata nabii mkubwa zaidi na wa mwisho wa kipindi cha Agano la Kale, Yohana Mbatizaji, anasema hivyo: ”Yeye atawabatiza kwa Roho Mtakatifu na kwa moto” (Mt 3:11).

				(2) Yesu alizaliwa ”kwa uwezo wa Roho Mtakatifu”

				Mathayo na Luka wanasimulia jinsi Mariamu alivyopata mimba. ”Mimba yake ni kwa uweza wa Roho Mtakatifu” (Mt 1:20) na ”Roho Mtakatifu atakujia juu yako, na nguvu zake Aliye juu zitakufunika kama kivuli; kwa sababu hiyo hicho kitakachozaliwa kitaitwa kitakatifu, Mwana wa Mungu” (Lk 1:35). Hatuwezi kuelewa namna ilivyoweza kutokea, lakini tunaweza kutegemea kwamba Mungu alihusika kipekee. Kwa hiyo Yesu ni mwanadamu lakini pia ”Mwana wa Mungu”. Kuna haja ya kumheshimu Mariamu kama mama yake, lakini ni vigumu kukubali maelezo na mafundisho yaliyo nje ya habari tunazozipata katika AJ, kwa mfano yale waliyoyaleta Wakatoliki.

				(3) Yesu alipewa Roho Mtakatifu katika ubatizo wake

				Kwa ubatizo wake Yesu anaingizwa katika kazi yake ya upatanisho. Yesu alimwambia Yohana Mbatizaji kwamba ilimpasa ”kuitimiza haki yote” (Mt 3:14-17). Alifanya hii kwa kumtii Mungu na kwa lengo la kufa kwa ajili ya dhambi ya mwanadamu. Alibatizwa kwa ajili yetu. Hapo ”mbingu zikamfunukia (”zikafunguka” BHN) na Roho Mtakatifu akamshukia kama hua. Ahadi ya Roho ya kumiminwa kwa upya juu ya taifa la Mungu ilitimia. 

				Yesu anapompokea Roho wakati mpya wa wokovu na ukombozi unaanza. Kwa maana hii, ubatizo wa Yesu na upokeaji wake wa Roho ni matukio ya pekee katika historia ya wokovu. 

				(4) ”Roho ya Bwana Mungu yu juu yangu”

				Katika sinagogi la Nazareti (Lk 4:18-21) Yesu alihubiri juu ya Isa 61:1f akisema: ”Roho wa Bwana yu juu yangu, kwa maana amenitia mafuta kuwahubiria maskini Habari njema…” Halafu akawaeleza: ”Leo maandiko haya yametimia masikioni mwenu”. Yesu ndiye anayetimiza utabiri wa Isaya. Kwa njia ya Roho Mtakatifu Yesu anawashirikisha wanadamu uzima wake. ”Haki na amani na furaha katika Roho Mtakatifu” (Rum 14:17) vilikaa juu ya Yesu Kristo, na ndiyo hali anayotaka kumshirikisha Mkristo pia! Yesu ni mwenye Roho Mtakatifu kwa njia ya kipekee na yeye peke yake ndiye anayewagawia watu Roho. 

				Yesu ni mgawia wa pekee wa Roho Mtakatifu

				(1) Mgawia Roho wa pekee

				Kama Yesu ni mwenye Roho kwa njia ya kipekee, vile vile ni mtoaji pekee wa Roho. Yeye ni chemchemi ya uhai wa Roho: 

				”Mtu akiona kiu, na aje kwangu anywe. Aniaminiye mimi, kama vile maandiko yalivyonena, mito ya maji yaliyo hai itatoka ndani yake. Na neno hilo alilisema kuhusu Roho, ambaye wale wamwaminio watampokea baadaye; kwa maana Roho alikuwa hajaja, kwa sababu Yesu alikuwa hajatukuzwa” (Yn 7:37-39).

				Yesu aliahidi ujio wa Roho Mtakatifu baada ya yeye ”kutukuzwa” yaani baada ya yeye kufa, kufufuka na kupaa (Yn 12:23). Lakini Roho hakuweza kumwagwa mpaka Yesu alipoikamilisha kazi yake ya wokovu kwa kufa na kufufuka. Wakati Yesu alipotembea pamoja na wanafunzi wake, yeye peke yake ndiye aliyekuwa na Roho Mtakatifu ndani yake. Wanafunzi hawakumpata Roho Mtakatifu aliyekaa ndani yao mpaka siku ya Pentekoste, hata kama walisaidiwa vya kutosha na Yesu na baadhi yao kujazwa na Roho Mtakatifu kwa nafasi maalum (–▶ Lk 1:15,67+).

				Yesu anaye Roho kwa njia ya kipekee, lakini kwa ajili ya kuwapa wengine. Ndiye anayewagawia watu Roho, hakuna mwingine. Huwezi kumpata Roho isipokuwa kupitia kwake.

				(2) Ahadi za Yesu juu ya Roho Mtakatifu ni kwa ajili yetu

				Kama mgawia Roho wa pekee, Yesu anaahidi kwamba atamtuma Roho kama ”Msaidizi” (Yn 15:26f, 16:5ff). Tunahimizwa kuomba kupewa Roho Mtakatifu kutokana na ahadi ya Yesu: 

				”Basi, ikiwa ninyi mlio waovu mnajua kuwapa watoto wenu zawadi nzuri, je! Baba aliye mbinguni hatazidi sana kuwapa Roho Mtakatifu hao wamwombao?” (Lk 11:13). 

				Pia anaahidi nguvu ya Roho katika utume wake wa misioni (Lk 24:49, Mdo 1:8). 

				(3) Kuomba msamaha na kujazwa Roho kila siku

				Asubuhi mtu anapenda apate mambo mawili ili awe na siku njema: maji ya kuoga na chai ya asubuhi. Vitu hivi viwili ni mfano wa vipawa kwa Mkristo siku hadi siku. Tunahitaji kuomba msamaha wa dhambi kila siku. Lakini kutokana na ahadi ya Yesu pia ni sahihi na muhimu kuomba kujazwa Roho Mtakatifu. Kuomba msamaha na kujazwa ni kujiweka wakfu kwa kumtumikia Bwana. Ni jambo nzuri la kufanya asubuhi ukiamka. 

				Namna nyingine ya kueleza hayo ni kwa mfano wa kupumua – kupumua kiroho. Kutoa hewa chafu ni sawa na kutubu dhambi. Kuvuta hewa safi ni sawa na kujazwa Roho. Ni kupumua kiroho. Hivyo unatunza uhai wa kiroho. 

				Yesu anaMtambulisha Roho Mtakatifu kwa njia mpya

				(1) Roho Mtakatifu ni Yesu ndani yetu

				Yesu anamfunulia Roho Mtakatifu kwa njia mpya. Roho siye tu nguvu isiyoonekana ya Mungu wala si kwa ajili ya watu kadhaa tu. Kwa njia ya kumfahamu Yesu tunapata kumfahamu Roho kwa undani zaidi. Ana alama ya utu wa Yesu kiasi kwamba anaitwa ”Roho wa Yesu” (Mdo 16:7).

				Kwa hiyo Yesu alisema: 

				”Lakini mimi nawaambia iliyo kweli; yawafaa ninyi mimi niondoke, kwa maana mimi nisipoondoka, huyo Msaidizi hatakuja kwenu; bali mimi nikienda zangu, nitamtuma kwenu” (Yn 16:7) 

				Inafaa nini Yesu akiondoka? Jibu: itampa Roho Mtakatifu nafasi ya kudumisha uwepo wa Yesu na kupanua kazi yake. Tena atawapa wafuasi wake uhusiano wa karibu zaidi na Yesu kuliko uliokuwepo walipotembea 

				naye. Hawi pamoja nao tu bali huishi ndani yao (Yn 14:7). Isitoshe, hata Mungu Baba yuko ndani ya Mkristo kwa njia ya Roho (Yn 14:17-23). 

				Yesu anaendelea kusema: ”Sitawaacha ninyi yatima” (Yn 14:18). Wafuasi wa Yesu hawatakosa kitu cho chote. Kwa njia ya Roho wake yuko karibu nao zaidi, mwenye uwezo ule ule. Yesu alipoishi duniani alikuwa na mipaka ya muda na mahali. Roho wake hafungwi hivyo. Atafanya kazi duniani kote, si katika Galilaya au Israeli tu. 

				(2) Msaidizi wa pili

				Katika Injili ya Yohana Yesu anaeleza kwa undani zaidi juu ya Roho. Anampa jina Msaidizi (Yn 14:15ff,25ff, 15:26f, 16:7ff,13ff), yaani msaidizi wetu. Neno la Kiyunani la ”msaidizi” lina maana pana na linaweza kutafsiriwa kwa maneno mbalimbali: mfariji, mwombeaji, mkalimani, mhubiri au wakili. Maana yake ni pana kwa sababu maana ya asili ya neno hili ni ”mtu anayeitwa atembee pamoja nawe bega kwa bega ili kukusaidia”. Mtu wa namna hiyo anaweza kufanya kazi nyingi! Ni kama baba anayeshika mkono wa mtoto wake tayari kumsaidia lo lote litakalotokea.

				Yesu alieleza: Baba ”atawapa Msaidizi mwingine” (Yn 4:16). Yesu ni msaidizi wa kwanza, Roho wake ni msaidizi wa pili. Maana yake ni hii: Baba alimtuma Yesu kama mwakilishi wake duniani, vilevile Msaidizi atamwakilisha Yesu (Yn 5:43, 14:26). Kama Yesu alivyokuwa pamoja na wanafunzi wake akiwaongoza na kuwafundisha, Vilevile Roho ”atawaongoza awatie katika kweli yote” (Yn 16:13), yaani habari nzima juu ya Yesu. Yesu alimshuhudia Baba yake (Yn 8:14) na Roho atamshuhudia Yesu (Yn 15:26f). Kama msaidizi wa pili, Roho anamwezesha Yesu kuwasaidia wanafunzi wake baada ya kupaa kwake.

				(3) Uzoefu wa Roho ni uzoefu wa Kristo

				Roho Mtakatifu ni Roho wa Yesu (Rum 8:9f). Kwa hiyo uzoefu wetu juu ya Yesu pia ni uzoefu juu ya Roho Mtakatifu anayemleta Yesu kwetu. Kibiblia tunaweza kusema kwamba kuwa na Roho ni kuwa na Yesu, tena kuwa na Yesu ni kuwa na Roho (Rum 8:9-11).

				Waandishi wa AJ wanasema juu ya Kristo kuishi ndani ya Wakristo lakini vilevile juu ya Roho kuwa ndani yao (Gal 2:20, Kol 1:27, Rum 8:10f, 1 Kor 3:16). Wanasema juu ya Mkristo kuishi 

				ndani ya Kristo, lakini pia juu ya Mkristo kuishi ndani ya Roho (Flp 1:1, 1 Kor 3:1, Rum 8:1,9, Kol 1:8, Efe 2:22). 

				Ukiweka vidole vya mikono yako miwili pamoja na kuvikunja, ni sahihi kusema kwamba mkono wa kushoto umo ndani ya mkono wa kulia. Lakini pia ni sahihi kusema ya kuwa mkono wa kulia umo ndani ya mkono wa kushoto! Ni vivyo hivyo na Roho na Kristo.

				Swali: Mwandishi anafundisha juu ya uhusiano na ushirikiano kati ya Yesu Kristo na Roho Mtakatifu. Roho ni Roho wa Yesu. Je, wewe una mawazo gani juu ya jinsi Biblia inavyofundisha kuhusu jambo hili?

				(4) Kipimo cha kimafundisho 

				Siku hizi nafasi ya Roho Mtakatifu inazingatiwa sana katika makanisa na huduma (ministries) nyingine, tofauti na zamani. Kugundua nafasi ya Roho Mtakatifu kwa upya ni jambo jema. Lakini mara nyingine mguso, hisia na karama za Roho vinakazwa kiasi kwamba mafundisho juu ya Mungu Baba na Yesu Kristo yanadhoofishwa.

				Hali ya Roho Mtakatifu mwenyewe inaweza kutusaidia tusipotee. Roho hajitambulishi ili yeye mwenyewe ajulikane. Ametumwa na Baba ili amtukuze Yesu na watu wavutwe kwa Yesu (Yn 15:16, 16:13ff). Kwa hiyo tunaweza kupima mafundisho ya Roho na uamsho kwa ujumla kwa swali hili: Je, mafundisho yanamtukuza Yesu? Yanaleta watu kwa Yesu?

				Bahati mbaya mafundisho mengine hayamtambui Yesu sawasawa. Ni kama Yesu anahitajika kwa ajili ya Wakristo wachanga tu na kwa maisha ya chini ya kiroho. Lakini mambo ya juu na ya waliokomaa ni mambo ya Roho Mtakatifu. Sivyo Neno la Mungu linavyofundisha. Utatu mzima wa Mungu unahusika kwa Wakristo wote katika hatua zote. Mkristo anayekua na kugundua kina kirefu cha wokovu bado atamhitaji Yesu kama Mwokozi wake anayemsamehe dhambi. Tena atamhitaji Yesu zaidi na zaidi anapoendelea kukomaa. Mungu Mwumbaji anahusika na maisha yetu yote kuanzia kuzaliwa mpaka kufa. Mkristo aliyekomaa ndiye anayemhitaji Baba, Mwana na Roho. Kwa hiyo ni hekima kutafuta uwiano mzuri kati ya nafsi zote za Utatu katika mafundisho na mikazo.

				Swali: Je, katika usharika wako na dhehebu lako mnafundishwa zaidi juu ya Baba, Mwana ama Roho? Je, kuna haja ya uwiano mzuri zaidi katika mafundisho? Kwa njia gani?

				4. Roho Mtakatifu siku ya Pentekoste

				Utangulizi

				Katika sehemu hii ya nne tutaangalia matukio ya siku ya Pentekoste katika Matendo 2. Tutataja mambo sita:

				Ahadi juu ya Roho zinatimia.

				Roho huwajia waumini wote.

				Wakati wa misioni unaanza.

				Wakati wa kanisa unaanza.

				Unapataje kuwa Mkristo na unampataje Roho?

				Pentekoste ni tukio la pekee.

				Ahadi zote za Agano la Kale na za Yesu zinatimia

				(1) Kipindi cha tatu cha Roho kinaanza

				Vipindi viwili vya kazi ya Roho Mtakatifu vimepita, kipindi cha AK na kipindi cha Kristo. Katika Kipindi cha AK Roho alitolewa kwa watu maalum. Katika kipindi cha Kristo kilichoanza kwa ubatizo wake ni yeye ambaye anaye Roho kwa njia ya pekee. Siku ya Pentekoste kipindi cha tatu kinaanza Roho akitolewa kwa ajili ya wote. Mwishowe shauku, ahadi na tumaini juu ya Roho wa Mungu katika AK vinatimia. Kipindi cha tatu ni kipindi cha kanisa na kinaendelea mpaka sasa. Kitaendelea mpaka ulimwengu mzima utakapozaliwa upya wakati Yesu arudipo mara ya pili. 

				(2) Ni lazima kazi ya Yesu itimilike kwanza

				Kujazwa Roho ni zawadi kutoka juu. Kristo anamtuma Roho ”toka mbinguni” (Mdo 2:2) baada ya kupaa. Hii inawezekana, kwa sababu sasa Yesu amemaliza kazi yake ya wokovu na kupaa mbinguni. Ndiyo maana Petro anaeleza juu ya maisha, kifo na kufufuka kwa Yesu katika 

				mahubiri yake (2:22-28), na jinsi Mungu alivyomwinua kwa kumfufua na kumpandisha kwa usawa wa Mungu (2:29-32). Kwa sababu hii Yesu alimpokea Roho Mtakatifu na kumwaga juu ya wanafunzi wake (2:33-34).

				(3) Roho ni zawadi ya neema

				Tunajifunza kwamba kipawa cha Roho Mtakatifu tunapewa, si kwa kustahili kwetu, lakini kwa sababu Mungu anatekeleza mpango wake wa wokovu katika Kristo. Kwa kumpokea Yesu na kuishi na yeye tunapewa Roho. Hatuhitaji kumtafuta Roho pasipojulikana, hatuhitaji kujaribu kuwa wa kiroho zaidi ama kutafuta misisimko maalum ya Roho, bali Neno la Mungu linatuahidi kwamba anapatikana kwa Yesu kwa neema tu (Efe 4:7f). Tukiwa na Yesu tunaye Roho. Kama Petro alivyohubiri: 

				”Tubuni mkabatizwe kila mmoja kwa jina lake Yesu Kristo, mpate ondoleo la dhambi zenu, nanyi mtapokea kipawa cha Roho Mtakatifu” (Mdo 2:38).

				Roho Mtakatifu huwajia WAAMINI wote

				(1) Kwa ajili ya wote

				Siku ya Pentekoste kila mmoja alipewa Roho. Luka anasisitiza hiyo kwa njia nyingi: ”Ndimi za moto uliowakalia kila mmoja wao. Wote wakajazwa Roho Mtakatifu” (Mdo 2:3f). Petro anazingatia hiyo kwa kunukuu maneno ya nabii Yoeli: ”nitawamwagia watu wote Roho yangu” (2:17). Watu kutoka ”kila taifa chini ya mbingu” (2:5) walikuwepo. Petro alisema kwa ”ninyi nyote mkaao Yerusalemu” (2:14) na mwishoni aliwasih, ”Tubuni mkabatizwe kila mmoja…mtapokea kipawa cha Roho Mtakatifu” (2:38). Pasipo na mashaka kipawa cha Roho ni kwa ajili ya kila mmoja, bila ubaguzi, kama Injili nzima ilivyo kwa ajili ya kila mtu. Ndiyo maana Paulo anasema, ”Nawiwa na Wayunani na wasio Wayunani, nawiwa na wenye hekima na wasio na hekima” (Rum 1:14).

				Swali: Je, sisi tunawiwa na nani kupeleka injili?

				(2) Matokeo ya nje yalithibitisha uwepo wa Roho

				Kuja kwa Roho kuliongozana na ishara za nje zilizosikika na kuonekana. Ziliwaonesha wanafunzi kwamba ni Mungu anayemtoa Roho ili wapate nguvu ya kumshuhudia Yesu. Walisikia uvumi wa upepo, kulikuwa na ndimi za moto juu ya kila mmoja, na walijazwa Roho na kusifu matendo makuu ya Mungu kwa lugha nyingine (Mdo 2:2-11). Wanafunzi walielewa ya kuwa sasa ahadi ya Yesu imetimia (2:15-21). 

				(3) Shabaha ya kusema kwa lugha nyingine

				Kujazwa Roho kulionekana wazi katika kumsifu Mungu kwa lugha nyingine. Lugha hizi zilieleweka kwa Wayahudi wale waliotoka nchi mbalimbali. Inaonekana kwamba wanafunzi walipewa uwezo wa kusema kwa lugha zao. 

				Tutasema zaidi juu ya kunena kwa lugha katika sura ya sita na ya saba. Tuone tu kwamba Luka haweki msisitizo katika jambo la kuweza kunena kwa lugha. Muhimu zaidi ni shabaha ya uwezo huo: kupewa ujasiri na uwezo wa kutangaza matendo makuu ya Mungu. Ndicho ambacho Yesu aliahidi katika Mdo 1:8. Kwa sababu wasikilizaji walikuwa Wayahudi walitaja matendo makubwa yaliyowatokea wana wa Israeli. Bila shaka walisema pia juu ya Yesu kama Masihi na jinsi alivyokufa na kufukuka kama Petro alivyofanya katika mahubiri yake yaliyofuata!

				(4) Angalizo: Tumshuhudie Yesu wala si misisimko yetu

				Kama tulivyoona nia ya Roho Mtakatifu daima ni kumtukuza Kristo. Mitume walipojazwa Roho, walianza kuhubiri, si juu ya Roho, wala si juu ya misisimuko yao wenyewe, bali juu ya Yesu (Mdo 2:22ff).

				Yesu ndiye Bwana na Masihi (Mdo 2:35f). Kwake kuna ondoleo la dhambi (2:38). Hata tukijaliwa mguso wa uwepo wa Roho, kusudi lake si kutufurahisha sisi tu, bali ni kumtukuza na kumtangaza Kristo. Tukieleza uzoefu wetu fulani wa kiroho kwa wengine, tusisahau kwamba zaidi ya yote wanahitaji kusikia habari za Yesu na wokovu.

				Wakati wa MISIONI unaanza

				Pentekoste ilikuwa sikukuu ya mavuno. Yesu alizungumza juu ya mavuno ya kiroho (Yn 4:35ff, Mt 10:2). Siku ya Pentekoste kuvuna matunda ya kufa na kufufuka kwa Yesu kunaanza. Pentekoste ni mwanzo wa wakati wa misioni. Mavuno yameendelea mpaka leo, na sisi tunaalikwa kushiriki. 

				Kuja kwa Roho Mtakatifu ni kutimizwa kwa ahadi ya Yesu katika Mdo 1:8: ”Mtakuwa mashahidi wangu… hata mwisho wa nchi”. Katika Luka Yesu anasema: ”Ninyi ndinyi mashahidi…tazama, nawaletea juu yenu ahadi ya Baba yangu” (Lk 24:48f). Wanafunzi waliposhukiwa na Roho wakaanza kusema juu ya matendo makuu ya Mungu kwa lugha nyingine, lugha za wawakilishi wa kila taifa (Mdo 2:6ff). Bila shaka watu waliporudi makwao, baadhi yao walipeleka habari ya siku ya Pentekoste na mahubiri ya Petro. Hivyo inawezekana kwamba mitume waliposafiri ili wahubiri 

				Injili walikutana na watu waliokwisha kusikia habari hizi. Huenda walikuta ufahamu ambao uliwapa mahali pa kuanzia mahubiri yao!

				Wakati wa kanisa unaanza

				Siku ya Pentekoste Wakristo wa kwanza walipatikana (Mdo 2:41-47) na hivyo kanisa lilianzishwa. Maana ya neno kanisa (Kiyunani ”ekklesia”) ni ”walioitwa”, yaani jumuiya iliyokusanyika kwa Yesu Kristo wakiitwa na Mungu kwa njia ya Roho Mtakatifu. Roho ndiye anayeunda kanisa. Uhai na ukuaji wa kanisa ni shauri la Roho. Kwa hiyo ni sahihi kusema kwamba Pentekoste ndiyo siku ya kuzaliwa kwa kanisa. Kuanzia hapo Roho anaendelea kulikusanya, kuliunganisha, kulituma na kuliongoza kanisa la Kristo.

				Unapataje kuwa Mkristo na unampataje Roho?

				Yesu amemaliza kazi yake, amepaa na kumwaga Roho wake. Kwa mara ya kwanza Injili kamili ya Yesu inahubiriwa na Petro, na watu wanapata wokovu pamoja na kipawa cha Roho Mtakatifu. Hali yetu inafanana na yao. Sote tunaishi baada ya tukio la Pentekoste. Jinsi wao walivyopokea wokovu na Roho, ndivyo na sisi tunavyopokea hata leo. Kwa hiyo tunaweza kujibiwa maswali mawili muhimu kwa njia ya matukio ya siku ya Pentekoste: 

				Je, mtu anapataje kuwa Mkristo? 

				Je, mtu anawezaje kumpokea Roho Mtakatifu? 

				Jibu la maswali haya mawili tunalipata katika Mdo 2:38 kwa maneno ya Petro. 

				(1) Je, mtu anapataje kuwa Mkristo?

				Kuna hatua tatu:

				Kusikia injili. Wasikilizaji wa Petro walichomwa na mahubiri yake (Mdo 2:37) wakauliza, ”tutendeje, ndugu zetu?” Petro aliwahimiza watubu na kubatizwa (2:38). Ni nini kilichowafikisha hapo? Ni kusikia Injili katika mahubiri ya Petro juu ya ofa ya wokovu katika jina la Yesu. Mahubiri kwa nguvu ya Roho Mtakatifu juu ya Yesu ni hatua ya kwanza na ya lazima katika kupata wokovu. Watu walihitaji kusikia na kuelewa Injili, habari njema juu ya Yesu. Ndiyo maana ni muhimu mno katika misioni kuweka nafasi kwa watu ili wapate kusikia Injili kwa njia ya mahubiri, mafundisho na mazungumzo!

				Kutubu. Hatua inayofuata ni kutubu. Kutubu ni kubadilisha mawazo juu ya hali yako na juu ya Yesu. Ni kusikitikia dhambi na kuungama kwamba nimefanya dhambi na ninahitaji msamaha. Ninapata haja ya kumtegemea Yesu kama Mwokozi na Bwana wangu, na kuwa tayari kuacha dhambi na kuanza kwa upya pamoja naye. Kutubu ni kukubali kwamba sina njia ya kujiokoa. Ni mtu mwenyewe anayeamua kutubu, lakini ni Roho Mtakatifu anayeumba nia ya kuongoka ndani ya mtu kwa sheria (madai) ya Mungu, na kisha imani katika Yesu kwa kutumia injili.

				Kubatizwa. Toba ni itikio upande wa mtu. Ubatizo ni tendo upande wa Mungu. Ubatizo unaleta msamaha wa dhambi (Mdo 2:38). Hivyo Mungu anaokoa kwa njia ya ubatizo. Linganisha maneno ya Anania kwa Sauli: ”Basi sasa, unakawilia nini? Simama, ubatizwe, ukaoshe dhambi zako, ukiliitia jina lake Yesu” (Mdo 22:16). Kinachofanya ubatizo uweze kuleta wokovu si maji, bali ni ahadi ya Mungu juu ya msamaha na kipawa cha Roho vinavyoambatana na ubatizo. Wala tusisahau kwamba kutubu na kuamini vinahitajika pia. Ubatizo unafanyika katika jina la Yesu. Maana yake ni kwamba Yesu anamletea anayebatizwa matunda ya kufa na kufufuka kwake. Imani inamshika Yesu anayemletea wokovu katika ubatizo. Linganisha sura ya tatu!

				(2) Je, mtu anawezaje kumpokea Roho Mtakatifu?

				”Nanyi mtapokea kipawa cha Roho Mtakatifu” (Mdo 2:38). Kuna vitu viwili, msamaha na kipawa cha Roho. Kipawa cha Roho kinafuata baada ya toba, ubatizo na msamaha. Ni matokeo yake. 

				Ni kipawa kilekile ambacho wale 120 walikipokea asubuhi siku ya Pentekoste. Ni kwa ajili ya wote wanaookolewa, Petro anasisitiza. Kwa hiyo wote elfu tatu waliopokea ujumbe wa Yesu na kubatizwa siku ile bila shaka walimpokea Roho.

				Pentekoste ni tukio la pekee

				(1) Tukio la pekee

				Kumwagwa kwa Roho Mtakatifu ni tendo la kipekee la kiufunuo kutoka kwa Mungu. Ni tukio sawa na matukio ya kutoa Sheria kwenye mlima wa Sinai, kuzaliwa kwa Yesu na kufufuka kwa Yesu. Linatendeka mara moja tu ndani ya mpango wa wokovu. Kwa hiyo haliwezi wala halihitaji kurudiwa. Kuanzia siku ya Pentekoste Roho Mtakatifu anapatikana kwa watu wote.

				(2) Ishara ya upepo na ya moto

				Kwa sababu ya kuwa tukio la pekee, ishara za upepo na ndimi za moto zilitokea mara hii moja tu. Hatuwezi kutegemea kwamba yatatokea leo kwa namna ileile wala hatuhitaji kutafuta matokeo yaleyale. Hatuwezi kudai ya kuwa ishara zilizowatokea wanafunzi siku ya Pentekoste, lazima zitutokee sisi kwa njia ileile. 

				(3) Mwanzo wa vitu vitatu

				Kwa kujumlisha tunaweza kusema kwamba siku ya Pentekoste ni ya pekee kwa sababu tatu. Siku ya Pentekoste ni mwanzo wa

				wakati wa Roho kwa wote,

				wakati wa misioni na 

				wakati wa Kanisa.

				Roho Mtakatifu katika Yohana 20

				Katika Yn 20:19-23 Yohana anaeleza jinsi Yesu alivyowatokea wanafunzi wake akiwatuma na kuwavuvia Roho Mtakatifu. Je, tukio hili linapatana na kushushiwa kwa Roho siku ya Pentekoste kwa njia gani? Wengine wanapendekeza kwamba hii ni ”Pentekoste ya Yohana”, yaani ni namna yake ya kueleza tukio lilelile, hata kama yeye analiweka siku ya Pasaka badala ya Pentekoste. Lakini kwa jinsi Yohana anavyoeleza habari za Yesu kwa ujumla na jinsi tukio la Yn 20 linavyotofautiana na Mdo 2, ni bora kulielewa kuwa tukio tofauti na la kipekee. Tukio la Yesu kuwatokea wanafunzi wake ni aina ya utangulizi wa Roho Mtakatifu kwa kusudi maalum, yaani baraka ya awali ya kuwatuma na kuwaidhinisha mitume kwa huduma yao ya msingi ya kutangaza Injili ya msamaha wa dhambi. Uwezo kamili kwa utume wao wote walipewa siku ya Pentekoste. 

				Swali: Kwa kawaida tunasherekea zaidi Krismasi na Pasaka. Je, kuna haja gani ya kusherekea hata Pentekoste kwa furaha zaidi?

				5. Kazi nne za Roho Mtakatifu kwa kifupi

				Utangulizi

				Katika sehemu ya tano tutajifunza juu ya kazi au huduma nne za Roho kwa kifupi. Katika sura zinazofuata tutaziangalia huduma hizi kwa undani zaidi. Picha hii inajaribu kujumlisha kazi nne za Roho Mtakatifu:

				Kazi ya wokovu ni kuumba imani katika Kristo (Mshale namba 1).

				Kazi ya kutakasa na kukuza ni kumzaa Mkristo kwa upya na kumwezesha kuishi kama mfuasi wa Yesu (Mshale namba 2).

				Kazi ya kuwezesha ni kutoa karama kwa kanisa ili liweze kuwa mwili wa Kristo duniani (Mishale namba 3).

				Kazi ya ukombozi ni kuingizia uumbaji na Wakristo katika uhuru wa ukombozi kwa kuumba yote kwa upya (Mshale namba 4).

				Kazi zake zinamhusu Mkristo mmoja mmoja lakini pia Wakristo kwa pamoja (kanisa) na kisha ulimwengu mzima.

				Kazi ya kwanza: kumwokoa mwanadamu

				Huduma ya kwanza ya Roho Mtakatifu ni kuleta watu kwa Yesu ili waokolewe. Kwa lugha rahisi tunaweza kusema kwamba ni huduma ya uinjilisti ili tupate wokovu. Historia yote ya Roho Mtakatifu katika Biblia inaonesha hii kama tulivyoona. Ana kusudi moja kubwa: kuunganisha watu na Yesu na kuwarudisha katika hali ya kuwa wana wa Mungu wakiwa na yeye mwenyewe ndani yao.

				(1) Martin Luther juu ya Fungu la tatu la ukiri wa imani

				Katika Katekismo ndogo Martin Luther anaeleza maana ya sehemu ya tatu ya ukiri wa imani. Luther anasisitiza umuhimu wa msaada wa Roho Mtakatifu katika wokovu. Bila msaada wake mtu hawezi kumwamini Yesu:

				”Ninaamini kwamba, kwa akili au nguvu zangu mwenyewe siwezi kumwamini Yesu Kristo, Bwana wangu, wala kumjia. Lakini Roho Mtakatifu ameniita kwa njia ya Injili, ameniangaza, amenipa vipaji vyake, amenitakasa na kunilinda ili niishike imani ya kweli.” 

				
					[image: ]

				Kila mtu anahitaji msaada wa Roho Mtakatifu ili aweze kuamini. Siwezi kuamini mwenyewe, lakini Roho ananiita na kuumba imani kwa kutumia Injili ambayo ni habari njema ya Yesu. Kwa hiyo, tukiona kwamba ni vigumu kuamini, dawa yake ni kutafuta nafasi ya kusikia na kujifunza habari za Yesu zaidi.

				(2) Roho anashuhudia kwa hatua mbili

				Katika Yn 16:7-11 Yesu anaeleza kazi ya Roho Mtakatifu ambaye anamwita Msaidizi. Je, atasaidia nini? Atausaidia ”ulimwengu”, yaani wasiomwamini Yesu bado, ili wafahamu na kuamini Habari njema ya Yesu:

				”Naye (Msaidizi) akiisha kuja, huyo atauhakikisha ulimwengu kwa habari ya dhambi, na haki na hukumu. Kwa habari ya dhambi, kwa sababu hawaniamini mimi; kwa habari ya haki, kwa sababu mimi naenda zangu kwa Baba, wala hamnioni tena; kwa habari ya hukumu, kwa sababu yule mkuu wa ulimwengu huu amekwisha kuhukumiwa” (Yn 16:8-11). 

				Kutokana na mistari hii Roho anafanya vitu viwili: 

				Anaamsha dhamiri na kumwonesha mtu dhambi (”habari ya dhambi”)

				Anamwonesha mtu Yesu ni nani na hivyo kuumba imani katika Yesu (”habari ya haki” na ”hukumu”).

				Roho hutuonesha dhambi 

				”Ulimwengu” maana yake katika Injili ya Yohana hasa ni wanadamu wasioamini. Kwanza Roho ”atauhakikisha ulimwengu kwa habari ya dhambi”. Kiini cha dhambi ni kutokumwamini Yesu. Kwa hiyo hatua ya kwanza ni kumsaidia mtu atambue dhambi yake. Hivyo ataelewa kwamba anamhitaji Yesu ambaye anaondoa dhambi.

				Katika kazi hiyo Roho anaitumia sheria ya Mungu, yaani maagizo na matakwa yake tunayoyapata katika Neno lake. Sheria inasema ”usifanye hivi”, na ”fanya hivi”, tena fanya kikamilifu ukaishi. Sheria yenyewe ni njema, maana ni mapenzi ya Mungu. Lakini haina nguvu ya kutusaidia, kwa sababu dhambi ndani yetu haitaki kutii sheria ya Mungu (Rum 7:7-13). Inachoweza kufanya ni kutuonesha kushindwa kwetu katika kuitii sheria. 

				Kwa hatua ya kwanza Roho anataka kuamsha dhamiri ya mtu na kumwonesha dhambi yake ya kutokumwamini na kutokumhitaji Yesu. 

				Roho hutuonesha Yesu ni nani

				Baada ya mtu kutambua makosa yake na hasa dhambi ya kutokumtegemea Yesu, Roho Mtakatifu anataka kumwonesha Yesu ana maana gani kwake. 

				Yesu anataja ”habari ya haki” na ”habari ya hukumu”. ”Haki” inamaanisha kwamba Yesu hakufa kama mhalifu bali alikufa kwa mpango wa Mungu, ili amwokoe mwanadamu. Uthibitisho wa hiyo ni kwenda kuunganishwa na Baba tena, kama mpatanishi wetu. Yohana anaieleza kwa namna hii katika waraka wake wa kwanza:

				”Watoto wangu wadogo, nawaandikia haya ili kwamba msitende dhambi. Na kama mtu akitenda dhambi tunaye Mwombezi kwa Baba, Yesu Kristo mwenye haki,naye ndiye kipatanisho kwa dhambi zetu; wala si kwa dhambi zetu tu, bali na kwa dhambi za ulimwengu wote” (1 Yoh 2:1-2).

				Vilevile, kwa ajili ya Yesu kwenda kwa Baba, Mungu anaweza kumhesabia mtu haki ya Yesu, akimfanya kuwa mwenye haki. Yesu ni mwenye haki anayechukua dhambi za wasio haki, wasioamini. Kwa njia ya kuchukua dhambi zao amemnyang’anya Shetani haki ya kuwashtaki na kuwahukumu. Hukumu imehama kutoka mwanadamu kwa Yesu. Kwa sababu yeye hastahili kuhukumiwa kwa maana hajafanya dhambi mwenyewe, sasa hukumu inamwangukia anayetushtaki, yaani Shetani. Badala ya sisi, ni Shetani anayehukumiwa pale msalabani. Hii ndiyo maana ya neno ”hukumu”. 

				Kazi ya pili: kumzaa upya na kumtakasa Mkristo

				(1) Kuzaliwa kwa upya

				Mtu akiokolewa kwa kazi ya kwanza ya Roho, anahesabiwa haki kwa ajili ya Yesu. Ni jambo linalotendeka nje ya Mkristo, kwa tangazo la Mungu mwenyewe. Tunaweza kusema ni ”Kristo kwa ajili yetu” au ”sisi ndani ya Kristo”. 

				Wakati huo huo Mungu anamzaa mwanadamu kwa upya. Ni jambo linalotendeka ndani ya Mkristo anapomwamini Kristo. Amezaliwa ”mara ya pili” (Yn 3:3ff), au kwa upya. Amekuwa ”kiumbe kipya” (2 Kor 5:17). Roho Mtakatifu anahamia ndani ya Mkristo na maisha mapya yanaanza. Ni sehemu kamili ya wokovu pia (Mdo 2:38, Gal 4:6). Tunaweza kuiita kazi hii ”Kristo ndani yetu”. Mungu anatoa ”nguvu, kwa kazi ya Roho wake katika utu wa ndani. Kristo akae mioyoni mwenu kwa imani…” (Efe 3:16f). 

				Hivyo kazi ya pili ya Roho Mtakatifu inaanza kwa kumzaa mtu kwa upya. Kwa maisha haya mapya ndani ya moyo wa mwamini, Roho anaweza kuendelea kumbadilisha kwa kuzaa matunda ya kiroho ndani yake. 

				(2) Kutakasa na kukuza

				Roho Matakatifu anataka kubadilisha na kutengeneza maisha ya Mkristo. Anaanza mchakato wa utakaso ndani yake. Kazi ya utakaso pia unaweza kuitwa ukuaji wa Mkristo. Matokeo ya kazi hii yanaitwa tunda la Roho (Gal 5:22ff). Roho Mtakatifu anamtakasa na kumkuza Mkristo kwa kuleta utu na tabia ya Kristo katika maisha yake (Yn 15:1ff, 1 Kor 3:7). Anamfundisha na kumwongoza aweze kumwishia Bwana Yesu kama mtu mpya.

				Utakaso pia ni kitu cha neema. Si kwamba tunapata wokovu kama zawadi, halafu sisi tunaanza kurudisha deni kwa Mungu kwa kujaribu kuishi vizuri. ”Pokea wokovu sasa, lipa baadaye”. La, hata utakaso ni Injili, ni zawadi ya nguvu ya Roho ya kutuzaa upya na kutubadilisha. Lakini tunahitaji kukubali kazi yake ndani yetu kwa kumtii na kufisha utu wetu wa kale (Rum 6:6-11, 8:13, Efe 4:30) na kuvaa utu mpya (Efe 4:23f). Tutazungumzia mambo haya zaidi katika sura ya tano.

				Kazi ya tatu: kumwezesha Mkristo

				(1) Jambo lililosahaulika

				Kazi ya tatu ni kuwawezesha Wakristo ambao ni viungo katika kanisa, kwa nguvu na karama za Roho. Bahati mbaya, katika mapokeo ya madhehebu mengine, kama kanisa la Kilutheri, jambo hili halijatiliwa maanani sana. Ni kuzaliwa kwa makanisa ya kipentekoste na baadaye uamsho wa Roho 

				Mtakatifu vilivyofumbua macho ya makanisa mengine yaanze kutambua na kufundisha jambo hili.

				Katika kanisa la Kilutheri tumemtazama Roho Mtakatifu zaidi kama mjumbe wa kutuletea wokovu. Tumelinda ukweli juu ya msalaba kama kiini cha wokovu. Labda tumeacha kukaza umuhimu wa kazi ya kuwezesha kwa kuogopa kwamba kiini cha mkazo wa Kilutheri kitadhoofika. Na hivyo tumesahau ya kuwa Roho na karama zake nazo zinatolewa kwetu kama matunda ya upatanisho wa Kristo. Nazo ni neema, kama kusamehewa dhambi ilivyo neema. 

				Hii inaweza kuwa sababu ya kuangalia uamsho wa Roho Mtakatifu kuwa tatizo au kukosa kusema juu yake na kushuhudia juu ya uwepo wa Roho. Labda ukimya huu umefanya wengine kuvutwa na mafundisho ya kipentekoste juu ya ubatizo wa Roho. Mwenye kiu ya kupokea nguvu ya Roho pengine ameanza kutafuta jambo hili nje ya kanisa lake. Hii isingekuwa lazima. Ndiyo maana tunalipa jambo la kuwezeshwa na Roho nafasi kubwa kidogo katika kitabu hiki. 

				(2) Kutoa nguvu na ujasiri

				Kusudi la kazi hii ya Roho ni kuliwezesha kanisa na Wakristo wake, waweze kumtangaza Yesu kwa shuhuda na vitendo (Mdo 1:8, 4:29f). Roho anatia nguvu na ujasiri hasa kwa ajili ya kujenga kanisa na kwa wito wake wa kimisioni. 

				(3) Kutoa karama

				Karama ama vipawa vya Roho Mtakatifu ni vyombo vya kupitisha nguvu ya Roho kwa wengine. Ili uweze kulima unahitaji nguvu lakini pia jembe! Karama za Roho ni vyombo ama uwezo wa Yesu kupitia kwa kanisa lake. Kwa karama hizi Mkristo mmoja mmoja na mwili wote wa Kristo unawezeshwa kutumikiana na pia kuwahudumia wasioamini bado. Tutazungumza zaidi juu ya karama za Roho na nguvu ya Roho katika sura za sita na saba.

				Swali: Mwandishi anasema kwamba jambo la Roho Mtakatifu na karama zake limesahaulika. Je, unakubaliana naye? Kuna haja ya kufanya nini?

				Kazi ya nne: kukomboa uumbaji

				Ukombozi wa mwisho

				Ukombozi bila shaka unaanza wakati Mkristo anapokombolewa kwa damu ya Yesu na kuzaliwa upya kwa kumpata Roho Mtakatifu kwa ndani. 

				Lakini ukombozi utakamilika na kupanuka wakati Yesu arudipo. Kwa hiyo kazi ya nne ya Roho inahusu mambo ya baadaye.

				Kazi hiyo inahusu Mkristo binafsi lakini pia uumbaji mzima. Roho alishiriki kazi ya uumbaji (Mwa 1:2) na pia atashiriki ukombozi wa uumbaji. Katika Mt 19:28 Yesu anasema juu ya ”ulimwengu mpya” utakaotokea Mwana wa Adamu akikalia ”kiti cha utukufu wake”. Maneno ya Kiyunani yanaweza kutafsiriwa ”wakati wa kuzaliwa upya kwa ulimwengu”. Ni usemi ule ule ambao Yesu anautumia akimweleza Nikodemo juu ya mwanadamu kuzaliwa upya kwa uwezo wa Roho. Maana yake ulimwengu mzima utazaliwa upya atakapokuja Yesu kwa mara ya pili.

				Soma Rum 8:18-28! Hapa mtume Paulo anaunganisha ukombozi wa Wakristo (kanisa) na ukombozi wa viumbe vyote (uumbaji). ”Viumbe vyote vinaugua pamoja” na pia ”sisi wenyewe tulio na malimbuko ya Roho, sisi pia tunaugua katika nafsi zetu, tukikutazamia kufanywa wana, yaani, ukombozi wa mwili wetu” (8:22-23).

				Ni wazo zito kwamba uumbaji unaugua. Unalia upate ukombozi. Lakini na sisi tunaugua, tunalilia ukombozi wetu ukamilike. Sisi ni sehemu ya uumbaji lakini tumetangulia kuingia katika wokovu (ukombozi) kwa kupatanishwa na Yesu. Ndiyo maana ya kuwa na ”malimbuko ya Roho”, yaani tumeonjeshwa tayari ukombozi kamili utakaokuja.

				Sasa Roho mwenyewe anashiriki kilio hiki cha kupata uhuru. Naye anaugua! Tunasoma kwamba ”Kadhalika Roho naye hutusaidia udhaifu wetu, kwa maana hatujui kuomba jinsi itupasavyo, lakini Roho mwenyewe hutuombea kwa kuugua kusikoweza kutamkwa” (8:26). Inatuonesha ya kuwa Roho anahusika katika ukombozi wa uumbaji pia. Anashiriki katika maombolezo yetu na matazamio yetu ya ”kufanywa wana, yaani ukombozi wa mwili wetu” (8:23). Anatuombea tupate ”mema” (ukombozi wa ulimwengu, 8:26-28). Baba Mwumbaji, Mwana Mpatanishi na Roho Mtoa uhai wanashirikiana ili uumbaji na sisi pia tupate wokovu kamili. Tutarudi katika jambo hili katika sura ya mwisho ya kitabu hiki.

				Kazi ya Roho Mtakatifu kuTOKANa na ukirii wa imani ya mitume

				Kazi ya Roho Mtakatifu imejumlishwa katika sehemu ya tatu ya Ukiri wa Imani ya mitume. Hapa Roho Mtakatifu, kanisa na Injili ya Yesu Kristo vinaendana. Imani ya mitume sehemu ya tatu inasema:

				”Namwamini Roho Mtakatifu, kanisa takatifu la Kikristo lililo moja tu, ushirika wa watakatifu, ondoleo la dhambi, kufufuliwa kwa mwili na uzima wa milele.”

				Kwa mtiririko wa maneno haya tunaona jinsi mababa wa kanisa wa karne ya nne walivyojumlisha kusudi na kazi ya Roho Mtakatifu: 

				Namwamini Roho Mtakatifu: Roho ni Mtakatifu, yaani ana sifa ya utakatifu kwa kuwa ni Mungu. Ndiyo, ni nafsi ya tatu katika Utatu wa Mungu. 

				Kanisa takatifu la Kikristo lililo moja tu: Roho anawaita watu wamwamini Kristo, akiwaingiza katika kanisa lake moja akiwafanya kuwa watakatifu kwa kuwaunganisha na Kristo. 

				ushirika wa watakatifu: Roho Mtakatifu anawaunganisha Wakristo kuwa mwili wake hapa duniani. Wote, hata kwa tofauti zao nyingi, ni wamoja kwa ajili ya Kristo na Roho anakaa ndani ya kila mmoja wao. 

				ondoleo la dhambi: Roho Mtakatifu anawahakikisha waamini juu ya msamaha wa dhambi. Kusamehewa dhambi ni mlango kwa wokovu na kwa kuweza kuanza maisha mapya chini ya neema ya Mungu.

				kufufuliwa kwa mwili na uzima wa milele: Wokovu utakamilika wakati Yesu atakaporudi na ufufuo wa mwili na uzima wa milele kutimia. Amwaminiye Yesu anapewa Roho Mtakatifu kama dhamana ya ahadi hii. Kwa kupata uhai mpya wa kiroho ameanza kushiriki uzima wa Yesu hapa duniani (Efe 1:4).

				Swali: Je, kwa nini ni muhimu kwa kanisa la Kristo kuwa na ukiri wa pamoja?

				Ujumbe wa Roho – Injili ya Yesu Kristo

				Utangulizi

				Katika sura ya pili tutajifunza juu ya Injili ya Yesu. Kwa njia ya Injili Roho Mtakatifu anataka ”kumchora Yesu” mbele ya macho yetu ya ndani (Gal 3:1). Injili ni ujumbe na chombo ambacho Roho anakitumia. Tutaangalia Injili ya Yesu kwa vichwa vitano:

				Injili ni nini?

				Yesu kama mshindi na mkombozi.

				Yesu kama mpatanishi na sadaka.

				Yesu kama Mganga, Babu, Mfalme na Ndugu.

				Injili isiyo Injili.

				Tunahitaji kumwomba Roho Mtakatifu atusaidie kumwona Yesu na kuelewa ajabu ya Injili. Roho anataka kufumbua Injili kwa anayehubiri ili aweze kuihubiri kwa ufasaha, na wasikilizaji wamwone Yesu na kupokea wokovu wake bure.

				1. Injili ni nini?

				Utangulizi

				Katika sehemu ya kwanza tutaeleza mambo kadhaa juu ya Injili. Injili ni nini, Injili si nini, hatua nne za Injili na tofauti kati ya Injili na matokeo yake.

				Injili si kitu CHA KAWAIDA

				Injili si kitu cha kawaida. Injili ni Habari njema. Neno Injili linatokana na neno la Kiyunani la ”evangelion”. Maana ya ”ev” ni njema, na maana ya ”angel” ni ujumbe. Linganisha na neno ”angel” katika Kiingereza (Kiing.) 

				ambalo maana yake ni mjumbe! Neno ev-angel katika maumbo yake mbalimbali linapatikana si chini ya mara 133 katika AJ.

				Neno Injili ni taarifa ya habari juu ya tukio ambalo limetokea tayari, na lililobadilisha kila kitu. Kwa hiyo Injili maana yake ni Habari njema. Si kila fundisho katika Biblia ambalo linaweza kuitwa Habari njema. Tunahitaji mafundisho mengine ya Biblia ili tuweze kuielewa Injili. Lakini Injili yenyewe ni ujumbe juu ya jinsi tulivyookolewa kutoka kuangamia.

				Injili ni Habari njema kwa mwanadamu binafsi na kwa ulimwengu mzima

				(1) Majibu mawili ya swali ”Injili ni nini?”

				Tukiuliza ”Injili ni habari njema juu ya nini?” au ”Kwa nini ni Habari njema?” tunaanza kuona utajiri na upana wa Injili. Jibu kwa swali ”Injili ni nini?” linaweza kugawiwa katika sehemu mbili:

				Sehemu ya kwanza ya jibu inahusu haja ya uumbaji mzima. Injili ni Habari njema ya Biblia juu ya lile ambalo Mungu amelifanya kwa ulimwengu mzima kwa njia ya ukombozi wa Yesu. Mungu aliyeumba uumbaji, hatimaye atakuwa Mfalme. Na Yesu, ambaye Mungu huyu alifufua katika wafu, ni Bwana wa kweli wa uumbaji huu. Uovu hautakuwa na nafasi tena. Injili inajibu swali ”Kuna tumaini gani kwa dunia hii?”. Tutaeleza ulimwengu umetoka wapi, uliharibika kwa njia gani, na nini kinahitajika kutokea ili utengenezwe uwe katika hali yake ya awali. Sehemu hii ya jibu hili linaweza kuratibishwa hivyo: uumbaji, anguko, ukombozi na urejesho. Hizi ni hatua nne za usimulizi mkuu wa Injili katika Biblia. 

				Sehemu ya pili inahusu zaidi haja ya mwanadamu binafsi. Injili ni Habari njema juu ya jinsi mtu anavyoweza kupatanishwa na Mungu aliye mtakatifu, kuingia katika ushirika naye na kupata maisha mapya. Inajibu swali” Nifanye nini ili niokolewe?” Linaweza kuratibishwa kwa kujibu maswali manne: Mungu ni nani? Dhambi ni nini? Kristo ni nani na amefanya nini? na Imani ni nini?

				(2) Ni muhimu kujibu swali ”Injili ni nini” kwa njia zote mbili

				Tukikaza wokovu wa mwanadamu binafsi peke yake, tunaweza kusahau kusema juu ya wema wa uumbaji wa awali na jinsi Mungu anavyojali mambo ya kimwili. Kwa hiyo mtu anaweza kufikiri kwamba Ukristo unahusu kupona kiroho kwa mwanadamu binafsi tu. Ataweza kufikiri ya 

				kuwa Ukristo ni namna fulani ya kukimbia dunia hii, kana kwamba Injili ni jambo la kiroho tu, linalohakikisha ya kuwa nafsi yangu ina nafasi mbinguni. Lakini kukaza ukombozi wa ulimwengu peke yake kuna hatari zaidi. Kama Injili inabaki kuwa ya kuokoa na kuponya ulimwengu tu, bila kumlenga mwanadamu binafsi, tutakuwa hatujampa Injili ya kweli. Atajua mpango wa Mungu wa kuokoa ulimwengu lakini atakosa kujua jinsi yeye mwenyewe anavyoweza kurejeshwa kwenye ushirika na Mungu wake. Injili ni habari njema kwa mwanadamu binafsi na kwa ulimwengu mzima pia.

				Swali: Je, kwa nini ni muhimu kukaza kwamba Injili inahusu uumbaji mzima na pia mtu binafsi?

				Hatua nne za Injili

				Mitazamo hii miwili ya Injili, wa mtu binafsi na wa uumbaji mzima, inaweza kuratibishwa katika jedwali lenye hatua nne:

				
					Hatua

				

				
					Maswali kutoka masimulizi ya Biblia

				

				
					Majibu au kweli za Injili

				

				
					Hatua 1

				

				
					Tumetoka wapi?

				

				
					Mungu: Alituumba tuwe na uhusiano naye.

				

				
					Hatua 2

				

				
					Kwa nini mambo yameharibika kabisa?

				

				
					Dhambi: Ni chanzo cha uharibifu na inaleta utumwa na adhabu ya Mungu.

				

				
					Hatua 3

				

				
					Mambo yatawekwa sawa kwa njia gani?

				

				
					Yesu: anachukua mwili, anakufa badala yetu akituwakilisha, na anarejesha yote katika hali ya awali.

				

				
					Hatua 4

				

				
					Ninawezaje kuwekwa sawa?

				

				
					Imani: Kumtegemea Kristo kwa imani badala ya kujitegemea mwenyewe.

				

				Hatua nne katika Yohana 3:16

				Hatua hizi zote tunaziona katika Yn 3:16. Ndiyo sababu tunauita mstari huu ”Biblia ndogo”. Ni kifungu kizuri cha kuijumlisha na kuisimulia Injili:

				”Kwa maana jinsi hii Mungu aliupenda ulimwengu, hata akamtoa Mwanawe pekee, ili kila mtu amwaminiye asipotee, bali awe na uzima wa milele.”

					Hatua

				

				
					Ukweli wa injili

				

				
					Katika Yn 3:16

				

				
					Hatua 1

				

				
					Mungu

				

				
					”Mungu aliupenda ulimwengu” (alituumba)

				

				
					Hatua 2

				

				
					Dhambi

				

				
					”mtu... asipotee” (kuna hali ya kupotea sababu ya dhambi)

				

				
					Hatua 3

				

				
					Yesu

				

				
					”akamtoa Mwanawe pekee” 

				

				
					Hatua 4

				

				
					Imani katika Yesu

				

				
					”kila mtu amwaminiye... awe na uzima wa milele” (kwa mtu binafsi na kwa ulimwengu mzima)

				

				Injili ni habari njema inayotangaza kuokolewa kutoka uhusiano mbaya na Mungu.

				(1) Yesu ametuokoa katika chanzo cha shida yote

				Tumekombolewa kutoka nini? Hatari ni nini? 1 The 1:10 inasema kwamba tumeokolewa kutoka ”ghadhabu itakayokuja” mwishoni. Lakini ghadhabu hii si nguvu fulani tu, ni ghadhabu ya Mungu. Uhusiano wetu na Mungu umekatika na tumekosa ushirika na Mungu.

				Katika Rum 1 Paulo anaeleza kwamba kwa sababu ya dhambi, ghadhabu ya Mungu imekaa juu ya uumbaji mzima, kila hali na kila kitu. Uhusiano umeharibika pande zote, kama mchoro unavyoonesha:

				Kwa sababu ya kutengana na Mungu kuna mfarakano wa ndani yetu. Tunasikia aibu na hofu kama Adamu na Hawa walivyosikia (Mwa 3:10). Tokeo lingine ni kutengana na watu wengine kijamii. Adamu na Hawa walishtakiana mbele ya Mungu (3:10–13). Pia tunapata shida kwa sababu ya kuharibika kwa uumbaji wenyewe. Kazi ya mkono ni nzito. Kuna ukame, mafuriko, magonjwa na vifo (3:16ff). Kuna ukabila, vita na umaskini. Haya yote yanatokana na ghadhabu na laana ya Mungu juu ya uumbaji (Rum 8:20). Ulimwengu unahitaji kuokolewa. Shida za kibinadamu ni matokeo, na chanzo cha hayo yote ni kutengana na Mungu. Kwa hiyo kiini cha wokovu ni kutengeneza uhusiano wetu na Mungu (2 Kor 5:20). Yesu amebeba dhambi na matokeo ya mfarakano yetu na Mungu badala yetu.

				(2) Mungu anaokoa wenye dhambi

				Tunaweza kuijumlisha Injili kwa maneno manne: Mungu anaokoa wenye dhambi (Rum 5:8). 

				”Katika Mungu wa Utatu, nafsi tatu wanashirikiana kwa hekima, nguvu na upendo, ili waokoe. Baba anachagua watu, Mwana anatimiza kusudi la Baba kwa kuwakomboa na Roho anawahuisha. Anaokoa, yaani anafanya kila kitu kinachohitajika, mwanzo mpaka mwisho, ili kumhamisha mtu kutoka dhambi na kifo ili aingie kwa maisha ya utukufu. Anapanga, anafanya na anatangaza ukombozi. Anaita, anahesabia haki, anatakasa na anatukuza (Rum 8:30). Kwa ajili ya nani? Wenye dhambi! Maana yake jinsi Mungu anavyowakuta watu: wenye hatia, waovu, bila nguvu, wasioweza kunyanyua hata kidole kimoja kuyatimiza mapenzi ya Mungu ama kuboresha hali zao za kiroho” (J.I. Packer katika kitabu Death of Death in the Death of Christ).

				(3) ”Mimi si mwema wa kutosha”

				Mchungaji Kihanga alitaka kujua hali ya kiroho ya ndugu John. Akauliza: ”Je, uko tayari sasa kusema kwamba wewe ni Mkristo?” John alisita: ”Sijisikii kuwa mwema wa kutosha”. Jibu kama hili linaonesha ya kuwa mtu anafikiri kwamba anahitaji kujifanya kuwa mwema wa kutosha ili awe Mkristo… Inaweza kuonekana kuwa ni aina ya unyenyekevu lakini ni uongo wa Shetani. Ni kukana imani kwamba Yesu atosha. Kamwe utakuwa mwema wa kutosha! Hakuna hata mmoja ambaye amekuwa mwema wa kutosha. Hakika ya wokovu tunaipata kwa kuamini ya kuwa Yesu Kristo ni mwema wa kutosha, na mimi niko ndani yake.

				Wazo kuu hapa ni hili: kupata kuwa Mkristo ni mabadiliko katika uhusiano wetu na Mungu. Tukiiamini kazi ya Yesu ya wokovu na 

				kupumzika kwayo, mara moja inabadilisha hadhi yetu mbele ya Mungu. Tuko ”ndani ya Kristo”. Jambo hili litazungumzwa zaidi mbeleni.

				Swali: Je, wewe unapenda kuieleza Injili kwa njia gani?

				Injili ni habari njema, si ushauri mwema

				Kimsingi Injili si namna ya kuishi. Si kitu ambacho tunafanya sisi, bali kitu ambacho tumefanyiwa na ambacho tunahitaji kukiitikia. Mtheolojia D.A. Carson anasema: 

				”Kwa sababu Injili ni habari, habari njema, inahitaji kutangazwa; ndicho tunachofanya na habari. Kuhubiri, maana yake hasa ni kutangaza habari njema. Kimsingi si kutoa maelekezo ya maadili, wala kusimulia hadithi zinazovutia wala kuratibisha kweli za kitheolojia. Injili si ushauri ama wosia. Ni habari, habari njema, na kwa hiyo inahitaji kutangazwa wazi.”

				Watu wengi wanaamini kwamba maana ya Ukristo ni kujaribu kuwa mtu mwema na kutii maagizo ya Mungu. Bahati mbaya wahubiri wengine wanasisitiza uelewa huo kwa kuhubiri kwao. Wanahimiza watu kuishi kitakatifu bila kujenga ufuasi wao katika zawadi ya wokovu wa Yesu. Hawana Injili safi, bali mtu anabaki kuamini kwamba kuwa Mkristo wa kweli ni juu yake mwenyewe. Ukristo kwake ni kufanya mema ili awe na wokovu badala ya kufanya mema kwa sababu ya kupewa wokovu tayari.

				Injili si sawa na matokeo ya Injili

				(1) Tutofautishe Injili ni nini na Injili inafanya nini

				Injili ni habari njema ya kuwa Mungu ametumpatanisha na nafsi yake. Sijahitaji kufanya kitu mimi ili nimpatanishe. Lakini tunahusika upande wa matokeo ya Injili kwa sababu Injili inaanzisha njia mpya ya kuishi. Vitu hivi viwili, Injili na matendo mema ambayo inazaa, vinahitaji kutofautishwa na kuunganishwa kwa wakati mmoja. Mkazo mmoja wa Martin Luther ulikuwa kwamba ”tumeokolewa kwa imani peke yake lakini si kwa imani inayobaki kuwa peke yake”. Maana yake ni kwamba imani peke yake inaokoa, si matendo yetu, lakini pia kwamba imani ya kweli katika Injili daima itazaa matendo mema. Imani na matendo kamwe visichanganywe, wala visitenganishwe (Efe 2:8–10, Yak 2:14, 17f, 20, 22, 24, 26).

				Kuiamini Injili kutatufanya tujali maskini, wasio na haki, mazingira na uumbaji kwa ujumla. Tutastawisha mambo mema hapa duniani. Lakini mambo haya mema ni matokeo ya kuipokea Injili. Si Injili yenyewe. 

				Kutetea haki na kustawisha amani si kutangaza Injili, ni matokeo yake. Tutofautishe Injili ni nini na Injili inafanya nini. 

				(2) Injili si mradi wa kujiunga nao

				Kwa hiyo tusifikiri kwamba Injili ni mradi wa matengenezo ya dunia hii tu. Injili kimsingi si kitu cha kujiunga nacho (mradi wa ufalme wa Mungu) bali ni kitu cha kupokea (kazi iliyokwisha kufanyika kwa Kristo). Tukielewa hiyo, hatutageuza Injili kuwa namna nyingine ya kuokolewa kwa njia ya matendo. 

				Kwa hiyo Injili inasambazwa kwa kuhubiri na kufundisha. Kufanya mambo mazuri kwa upendo kunaweza kuonesha kwamba kuna Mungu wa upendo, lakini peke yake hayawezi kumsaidia mtu apate ujuzi juu ya Yesu anayemwokoa. 

				(3) Yesu kama mfano kwetu

				Tukieleza matokeo ya Injili tunaweza kumtumia Yesu kama mfano kwetu. Aliosha miguu ya wanafunzi ili tumwige (Yn 13:1–17). Tunaitwa kufuata mfano wake. Tuwe na nia ya kujinyenyekeza sawa na Yesu (Flp 2:5ff), hata kuwa tayari kuubeba msalaba wetu (Lk 14:27). Ni muhimu kufundisha juu ya ufuasi, lakini kuufuata mfano wa Yesu si njia ya kupata wokovu. Njia ya kupata wokovu ni kupokea kwa imani kazi aliyoifanya Yesu kwa ajili yetu. Matendo yetu mema yanaonesha kwamba tuna imani hai ya kutaka kumfuata Yesu (Yak 2:14ff). 

				(4) Kufanya mema – wajibu wa kiuumbaji

				Sisi wanadamu tunaweza kufanya vitu vyema vya aina nyingi kwa sababu sisi ni mawakili wa uumbaji wa Mungu. Upande wa uumbaji na jamii tunaweza kufanya kulingana na mapenzi na haki ya Mungu. Kitheolojia tunauita wajibu huo wajibu wa kiuumbaji. Lakini kutimiza wajibu huo si kuleta ufalme wa Mungu. Wanadamu wote tuna wito huu wa kiuumbaji, tuwe Wakristo tusiwe Wakristo. Ila Mkristo akifanya mema, matendo yake yanamshuhudia Yesu, na hivyo yanaweza kuwa ishara ya Ufalme wa wokovu anaoleta Yesu. 

				Swali: Je, kwa nini ni muhimu kutenganisha Injili yenyewe na matokeo yake? Je, kuna tofauti gani kati ya kujiunga na mradi na kupokea zawadi?

				2. Yesu Kristo kama mshindi na mkombozi

				Utangulizi

				Injili ni juu ya Yesu. Ndiyo, Injili ni Yesu. Kwa hiyo tutazungumzia Yesu kama mfalme, mshindi na mkombozi katika sehemu hii. Ndivyo Neno la Mungu kwa njia ya Roho Mtakatifu anavyomchora mbele ya macho yetu! Lakini kwanza tuzungumzie swali moja la msingi. Je, nyadhifa za Yesu katika sura hii zinaeleweka kiasi gani katika mazingira ya Kiafrika?

				”Kuafrikanisha” Injili

				Kuna sababu ya kujiuliza kama kuna haja na njia ya ”kuafrikanisha” Injili ili ieleweke na kupokelewa katika mazingira ya Kiafrika, bila kuharibu ufunuo wa Biblia juu ya Yesu Kristo. Ni jambo la maana, kwa sababu Injili iliyotoka Yerusalemu zamani, njiani imepakwa rangi za tamaduni mbalimbali, kwa mfano mawazo na falsafa za Kiulaya. Ni jambo ambalo limejadiliwa sana na kujibiwa tofauti na watheolojia, hasa wa Kiafrika. Hatuwezi kulizungumzia sana katika kitabu hiki, lakini ni muhimu kukumbuka kwamba Injili inahitaji kutafsiriwa na kuelezwa kwa namna inayoeleweka katika utamaduni wa mtu anayeisikia. La sivyo, itakuwa kitu kigeni kwake badala ya kuwa kitu cha kwake. Kwa sehemu tatu zinazofuata tutajaribu kufanya hivyo, angalao kidogo.

				Makumbusho ya Wasukuma

				Mfano huu unaweza kusaidia jambo hili: Bujora, eneo la mji wa Mwanza, kuna makumbusho ya Wasukuma. Mle kuna kanisa lililojengwa kwa mfumo wa nyumba ya Wasukuma. Kuna mimbari na vifaa vingine vinavyokumbusha juu ya utamaduni wao. Inavutia pamoja na kuleta swali. Inahubiri kwamba Injili ni kwa Wasukuma. Lakini Mhehe ama Mbena, je, anajisikiaje akiingia hapo? Kwamba Yesu si wa kwake? Au labda inamsaidia na yeye kuelewa ya kuwa Yesu ameingia katika maisha na mazingira yake!

				Swali: Je, umewahi kufikiri juu ya haja ya ”kuafrikanisha” Injili? Unalionaje jambo hili?

				Yesu kama Mshindi

				(1) Mpango wa Mungu wa ushindi

				Njia moja ya kujumlisha historia ya wokovu ni kusema kwamba Mungu alikuja kumweka huru mwanadamu na uumbaji uliotekwa na mwovu. Kwa 

				njia ya Masihi wake analeta utawala mpya kwa uumbaji. Yesu mara nyingi anazungumza juu ya ufalme wa Mungu, na pia juu ya Ufalme wa Mwana wa Adamu, ambaye ni yeye mwenyewe (Mt 9:8,13:41,14:62,16:27,19:28, 25:31+). Ni habari njema ya ushindi na utawala mpya ulioanza kwa kuja kwa Yesu, na utakaokamilika Yesu atakaporudi katika utukufu. Nuru ya ushindi inamulika kama karabai gizani kabla ya kupambazuka. Au kama taa ya sola inayotoa mwanga kabla ya jua kupambazuka, jua ambalo pia linaichaji! 

				(2) Yesu amekuja ashinde uovu

				1 Yoh 3:8 inasema: ”Ibilisi hutenda dhambi tangu mwanzo. Kwa kusudi hili Mwana wa Mungu alidhihirishwa, ili azivunje kazi za Ibilisi.” Yesu alipoponya, kutoa mapepo na kufufua wafu ilikuwa kusaidia wenye shida. Lakini pia ilikuwa alama ya kwamba ufalme wa Mungu umekaribia. Ilionesha jinsi Ufalme utakavyokuwa ukikamilika. Yohana katika maandiko yake anasisitiza mapigano kati ya nuru na giza na kwamba giza haliiwezi nuru (Yn 1:5). Mwishoni Yesu atakuwa mshindi kabisa: 

				”Hapo ndipo mwisho, atakapompa Mungu Baba Ufalme wake; atakapobatilisha utawala wote, na mamlaka yote, na nguvu. Maana sharti amiliki yeye, hata awaweke maadui wake wote chini ya miguu yake. Adui wa mwisho atakayebatilishwa ni mauti” (1 Kor 15:24–26). 

				Kwa kifo na kufufuka kwake Yesu anashinda maadui wote, yaani Shetani, dhambi na kisha mauti. Mtu anayeamini anaingizwa katika ushindi wake.

				3) Shetani amenyang’anywa silaha yake kuu – sheria 

				Ufunuo 12 unaeleza jinsi Ibilisi anavyotupwa chini na kunyang’anywa haki ya kutushtaki. Silaha yake kuu ni kutumia maagizo na sheria ya Mungu atushtaki kama wavunja sheria. Lakini damu ya Mwana-Kondoo imefuta dhambi, kwa hiyo hana silaha hiyo tena. Msalabani Yesu amemnyang’anya nafasi hii.

				Hivyo ufalme wa giza umeingiliwa na Yesu. Amemfunga ”mtu mwenye nguvu”, yaani Shetani, akimnyang’anya silaha zake na kugawanya mateka yake (Mt 12:29, Lk 11:22). Katika ulimwengu huu Shetani bado ana nguvu lakini Yesu ameonesha kwamba anamweza.

				(4) Ushindi unaofichwa

				Jinsi Yesu alivyopata kuwa mshindi

				Neno Ufalme linaleta ladha ya mamlaka na utukufu. Lakini tusisahau jinsi Yesu alivyopata ukuu na ubwana wake (Flp 2:5–11). Ndiye mshindi kwa 

				sababu ni mtumishi aliyeteswa na kufa kwa ajili ya wengi (Mk 10:45, Mt 20:28, Mk 8:31+). Msalaba ni alama ya ushindi wa hekima ya kimungu (1 Kor 1:23f). Nguvu tupu ingeweza kumshinda Shetani, lakini isingeweza kuondoa mashtaka ya sheria. Hapo ilihitajika fidia, mmoja akifa badala yetu tunaostahili kufa. Kwa hiyo kifo cha Yesu msalabani ni ushindi kamili. Yesu akisema ”Nimepewa mamlaka yote mbinguni na duniani” (Mt 28:18), anajitangaza hivyo akiwa na alama za vidonda mikononi na miguuni.

				Theolojia ya msalaba

				Msalaba unaonesha kwamba Mungu yuko upande wetu katika hali zote. Hakuna giza ama tatizo katika maisha yetu ambalo Yesu hajawahi kulishiriki au kulijua. Anaweza kushinda katika haya yote. Lakini mara kwa mara ni kama ushindi umefichwa kwetu, kama ushindi wa Yesu ulivyofichwa katika kifo chake msalabani. Msalaba ulionekana kuwa unyonge wa kushindwa, na kushinda kwa Shetani, lakini Mungu alikuwepo ndani yake. Kwa njia hiyo msalaba ni alama ya ushindi pia. Kuelewa Ukristo na maisha kwa njia hii ya ushindi unaojificha huitwa theolojia ya msalaba. Ni mkazo muhimu kabisa wa theolojia ya Kilutheri. 

				Ufalme unaonekana kwa macho ya kiimani

				Ufalme pia umefichika kwa maana ya kuwa ndani ya wanafunzi wa Yesu (Lk 17:20f). Kwa hiyo mara nyingi Ufalme unaonekana kwa macho ya kiimani tu. Lakini mara kwa mara ishara za Ufalme zinaonekana miujiza ikitokea na karama za Roho zikifanya kazi. Hivyo tunaweza kuonja utangulizi wa ukamilifu wa ufalme wa Mungu hapa duniani. Lakini ishara kubwa zaidi ya uwepo wa Ufalme ni jinsi msamaha unavyoweza kuponya maisha ya mtu na kutengeneza mafarakano na watu wengine (Ling. mchoro wa mifarakano uk. wa 45)

				Tayari lakini bado

				Kwa hiyo Ufalme upo ”tayari lakini bado”. Upo kama utangulizi lakini baadaye utakuja kikamilifu. Ni dhamana ya utimilifu utakaokuja, ni limbuko la kuonesha ya kuwa kutakuwa na mavuno baadaye (–▶ 2 Kor 5:1–4). Ndiyo sababu kwamba bado tunashiriki changamoto za wanadamu wote, hata kama tumeshaingia katika ufalme wa Mungu kwa kumwamini Yesu. Bado tunaishi chini ya ”zamani ya uovu” (Efe 5:16) na tunakutana na ”siku ya uovu” (Efe 6:13). 

				Picha hapa chini inataka kueleza kwamba Yesu amekuja na ufalme wa Mungu tayari, lakini bado tunasubiri ukamilifu wake akirudi. Tunasema 

				kwamba tumepokea wokovu ”tayari lakini bado”. Tunaishi katika ”zamani ya kale” na ”wakati ujao” kwa wakati mmoja (–▶ Efe 1:2+, 1 Tim 6:19+):

				Swali: Je, ni mambo gani yanayokusukuma kubaki kwa Yesu? Kama usipoona mafanikio na ushindi, je, ungemwacha?

				Yesu kama Mkombozi

				(1) Maana ya ukombozi

				Jambo la Mkristo kukombolewa awe huru ni rahisi kuelewa. Kukomboa kitu au deni ni la kawaida katika jamii zetu. Katika baadhi ya mila za Kiafrika kama mwanaume amezaa na mwanamke lakini hajamwoa au kama amezaa na mke wa mtu mwingine kuna jambo la fidia. Endapo baba wa mtoto atahitaji kumchukua yule mtoto atatakiwa kulipa fidia kwa wazazi wa mama wa mtoto. Kwa kufanya hivyo baba anamkomboa mtoto. Ile fidia ndiyo ukombozi wenyewe. Tukisema kwamba Yesu ni Mkombozi wetu, inaleta maana. Amelipa gharama ya ukombozi ili tuwe mali yake.

				(2) Mifano ya ukombozi kutoka Agano la Kale

				Katika AK tunaona jinsi mali iliyowekewa dhamana inavyokombolewa na jinsi wafungwa wanavyolipiwa ili wapate uhuru toka mkataba wao (Kut 21:2ff, Law 25:27ff). Mtu mzembe aliyesababisha kifo cha mnyama kwa mfano, anaweza kujikomboa kwa kulipa fidia.

				(3) Kazi ya Yesu ya ukombozi

				”Kwa maana Mwana wa Adamu naye hakuja kutumikiwa, bali kutumika, na kutoa nafsi yake iwe fidia ya wengi”, Yesu anasema katika Mk 10:45. 

				Fidia ni neno linalomaanisha tendo la kukomboa kitu ama mtu. Petro anajumlisha jinsi tulivyokombolewa: 

				”Nanyi mfahamu kwamba mlikombolewa si kwa vitu viharibikavyo, kwa fedha au dhahabu; mpate kutoka katika mwenendo wenu usiofaa mlioupokea kwa baba zenu; bali kwa damu ya thamani, kama ya mwana-kondoo asiye na ila, asiye na waa, yaani, ya Kristo” (1 Pet 1:18f). 

				Yesu amelipa fidia, amemnunua kila mtu anayemwamini ili awe wake. Ni kama zamani mwenye mtumwa alivyoweza kulipwa ili amwache mtumwa kuwa huru. Mara nyingi ilimfanya mtumwa apende kumsaidia na kumtumikia bwana wake mpya. Si kama mtumwa tena, lakini kama mtu huru (–▶ Kut 21:5f). 

				(4) Luther juu ya ukombozi

				Katika Katekisimo ndogo Luther anaeleza juu ya sehemu ya pili ya ukiri wa imani hivyo: 

				”Yesu Kristo… amenikomboa na kunitoa kutoka katika dhambi zote, mauti na nguvu za Ibilisi; hakunikomboa kwa dhahabu au fedha, ila kwa damu yake takatifu na kwa mateso na kifo chake, bila hatia, kusudi niwe wake, na niishi chini yake katika Ufalme wake na kumtumikia katika haki ya milele bila hatia na heri, kama alivyofufuka kutoka wafu, anaishi na kutawala pasipo mwisho.” 

				(5) Ukombozi wa mwanadamu na wa uumbaji

				Ni muhimu kukumbuka kwamba ukombozi wa Mkristo si jambo la kiroho tu au la binafsi tu. Mtu mzima anakombolewa, mwili, nafsi na roho. Katika Rum 8:19–25 tunaelezwa jinsi uumbaji mzima ulivyofungwa chini ya uharibifu kwa sababu ya mwanadamu. Wanadamu na uumbaji utakombolewa kwa njia ya kazi ya Yesu Kristo. Tena ukombozi wa wana wa Mungu utaleta uhuru kwa ulimwengu, kwa kosmosi nzima. 

				Swali: Je, jambo la wokovu ni kitu kinachohusu roho ya mtu ama ni kitu kinachohusu mwili?

				(6) Ukombozi wa mambo ya kijamii

				Ukombozi unagusa maisha mazima na ulimwengu mzima. Roho Mtakatifu anahusika na marejesho ya uumbaji wa Mungu. Kwa hiyo tunahitaji kutambua kwamba ukombozi wa Yesu unahusu pia hali ya maskini, wanaokandamizwa na wanaoonewa kimya kimya leo. Hali zao pia ni matokeo ya dhambi ambayo Yesu aliibeba. Kwa hiyo ni sehemu ya wajibu 

			

		

		
			[image: ]
		

	
		
			
				54

			

		

		
			
				2 | Ujumbe wa Roho – Injili ya Yesu Kristo 

			

		

		
			
				wa kanisa la Kristo kuwaita na kuwawezesha washarika wake kushiriki katika kujenga jamii yenye haki bila hali zinazochukiza, na kuwasaidia wahitaji. Haki ya watoto, haja ya wanaokosa ajira, nafasi ya wanawake, nafasi ya wasio na sauti ama uwezo kiuchumi, yote ni mambo ambayo Injili ina la kusema juu yake. Tukisherekea ufufuo wa Yesu na kuamini urejesho wa yote wakati Yesu atakaporudi, tunapaswa kuonesha tunu za Ufalme wake leo. Maana yake si kwamba kanisa linaweza kuchagua kuunga mkono chama fulani cha kisiasa, lakini linahitaji kuwa na neno la kiunabii juu ya mambo yasiyo sawa katika jamii.

				3. Yesu Kristo kama mpatanishi na sadaka

				Utangulizi

				Jambo la ndani la wokovu linahusu upatanisho na sadaka. Katika sehemu ya tatu tutazungumzia Yesu kama Mpatanishi na sadaka, tukifafanua hasa 2 Kor 5 na aina za sadaka katika Agano la Kale na imani za kiasili. 

				Yesu kama mpatanishi 

				(1) Maana ya kupatanisha

				Umuhimu wa kupatanisha na kupatanishwa si vigumu kuelewa, maana ni jambo linalohusu mahusiano ya kila siku. Tunapofarakana na mwenzi, ndugu, marafiki au wajoli wa kazi, kuna haja ya kupatanishwa ili hali irudi katika amani na ushirikiano wa awali.

				(2) Theolojia juu ya upatanisho

				Kazi ya Yesu msalabani mara nyingi inajumlishwa kwa neno upatanisho. Watheolojia wa karne zote wamejaribu kuelewa maana yake na wana mitazamo mingi. Fundisho la upatanisho halijathibitishwa katika matamko rasmi ya Kanisa. Hii ni tofauti kulinganishwa na jambo la Utatu au Yesu kuwa mwanadamu na Mungu wakati mmoja. Upatanisho unahitaji kuelezwa kwa upya kwa kila wakati na kila mazingira ili wapokeaji waweze kuelewa. Tukijaribu kufanya hivyo kuna mambo ya msingi juu ya upatanisho ambayo tunahitaji kuyaelewa na kuyafundisha. 

				(3) Nani anahitaji kupatanishwa – mwanadamu ama Mungu?

				Shida ambayo Yesu anaitatua kwa kifo chake, ni mfarakano kati ya Mungu na mwanadamu. Ni wazi kwamba kuna kikwazo upande wa mwanadamu, lakini upande wa Mungu, je? Je, wote wawili wanahitaji kupatanishwa? 

				Kitheolojia tunauliza hivyo: Je, Mungu ni mtenda ama mtendewa katika upatanisho? Au ni vyote viwili?

				Biblia inasema kwamba dhambi na uasi wa mwanadamu vimesababisha uadui kati ya Mungu na mwanadamu (Rum 8:7, Kol 2:14). Kwa hiyo mwanadamu anamtazama Mungu kwa mashaka, hasira au hofu. Kuna haja ya badiliko katika fikra za mwanadamu. Sehemu hii ya upatanisho watheolojia wengi wanakubaliana.

				Lakini upande wa Mungu, je? Kuna kizuizi upande wa Mungu? Je, ana neno juu ya mwanadamu? Je, anamkasirikia? Katika historia ya kanisa watheolojia wamefikiri tofauti juu ya jambo hili. Wengine wanaona kwamba Mungu hawezi kukasirika au kuwa kinyume cha mwanadamu, maana yeye ni upendo. Anaweza kukasirikia dhambi, lakini hamchukii mwanadamu kamwe. Lakini tukiangalia vipengele muhimu juu ya upatanisho kuna haja ya kuchunguza jambo hili zaidi.

				(4) Kipengele kikuu juu ya upatanisho – 2 Kor 5:18–21

				Katika Biblia ni mtume Paulo ndiye anayeelezea wokovu kama jambo la upatanisho. Kifungu kikuu juu ya upatanisho ni 2 Kor 5:18–21:

				”(18)Lakini vyote pia vyatokana na Mungu, aliyetupatanisha sisi na nafsi yake kwa Kristo, naye alitupa huduma ya upatanisho; (19)yaani, Mungu alikuwa ndani ya Kristo, akiupatanisha ulimwengu na nafsi yake, asiwahesabie makosa yao; naye ametia ndani yetu neno la upatanisho. (20) Basi tu wajumbe kwa ajili ya Kristo, kana kwamba Mungu anasihi kwa vinywa vyetu; twawaomba ninyi kwa ajili ya Kristo mpatanishwe na Mungu. (21)Yeye asiyejua dhambi alimfanya kuwa dhambi kwa ajili yetu, ili sisi tupate kuwa haki ya Mungu katika Yeye.”

				(5) Namna ya kuelewa 2 Kor 5

				Maana ya kutokuhesabiwa makosa

				Katika ms 19 tunasoma ya kuwa Mungu alipatanisha kwa sababu alitaka upatanisho ili ”asiwahesabie makosa yao” wanadamu.. Maana yake si kwamba Mungu anapuuza dhambi, yaani kuacha kuiitilia maanani. La, anajali kabisa dhambi kuwa ni uasi na uharibifu na bila upatanisho itabidi kutoa adhabu. Lakini anashughulikia dhambi kwa njia ya ajabu kabisa. Kwa upendo wake Mungu anataka kumwepusha mwanadamu asipate adhabu ya mshahara wa dhambi, yaani hukumu na mauti (Rum 6:23, Ebr 9:27f). Kwa hiyo anaiondoa dhambi kwa kuiweka juu ya Kristo. ”Alimfanya kuwa dhambi kwa ajili yetu” (1 Kor 5:21). Kwa sababu hii anaweza kutomhesabia mwanadamu makosa (dhambi).

				Mfarakano unagusa pande zote

				”Dhambi” ni jambo baya. Hujumlisha uasi na uovu wa mwanadamu. Utakatifu wa Mungu ni dhidi ya dhambi ili isiwepo kabisa. Hivyo ni lazima kuna ghadhabu (hasira) ya Mungu. Kufanya dhambi ni kumfanyia Mungu kitu kibaya. Kwa hiyo mfarakano kati ya Mungu na mwanadamu lazima unagusa pande zote. Vizuizi viko viwili: kuna dhambi inayokaa ndani ya mwanadamu, na kuna itikio la Mungu juu ya dhambi (Rum 1:18, Efe 5:6). 

				Upendo wa Mungu unadumu wakati wote

				Katika kazi ya upatanisho Mungu ni mtenda na mtendewa wakati mmoja. Mungu anachukua hatua ya kwanza. Anataka kuondoa uadui kwa sababu ya upendo wake. ”Bali Mungu aonesha pendo lake yeye mwenyewe kwetu sisi, kwa kuwa Kristo alikufa kwa ajili yetu, tulipokuwa tungali wenye dhambi (Rum 5:8)”. Upendo wa Mungu haujakatika – unaendelea wakati wote. Kwa sababu ya kutupenda anaingilia kati na kuchukua hukumu yeye mwenywe badala yetu, kwa njia ya Kristo. 

				Swali: Mungu ni mtenda na mtendewa kwa wakati mmoja. Je, ungeelezaje maana yake?

				Mungu anamwadhibu Mwana wake?

				Tunaweza kujiuliza, je, Mungu ni mkatili kiasi cha kumwadhibu Mwana wake Yesu? Lakini tunasoma ”Mungu alikuwa ndani ya Kristo” (2 Kor 5:19). Maana yake Mungu hakumtumia Yesu kama chombo chake, bali Mungu wa Utatu alikuwemo mwenyewe. Alihusika na kutenda mwenyewe kama mtenda. Lakini pia alikuwa mtendewa ”akiupatanisha ulimwengu na nafsi yake”. Kwa njia hii aliondoa mfarakano kati ya Yeye na mwanadamu.

				Upatanisho wa mambo yote

				Kwa ”kupatanisha ulimwengu na nafsi yake”, Mungu ameondoa si kile kilichozuia wokovu wa mtu binafsi tu, bali pia kile kinachozuia kupona kwa ulimwengu mzima. Kwa Kiyunani nano ”kosmosi” linatumika: ”Mungu alikuwa ndani ya Kristo akiipatanisha ‘kosmosi’ naye” (2 Kor 5:18), au ”kwa yeye (Yesu) kuvipatanisha vitu vyote na nafsi yake”. Kurejeshwa kwa uumbaji mzima kumeanza. Yale mapya yako njiani, ”ya kale yamepita tazama! Yamekuwa mapya (2 Kor 5:17)”.

				Swali: Je, tendo lipi ni kubwa zaidi? Kumpatanisha mwanadamu Binafsi, ama kupatanisha kosmosi yote?

				(6) Upendo na Utakatifu vinakutana msalabani

				Jinsi Mungu anavyopatanisha kwa njia ya kuwa mtenda pamoja na mtendewa, inaonesha vitu viwili kwa wakati mmoja. Msalabani tunaona Utakatifu wa Mungu lakini pia Upendo wake. Mungu ni Mtakatifu na kwa hiyo anadai mwenye dhambi afe. Mungu anapenda na kwa hiyo anatengeneza upatanisho akichukua hukumu hiyo juu yake mwenyewe. Upendo wake na adhabu yake vinakuwepo sambamba. Baba wa Kanisa Agostino alisema hivi karne ya tano: ”Hivyo Mungu ameufanya mwujiza wa kimungu wa kutuchukia na hata hivyo kutupenda kwa wakati mmoja”.

				Yesu kama sadaka

				(1) Aina za sadaka katika imani za Kiafrika

				Kuna aina kadhaa za sadaka katika dini za asili za Kiafrika: 

				Sadaka za ushirika. Vyakula na vinywaji vinatolewa ili kuiheshimu miungu ama mababu. Ni namna ya kusherekea kitu, kukumbusha matukio muhimu na kuwaita mababu wasaidie familia.

				Sadaka za shukrani. Ni sadaka inayotolewa kwa miungu kama shukrani ya mafanikio au baraka ya aina fulani. 

				Sadaka za kusuluhisha (kupatanisha). Zinatolewa ili hatari na madhara yaliyotokea yaondolewe, mara nyingi kwa njia ya kuchinja mnyama fulani. Kwa makabila mengine mababu wana nafasi kushirikisha mizimu sadaka. Hata wanadamu walitolewa na jambo hili lipo mpaka leo katika makabila mengine, hata Tanzania. 

				Sadaka za kutuliza na kuridhisha. Zinatolewa ili hasira ya mizimu au miungu iondolewe. Dhabihu za kuchinja na kumwaga damu zinaingia hapa.

				Sadaka za badala. Zinatolewa wakati mtu anafikiriwa kuwa chini ya hasira ya miungu ama pepo wabaya, hali ambayo inaweza kusababisha kifo chake. Mara nyingi kondoo anatumika kama mbadala wa mwanadamu. Hatia ya mkosefu inahamishiwa kwa mnyama. 

				(2) Sadaka katika Agano la Kale

				Sadaka katika AK zinafanana na sadaka za imani za Kiafrika. Kuna sadaka za zawadi na shukrani (Kut 2:1ff, Law 6:14ff, Hes 15:5) na za ushirika pia (Law 3, 7:11–38). Kuna sadaka za kusuluhisha (Law 1–7), yaani za kuteketeza (kuchomwa), za dhambi na za hatia. Hapa hatuwezi kuingia sana katika aina za sadaka za AK. Lakini ni muhimu kufahamu kwamba 

				kuna tofauti moja kubwa. Katika dini nyingi ni hofu juu ya hasira ya Mungu inayoendesha taratibu za sadaka. Ni lazima kumtuliza maana hujui atakachokufanyia. Imani za Kiafrika zina jambo hili lakini sadaka zinatolewa zaidi kwa mizimu au mababu. Mungu mkuu yuko mbali zaidi.

				Katika AK pia sadaka zinatuliza hasira ya Mungu. Lakini tofauti ni kwamba katika AK ni Mungu ambaye kwa upendo wake anataka kusaidia. Anaweka taratibu za sadaka ili watu wake waondolewe adhabu ya dhambi. Sadaka za AK zinaonesha pia upendo wa Mungu. 

				(3) Utimilifu wa sadaka mbalimbali katika Kristo

				Kuna jumla ya sadaka tano katika Agano la Kale ambazo Yesu anazitimiza kutokana na Agano Jipya. Picha hii inaeleza. Juu kuna taratibu za Agano la Kale (AK) na vyumba vya chini vinaonesha jinsi Yesu anavyotimiza sadaka za AK na kuchukua nafasi zake:

				Sadaka za upatanisho

				Sadaka ya kuteketeaAgano la Kale: Sadaka ya kuteketea inakaza jambo la kuwa mbadala katika upatanisho. Mnyama bila hatia anakufa badala ya mtu mwenye hatia. Dhambi inahamishwa kutoka kwa mwanadamu kwenda kwa mnyama wa sadaka. Mnyama anabeba adhabu ya Mungu. Mtu anakuwa huru kutoka hasira ya Mungu.

				Agano Jipya: Yesu alipata kuwa sadaka yetu ya kuteketea kwa njia ya kifo chake badala yetu. Mungu ”alimfanya dhambi” kwa ajili yetu (2 Kor 5:21). ”Tazama, Mwana-kondoo wa Mungu aichukuaye dhambi ya ulimwengu!” (Yn 1:29). Yesu alipata kuwa kondoo anayetolewa dhabihu badala yetu. Hata kondoo wa Pasaka wa Wayahudi anatukumbusha juu ya kifo cha Yesu cha kimbadala (Kut 12:21ff).

				Sadaka ya dhambiAK: Sadaka ya dhambi (ya kutakasa) inakaza jambo la utakaso katika upatanisho. Dhambi inamchafua mwanadamu, hivyo anahitaji kusafishwa ili aweze kusimama mbele ya Mungu Mtakatifu.AJ:Yesu Kristo alipata kuwa sadaka yetu ya dhambi na kwa njia ya damu yake tunasafishwa na kusamehewa dhambi (Mt 26:28, 1 Yoh 1:7f, 1 Pet 1:2, Ebr 9:14, 10:19ff, Ufu 7:14). Anatukomboa ”kwa damu ya thamani, kama ya mwana-kondoo asiye na ila, asiye na waa, yaani, ya Kristo” (1 Pet 1:18f).

				Sadaka ya hatiaAK: Sadaka ya hatia inakaza jambo la kurejesha katika upatanisho. Kuwa na dhambi ni kuwa na hatia mbele ya Mungu, lakini pia mbele ya wanadamu uliowakosea. Mungu na jirani, lazima wote warejeshewe. Mungu kwa njia ya sadaka ya hatia, na mtu kwa njia ya kurudishiwa alichonyang’anywa (Law 3:1ff, Lk 19:1ff). Dhambi ina madhara ya kiroho na ya kijamii!AJ: Yesu Kristo alipata kuwa sadaka yetu ya hatia. Alitusamehe makosa yetu na kufuta ile hati iliyotushtaki (Kol 2:14). Hatia yetu ya kiroho imefutwa, lakini jirani yetu anahitaji kurejeshwa (Mt 25:23f).

				Sadaka ya zawadi

				AK: Sadaka za zawadi ilikuwa kama shukrani na kujitoa kwa Mungu kwa sababu ya upatanisho na baraka alizowapa watoaji sadaka (Law 2:1ff, 6:14ff). Mara nyingi zilitolewa pamoja na sadaka za upatanisho (Hes 15:5). AJ: Katika AJ tunahimizwa kutoa dhabihu ya kiroho kwa Mungu, kwa kutoa maisha yetu (Rum 12:1). Dhambi zinazotusumbua zinahitaji kuachwa. Tunaalikwa kuweka matendo, fikra na hisia 

				za ndani mbele ya Mungu. Lakini pia kumsifu, kutenda mema na kushirikiana, yaani kusaidia, ni sadaka zinazompendeza Mungu (–▶ Ebr 13:15f). 

				Sadaka ya ushirika

				AK: Sadaka za shukrani (Law 3, 7:11ff) ni aina ya mlo wa ushirika, ambapo mtoaji na Mungu wanakutana katika hali ya amani na umoja.AJ: Katika AJ Yesu amechukua nafasi ya sadaka za ushirika. Kwa hiyo Chakula cha Bwana kimekuwa mlo wa ushirika. Tunaunganika katika furaha mbele ya Mungu tukikumbuka sadaka ya Yesu Kristo kwa ajili yetu (1 Kor 11:15–29).

				Swali: Mtu fulani alisema kwamba jambo la Yesu kuwa sadaka yetu ndilo kiini cha Habari njema. Je, unaafiki hoja yake ama la? Kwa nini?

				4. Yesu Kristo kama Mganga, Babu, Mfalme na Ndugu

				Utangulizi

				Katika sehemu hii tutaangalia ”madaraja” kadhaa kati ya imani za asili na mafundisho ya Biblia juu ya Yesu Kristo. Tumeshagusa mambo ya sadaka na upatanisho. Katika sura hii tutamwangalia Yesu kama mganga, babu, chifu na ndugu. Roho Mtakatifu anaweza kutumia mambo haya akiita watu kwa Yesu.

				Yesu kama mganga

				(1) Imani juu ya uhai na waganga

				Jambo la uhai liko katikati ya imani za Kiafrika. Uhai ni kitu cha kila kiumbe hai, yaani kitu cha binafsi. Lakini pia ni kitu cha pamoja, kwa sababu kila kiumbe kinapokea uhai kutoka chemchemi ya uhai wa vyote. Ikiwa nguvu hii ya uhai inayumba au kuathirika na msaada wa mababu hauonekani, madhara mbalimbali yatatokea, kimwili na kiroho. Hapo imani ni kwamba waganga waweza kugundua sababu ya madhara na kutafuta jawabu la ugonjwa ama vurugu. Wengine hufanya kwa kutoa shauri, wengine kwa tiba na wengine kwa kuongoza ibada za kimila.

				(2) Yesu kama mleta uhai, mganga na mponyaji

				Biblia haimwiti Yesu Mganga, lakini inasimulia jinsi Yesu anavyoponya kimwili, kinafsi na kiroho. Anaweza pia kuponya mahusiano na wengine. Ataponya mataifa yote, tena uumbaji mzima (Ufu 22:2f). Yesu ni mleta uhai kwa mtu, jamii na ulimwengu. Anasema katika Yn 10:10: ”Mimi nalikuja ili wawe na uzima, kisha wawe nao tele.” Kwa hiyo ni vema kumwita Yesu Mganga (–▶ Lk 5:31). 

				Kwa njia ya harakati ya Kikarismatiki (yaani ya Roho Mtakatifu), na mikazo ya wahubiri wa hadhara na intaneti, jambo la kuponya kimwili limesisitizwa kwa nguvu. Ni jambo jema, lakini mara nyingine huduma hii imepewa fokasi kupita kiasi, na kusababisha Injili yenyewe kuwekwa pembeni. Hii inaweza kutokea katika makanisa mengine ya asili ya Kiafrika (Kiing. African Initiated Churches) au ya kikarismatiki. 

				Kwa wanaotoka katika mazingira ya kutegemea waganga wa kiasili, kumwita Yesu Mganga mkuu na mtoa uhai kunaweza kuleta maana. Lakini hatuwezi kusema ya kuwa Yesu ni kama mganga wa kienyeji. Itapunguza hadhi yake, badala ya kuieleza. Yesu ni wa pekee na anamzidi sana mganga wa kienyeji. 

				(3) Mchanganyiko wa dini

				Hakika kuna changamoto leo kwa kanisa la Afrika ya kuchanganya dini (Kiing. Syncretism). Mtu anaweza kuvaa msalaba kifuani, lakini chini ya nguo amevaa hirizi. Jawabu lake, zaidi ya kulaumu mchanganyiko huo, ni kufundisha juu ya Yesu kama Mponyaji na kuwaombea wenye shida. Mwenye ulinzi wa Yesu hahitaji hirizi. Tukumbuke kwamba matibabu ya hospitali ni sehemu ya uponyaji wa Mungu. Hata chanjo zinazotolewa hospitali ni kinga ya magonjwa mbalimbali hata kama maombi kwa Mganga Mkuu Yesu Kristo yanahitajika daima. 

				(4) Mganga wa Afrika pia

				Kwa sababu wokovu na uponyaji wa Yesu unahusu mtu mzima na vitu vyote, kuna haja ya kutokusahau historia na hali ya Afrika upande wa magonjwa na mateso yake. Magonjwa kama malaria, surua na UKIMWI yametesa bara la Afrika zaidi. Ni jambo la kanisa la Kristo kuhusika na hali hii na sababu zake za kiuchumi, kiafya na kimaadili. Tukumbuke pia kwamba kumwamini na kumwomba Yesu uponyaji wa binafsi hakugongani na kazi ya kutetea na kuleta haki, tiba au uchumi usiolemea kwa nchi maskini.

				Swali: Je, kumwita Yesu Mganga Mkuu kuna maana gani?

				Yesu kama babu

				(1) Imani juu ya mababu

				Katika imani za Kiafrika mababu ni muhimu. Wazee waliokufa bado wangali hai. Ni wafu wanaoishi mahali na wanategemewa kuwa msaada wa walio hai, hasa wale waliokuwa watu wema ama viongozi wa familia. Wanaaminiwa kutunza mambo ya jamii, kwa mfano dini, maadili na desturi. Uhusiano na mababu unahitaji kutunzwa vizuri, ili madhara yasitokee, kama magonjwa, ukame, mafarakano n.k. Imani hizi zinafanana kwa makabila mengi, pamoja na kuwepo kwa tofauti ndogondogo, kwa mfano mababu wana utu gani, wana nafasi gani na wanatakiwa kuabudiwa ama kuheshimiwa tu?

				(2) Nafasi za mababu na sifa za Yesu

				Watheolojia wanataja mambo kadhaa ambayo ukiyaangalia utaona kwamba Yesu anazo sifa chanya za mababu. 

				Kuwa mpatanishi: Mababu wanaweza kupatanisha kati ya wanadamu kwa upande mmoja na miungu au nguvu za kiroho kwa upande wa pili. 

				Kuwa mwanzilishi wa ushirika (au ukoo) mpya: Sifa ya babu ni kuwa mwanzilishi wa ukoo, na Yesu ndivyo alivyo. Yeye si wa ukoo fulani tu, lakini wa familia ya Mungu na taifa la Mungu lenye watu wa aina zote. ”Lakini nyinyi ni ukoo mteule, makuhani wa Mfalme, taifa takatifu; watu wake Mungu mwenyewe (1 Pet 2:9 BHN)”. Ni familia inayozidi koo zote na inaunganisha badala ya kutenganisha au kubagua. Kristo anashirikisha kanisa lake ukoo wake mpya. Hata jina lake wanatambulishwa kwalo, akiwaita ”wa-Kristo”. Ndio utambulisho wa heshima tunaopata kutoka kwa mwanzilishi wetu. 

				Kuwa mlinzi wa familia: Babu anatumainiwa kulinda ukoo wake, na hata kuuombea ukoo. Tumeshaona kwamba Yesu Kristo ni mshindi na mkombozi. Hivyo, hata kama Yesu hajaonekana kwa macho, yupo kwelikweli kwa sababu amefufuka yu hai na anaishi kweli. Anashiriki maisha yetu na anatulinda kweli: ”Hawatapotea kamwe; wala hakuna mtu atakayewapokonya katika mkono wangu (Yn 10:28). Tena anatuombea daima (Ebr 7:25). Kwa hiyo Yesu ni Babu zaidi ya Mababu, ndiye Babu pekee.

				(3) Imani katika mababu ni aina ya nuru

				Labda tungeweza kusema ya kuwa imani katika mababu ni aina ya nuru au ujuzi wa awali ambao unaweza kusaidia Waafrika kuelewa maana ya Yesu 

				kwao. Ingelingana kidogo na jinsi Mungu alivyosema kwa njia ya manabii katika Agano la Kale (Ebr 1:1f). Roho Mtakatifu akiwaita watu, anaweza kutumia imani ya awali ili kuwasaidia kuelewa maana ya kazi ya Yesu. Je, hii isingekuwa namna ya kuheshimu imani za asili na ndugu waliowahi kufa, bila kupoteza upekee wa ufunuo wa Yesu? Kwa njia hii Mungu alisema na Waafrika kabla ya Ukristo. Maana kwa vyo vyote Waafrika walimwamini Mungu mapema ingawa si katika Yesu Kristo. Kwa hiyo nuru waliyokuwa nayo kuhusu Mungu ni mwanzo mzuri wa kuwaleta watu kwa Yesu. Linganisha Paulo alivyofanya Athene (Mdo 17:16ff).

				(4) Shida za kumlinganisha Yesu na mababu

				Lakini, je, tunaweza kumfananisha Yesu na mababu kweli? Pia kuna mambo hasi matatu ukimlinganisha Yesu na mababu.

				Mababu sio wema moja kwa moja. Kuna mashaka juu ya maadili ya wengine, labda wote. Upande wa Yesu hakuna shaka. 

				Babu ni babu wa ukoo mmoja tu, si wa koo zote. Huwezi kuwa wa Yesu na kumwambia mtu mwingine ”wewe si wa ukoo wangu”.

				Kuna maswali ya kitheolojia. Yesu ni wa pekee. Yesu hajaumbwa, ni Mwumba wa mababu. Kumbukumbu ya mababu hufifia na wanasahaulika, wakati Yesu ni Mungu wa milele. Mababu wamekufa na kuzikwa lakini Yesu yu hai, yupo sasa. Yesu ni Mwokozi na Mpatanishi kati ya Mungu na jamii ya Kiafrika na dunia nzima. Amekamilisha matumaini yote ambayo Mwafrika alikuwa ameyaweka kwa mababu. Amekuwa mtendaji mkuu badala ya mababu. Kama ukimwona Yesu kuwa babu kama mababu wengine, au hata babu mkuu miongoni mwa mababu, je, hii si kumshusha Yesu na kuchanganya imani tofauti?

				Kisichowezekana kabisa kwa Wakristo ni kukubali kuabudu mababu au miungu. Bila shaka ni jambo hili lililowafanya wengi (kuanzia wamisionari wengi) kusema kwamba imani za kiasili ni jambo la kiShetani na kiuchawi tu. Ni kinyume cha Yesu Kristo ambaye peke yake anastahili kuabudiwa. Ameshamaliza matatizo yote ambayo imani za Kiafrika zinataka kuyakabili. 

				Inaonekana kwamba imani za kiasili ziliwafanya Waafrika wawe watii na wanyenyekevu kwa mababu. Kama wangehamishia huo utii, uaminifu na unyenyekevu kwa Yesu wanapoongoka, ingeleta maana kwa imani na maisha yao ya Kikristo.

				Swali: Je, kuna namna gani ya kumfananisha Yesu na mababu inayoleta maana?

				Yesu kama kiongozi na mfalme

				(1) Nafasi ya mfalme katika mapokeo na jamii

				Katika mapokeo ya Kibantu mfalme, na pia chifu, ni mtu muhimu sana. Mara nyingi alikuwa mtawala wa watu na vitu, mmiliki wa ardhi yote, mkuu wa ukoo au hata kiongozi wa kabila lote na pia kiongozi wa dini kama kuhani. Kwa wengine alikuwa mfalme wa eneo kubwa kidogo. Ni mtu unayeweza kuona fahari juu yake. Sifa hizi za mfalme wa Kiafrika zinamwangukia Yesu kama Mfalme wetu. Yesu anaweza kufananishwa na kiongozi, mfalme na chifu.

				Kwa hiyo kumwita Yesu Mfalme ama Mfalme wa Wafalme (Ufu 17:14, 19:16) inaleta maana katika mazingira ya Kiafrika. Yesu ni kiongozi wa ukoo mpya ambao ni jumuiya ya Wakristo. Ndiye kichwa cha kanisa lake (Kol 1:18+). Tena ni kuhani wetu mkuu (Ebr 7:26–28, 10:21).

				(2) Yesu ni Mfalme wa Wafalme

				Ufalme wa Mungu, au Ufalme wa Kristo, maana yake ni utawala wa Mungu. Ndani yake wema wake na mapenzi yake yanatimizwa kama tunavyoomba katika Sala ya Bwana. Yesu alihubiri habari njema ya Mungu akisema: ”Wakati umetimia, na ufalme wa Mungu umekaribia; tubuni, na kuiamini Injili” (Mk 1:14f). Ufalme wa Mungu u karibu kwa sababu mfalme wake Yesu yu karibu. Ni ”MFALME WA WAFALME, NA BWANA WA MABWANA” (Ufu 19:16).

				Alipotembea duniani alionesha jinsi Ufalme wake ulivyo: ”Vipofu wanapata kuona, viwete wanakwenda, wenye ukoma wanatakaswa, viziwi wanasikia, wafu wanafufuliwa, na maskini wanahubiriwa Habari njema” (Mt 11:5). Pia ulionekana alipowaponya wenye pepo wachafu (k.m. Lk 8:36).

				(3) Jinsi ya kuingia katika Ufalme 

				Yesu anakaribisha wote kuingia katika ufalme wa Mungu. Lakini unaingiaje? Neno linafundisha kwamba njia ya kuingia katika Ufalme ni kutubu na kuiamini Injili, maana yake Habari njema. Mtu anasamehewa dhambi na hivyo anapokelewa kwenye Ufalme. Kwa hiyo njia kuu ya kukua kwa ufalme wa Mungu ni watu wakimpokea mfalme Yesu na wokovu wake. Kwa njia hii ufalme wa Mungu unakua hapa duniani. 

				(4) Shida za kumlinganisha Yesu na mfalme wa kidunia

				Mpaka hapa inaeleweka kumwita Yesu mfalme na hata chifu. Shida bila shaka ni kwamba wafalme wengine, labda wengi, wanajivuni, wanachukua mahali pa kwanza, wanakusanya mali na sifa kwa ajili yao wenyewe, wala 

				hawana moyo wa kutumikia wengine. Yesu ni tofauti kabisa. Anatawala kutoka chini. Kitakacholinda picha ya Yesu kama mfalme hapa ni kusema ya kuwa Yesu ni kiongozi na mfalme mzuri wa kutumikia, si wa namna ile ya wafalme au machifu wa kawaida wa kibinadamu (Mk 10:45).

				(5) Kristo anayeteseka

				Picha ya mfalme, mshindi na chifu inaleta ladha ya ukuu wa Yesu, uungu wake, uwezo wake na ushindi wake. Ni mtazamo wa kibiblia. Lakini Ukristo si masimulizi juu ya mafanikio na kushinda kwa wazi tu. Tunahitaji kukumbuka jinsi Yesu alivyopata ushindi na kukwezwa juu. Alikubali kushuka, kujitoa, kuteseka na kufa kwa ajili yetu kwa kujishusha (Flp 2:5–11). Alipata cheo chake cha kuwa Bwana kwa kukubali kuwa Mwokozi wetu kama picha hapa pembeni inavyotaka kuonesha:

				Swali: Je, kumwita Yesu mfalme kuna maana gani kwa Mkristo?

				Yesu kama ndugu yetu

				Tunamhitaji Kristo anayetutambua, anayesikia hisia zetu. Kristo aliyechukua mwili na kuwa mmoja wetu. Kwa maana hii Yesu ni ndugu yetu, ni kaka yetu. Anashiriki nasi na kubeba mizigo yetu. Anawaonesha uzalendo na kuwatetea watu wasio na sauti, wanyonge, maskini, wanaokandamizwa na kunyanyaswa. Ni mtetezi wa watu wote wa mahali pote. Lakini katika kitabu hiki labda ni vema pia kumtaja Yesu katika mazingira mbalimbali ya Waafrika akishiriki historia yao. Alikuwepo katika mateso, dhiki na uovu walivyofanyiwa, kwa mfano utumwa, kunyonywa kiuchumi na kusahauliwa. Kwa maana hii Yesu yuko upande wa Waafrika kama ndugu yao, akiwapa haki, fahari na nafasi katika ufalme wa Mungu kama ilivyo kwa mataifa mengine.

				Jumlisho la Injili – Yesu ni Bwana na Mwokozi

				Petro anamwita Yesu ”Bwana na Mwokozi” mara nne katika barua yake ya pili (1:11, 2:20, 3:2, 3:18). Sifa za Yesu zinajumlishwa vizuri kwa kumkiri kama Bwana na Mwokozi. Ndani yake kuna Injili nzima ambayo tumeiangalia. Ni Mwokozi wa ulimwengu (Yn 4:42, 1 Yoh 4:14) na Bwana wa ulimwengu (Flp 2:10–11). Ni Mwokozi wangu (Lk 1:47) na Bwana wangu (Lk 1:43, Yn 20:28). Ni Mfalme wa Wafalme na ni Mfalme wangu. Hii ni habari njema kamili. 

				5. Injili isiyo ijili – Fundisho la imani

				Utangulizi

				Sehemu ya tano ni ndefu. Ni kwa sababu siku hizi kuna mafundisho fulani yaliyoenea kama wimbi, si barani Afrika tu, bali katika ulimwengu mzima. Yamepewa majina mbalimbali, lakini katika kitabu hiki tutayaita Fundisho la Imani. Ni ujumbe unaovutia na kuenea, si Afrika tu, bali katika ulimwengu mzima. Fundisho hilo linaleta changamoto nzuri kwa upande mmoja, lakini pia kuna hatari kwamba haliwi Injili inayoweka watu huru. Kwa hiyo tutaeleza na kuuliza maswali juu ya jambo hili. 

				Fundisho la imani ni nini?

				(1) Kwa nini linaitwa Fundisho la imani?

				Fundisho la imani linaitwa kwa majina mengi, kwa mfano Injili ya imani, theolojia ya mafanikio, Injili ya utajirisho au Injili ya afya na utajiri. Wahubiri wake wanapendelea kuiita harakati ya imani (Kiing. faith movement) kwa sababu fundisho la imani ni la msingi katika mafundisho haya. Kwa hiyo labda ni sawa kuiita Fundisho la imani. Ni mafundisho yanayokaza kwamba kufanikiwa kiuchumi na kuwa mzima kiafya daima ni mapenzi ya Mungu. Mwanadamu akimwamini Mungu na kuomba kwa njia sahihi, Mungu atampatia usalama na utajiri. Biblia inakuwa kama mkataba kati ya Mungu na mwanadamu.

				Kuna haja ya kutathmini mafundisho haya kwa sababu yanaweza kuficha Injili ya kweli. Hii haina maana kwamba wenye mwelekeo huu hawana faida. Mungu anayetutumia sisi sote katika udhaifu wetu, anaweza pia kutumia sharika, wahubiri na Wakristo wenye mkazo huu kwa kubariki wengine. Lakini kama mkazo huu wa imani unazidishwa kuna shida. Kwa hiyo tunahitaji kuuchunguza kwa nia njema.

				(2) Uenezaji

				Chanzo cha mafundisho haya ni Marekani lakini kwa kupitia wahubiri wa nchi mbalimbali na intaneti yameenea katika ulimwengu mzima. Katika Bara la Afrika habari hii ilipata nguvu mapema katika nchi ya Nigeria. Tanzania ikaanza kuenea mnamo mwaka 2000. Makanisa yanayoitwa kwa maneno kama baraka, Ufalme, ya kimataifa, ushindi, washindi – au labda kwa Kiingereza, blessing, kingdom, international, victory, overcomers – mara nyingi ni makanisa ambamo theolojia ya mafanikio ina nafasi. Zaidi ni kama harakati ama mtandao unaotembea huku na huku. 

				Kurudi katika utawala wa Edeni

				Hoja nzito katika theolojia hii ni kwamba kwa imani tunaweza kurudishwa katika hali ya awali ya mwanadamu katika bustani ya Edeni, kabla ya anguko la dhambi. Mungu aliwaagiza Adamu na Hawa wakaitiishe nchi na kutawala kila kiumbe chenye uhai. Hoja hapa ni kwamba Adamu alikuwa wa kimungu kabisa, mwenye ”vinasaba vya Mungu” (Mwa 1:28–31). Hali hii iliharibika kwa ajili ya uasi na dhambi. Lakini baada ya Yesu kuchukua laana yote (Gal 3:13f), Mkristo anayeamini kwa imani ya kimungu anarudishwa katika hali ya kwanza ya ki-Adamu, hali ya mamlaka, afya na baraka ya starehe ya ki-Edeni. Ni mtawala juu ya madhara na umaskini. Mkazo wa namna hii ndiyo unaofanya maombi kuwa ya kukemea uovu wa kila aina katika jina la Yesu. Mwenye imani ya Kimungu anaweza kutawala juu ya fujo kazini na katika familia. Hahitaji kumwomba Mungu aingilie kati na kusaidia. 

				Hapa kuna angalizo. Katika Biblia maombi ya kuamuru yanatumika tu wakati wa kukemea mapepo. Sehemu zote nyingine ni maombi na dua kwa Mungu Baba kupitia kwa jina la Yesu. Mungu anabaki kuwa mkubwa zaidi na Shetani ni mdogo. Mamlaka ya mwanadamu si mamlaka ya kuamuru Shetani na hali za madhara hasa, bali ni mamlaka ya kumwomba Mungu msaada kwa ajili ya upendo wake na rehema katika Kristo.

				Utajiri wa Kifedha

				(1) Imani inaondoa umaskini

				Mkazo ni kwamba kuwa maskini si mapenzi ya Mungu bali ni alama ya dhambi ama kukosa imani. Maneno kama ”chagua uzima upate baraka” (Kum 28:3–13) au ”chagua laana ama baraka” (28:30) yanatumika. Pia inakazwa ya kuwa Yesu tayari alitupa baraka zote hapa duniani alipotupatanisha na Mungu (2 Kor 8:9, 3 Yoh 2). Kufanikiwa na kutajirika ni alama ya kubarikiwa na Mungu. Kama tutakavyoona kuna ukweli ndani yake, lakini mtu ambaye hafanikiwi, bali anabaki katika dhiki na shida, je, amekosea nini? Je, Mungu hampendi ama yeye hampendi na kumtii Mungu vya kutosha? Lazima tuweze kujibu maswali kama haya tunapofundisha juu ya hali ya kuwa Mkristo. 

				Swali: Soma Lk 2:10–11: Wewe unaonaje, Fundisho la imani, je, ni Injili kwa watu wote au inawaacha wengine nyuma? 

				(2) Yesu anatoa double double

				Kwa mfano kuna kuimba na kuhubiri kwamba ”Yesu anatoa double double” (double, mara mbili, mara nyingi) tunapomwomba. Mk 10:30b (wafuasi watapata mara mia) ama Mt 15:34 (mikate kwa 5000) vinatumika. Yesu hawezi kutoa kitu kimoja ukiwa unahitaji viwili, kwa mfano ”gari kwa mwenzi wako pia”! Ili upate ”double” inabidi ujihusishe na kazi zinazomtukuza Mungu na kuweka agano na Mungu kuhusu fungu la kumi kwa mtumishi (Mwa 28:20–22, Kum 8:17f, 1 Fal 17:7–16). Katika mkutano watu wanaotoa zaidi wanaweza kuheshimiwa na kuombewa kipekee. 

				(3) Mungu wa kuhongwa ama Mungu wa upendo?

				Je, fungu la kumi ni kwa nani na kwa kusudi gani? Kum 26:12 inasema kwamba zaka wapewe Walawi (watumishi wa maskani bila pato), maskini, yatima, wajane na wageni. Kuna baraka kwa jumla kama watu wa Mungu watafanya hivyo, lakini hakuna kinachosema kwamba kiwango cha sadaka kitaniletea baraka kiasi fulani. Je, kama ninaweza kumfanya Mungu anitendee lolote kwa kumpa fedha, ni Mungu wa aina gani huyo? Hatuwezi kumtawala Mungu kwa vitu ambavyo yeye ametupatia. Mungu anatenda kutokana na neema na rehema zake zisizo na masharti na wala hatendi kwa kuitikia vitendo vyetu. Upendo wa Mungu ni kwa wote (Yn 3:16). 

				Swali: Je, kwa nini mafundisho haya ya utajiri yanagongana na jinsi Mungu alivyo katika Biblia?

				Utajiri wa kiafya

				Mafundisho haya yanakaza kwamba Kristo alituondoa katika laana ya sheria (Gal 3:13). Laana hii huhesabiwa kuwa magonjwa, mapepo, mizimu ya mababu, vifo na umaskini. ”Kwa kupigwa kwake sisi tumepona” (Isa 53:5) inatafsiriwa kuwa na maana kwamba Yesu ameshabeba magonjwa yote msalabani na kwa hiyo tunaweza kupona magonjwa yote hapa duniani. Sala na maombi yanajengwa katika maneno haya. Kuomba kirefu ama kufunga kunaongeza mafanikio. Mafuta, chumvi, vitambaa au maji maalum ya upako kutoka kwa mfano Israel, Nigeria ama mhubiri fulani yamekuwa aina ya biashara. 

				Mkazo mara nyingi ni kwamba magonjwa yanatokana na pepo wachafu na ya kuwa tunapona kwa damu ya Yesu. Kwa sehemu ni sahihi. Yesu amebeba magonjwa yetu, na wote tutapona Yesu atakapokuja na utimilifu 

				wa ufalme wa Mungu. Lakini kutafsiri Biblia kana kwamba mwenye imani sahihi hawezi kuwa mgonjwa ni kusahau mambo ya msingi:

				Sababu za magonjwa zipo nyingine mbali na mapepo, kama udhaifu wa kimwili, vijidudu, virusi na kadhalika.

				Biblia inasemaje kwa ujumla? Kifungu fulani kinahitaji kusomwa na kutafsiriwa katika mazingira yake ya Biblia. Je, Biblia inasemaje kwa ujumla? Bahati mbaya baadhi ya wahubiri hawa si kwamba hawajui hili, ila wanaangalia maslahi yao binafsi ili wajinufaishe.

				Mkristo anaishi kwa hali mbili wakati mmoja hapa duniani: tayari amepokea wokovu na nafasi ya kumwomba Mungu lo lote lile, lakini bado hajafika mbinguni ambapo madhara yote yataisha.

				Swali: Mwandishi anasema kwamba kuna haja ya kuelewa Biblia, sababu za magonjwa na hali ya Mkristo hapa duniani kwa upana. Je, kwa nini ni muhimu?

				”Neno la imani”

				(1) Mchanganyiko wa mambo ya kweli na ya uongo

				Mhubiri anayefahamika zaidi katika uwanja huu ni Mmarekani Kenneth Hagin. Ni kweli kwamba kwa njia yake watu wamesikia juu ya Yesu. Mafundisho yake juu ya kuamini Neno la Mungu na ya kuwa imani yetu inakua kwa kushika ahadi zake yana ukweli wake. Mikazo ya matazamio chanya kwa Mungu na kwamba imani ni muhimu kuliko hisia za ndani tunahitaji kuisikiliza. Pia ni vizuri kutiwa moyo kwamba kuna nafasi ya Mkristo kuleta tofauti katika mazingira yake. Lakini pia kuna tahadhari nzito juu mafundisho ya Hagin.

				(2) Nafasi ya imani na hali ya imani

				Katika mafundisho haya ni kana kwamba imani imechukua nafasi ya Mungu mwenyewe. Hagin anazungumza juu ya ”imani ya kimungu”, na kwamba Mungu alipoumba aliamini ya kuwa vile atakavyovitaja vitakuwepo. Biblia kamwe haisemi ya kuwa Mungu anaamini. Anajua na kuona yote. Aliumba kwa neno lake. Lakini Hagin anasisitiza kwamba sisi tunaweza kuwa na ”imani ya kimungu”. ”Nimejifunza kumfanya Mungu kunifanyia kazi mimi”, anasema! Ukiwa na ahadi, ukisimama juu yake, Mungu atakupa. ”Unambana Mungu kwa ahadi zake”. Ni kama unadai haki yako. Mungu ameniahidi, basi ninadai anipe kutokana na ahadi zake. Ndiyo maana fundisho hili linaitwa kitaje na kukidai (Kiing. Name it 

				and claim it). Imani imekuwa kama kanuni ya kisheria. Wala usimruhusu Shetani kuiba haki yako. 

				Mwanzilishi wa mafundisho hayo, Mmarekani E.W. Kenyon, aliandika: ”Tukishika kweli hizi, zitatufanya kuwa ”supermen” wa kiroho tunaotawala mapepo na magonjwa. Utawale mwili wako kupitia kwa roho yako. Itakuwa mwisho wa unyonge na kushindwa… yote ni yetu tayari. Hatutahitaji kuomba nguvu, maana iko ndani yetu…” 

				Imani ni mbinu ama tegemeo?

				Mkazo ni kwamba tunaweza kushiriki utimilifu wa Ufalme wakati huu. Mafundisho haya hayasemi ”tayari lakini bado”, bali ”tayari wala si bado”. Mafundisho haya yamesababisha shida. Wengine wamekuwa wavivu wa kazi wakiishi ”kiahadi”. Wengine wamekatishwa tamaa kwa kujisikia kukosa ushindi. Tunaweza kujiuliza: Je, imani ni chombo cha kujipatia baraka za Mungu ama ni kumtegemea Mungu? Ni kana kwamba imani yangu inaweza kumtawala Mungu. Hivyo Uenyezi wa Mungu umemezwa na uwezo wa mwanadamu. Hii ni kuvuruga kabisa maana ya imani ya kibiblia. Fundisho la imani na mafanikio likipotosha kabisa linaweza kusababisha maisha yenye dhambi zinazotajwa katika 2 Tim 3:1–5.

				Swali: Je, kwa nini mtazamo huu wa imani haupatani na mafundisho ya Neno la Mungu? 

				(3) Mbinu ya kukiri

				Hagin anakaza sana umuhimu wa kukiri imani katika mambo chanya. Ukiri wa imani yako unaumba uhalisia mpya. Unachokikiri kitakuwa chako. ”Ukiri unaleta utajiri”. Kukiri kunaumba imani inayokutoa katika ukosefu na kukuhamishia katika ustawi. 

				Ni wazi kwamba hii haiendi pamoja na Neno la Mungu. Yesu alikiri ya kuwa ”hana pa kulaza kichwa chake” (Lk 9:58). Yeye mwenyewe alihitaji kumtegemea Baba kwa maisha yake na alitufundisha kuomba ”utupe leo riziki yetu”. Paulo alisema ”Najua kudhiliwa tena najua kufanikiwa… kushiba na kuona njaa” (Flp 4:12). Kwa nini Yesu na Paulo hawakukiri ”ukiri chanya” hali yao ibadilike? Kinyume chake Paulo alikiri ”Nayaweza yote katika yeye anitiaye nguvu” (4:13). Alimtegemea Kristo anayemtia nguvu katika hali zote za kidunia, chanya na hasi. Ni tofauti kabisa na fundisho la imani. Maneno ya Paulo yanaleta amani na furaha kwa mkiwa na mstawi. 

				Kwa nini mafundisho ya mafanikio yanavutia?

				Ujumbe ni kwamba Mungu yu mwema, na ya kuwa kuna kubarikiwa kwa kuonekana kwenye afya na mafanikio yako. Bila shaka unavutia. Ni rahisi kwa mtu ambaye anaona dhiki, njaa ama kukosa matibabu mazuri ya kiafya kuvutwa na mafundisho hayo. Yanaahidi kwamba kuna uchaguzi badili, kuna tumaini. Tena kuna ukweli ndani yake: Mungu yu mwema. Mungu anataka kukutumia. 

				Kushika ahadi za kweli za Mungu ni jambo la kuzingatia. Kuomba na kuombea kunafaa, lakini si kama mbinu za kumbana Mungu. Waafrika wanaweza kuvutwa kwa sababu mafundisho haya yanawarudisha kwenye asili ya kutegemea waganga wa kienyeji waliowatabiria mambo ya maisha yao. Ni kama uganga wa kisasa. Wanaahidiwa mabadiliko ya kiuchumi ama kiafya na kwamba kitu kibaya kilichotendeka kitaondoka kwa kuomba, kufunga au kutoa sadaka. 

				Ni tofauti na inachukiza zaidi kama wahubiri matajiri wakifundisha hayo na kuhimiza sadaka kutoka kwa waamini wasioelewa vizuri. Ama kweli wajinga ndio waliwao. Halafu wanatumia fedha kwa maisha ya anasa ya ajabu, kwa mfano huenda wana magari ya shangingi na hata ndege binafsi. Hatari pia ni kwamba mikazo yao inaweza kufanya wazazi wasiende hospitali na watoto wao, na hivyo kusababisha vifo visivyo vya lazima. Bahati mbaya huo ni ukweli usiopingika. 

				Kwa kweli kuna haja ya kutega masikio na kumwomba Mungu sana tuwe na uwezo wa kupambanua! Kulifahamu Neno kutatuweka huru (Yn 8:31f).

				Swali: Unavyoona wewe, je, kwa nini mafundisho ya mafanikio yanavuta watu leo?

				Imani ya kiInjili

				(1) Imani ni uhusiano

				Kwa Martin Luther imani daima ni uhusiano. Yesu mwenyewe ni muhimu kuliko vitu au mafanikio ambayo unaweza kupata kwake. Thamani ya imani iko katika kutuunganisha na Mungu badala ya kuwa kitu kinachojitegema. Imani ni muhimu kwa sababu ya kile ambacho inakiamini, yaani Mungu na ahadi zake, wala si imani yenyewe. Imani inamshika Yesu, wokovu na uzima wa milele. Kwa hiyo Luther anaweza kusema: ”Ukiiamini (yaani ahadi juu ya Yesu) umeipata!”. Lakini kwake 

				kuamini hakufanyi kazi ya kumtawala Mungu. Imani haiundi hali ya uhalisia mpya wa Kimungu unaomwezesha mwanadamu kudhibiti mambo. Imani ni kusikia, kupokea, na kuamini ahadi ya pekee ya Yesu juu ya wokovu na ukombozi wake. Imani ni mwisho wa dhambi ya kutafuta na kufanya mwenyewe. 

				(2) Imani inageuzwa kuwa sheria badala ya neema

				Ni ajabu kwamba ”imani” katika uelewa wa kimafanikio si imani hata kidogo. Ni madai ya kuwa na nguvu, yanayomweka mwanadamu mahali pa Mungu kiasi kwamba ni aina ya kuabudu miungu, maana yake mwanadamu amechukua nafasi ya Mungu. Ni aina ya upagani wa kisasa! Ni dhambi ya asili, yaani kutaka kuwa kama Mungu (Mwa 3). Wala hakuna cha mapumziko ya imani. Imani imekuwa mapigano wala si zawadi kutoka kwa Mungu. Hakuna ule uhuru ambao mtume anautaja: ”Basi ’Bwana’ ndiye Roho; walakini alipo Roho wa Bwana, hapo ndipo penye uhuru” (2 Kor 3:17). Hakuna uhuru wa kusema ukweli (Yn 8:31), jinsi ilivyo, bali unatakiwa kukiri kuwa ni mzima wakati ni mgonjwa na tajiri wakati ni maskini.

				Injili haijawekewa masharti ya aina yo yote, kwa mfano ya sisi kufanya kitu sahihi, kama vile kutii sheria ya Mungu, kutoa sadaka au kumudu kanuni fulani za kiroho. Injili ni Mungu anayejitoa kwa ajili yetu, kwa neema tupu, kwa vile alivyo Mungu wa upendo.

				(3) Baraka za uumbaji ni tofauti na baraka za Injili

				Kwa hiyo Injili ya mafanikio inapindisha ukweli kwa njia ya kutumia kweli kwa nusu. Inahoji kwamba baraka ya vipawa vya uumbaji vya Mungu tunavipata kikamilifu kwa njia ya Injili tukiiamini sawasawa. Inadai ya kuwa tayari tunaweza kurudi au kufika katika hali ya kuwa bila dhambi, kama pale Edeni au katika hali ya ukamilifu wa baadaye Yesu akirudi. Ni kweli kwamba Neno la Mungu linatuhimiza kutumia vipawa vya Mungu vya uumbaji na jamii vizuri, kwa utiifu na uaminifu na kwa manufaa ya wengine. Ukiwa na malengo haya ni sahihi kutaka vitu hivi vyema, hata kuongeza mali katika maisha. Vinaweza kuwa sehemu ya utunzaji wa Mungu, lakini si Injili, ni baraka za kiuumbaji. Injili si vipawa ambavyo Mungu aliviumba na kutupa katika maisha. Injili ni juu ya wokovu. 

				Kwa hiyo, kwa sehemu mafundisho ya mafanikio yana ukweli. Hata Martin Luther alifundisha kwamba tunatakiwa kwenda kwa Mungu kwa kutumaini na kuomba kila kitu chema, kwa sababu yeye ni chimbuko 

				na msimamizi wa yote. Dhiki bila mwisho, umaskini wa kupindukia na upweke na mafarakano bila mwisho, kabisa si mapenzi ya Mungu kwetu.

				(4) Si dhambi kufanikiwa

				Kuweka maswali kwa Injili ya utajirisho au mafanikio haina maana kwamba ni dhambi kwa Mkristo kufanikiwa au kuwa tajiri. Kinyume chake, kupata mali, mafanikio na afya kwa njia halali kwa neema ya Mungu, ni jambo jema. Badala ya kumsuta Mungu kwa imani atimize ahadi zake kwetu, tupokee baraka zake kwa furaha na unyenyekevu (1 Pet 5:6) hali tunafanya kazi kwa bidii nzuri. Biblia inaonesha watu wengi waliomtumikia Mungu na kumwamini wakiwa matajiri, kama Ibrahimu (Mwa 13:6), Waisraeli (Mwa 47:27), na Zakayo (Lk 19:1,8f). Kwa Mkristo kuwa na mali halali na utajiri halali siyo dhambi, wala mali siyo Shetani. Ni baraka kutoka kwa Mungu ili vimtukuze Mungu na kusaidia wahitaji wengine.

				(5) Injili inaahidi nini?

				Je, Injili inaahidi nini? Ahadi za Biblia zinasema nini? Ni muhimu sana kwenda kwa usahihi hapa. Injili haiahidi afya, utajiri, kupandishwa cheo au ndoa nzuri bila shida hapa duniani. Wala hatujaahidiwa serikali inayotenda haki ama furaha ya kudumu katika maisha haya. Vitu hivi vyote ni vyema na tunaweza kuvitaka, kuviomba na kuvionja mara kwa mara. Lakini kipawa cha wokovu hakiondoi uchungu, kubabaika au maswali yasiyojibiwa hapa duniani. Tunashiriki mateso ya uumbaji (Rum 8:22–25).

				Injili haiahidi ushindi au mafanikio mara moja. Badala yake inasema: ”Kwa maana nayahesabu mateso ya wakati huo wa sasa kuwa si kitu kama utukufu ule utakaofunuliwa kwetu ” (Rum 8:18). Yesu alithibitishwa na kushinda baada ya mateso na kifo msalabani. Ndivyo ilivyo hata kwetu. Kuwa Mkristo ni kushiriki mateso, kifo na ufufuo wa Kristo (Flp 3:10f). Hatukwepi kifo na mateso. Bila shaka tunapata mateso kwa ajili ya kumwamini Yesu, lakini pia mateso yanayotokana na madhara mbalimbali. Yesu alikumbusha ya kuwa ”ulimwenguni mna dhiki” (Yn 16:33). Lakini tunaamini ahadi zinazosema kwamba Mungu ataweka vitu vyote sawa katika uzima mpya.

				Swali: Fundisho la imani linakosea kuhusu maana ya imani ya Kibiblia. Je, kwa njia gani?

				Hitimisho: Mungu awe Mungu

				Ni kweli kwamba watu wa nyakati zote wamekasirika juu ya unyonge wao na kutegemea kwao, juu ya mateso na mauti. Tunaweza kujitambua hapa. Lakini Kiafrika tungeweza kusema ya kuwa Fundisho la imani – ama mafundisho ya mafanikio – ni aina ya ushirikina wa nyakati za sasa. Inataka kudhibiti na kujaribu kugundua kanuni za siri za ulimwengu wa kiroho na kuzitumia kwa manufaa na ustawi wetu. Ni kuwarudisha watu nyuma kwenye kitu kinachofanana na uganga wa kienyeji lakini kwa mtindo mpya wa aina ya Ukristo.

				Theolojia hii haimtaki Mungu ambaye ni Bwana juu ya yote, ambaye ni Mwenyezi, anayeweza kutuita kwa mateso kwa ajili ya Injili au kutupitisha katika madhara ya dunia hii. Injili ya kweli inatualika tumtegemee Mungu asiyeweza kuelezeka ama kutabirika ama kuhongwa.

				Martin Luther alitambua nia hiyo ya kutomtaka Mungu kuwa Bwana katika hoja yake ya 17 katika andiko la kupinga mafundisho potofu ya theolojia ya Kirumi: ”Mwanadamu kwa utu wake hawezi kutaka Mungu awe Mungu. Naam, yeye mwenyewe (mwanadamu) anataka kuwa Mungu na hataki Mungu awe Mungu.”

				Swali: Je, umewahi kusikia mafundisho ya aina ya mafanikio redioni, kwenye mtandao, kwenye runinga au kwa mhubiri fulani. Umeyaonaje?

				3

				Roho Mtakatifu katika vyombo vya neema

				Utangulizi

				Katika sura ya tatu tutaangalia Vyombo vya Neema. Ni nyenzo ambazo Roho Mtakatifu anazitumia ili tuweze kupokea neema. Kuna Neno la Mungu na Sakramenti. Sakramenti ziko mbili, yaani Ubatizo na Chakula cha Bwana. Tutajifunza jinsi vinavyotupa neema na wokovu, na jinsi Neno na Sakramenti vinavyoambatana. Tutaangalia jinsi madhehebu yanavyotofautiana mikazo. 

				1. Roho Mtakatifu na Neno la Mungu

				Utangulizi

				Katika sehemu ya kwanza tutazungumzia jinsi Roho Mtakatifu anavyolitumia Neno la Mungu, kuvuviwa kwa Neno na uhusiano kati ya Neno na Roho.

				Roho wa kweli anafunua habari za yesu

				(1) Roho wa kweli ya Yesu

				Yesu anamwita Roho Mtakatifu pia ”Roho wa kweli” (Yn 14:17, 15:26, 16:13, 1 Yoh 4:6). Anasema kwamba Roho wa kweli atawaongoza wanafunzi wake ”awatie katika kweli yote” (Yn 16:12–15). Je, katika kweli gani? Ni kweli juu ya Yesu mwenyewe. Roho ”atanitukuza mimi” Yesu anasema. Paulo anataja ”neno la kweli la Injili” (Kol 1:5).

				(2) Roho anafunua kweli ya Yesu kwa hatua tano

				Roho Mtakatifu, ambaye ni Roho wa kweli, anahusika katika ufunuo juu ya Yesu kwa njia tano:

				Roho alishiriki katika matukio ya kihistoria ya Yesu. Alishiriki katika kuzaliwa kwake na matukio ya maisha, kifo na ufufuo wake. Jambo hili tumechunguza katika sura ya kwanza.

				Roho aliwapa mitume uwezo wa kuhubiri ujumbe wa injili, ambayo ni muhutasari wa habari za Yesu.

				Roho aliwaongoza watu walioandika Maandiko Matakatifu. Mitume na wajoli wao walioandika AJ walihitaji msaada wa Roho Matakatifu kipekee. Roho aliwasaidia kuelewa na kufafanua matendo, maneno na matukio ya Yesu kwa ndani zaidi, ili wapokeaji waamini habari za Yesu (Yn 20:31). Waliweza kushuhudia matukio ya Yesu na kuyaandika kwa manufaa ya wasomaji wa baadaye.

				Roho anaendelea kutumia Maandiko ili aumbe imani katika Kristo. Kizazi kwa kizazi mpaka leo hii, watu wameamua kumfuata Yesu kwa kusoma na kupokea habari zake kwa ushuhuda wa Neno la Mungu.

				Roho anamhakikisha mtu kwamba Biblia ni Neno la Mungu. Hii inatokea wakati mtu akiona ya kuwa katika Biblia anakutana na Yesu na kupokea wokovu. Hivyo Biblia inapata kuwa na mamlaka juu ya imani na maisha ya Mkristo.

				Roho anakuja katika injili

				(1) Roho anatumia injili

				Mtume Paulo anaandika: ”Mungu amewachagua tangu mwanzo mpate wokovu, katika kutakaswa na Roho, na kuiamini kweli; aliyowaitia ninyi kwa Injili yetu, ili kuupata utukufu wa Bwana wetu Yesu Kristo” (2 The 2:13f). Roho Mtakatifu anashirikisha wokovu akimhakikishia mtu msamaha. Hivyo anamtakasa kwa kuitumia injili. Ndiye anayefanya neno linalohubiriwa juu ya Yesu liokoe. Paulo anasema kwamba nguvu ya Injili anayoihubiri inatokana na kazi ya Roho Mtakatifu (Rum 15:16–20). Injili ni ”uweza wa Mungu uletao wokovu” (Rum 1:16).

				(2) Injili inamleta Yesu kwetu

				Roho Mtakatifu anafanya Injili isiwe maneno tu, bali ujumbe wenye nguvu (1 The 1:5, Rum 1:16f)). Neno linaloshirikisha wokovu ni zaidi ya kuwa taarifa juu ya vitu vya hakika (kwamba Yesu alikufa na kufufuka kwa ajili yetu). Neno la Injili ”likihubiriwa sahihi” linamleta Yesu mwenyewe kwetu tukutane naye. Roho Mtakatifu anamchora Yesu mbele ya macho yetu (Gal 3:1–2). Kuwepo kwa Yesu mwenyewe ndiyo siri ya nguvu ya Neno na hata ya vyombo vingine vya neema kama tutakavyoona. 

				(3) Kiini cha Injili ni neno juu ya msalaba wa Kristo

				Katika 1 Kor 1–3 Paulo anaeleza zaidi juu ya uhusiano kati ya Neno na Roho. Habari njema (Injili) kimsingi ni ”neno la msalaba” (1 Kor 1:17). Ni ”nguvu ya Mungu” kwa wanaookolewa (1:18). Wakorintho walitafsiri ujumbe wa Kikristo kuwa aina ya falsafa ya kibinadamu lakini Paulo anaeleza kwamba Mwokozi aliyesulubiwa ndiye hekima ya Mungu (1 Kor 1:23–24,30). Roho amemfunulia Paulo na wenzake ”mafumbu ya Mungu” (1 Kor 2:10–12) ambayo ni siri ya msalaba. Injili hii Paulo haihubiri kwa njia ya maneno ya kiutaalamu na hekima ya kibinadamu, bali kwa kutangaza ukombozi katika kifo cha Yesu (1:31–2:2).

				Anafanya hivyo kwa sababu Injili ina nguvu ya kuokoa (Rum 1:16). Ni nguvu ya Roho Mtakatifu: ”Na neno langu na kuhubiri kwangu hakukuwa kwa maneno ya hekima yenye kushawishi akili za watu, bali kwa dalili za Roho na za nguvu” (1 Kor 2:4).

				Kwa hiyo nguvu ya Roho katika mahubiri inatokana na Injili ya msalaba. Ujumbe huu ukihubiriwa kwa wazi na urahisi, Roho ataumba imani (1 Kor 2:5) na kutoa wokovu (1 Kor 1:18, Rum 1:16). Paulo analeza: ”Basi imani, chanzo chake ni kusikia; na kusikia huja kwa neno la Kristo” (Rum 10:17). Hii ni faraja kwa anayetaka kumshuhudia Yesu au kuhubiri injili. Siyo sisi tunaosababisha mtu aamini kwa nguvu yetu, wala utaalamu wetu, wala ushawishi wetu, bali ni nguvu ya Injili yenyewe.

				Swali: Roho anaumba imani kwa njia ya ujumbe juu ya Yesu Kristo. Je, kuna faraja gani ya kujua hilo? Kuna tahadhari gani juu ya jinsi ya kuhubiri?

				Kuvuviwa kwa Maandiko

				(1) Agano la Kale

				AJ linaonesha kwamba Agano la Kale liliandikwa kwa uongozi wa Roho Mtakatifu. Katika Paulo anasema: 

				”Kila andiko (la Agano la Kale), lenye pumzi ya Mungu, lafaa kwa mafundisho, na kwa kuwaonya watu makosa yao, na kwa kuwaongoza, na kwa kuwaadibisha katika haki; ili mtu wa Mungu awe kamili” (2 Tim 3:16f). 

				Kuvuviwa maana yake ni kutiwa pumzi, yaani Roho. Yesu na mitume wanathibitisha mara nyingi kwamba Agano la Kale limevuviwa na Roho (k.m. Mk 12:36, Mdo 1:16, 4:25). Yesu akinukuu maneno kutoka AK anayahesabu kuwa Neno la Mungu (Mt 5:17ff, 15:3ff, 22:42ff). 

				Maana ya kuvuviwa inaelezwa vizuri katika 2 Pet 1:20f: ”…unabii haukuletwa po pote kwa mapenzi ya mwanadamu; bali wanadamu walinena yaliyotoka kwa Mungu, wakiongozwa na Roho Mtakatifu”. Unabii haukutokana na manabii (wanadamu) wenyewe, bali walinena maneno kutoka kwa Mungu kwa njia ya Roho Mtakatifu. Kwa hiyo tunaweza kuamini Maandiko. Lakini maana yake si kwamba Mungu aliwalazimisha kuandika neno kwa neno kwa kutoa imla. Kila mmoja alishiriki kwa utu wake na jinsi yake akiongozwa na Roho Mtakatifu.

				Tena walitabiri juu ya mateso na kuinuliwa kwa Kristo (1 Pet 1:11, Isa 53 n.k.). Ujumbe muhimu zaidi hata wa AK ni juu ya Kristo (Masihi) mwenyewe, kama alivyowaeleza wanafunzi wale wawili njiani kwenda Emau (Lk 24:25–27). Kwa hiyo mhubiri anahitaji kufafanua Injili ya Kristo hata akihubiria masomo kutoka AK. 

				Swali: Je, mhubiri afauluje kumtangaza Yesu akihubiri juu ya masomo kutoka Agano la Kale?

				(2) Agano Jipya

				Maandiko ya AJ pia yameandikwa kwa uongozi na Roho Mtakatifu. Katika 1 Kor 2:13 Paulo anasema kwa maneno ”yanayofundishwa na Roho”. Petro anafananisha mitume na manabii. Walichohubiri manabii kwa msaada wa Roho Mtakatifu ”sasa yamehubiriwa kwenu na wale (yaani mitume) waliowahubiri ninyi Injili kwa Roho Mtakatifu aliyetumwa kutoka mbinguni (1 Pet 1:12f). Ufunuo wa Yohana kinadai wazi kuvuviwa kwa Roho (Ufu 1:1f, 22:18f). Mitume wanaenda kuhubiri kwa agizo na mamlaka ya Yesu: ”Awasikilizaye ninyi ananisikiliza mimi” (Lk 10:16).

				(3) Roho aliwaongoza kuandika Agano Jipya

				Yesu aliwaahidi wanafunzi wake, mitume, kwamba Roho Mtakatifu atawakumbusha yote ambayo aliyafanya na kusema (Yn 14:26, 15:26). ”Roho wa kweli, atawaongoza awatie kwenye kweli yote” (16:13ff). Bila shaka mitume walitafakari sana juu ya maisha na maneno ya Yesu. Paulo anashuhudia: ”Lakini Mungu ametufunulia sisi kwa Roho. Maana Roho huchunguza yote, hata mafumbo ya Mungu” (1 Kor 2:10ff). Baadaye waliandika habari zake wakiongozwa na Roho Mtakatifu. Hata kama walikuwa na wasaidizi, waliwasimamia ili walinde mafundisho ya kimitume. Hivyo tunaweza kuwa na mategemeo kwamba habari tunazozipata katika AJ zinatoka kwa Mungu na Yesu kupitia kwa manabii na mitume.

				(4) Tegemea Biblia kama Neno la Mungu

				Mkristo anaweza kutegemea kwamba Mungu anasema naye katika Biblia. Ndiyo maana tunaiita Biblia Neno la Mungu na pia Maandiko Matakatifu. Yesu alisema: ”Mwayachunguza maandiko, kwa sababu mnadhani kwamba ninyi mna uzima wa milele ndani yake; na hayo ndiyo yanayonishuhudia” (Yn 5:39). ”Maneno hayo niliyowaambia ni roho, tena ni uzima” (Yn 6:63). Kwa hiyo tunahimizwa kupokea ”chapeo ya wokovu, na upanga wa Roho ambao ni neno la Mungu” (Efe 6:17). Neno lina nguvu kubwa (Ebr 4:12). Maandiko Matakatifu yanaweza ”kukuhekimisha hata upate wokovu kwa imani iliyo katika Kristo Yesu” (2 Tim 3:15), na ”kuwaonya… kuwaongoza, na… kuwaadibisha… ili mtu wa Mungu awe kamili” (3:16f).

				Tusigonganishe Neno na Roho

				Mara kwa mara tunasikia mafundisho yanayokaza ya kuwa Roho yu huru kusema moja kwa moja bila Neno. Ni kweli kwamba mtu anaweza kupokea ujumbe kutoka kwa Mungu lakini lazima upimwe na wengine kutokana na Neno la Mungu (1 The 5:20f, 1 Kor 14:29). Hatari inaingia kama kwa mfano mhubiri fulani anadai kwamba ana upako wa pekee, aweze kupokea mambo moja kwa moja kutoka kwa Mungu. Bahati mbaya ”ufunuo wa Roho” bila msingi mzuri katika Neno la Mungu zima unaweza kumpeleka mtu nje ya mipaka, hasa kama mhubiri anakosa usimamizi. Unaweza kukuza ubinafsi wa kiroho na kuzaa huduma zisizo za kiinjili, na hata kuleta uzushi unaosababisha mafarakano kati ya Wakristo.

				Mkazo muhimu hapa ni kutokugonganisha Roho na Neno. Njia kuu ya Roho kuja kwetu ni kwa kupitia Neno la Mungu. Anamchora Yesu mbele ya macho yetu (Gal 3:1f), hasa kwa kutumia Injili juu ya Yesu. Mtu anayekaza umuhimu wa mguso na mpako wa Roho, anahitaji kukumbuka 

				hili. Lakini pia anayekaza umuhimu wa mafundisho sahihi ya Neno la Mungu akumbuke kwamba bila msaada wa Roho, neno halipati kuwa hai na kumbadilisha mpokeaji. Neno na Roho vinaungana pamoja, lakini haviwi kitu kimoja. Roho ni nguvu ya Neno, na Neno ni chombo cha Roho.

				(1) Manabii waliunganisha Neno na Roho

				Wahubiri wengine wa leo wanakaza kwamba wana Roho au upako wa Roho. Manabii wa AK hawakufanya hivyo. Huunganisha Roho na Neno. Kuwa na Roho ni chanzo, lakini ni ujumbe ambao walipewa na Mungu ulio muhimu (Mik 3:8). Wakijazwa na Roho, si uwepo wa Roho wanaousikia, bali ni Neno la Mungu. Roho wa Mungu anawapa uwezo wa kupokea ujumbe na kuutoa, lakini Roho si ujumbe wao. Mamlaka yao hayakuwa kushikwa na Roho bali ilitokana na Neno la Mungu ambalo liliwajia kama ufunuo kutoka kwa Mungu. Kwa hiyo wakisimulia jinsi walivyoitwa na Mungu, uzito wote wanauwekwa katika jambo la Neno la Mungu kuwajia (k.m. Amo 7:15–17, Mik 1:1, Hos 1:1–2).

				(2) Kujaa Neno ni kujaa Roho

				Mtume Paulo anawahimiza Wakolossai hivyo: 

				”Neno la Kristo na likae kwa wingi ndani yenu katika hekima yote, mkifundishana na kuonyana kwa zaburi, na nyimbo, na tenzi za rohoni; huku mkimwimbia Mungu kwa neema mioyoni mwenu.” (Kol 3:16) 

				Lakini akiandika kile kile kwa Waefeso anasema ”mjazwe Roho” badala ya ”Neno la Kristo likae kwa wingi ndani yenu” (Efe 5:18–19). Kujaa Neno na kujaa Roho hapa ni kitu kimoja. Njia kuu ya kujazwa Roho ni kuishi katika Neno kama picha inavyoonesha.

				Jumlisho: Kazi za Roho wa kweli

				Kwa jumlisho fupi tunaweza kusema kwamba Roho Mtakatifu, ambaye ni Roho wa Kweli pia, anafanya mambo kadhaa kuhusu Neno na Injili: 

				Alifunua siri ya Yesu kwa mitume.

				Alivuvia Maandiko kwa kuwaongoza walioyaandika.

				Anasaidia kumshuhudia na kumhubiri Kristo leo.

				Anasaidia msomaji na msikilizaji kupokea Injili na kuiamini.

				Anafanya kazi hii kwa kupitia Neno la Mungu.

				2. Neno na sakramenti

				Utangulizi

				Katika sehemu ya pili shabaha ni kueleza Neno kama chombo cha neema na maana ya sakramenti. Tutazingatia kwamba Ukristo ni dini inayokaza umuhimu wa mwili.

				Vyombo vya neema ni nini?

				Mungu anatumia nyenzo maalum ili atupatie wokovu. Tunaziita vyombo vya neema. Ni njia za Roho Mtakatifu za kumtangazia mtu neema ya Mungu. Kanisa la Kilutheri linahesabu vitu vitatu kuwa vyombo vya neema. Neno la Mungu, Ubatizo na Chakula cha Bwana. Ungamo la Augsburg (UA), ambalo ni sehemu muhimu ya kanuni ya makanisa ya Kiprotestanti, linasema: 

				”Kwa njia ya Neno na sakramenti kama vyombo, Roho Mtakatifu anatolewa, yeye ambaye anaumba imani, wapi na wakati ambapo Mungu anataka, katika wale walioisikia injili, yaani kwamba Mungu, si kwa sababu ya kustahili kwetu, bali kwa ajili ya Kristo, anawahesabia haki wale wanaoamini kwamba wanapokelewa kwa neema kwa ajili ya Kristo” (Ungamo la Augsburg, sehemu ya 5).

				Kwa vyombo vya neema Roho Mtakatifu anaumba imani, kutuingiza katika ushirika wa Kikristo (kanisa) na kutuhifadhi katika imani ya kweli mpaka uzima wa milele. Au kwa maneno mengine: ”Neno linatutangazia neema, Ubatizo unatupa neema na Chakula cha Bwana kinaimarisha imani yetu katika neema”. Vyote vina uwezo mmoja wa kutuunganisha na Yesu Kristo aliye wokovu wetu (1 Kor 1:31). Wala hakuna mgongano kati ya Neno na sakramenti. Mungu anatumia vyote sambamba kwa ajili ya kutuokoa na kutuhifadhi katika Yesu. Vyombo vya neema vinamsaidia Mkristo kubaki katika neema ya Mungu na katika Kristo. Kuvitumia ni muhimu sana! 

				UA:5 pia linazingatia kitu kingine muhimu. Wokovu ambao unapatikana kwa njia ya vyombo vya neema unahitaji kupokelewa kwa imani. Lakini wakati mmoja imani yenyewe inaumbwa na Roho Mtakatifu anayetolewa katika Neno na sakramenti.

				Swali: Je, kuna uhusiano gani kati ya vyombo vitatu vya neema?

				Neno kama chombo cha neema

				Kwa njia ya Neno la Injili neema inatangazwa na imani inaumbwa. AJ linazingatia kwamba Neno la Mungu lina nguvu ya kuokoa kwa sababu kiini chake ni Injili juu ya Yesu Kristo. ”Injili… ni uweza wa Mungu uuletao wokovu” (Rum 1:16). Paulo pia anakumbusha kwamba ”imani, chanzo chake ni kusikia; na kusikia huja kwa neno la Kristo” (Rum 10:17). Ndicho kinachotokea katika Matendo ya mitume (Mdo 11:20f, 15:7f, 16:30ff, 17:11f n.k.). Neno la Mungu ni chombo cha neema kwa sababu linatutangazia neema ya Mungu katika Kristo. Roho Mtakatifu analitumia aumbe imani. 

				Neno la nje na neno la ndani

				(1) Umuhimu wa Ushuhuda wa nje

				UA:5 mwishoni linapinga hoja kwamba ”Roho anawajia watu bila lile Neno la nje, kwa njia ya maandalizi na matendo yao wenyewe”. Kuna mafundisho yanayofanana na hoja hii hata leo. Kuna wahubiri wanaodai kupewa ufunuo wa moja kwa moja kwa njia ya kupata ”neno la ndani”. Lakini imani ya kiinjili inakaza kwamba Roho anapatikana kwa njia ya vyombo vya neema, yaani neno la nje.

				Mkazo huu juu ya neno la nje (au ushuhuda wa nje) linajenga katika kuamini kwamba Mungu ametengeneza wokovu kwa matukio ya nje, yaani maisha, kifo na ufufuo wa Yesu. Matukio hayo yameshuhudiwa katika AJ na kanisa linayafafanua katika kuhubiri kwake. Bila neno la nje mtu hatapata habari za Yesu sawa sawa.

				(2) Nafasi ya ushuhuda wa ndani

				Neno la nje (Injili) likimfikia mtu, Roho Mtakatifu anapata nafasi kufanya kazi ndani yake. Roho ana ”ushuhuda wa ndani”. Ushuhuda huu unaambatana na ushuhuda wa nje ili imani iundwe na mtu apate kuokolewa. Mkazo huu kwamba ni lazima kuhubiri habari za Yesu ndio sababu ya kuyapa mahubiri nafasi kubwa katika mapokeo ya Kilutheri. 

				(3) Imani inaumbwa na Mungu kwa hiari yake

				Kwamba Roho anaumba imani pia ina maana ya kuwa kuumbwa kwa imani si jambo la kujiendesha. La, Mungu anaumba imani ”mahali na wakati anapotaka” (UA:5). Hii ni faraja lakini pia ni tahadhari. Ni faraja kujua ya kuwa Mungu ndiye anayeumba imani. Ni tahadhari kwamba sisi hatuwezi kutawala mambo ya Mungu Mwenyezi. Hatuwezi kumfanya 

				mtu aamini. Lakini tunaweza kumsaidia aweze kukutana na Neno la Injili. Imani yake itakua kwa mpango wa Mungu.

				Swali: Je, kuna haja ya uhusiano gani kati ya ”ushuhuda wa nje” na ”ushuhuda wa ndani” ili mtu aokolewe?

				Sakramenti ni nini?

				(1) Neno linaloonekana

				”Sakramenti ni Neno linaloonekana” mtu amesema. Maana yake nini? Neno ”sakramenti” lenyewe lina maana ya ”tendo takatifu”. Sakramenti ni ishara zinazoonesha na kushirikisha neema isiyoonekana. Sakramenti ina vitu viwili. Kwanza ni Neno la Yesu alipoanzisha na kuagiza tendo. ”Basi, enendeni, mkawafanye mataifa yote kuwa wanafunzi, mkiwabatiza…” (Mt 28:19). ”Twaeni, mle; (mkate) huu ndio mwili wangu… Nyweni nyote…(divai) hii ndiyo damu yangu ya agano” (Mt 26:27f+). Pili ni kitu cha kidunia kilichoumbwa na Mungu: maji katika Ubatizo, mkate na mvinyo katika Chakula cha Bwana. 

				(2) Ubatizo na Neno, vyote vinatuunganisha na Kristo

				Je, ni kubatizwa ama kuamini kinachookoa? Swali la namna hiyo linaleta mgongano kati ya ubatizo na imani isiyo ya Kibiblia. Kwa nini? Kwa sababu si ubatizo wenyewe wala imani yenyewe inayookoa. Lakini mbona tunasema kwamba ubatizo unaokoa na imani inaokoa? Ndivyo, lakini kwa nini ubatizo na imani vinaokoa? Ni kwa sababu tunakutana na Kristo kwa njia ya vyote viwili. Neno (yaani ahadi za Injili) linambeba Yesu kwetu tukutane naye. Injili inamchora Yesu mbele ya macho yetu ya kiroho tuweze kumwamini. Katika Ubatizo tunaunganishwa na Kristo kwa njia ya ahadi za Neno. Zawadi hii tunahitaji kupokea kwa imani. Kwa hiyo hakuna sababu ya kugonganisha ubatizo na imani , au kudai kwamba ni kanuni kwamba mojawapo litangulie katika maisha ya Mkristo. Mtu mzima akikutana na Injili kwa kawaida imani katika Yesu inatangulia ubatizo, lakini pia imani yake inaweza kukolea baadaye. Wengine wanapata kumwamini Yesu baada ya kubatizwa. Mtoto anaweza kubatizwa akiwa mchanga, na akikua na kuelewa zaidi anaweza kuamini wokovu ambao aliupata katika ubatizo wake. Kilicho cha lazima ni kukutana na Yesu na kumtegemea yeye! Tunakutana naye katika ahadi zake na katika ubatizo ambao unajenga juu ya ahadi. Picha ya chini inaonesha hiyo. 

				Mkristo mwingine anaweza kutaja wakati (siku, saa ama nafasi) alipoanza kumwamini Yesu. Mwingine hana uzoefu huu. Lakini amebatizwa! Anaweza kusema kwamba hapo Yesu alinishika niwe wake. 

				(3) Ahadi ya Kristo ni nguvu ya sakramenti

				Neno la Kristo ndilo linalofanya vitu hivi vya kidunia kuwa sakramenti. Kwa ahadi zake Yesu mwenyewe yumo katika sakramenti. Neno ni ”moyo” wa sakramenti. Bila Neno, yaani ahadi ya Yesu, hakuna sakramenti. Bila ahadi zake hakuna uwezekano wa kuamini kwamba ninapokea neema na wokovu katika Ubatizo na Chakula cha Bwana. Kwa hiyo ni muhimu kufundisha juu ya vipawa vya sakramenti.

				(4) Sakramenti hazitegemei uzuri wa mtoaji

				Kwamba Neno ni kiini na msingi wa sakramenti pia ina maana ya kuwa si usafi au ubarikio wa mtoaji wa sakramenti inayosababisha sakramenti kufanya kazi. Si mwanadamu anayefanya sakramenti kuwa halali. Hata kama sakramenti zinatolewa na wenye hitilafu katika imani, bado zinasimama, ikiwa Neno la Yesu linatangazwa pamoja na kitu husika (maji, mkate, divai). Kwa hiyo hakuna haja ya kurudia ubatizo kama mbatizaji alikuwa na hitilafu. Na kwa kweli, hakuna mtumishi aliye kamili!

				(5) Nafasi ya imani

				Tumesisitiza kwamba neno la Injili linahitaji kupokelewa kwa imani. Vivyo hivyo sakramenti zinahitaji kupokelewa kwa imani ili ziokoe. Sakramenti hazifanyi kazi kwa kujiendesha (Kiing. automatic) au kwa njia ya kichawi (Kiing. magic). Tutazungumza saidi juu ya hiyo baadaye. 

				Luther anauliza hivi katika Katekisimo ndogo: ”Maji yanawezaje kuyatenda matendo haya makubwa?” Katika jibu lake anazingatia umuhimu wa imani katika Neno la Mungu: ”Hakika, si maji yatendayo 

				matendo haya, bali Neno la Mungu linalochangamana na maji, pamoja na imani inayoliamini neno hili la Mungu katika maji.”

				Lakini si imani inayofanya sakramenti kuwa halali. Nguvu na uhalali wa sakramenti unategemea ahadi na uwepo wa Mungu tu. Kwa hiyo tunaweza kuwa na hakika ya kupewa wokovu hata kama tunashindana na mashaka. Neno na sakramenti ni maonyesho ya tendo la Mungu hata kama hazipokelewi kwa imani. Tendo lake linasimana. Kwa hiyo hakuna haja kubatiza tena hata kama anayebatizwa hataamini mpaka baadaye. Upande wa Chakula cha Bwana ni mwili na damu ya Yesu vinavyotolewa kwa mpokeaji, awe anaamini au haamini! Lakini itamletea wokovu tu, akipokea kwa imani. 

				(6) Mapokeo tofauti juu ya sakramenti

				Wengi wanakubaliana kwamba Habari njema ya Yesu, au Neno, ambacho ni chombo kinachotoa wokovu na kwa hiyo kuwa chombo cha neema. Idadi na mtazamo wa sakramenti vinatofautiana zaidi. Ni jambo ambalo limesababisha mazungumzo mengi kati ya makanisa. 

				Wabatisti na Wapentekoste wengi wanakaza kwamba ubatizo na chakula cha Bwana zaidi ni vitendo vya kibinadamu vya kutii maagizo ya Yesu. Ni alama za ukiri wa binafsi kwamba ninaafiki kazi ya Yesu kwa ajili yangu. Wengine hawapendelei kutumia neno sakramenti kwa sababu lina ladha ya kitu ambacho lazima mchungaji akifanye ili ifanye kazi. Walutheri wengi hawaamini kwamba ni sharti mchungaji afanye. Lakini ni utaratibu mzuri ili watu wasichanganyikiwe. Waanglikana wanahesabu ubatizo na chakula cha Bwana kuwa sakramenti. Wakatoliki wana sakramenti saba ambazo lazima padre ama askofu azitoe: Ubatizo, Kipaimara, Ekaristi (yaani Chakula cha Bwana), Kitubio, Kuwekwa mafuta, Kuwekwa wakfu na Ndoa. Jeshi la wokovu halina sakramenti.

				Katika makanisa kama ya Kilutheri, Kianglikana na Kikatoliki mkazo ni kwamba Ubatizo na Chakula cha Bwana vinamletea wokovu anayepokea kwa imani. Ni ishara inayoonekana lakini pia inatoa kile ambacho ishara inaonesha, yaani neema na wokovu. Makanisa mengi ya kiprotestanti yanayotokana na mapokeo ya Kireformed (k.m. Kanisa la Biblia na Afrika Inland Church) yana uelewa tofauti kidogo. Sakramenti (wanaziita Ordinances au Huduma) ni ishara ya kuonesha na kuhakikisha kitu cha kiroho ambacho mpokeaji anacho tayari. Ni kitu aina ya mithili (Kiing. symbol).

				(7) Kitubio

				Kitubio ni nafasi ya mtu binafsi kukiri dhambi na kutangaziwa msamaha. Wakatoliki wanaona kwamba Kitubio pia ni sakramenti kwa sababu imeanzishwa na Kristo (Mt 18:18, Yn 20:23). Luther aliona hivyo mwanzoni lakini baadaye alibadilisha mawazo kwa sababu Kitubio haiambatani na ishara (kitu cha kidunia) inayoonekana kama katika Ubatizo na Chakula cha Bwana. Lakini kitubio ni njia yenye nguvu ya kumtangazia mtu binafsi habari njema. Ni nafasi ya kuchunguza moyo na kuungama yote yanayomsumbua katika dhamira na hivyo kupakua mzigo wa hatia unaomlemea. Mtumishi akitangaza kwamba ”umesamehewa” inasaidia sana kupata hakika ya msamaha. Kanisa linahitaji kufundisha juu ya nafasi hii na kualika watu kuitumia, hata kama si sharti kama kwa Wakatoliki. Anayepokea ungamo la binafsi katika nafasi ya kitubio hana budi kutunza siri ya anayekiri. 

				Swali: Je, tendo la kitubio lina faida na changamoto gani?

				Roho hufanya Ukristo kuwa wa mwili

				Mungu anajifunua katika Yesu aliyefanyika kuwa mwili (Yn 1:14). Katika mpango wa Mungu, mwili ni muhimu sana. Jambo hili ni upuuzi kwa wengi. Hauwamtaki Mungu anayelia horini. Hawataki kumwabudu Mungu aliye mwanadamu anayesulibishwa na kuharibika, ambaye wakati mmoja ni Mwumbaji wa mwili lakini pia Hakimu wa ulimwengu. Lakini ni katika Yesu Kristo, aliyezaliwa Bethlehemu na kufa kwenye msalaba Yerusalemu, ambapo utukufu wa Mungu unafunuliwa hapa duniani. Ukristo ni halisi kiasi hicho. Kwa maana hii ni ya ”kimwili”. Wokovu na uumbaji vinakutana katika vitu vilivyoumbwa na Mungu, maji, ngano na mzabibu. 

				Wengi wanaona kwamba kiroho ni kinyume na mwili na uumbaji. Lakini Roho Mtakatifu anataka kutusaidia kuelewa na kuamini kwamba kiroho inadhihirishwa katika kimwili. Yesu mwanadamu, Yesu mdhaifu, ndiye Mwana wa Mungu. Katika sakramenti Roho Mtakatifu anataka kutufunulia kwamba mambo makuu ya kiroho yapo katika vitu vya kimwili, katika maji, mkate na mvinyo. Mungu anatujali kama viumbe wenye mwili, kwa hiyo anakuja kwetu na wokovu katika sakramenti, kupitia vitu vya kimwili. Hii inatukumbusha kwamba wokovu mkuu wa mwisho utahusu ufufuo wa mwili na ukamilisho wa uumbaji pia. 

				Swali: Je, unaelewaje jambo la Ukristo kuwa wa ”kimwili”?

				3. Ubatizo – maji yanayookoa

				Utangulizi

				Sehemu ya tatu inahusu maana na umuhimu wa ubatizo na jinsi unavyoambatana na imani na maisha ya Mkristo. Pia tutaangalia tofauti ya mafundisho ya madhehebu mbalimbali. 

				Ubatizo ni nini?

				(1) Umuhimu wa ubatizo katika Agano Jipya

				Ubatizo una nafasi ya msingi sana katika imani ya Kikristo kutokana na AJ. Kanisa tangu mwanzo limetumia ubatizo katika maji. Yesu anaagiza kubatiza katika agizo lake kuu (Mt 28:19). Mitume katika nyaraka wanafundisha na kurejea mara nyingi katika ubatizo. Yaelekea sana Waraka wa kwanza wa Petro kwa sehemu kubwa ni mafundisho yaliyotolewa kabla ya ubatizo. Ubatizo unaviringisha maisha yote ya Kikristo na unagusa mambo mengi muhimu ya kitheolojia. Jinsi unavyoelewa maana ya Ukristo inaonekana katika namna unavyoelewa ubatizo. Kwa hiyo si ajabu kwamba makanisa yamechukua misimamo tofauti juu ya ubatizo. 

				(2) Maana ya neno Ubatizo

				Neno ”kubatiza” linatokana na neno la Kiyunani. Maana yake ni kusafisha. Mara nyingi neno linatumika kwa tendo la kuchovya kitu kwenye maji. Dini nyingi zinatumia vitendo vya kusafisha na maji. Yohana Mbatizaji alibatiza watu wasafishwe dhambi. Hatujui kikamilifu alivyofanya, kama alizamishwa mtu kabisa au kumwagia maji kichwani hali amepiga magoti. AJ haliagizi kwamba ni lazima kuzamishwa. Kuzamishwa chini ya maji na kutoka tena huonesha vizuri maana ya jambo la kufa kutoka maisha ya zamani na kufufuka kwa maisha mapya. 

				(3) Kuzamishwa pamoja na Kristo

				Katika ubatizo tunaunganishwa na Yesu:

				”Hamfahamu ya kuwa sisi sote tuliobatizwa katika Kristo Yesu tulibatizwa katika mauti yake? Basi tulizikwa pamoja naye kwa njia ya ubatizo katika mauti yake, kusudi kama Kristo alivyofufuka katika wafu kwa njia ya utukufu wa Baba, vivyo hivyo na sisi tuenende katika upya wa uzima. Kwa maana kama mlivyounganika naye katika mfano wa mauti yake, kadhalika mtaunganika kwa mfano wa kufufuka kwake” (Rum 6:3–5).

			

		

	
		
			
				88

			

		

		
			
				3 | Roho Mtakatifu katika vyombo vya neema

			

		

		
			
				Hivyo na sisi tunakufa kutoka hatia na nguvu ya dhambi na kufufuka tuwe hai katika maisha mapya. Picha inaonesha ajabu hii:

				

				(4) Ubatizo wa Yohana, wa Yesu na wa Kikristo

				Ubatizo wa Yohana Mbatizaji ulikuwa ”ubatizo wa toba” (Lk 3:3+). Yohana alieleza tofauti kati ya yeye na ubatizo wake akieleza kwamba Yesu atabatiza ”kwa Roho Mtakatifu na kwa moto” (Lk 3:16). Ubatizo wa Yohana uliandaa watu kwa Ufalme, msamaha na wokovu, wakati ubatizo katika jina la Yesu unatoa msamaha, wokovu na kipawa cha Roho. Yesu alibatizwa na Yohana si kwa sababu ya kuhitaji msamaha wa dhambi, bali kama mwanzo wa huduma yake ya kuwa Mwokozi. Alitaka kuwakilisha wanadamu na kuingia chini ya dhambi zetu. Yesu hakubatiza mwenyewe. Ubatizo wa Kikristo ulianza kutumika siku ya Pentekoste, baada ya Yesu kumaliza kazi yake ya wokovu.

				(5) Misimamo mbalimbali juu ya ubatizo

				Tumeona tayari kwamba kuna mitazamo mbalimbali kuhusu vyombo vya neema kwa ujumla. Madhehebu yanafikiri tofauti juu ya ubatizo, na hasa kubatiza watoto. 

				Wakatoliki, Waortodox, Waanglikana na Walutheri uelewa wao unafanana. Kwa sababu ya dhambi ya asili mtu anazaliwa akikosa uhai wa kiroho. Kwa hiyo wanabatiza watoto pia.

				Wakatoliki wanakaza ya kuwa lazima mchungaji (padre) aliyebarikiwa abatize, kwa sababu Mungu anawatumia wachungaji kipekee kwa sababu ya ubarikio wao. Hawakazi sana kwamba kipawa cha ubatizo kinahitaji kupokelewa kwa imani. 

				Wabatisti. Wakatiwa Matengenezo wengine walianza kukataa ubatizo wa watoto. Wameitwa ”anabatisti” (maana yake ”wanaobatiza tena”). Wabatisti wanakaza kwamba atakayebatizwa anahitaji kuwa na ukiri wa kibinafsi wa Yesu Kristo, kitu ambacho haiwezekani mpaka umri mkubwa kidogo. Pia ubatizo si lazima kwa 

				mtoto mdogo kwa sababu hajafanya dhambi. Hawaamini kwamba kuna dhambi ya asili inayomweka mbali na Mungu. Ni dhambi ambazo atazifanya baadaye zinazomtenganisha na Mungu. Ubatizo kimsingi ni alama inayoonesha kwamba mtu tayari amempokea Yesu. Ni tendo la kutii agizo la Mungu la kubatizwa. 

				Wapentekoste pia wana urithi huo. Leo baadhi yao wameanza kujali ubatizo wa waliobatizwa kama watoto, kwa sababu ya kuheshimu pia anachotenda Mungu katika ubatizo. Vilevile kwa mfano Walutheri wanakubaliana nao katika kukaza umuhimu wa kupokea ubatizo kwa imani ukiendelea kukua. Wengine pia wanakaza umuhimu wa kufundisha wazazi kabla ya kubatiza watoto wao, kwa mfano katika nchi za Ulaya kaskazini ambapo wengi zaidi ni Wakristo wa jina.

				Wamethodisti wanabatiza watoto si kwa sababu wanahitaji kuokolewa, maana baraka ya upatanisho inafunika watoto pia. Wako katika agano na Mungu tayari. Kwa hiyo wabatizwe. Katika ubatizo Mungu anatangaza kwamba mtoto tayari ni wake.

				Ubatizo kwa Kristo unaleta wokovu

				(1) Ubatizo kwa Kristo na zawadi zake zote

				Mtu anabatizwa katika jina la Yesu Kristo ama la Bwana Yesu (Mdo 2:38, 8:16, 19:5). Paulo anafafanua maana yake katika Rum 6:1–11, Gal 3:26f na Kol 2:12–3:16. Anayebatizwa kwa Kristo anaingizwa katika kifo na ufufuo wa Kristo, na kwa hiyo katika wokovu mzima unaopatikana kwa kazi ya Yesu Kristo. Anaunganishwa na Kristo na kuitwa kukua pamoja naye katika maisha mapya. Linganisha mchoro wa ukurasa uliotangulia. Kwa sababu ubatizo unamwunganisha mwanadamu na Kristo anaye Kristo na zawadi zake zote. Maana yake ubatizo unampa Roho Mtakatifu, msamaha wa dhambi na wokovu (Mdo 2:28, 22:16, 1 Pet 3:21). Matokeo yake ni kuhesabiwa haki kwa ajili ya Yesu na kuzaliwa kwa upya kwa njia ya Roho Mtakatifu. Haya yote yanatendeka kwa pamoja katika ubatizo.

				(2) Ubatizo ni tendo la kupewa Roho Mtakatifu

				Ubatizo pia ni ubatizo katika Roho Mtakatifu na anayebatizwa anampata Roho (Mdo 2:38, Tit 3:5). Kwamba ubatizo kwa maji unatoa Roho ni wazi kwa sababu aliye na Kristo anaye Roho pia. (Rum 8:9, 2 Kor 3:17). Huwezi kuwatenganisha Kristo na Roho wake. Jambo hili litazungumzwa zaidi katika sura ya tano.

				(3) Ubatizo ni sehemu ya tendo la wokovu la Mungu 

				”Alituokoa… kwa kuoshwa kwa pili” (Tit 3:4f). Yesu Kristo ni njia ya Mungu kuokoa ulimwengu. Kwa sababu ubatizo unamwingiza mtu katika Yesu, ubatizo ni sehemu ya kazi ya Mungu ya wokovu. Ubatizo ni ”chombo cha wokovu” na ”chombo cha neema”. Ndiyo, Imani ya Nikea inasema ”Twakiri ubatizo mmoja kwa ondoleo la dhambi”. Kwa sababu Mungu ndiye anatenda katika ubatizo, ni wa mara moja tu. Hauwezi wala hauhitaji kurudiwa.

				Uelewa huu kwamba ubatizo ni kwa Kristo ndicho kitu cha msingi cha ubatizo katika AJ. Mambo yote mengine ya maisha ya Kikristo yanatokana na hicho. 

				(4) Bahari – mfano wa Ubatizo

				Taifa la Mungu, Waisraeli, waliokolewa kwa ”kubatizwa katika bahari” (1 Kor 10:1ff). Walibatizwa ”wawe wa Musa”, bila shaka pamoja na watoto wao. Sisi tumebatizwa tuwe ”wa Kristo” na kupata wokovu.

				(5) Ubatizo na uponyaji

				Mara nyingine tunasikia habari kwamba mtu anapona wakati anapobatiza. Mzee Filipo alikuwa shehe Zanzibar. Akiwa mzee kabisa alikutana na Yesu katika ono usiku. Baadaye alitafuta nafasi ya kubatizwa. Ilichukua muda na wakati wa ubatizo alikuwa mgonjwa sana kiasi cha kuhatarisha maisha yake. Wakristo walihitaji kumbeba kanisani. Alipobatizwa aliguswa na nguvu ya Yesu Kristo akapona hapohapo. Alianza kutembelea Tanzania nzima akitoa ushuhuda wake kwa makundi makubwa ya watu.

				Si ajabu kwamba uponyaji unatokea wakati wa ubatizo. Ubatizo ni kukutana na Yesu aliye hai. Tunaweza kuomba na kutumaini uwepo wa Roho Mtakatifu wakati wa ubatizo. Lakini hata tusipoona matokeo ya wazi, bado tumekutana na Yesu anayetupa wokovu.

				Ubatizo na imani

				(1) Ubatizo na imani haviwezi kutenganishwa

				Ubatizo na imani vinaungana bila kuweza kutenganishwa katika AJ. Mungu anachotoa kwa ubatizo na anachotoa kwa imani ni kitu kimoja: 

				wokovu katika Yesu Kristo. Hupati sehemu fulani katika ubatizo na sehemu nyingine katika imani. Mungu anakupa vyote katika ubatizo na anakupa vyote katika imani. Kwa hiyo katika Neno wokovu na zawadi zake vinaambatanishwa mara na ubatizo, mara na imani, na mara nyingine na vyote viwili. Kwa mfano kuhesabiwa haki (Rum 3:28, 1 Kor 6:11, Tit 3:5), Roho Mtakatifu (Gal 3:2,14, 1 Kor 12:13, Mdo 2:38) na msamaha wa dhambi (Mdo 2:38, 22:16, 15:9, 1 Yoh 1:9). Tunafanywa kuwa watoto wa Mungu kwa imani (Yn 1:12), lakini pia kwa imani pamoja na ubatizo (Gal 3:26f). 

				Ubatizo na imani vyenyewe havina uwezo wa kutupa vipawa hivi vya wokovu. Ni Mungu peke yake anayeweza, ambaye anamwongoza mtu aamini na kubatizwa kwa Yesu na hivyo kumwokoa. Ameamua kutumia njia hizi atupe wokovu.

				(2) Ubatizo na imani, vyote vinahitajika

				Ubatizo ukiambatana na imani unabeba vitu viwili: zawadi na kupokea zawadi. Jambo la mtu kuweza na kuhitaji kupokea zawadi ya ubatizo au kama ubatizo unafanya kazi bila imani, limejadiliwa sana kati ya madhehebu. Mkazo wetu hapa ni kuvishika vitu hivi viwili kwa pamoja. Huwezi kutenganisha ubatizo na imani. 

				Kwa hiyo tusivitenganishe kwa kusema ya kuwa kitu kimoja (hasa ubatizo) ni kazi ya Mungu, na kingine (hasa imani) ni kazi ya mwanadamu. Ni sahihi kwamba mtu upande wa imani anahusika kwa njia tofauti na ubatizo. Mawazo yake na uamuzi wake unahitajika. Katika ubatizo ni mpokeaji zaidi.

				Kwa wanaobatiza watoto vilevile ni muhimu kuhakikisha kwamba mtoto anapata nafasi ya kufundishwa juu ya maana ya ubatizo wake, kumfahamu Yesu na kupata nafasi kuitikia kwa imani na ufuasi. 

				(3) Wokovu una mitazamo miwili 

				Kusema kwamba kuna zawadi na kupokea zawadi inaonesha kwamba kuna mitazamo miwili juu ya wokovu: mtazamo halisi na mtazamo wa binafsi (Kiing. objective na subjective). Wokovu halisi maana yake ni kazi ya wokovu aliyoimaliza Yesu Golgota inayosimama milele. Imefanyika pasipo sisi kuhusika kwa namna yoyote, tena mara moja kwa wote. Haitegemei kuamini wala kutokuamini. Wokovu binafsi maana yake ni upokeaji wa binafsi wa zawadi ya wokovu ambao Mungu ameuandaa.

				Mahubiri ya Neno, sakramenti za Ubatizo na Chakula cha Bwana ni mkono wa Mungu, ambao kwao anatukabidhi wokovu. Imani ni mkono wa mwanadamu ambao kwao anaupokea wokovu.

				Lakini imani pia ni zawadi ya Mungu (Rum 10:17). Imani ni kazi ya Roho Mtakatifu ndani ya mtu, akimshawishi na kumsukuma ”aitii imani” (Rum 1:5, 16:26). Ubatizo na imani, vyote ni sehemu ya tendo la Mungu la kuokoa kwa njia ya Roho.

				Tendo la kuingizwa katika kanisa

				Ubatizo kwa Kristo ni kuunganishwa na Kristo na hivyo kuwa sehemu ya ”mwili mmoja”, yaani mwili wa Kristo ambao ni kanisa lake duniani (1 Kor 12:12f). Ubatizo kwa maana hii ni tendo linalomhamisha mtu kutoka ”nguvu ya giza” kuingia ”katika nuru” na ”Ufalme wa Mwana wa pendo lake” (Kol 1:12f). Ni tendo ambalo linamwingiza mtu katika kanisa, katika ushirika wa Wakristo (Mdo 2:41). Ubatizo ni jinsi mtu anavyoingia katika kanisa. Ndivyo ilivyokuwa siku ya Pentekoste. 

				Maana ya ubatizo kwa maisha ya Kikristo

				Kitendo cha Ubatizo kinatendeka mara moja tu kwa Mkristo maana alichofanya Mungu kinadumu! Ni kitu cha msingi kabisa cha kumwingiza mtu katika maisha ya Kikristo. Ni alama kwamba Mungu kamwe atamwacha mtoto wake. Lakini ubatizo hauhusu mwanzo wa maisha ya Kikristo tu. Una matokeo kwa maisha mazima ya Mkristo. Kuunganishwa na Kristo katika ubatizo bila shaka itashawishi mwenendo wake. ”Sisi tulioifia dhambi tutaishije tena katika dhambi?” (Rum 6:1). Aliyebatizwa si wake mwenyewe tena. Ni wa Yesu Kristo. Ni m-Kristo. Amebatizwa katika jina lake. Anaitwa kuendelea kumfuata na kutumikia maisha yake yote. Anaanza maisha ya utakaso, kazi ya Roho Mtakatifu ya kumtengeneza afanane na Yesu. Kuishi katika ubatizo ni sawa na kuishi katika utakaso na ujazo wa Roho Mtakatifu. Kwa hiyo, aliyebatizwa kama mtoto anahitaji kufundishwa maana ya ubatizo wake na wito wa kumfuata Yesu maisha yote. 

				Ubatizo una upana mkubwa. Ni sehemu ya tendo la wokovu la Mungu kwa ulimwengu na mwanadamu. Pia unahusu maisha yote ya mtu, kila sehemu yake. 

				4. Changamoto za Ubatizo

				Utangulizi

				Katika sehemu ya nne tutazungumzia changamoto juu ya ubatizo. Tutapitia ubatizo wa watoto, hali ya wasiobatizwa, kubatizwa tena na mfumo wa ubatizo. Mgogoro mkubwa kati ya madhehebu umekuwa juu ya kubatiza watoto. Tutajaribu kueleza kwa nini tunaona ni sahihi kubatiza watoto, pamoja na kujali msimamo mwingine pia.

				Biblia juu ya ubatizo wa watoto

				(1) Hoja kutoka Agano Jipya

				Biblia haitaji moja kwa moja kwamba watoto walibatizwa. Lakini inasimulia juu ya watu waliobatizwa pamoja na ”nyumba yake” (Mdo 16:15). Mlinzi wa gereza alibatizwa ”yeye na watu wake wote” (16:33, ling. 18:8) akishika ahadi ya Paulo kwamba ”utaokoka pamoja na nyumba yako” (16:30). Paulo alibatiza ”watu wa nyumbani mwa Stefana” (1 Kor 1:16). Pia watoto wanatamkwa kama sehemu ya familia ya Kikristo (Efe 6:1, Kol 3:20). Tungeweza kuhoji ya kuwa kukataa kwamba mtoto hawezi kubatizwa, ni kukataa kwamba anaweza kuwa mjumbe wa taifa la Kristo na kuwa msharika.

				Ubatizo pia unafananishwa na kutahiriwa (Kol 2:11f), kitu ambacho Wayahudi waliwafanyia watoto wa kiume siku ya nane baada ya kuzaliwa, ili waingie katika agano la Mungu. Hii ni hoja ya kubatiza watoto, maana ubatizo nao unaingiza katika agano, agano na Yesu (Gal 3:29). Tukumbuke pia maneno ya Petro siku ya Pentekoste. Alipohimiza watu watubu na kubatizwa ili wampokee Roho Mtakatifu, anakumbusha kwamba ”ahadi hii ni kwa ajili yenu, na kwa watoto wenu…” (Mdo 2:38f).

				Kwamba AJ zaidi linasimulia kubatizwa kwa watu wazima tu, si hoja inayoopinga ubatizo wa watoto. Ni kawaida kuanza kwa watu wazima katika kazi ya misioni.

				(2) Kumbukumbu za kihistoria

				Kutaja ubatizo wa watoto katika kumbukumbu za kihistoria kulikawia mpaka mnamo 200 B.K., lakini bila shaka ilitokea hata karne za kwanza pia. Baba wa kanisa Origene, amesema ”kuanzia kwa mitume kanisa limepokea mapokeo kwamba watoto wadogo wapewe ubatizo”. Asingeweza kusema ya kuwa ubatizo wa watoto ni ”mapokeo” kama asingefahamu kwamba watoto wamebatizwa mapema katika ukoo wake. 

				Wakristo wa baadaye wasingeanza kubatiza watoto bila kujua kwamba mitume waliuunga mkono utaratibu huu. Lakini mwisho wa yote kuthamini ubatizo wa watoto kunatokana na hoja nzito za kitheolojia, hasa kwamba watoto pia wanahitaji kuokolewa. 

				HOJA ZA KITHEOLOJIA KUHUSU KUBATIZA WATOTO

				Kuna hoja mbalimbali za kitheolojia pia. Hoja hizi zinatetea usahihi wa kubatiza watoto kwa utaratibu mzuri. 

				(1) Je, mtoto anahitaji kuokolewa?

				Jambo la msingi zaidi katika kujali ubatizo wa watoto ni jinsi tunavyoelewa haja ya watoto kuokolewa. Tukikubali kwamba kuna dhambi ya asili, mtoto hana hali ya unafuu. Hakuna kifungu hata kimoja katika Biblia kinachosema kwamba watoto wachanga ni safi, tofauti na watu wazima. Kinyume chake inasema kwamba ”wote wamefanya dhambi, na kupungukiwa na utukufu wa Mungu” (Rum 3:23). 

				(2) Ufalme wa Mungu ni wao

				Yesu alisema: 

				”Waacheni watoto wadogo waje kwangu, msiwazuie; kwa maana watoto kama hawa ufalme wa Mungu ni wao. Amin, nawaambieni, Ye yote asiyeukubali ufalme wa Mungu kama mtoto mdogo hatauingia kabisa” (Mk 10:14–15). 

				Maana yake si kwamba wanao ufalme wa Mungu tayari, bali kwamba wana haja ya Ufalme! Tena kubatiza watoto wachanga kunaonesha wazi ya kuwa wokovu ni zawadi, si kitu tunachoweza kukistahili sisi. Inaonesha kwamba Mungu ni mwanzilishi, mtendaji na mtoaji, na sisi ni wapokeaji. Ni watu wazima wanaohitaji kufanana na watoto wadogo kwa maana ya kutokuwa na sifa zinazostahilisha, wala si kinyume chake.

				(3) Jambo la pamoja

				Katika Biblia, kuwa Mkristo si jambo la binafsi tu, bali ni jambo la pamoja pia. Huamini peke yako tu, bali kama sehemu ya ushirika wa pamoja. Imani ya ushirika wa Kikristo inaweza kumbeba hata mtu ambaye mwenyewe hawezi kueleza imani yake binafsi, kwa mfano mwenye upungufu wa ufahamu. 

				Hapa kuna swali kwa wanaokaza ”ubatizo wa waamini” (hasa Wabatisti na Wapentekoste) na ya kuwa ubatizo ni tendo la kukiri kwamba unamwamini Yesu. Je, kwa umri gani mtoto ana ufahamu wa kutosha wa kuweza kubatizwa? Hakuna jibu zuri, wala jibu moja. Wengine wanabatiza mtoto akianza kupevuka, lakini wengine mapema zaidi, kwenye miaka saba hivi.

				(4) Kuamini kwa niaba

				Hatuwezi kupima na kubainisha imani ya mchanga, lakini tunaweza kufikiria kwa mfano nafasi ya kuamini ”kwa niaba”. Wengine wamekaza kwamba mtoto mdogo akibatizwa, imani inaweza kuwepo kwa njia ya imani ya wazazi, wadhamini au usharika. Kwa imani yao wanambeba mtoto kwa ubatizo apokee ahadi za Mungu. Luther mwenyewe alisema kwamba ”mtoto anaweza kupewa imani kama zawadi katika ubatizo. Kwa hiyo tunamwomba Mungu ampe imani” (Katekisimo kubwa). Lakini zaidi anakaza ya kuwa hatubatizi kwa msingi wa imani yake, ambao hatuujui, bali kwa sababu Mungu ametuambia tufanye.

				(5) Kuamini ni kuamua?

				Hoja nzito dhidi ya ubatizo wa watoto imekuwa uhusiano wa karibu kati ya ubatizo na imani katika AJ. Hoja hii inasema kwamba kwa sababu imani ina maana ya kupokea ujumbe wa Kikristo makusudi, ni lazima kusubirisha ubatizo mpaka mtu akomae vya kutosha, aweze kuamua mwenyewe. Lakini ukielewa imani zaidi kama kitu kinacholenga uhusiano, yaani kwamba imani ina maana ya kuwa na uhusiano na Yesu Kristo ni tofauti. Kukomaa kiakili kiasi fulani si dai la kuweza kuamini. Hii isingeweka watoto tu nje, bali pia watu wenye upungufu wa ufahamu au wazee wenye shida ya kumbukumbu. Linganisha pia uk. 303 (2).

				(6) Ubatizo ufuatiwe na mafundisho ili imani iumbwe

				Kwa vyo vyote tunahitaji kukaza kwamba ubatizo ni ubatizo kwa imani, yaani kwamba mtoto anayebatizwa anahitaji kufundishwa katika imani na kujifunza kuitumia katika ushirika wa Kikristo. Kwa hiyo wazazi na wadhamini wanaulizwa kabla ya ubatizo wa mtoto ”Katika imani hii, kwa msaada wa Mungu, mtaishi Kikristo nyumbani mwenu, mkiwalea watoto hawa katika ibada na mafundisho ya Kanisa ili wamfahamu Kristo Mwokozi wao?” Na washarika pia wanaulizwa kinachofanana. 

				Swali: Je, hoja juu ya ubatizo wa watoto zinakusaidia kuwa na msimamo gani katika jambo hili?

				Changamoto nyingine kuhusu ubatizo

				(1) Kuzamisha kwenye maji mengi

				Yaelekea ubatizo katika AJ ulitendeka kwa kumzamisha mtu ndani ya maji (Mt 3:16, Mdo 8:39). Kuzamisha chini ya maji kunaonesha vizuri maana ya ubatizo kuwa jambo la kufa na kufufuka na Kristo. Waortodox, 

				Wabatisti na Wapentekoste wanapendelea kufanya hivyo. Lakini kwa sababu ya ukosefu wa maji mahali pengi, kanisa mapema lilianza pia kubatiza kwa kumimina maji juu ya kichwa cha anayebatizwa. Makanisa mengi yanatumia njia hii, lakini siku hizi katika nchi nyingine imeanza kuwa kawaida kuzamisha hata katika makanisa ya zamani (kama RC na KKKT). Wanafanya kwa sababu ni alama nzuri ya badiliko linalotokea katika ubatizo, si kwa sababu ni lazima kuwa na maji mengi. Uwingi wa maji hauamui hadhi ya ubatizo. Ni ahadi na uwepo wa Kristo vinavyofanya ubatizo kuwa halali. Kwa hiyo dai la kwamba ”unahitaji kubatizwa katika maji mengi” halina msingi. Kila ubatizo unaofanywa katika jina la Utatu una thamani ileile. 

				(2) Hali ya wasiobatizwa

				Mkazo wa Kilutheri ni kwamba ubatizo ni lazima kwa wokovu kwa kila mmoja, hata mtoto. Je, mtoto akifa kabla ya kuweza kubatizwa ana hali gani? Wengine wametafsiri hii kana kwamba mtoto huyu lazima apotee. Lakini Martin Luther anasema ya kuwa Mungu ametuwajibisha sisi kuitumia sakramenti (ya ubatizo), lakini hajajifunga mwenyewe kwayo. ”Si kukosa ubatizo kunakolaani bali kudharau ubatizo” (Luther). Kutaka kubatizwa kunalingana na kubatizwa, kama haiwezekani kubatiza. Mungu anaweza kumwokoa.

				(3) Ubatizo wa dharura

				Kwa sababu ya umuhimu wa ubatizo, kwa mfano katika KKKT kuna utaratibu wa ”Ubatizo wa dharura”. Kama mtoto, na hata mtu mzima, yupo katika hali ya hatari ya kufa, Mkristo aliyebatizwa mwenyewe anaruhusiwa kumbatiza. Akipona, ubatizo baadaye unathibitishwa mbele ya mchungaji mwenye madaraka rasmi ya kubatiza. Angalia kwamba usahihi wa ubatizo hautegemei baraka ya mchungaji, lakini mchungaji amekabidhiwa wajibu maalum wa kusimamia ubatizo ili kuwe na utaratibu unaoeleweka. 

				(4) Kubatizwa tena

				Kwa sababu ubatizo ni tendo la Mungu linalookoa, makanisa yenye uelewa huo (kama KKKT) yanapinga jambo la kubatizwa tena. Kubatiza tena ni kukana tendo la kudumu la Mungu mwenyewe. Mtu akibatizwa akiwa mdogo, na baadaye hapati kumwamini Kristo, hahitaji kubatizwa tena, bali kuongoka na kumwamini Kristo ambaye kwa agizo na jina lake alibatizwa tayari. Vilevile Mkristo anayeuasi ukristo wake na kumkana Yesu, hahitaji kubatizwa tena akirudi kwa Yesu na kanisa. 

				Pamoja na hiyo ni muhimu kukumbuka kwamba wanaokaza ubatizo wa wanaoamini tayari, hawahesabu ubatizo wa mtoto mdogo kuwa ubatizo wa kweli, maana wanaona kwamba mtoto hawezi kuamini kwa kujitegemea. Kwa hiyo kumbatiza mtu aliyebatizwa kama mtoto si kubatiza tena, kutokana na uelewa wao.

				(5) Hadhi ya ubatizo

				Katika kanisa kama KKKT, kwa kawaida watoto wengi (na mara nyingine hata watu wazima) wanabatizwa kwa wakati mmoja. Changamoto yake ni kwamba uzito wa tendo la ubatizo unaweza kufunikwa na vurugu ambayo lazima itokee kwa kiasi fulani wakati wengi wanabanana kanisani. Pia inaweza kusababisha haraka. Hata mambo ya kisherehe kama kupiga picha, chakula, vinywaji na nguo yanaweza kupata umuhimu kuliko ubatizo wenyewe. Ni muhimu kujaribu kutunza hadhi ya Ubatizo maana ni jambo kubwa sana la kuunganishwa na Yesu. Kutunza hadhi pia ni muhimu katika tendo la Kipaimara. 

				Swali: Je, taratibu gani zinaweza kulinda hadhi na maana ya Ubatizo na Kipaimara?

				Kuhubiri kutokana na Ubatizo

				Kwa sababu ubatizo ni jambo la msingi sana katika Maandiko Matakatifu na katika imani ya Kikristo, inatupasa kufundisha na kuhubiri juu ya baraka ya ubatizo. Kuna nafasi nyingi hapa:

				(1) Ubatizo kama hakika ya ulinzi juu ya watoto

				Wazazi wengi wana wasiwasi kwa sababu ya mapito magumu ambayo watoto wao watahitaji kupita. Tunaweza kukumbusha kwamba mtoto wao si wao tu, bali ni mali ya Mungu pia. Mungu atakuwa pamoja na mtoto katika hali zote, uhai na kifo pia. Tena kuna mifano kwamba watoto wamepona ugonjwa wakibatizwa.

				(2) Ubatizo kama ahadi kwa anayeishi katika imani tangu awe mtoto

				Kwa njia ya kuhubiri sheria na Injili mtu huyu asaidiwe kufahamu jinsi anavyomhitaji Kristo lakini pia juu ya hazina ambayo tayari anayo katika Kristo. Ni muhimu zaidi katika mazingira ya kiuamsho ambamo vijana wengine wanashuhudia mabadiliko makubwa kwa kumpokea Yesu. Wasioona mabadiliko ya mara moja wanaweza kutilia mashaka Ukristo wao hata kama wameendelea kuishi na Yesu wakati wote.

				(3) Ubatizo kama wito wa kuongoka kwa aliyekufa kiroho

				Unaweza kusema: ”Mungu ameweka patano na wewe katika ubatizo. Yeye ni mwaminifu na anatunza patano lake hata kama wewe umelivunja. Tena kuna hazina kubwa nyumbani inayokusubiri. Uliyebatizwa kama mtoto, wazazi wamekuwekea hazina! Rudi kwa Bwana. Uliyepotea, njoo nyumbani. Maskini, shika hazina yako. Mlango uko wazi kwako!”. Tafakari picha hii inayoeleza jambo la kurudi katika batizo:

				Ubatizo ni kama safina

				Luther anafananisha ubatizo na safina ya Nuhu: Mkristo akianguka kutoka safina ya ubatizo anaangamia, lakini safina haiangamii. Anachohitaji ni kurudi katika safina kwa kumwita Yesu na kuomba msamaha wa dhambi.

				(4) Ubatizo kama wito kwa maisha ya utakaso

				Kama tulivyoona ubatizo ni mwanzo wa maisha mapya. Labda wengine wanaweza kujaribiwa kutumia ubatizo kama ”mto wa kulalia usingizi”, yaani asihitaji kukazana katika ufuasi. Lakini ubatizo ni wito wa kufufuka kiroho na kuongoka kila siku. Tena tukijaribiwa tunaweza kukiri kwamba ”mimi ni wa Yesu, ni hai kwa Mungu, wala si kwa Shetani”. Kwa kufanya hivyo Mkristo atapata kukua na kuelekea lengo la kufanana na Yesu.

				(5) Ubatizo na mashtaka ya kiroho

				Kama tulivyosisitiza, sakramenti ni msaada kwa imani. Imani yako ina kitu cha kuning’inia. Mhubiri anaweza kukumbusha ya kuwa Mungu ameonesha wazi katika ubatizo kwamba anamhitaji msikilizaji, tena amemtaja kwa jina kabisa. ”Usiwe na mashaka: wewe ni wangu! Shetani hana nafasi kwako”.

				Swali: Je, unataka kusema nini juu ya ubatizo katika mafundisho na mahubiri yako?

				5. Chakula cha Bwana – Injili inayoonekana

				Utangulizi

				Pamoja na Ubatizo, Chakula cha Bwana (kwa kifupi CCB), ni tendo linalotumika zaidi katika makanisa. Si ajabu, maana kiini cha CCB ni kukutana na Yesu na kupokea baraka zake. Tena kula pamoja ni kitendo cha wanadamu wote. Kula chakula ni lazima ili kuendeleza uhai. Licha ya hiyo, kula pamoja ni kudumisha ushirika.

				Lakini pia CCB imesababisha migogoro mikubwa kati ya makanisa. Makanisa mengine hayawezi kufanya ibada ya CCB kwa pamoja au kushiriki CCB katika dhehebu lisilo lake. Wakatoliki wanakiita ”Misa” na ”Ekaristi”. Kwa Mlutheri ”ekaristi”, yaani ”kushukuru”, lina maana nzuri tu. Hata jina ”misa” linatumika nchi nyingine. 

				Vyanzo vya Chakula cha Bwana katika Biblia

				Mathayo, Marko na Luka wote wanasimulia juu ya chakula cha mwisho cha Yesu na wanafunzi wake (Mt 26:26ff, Mk 12:22ff, Lk 22:14ff). Paulo anakaza umuhimu wa tukio hilo (1 Kor 11:23–25). Yohana anasema juu ya kula mwili wa Yesu na kunywa damu yake (Yn 6:52ff). Yesu alianzisha CCB wakati wa mlo wa pasaka ya Wayahudi (Kut 12–13). Katika Kut 24:11 pia tunasoma juu ya tukio la kula na kunywa mbele ya Mungu wakati wa kuingia katika agano lake. Katika Isa 25:6 kuna ahadi kwamba Mungu siku za mwisho atatayarisha karamu ya vitu vinono na divai kwa mataifa yote. Yesu mwenyewe pia alizungumza juu ya karamu ya ufalme wa Mungu (k.m. Mt 8:11). Tena alikula pamoja na wanafunzi na waliotengwa (Mt 9:10f).

				Yesu alipoanzisha CCB alichukua mkate na mvinyo akivitambua kuwa ni yeye mwenyewe kwa kusema ”huu ndio mwili wangu” na ”hii ndiyo damu yangu”. Anawaambia wanafunzi ”fanyeni hivi kwa ukumbusho wangu” (Lk 22:19) akitarajia kwamba wataendelea kusherekea mlo huu. Katika Mdo 2:42 na 1 Kor 11:25 tunaona kwamba walifuata agizo lake.

				Maswali juu ya Chakula cha Bwana

				(1) Uwepo halisi wa Yesu

				Watheolojia wamezungumza sana juu ya jinsi Yesu anavyoweza kuwepo katika CCB. Yesu akisema mkate na mvinyo ”ni” mwili na damu yake, je, maana yake nini? Wakatoliki, Walutheri na Waanglikana wanakubaliana kwamba Yesu kweli yupo kihalisia. Wakatoliki wameeleza uwepo wa Yesu kwa wazo la mkate na divai kugeuka kuwa mwili na damu ya Yesu kabisa. Yaliyomo au ”dutu” za mkate na divai zinabadilika kuwa mwili na damu kabisa, wakati sura ya mkate na divai inabaki kuwa mkate na divai. Padre akisema maneno ya kuweka wakfu mkate na divai, mwujiza unatokea. Fundisho hili linaitwa ”transsubstantiation” (kugeuka kuwa kitu kingine) kwa lugha ya kitheolojia. Ndiyo sababu mapadre wanahifadhi mkate uliobarikiwa mahali pa pekee. 

				Hata Martin Luther alikaza neno ”ni”. Mkate na mvinyo ni Yesu mwenyewe. Lakini haingii zaidi kueleza jinsi inavyotokea. Anasema ”Sisi hatugeuzi mkate kuwa mwili wake – wala hatusemi kwamba mkate utakuwa mwili wake”, lakini tunaamini ya kuwa mwili wa Yesu ”upo tunapotamka maneno ya Yesu: ’Huu ni mwili wangu’ ”. Inatosha kufuata mwaliko wa Yesu na kula na kunywa kwa imani. 

				(2) Kwa ukumbusho wangu

				Paulo na Luka wanataja kitu kingine. ”Fanyeni hivi kila mnywapo, kwa ukumbusho wangu” (1 Kor 11:25, Lk 22:19). Kibiblia tunaweza kuangalia jinsi Wayahudi wanavyokumbuka tukio la kutoka Misri katika mlo wao wa Pasaka. Kwa kukumbuka alichofanya Mungu zamani, tendo hili linaendelea kufanya kazi sasa. Linathibitisha kwamba wao ni taifa la Mungu lililokombolewa. Vilevile CCB si kukumbuka tu lililotendeka zamani, bali tendo la zamani linafanya kazi kwa wanaoshiriki sasa. 

				(3) Asiyeamini anapokea nini?

				Mwana mtengenezaji aliyeitwa Zwingli alidai ya kuwa CCB ni ishara ya kuwepo kwa Yesu, si kwamba Yesu yupo kabisa kama mkate na divai. Mwenzake Calvin alidai kwamba hupati ushirika na Yesu kwa njia ya kula mkate na kunywa mvinyo, bali kwa njia ya Roho Mtakatifu kumshirikisha Kristo aliye mbinguni. Mkate na divai ni ishara ya kitu kinachotendeka kiroho mtu akiamini. Kwa hiyo asiyeamini hampokei Kristo katika CCB, bali anayemwamini tu. Leo makanisa yenye urithi wa Kireformed ni k.m. Wabatisti, Wapentekoste na Africa Inland Church. Luther, 

				kinyume cha Calvin, alisisitiza kwamba wote wanapokea kilekile. Lakini asiyeamini anakipokea kama hukumu, wakati anayeamini anakipokea kama wokovu (1 Kor 11:29). Kazi ya Roho Mtakatifu ni kuumba imani katika Kristo na kwamba yupo kama mkate na divai. 

				(4) Chakula cha Bwana kama sadaka

				Katika kanisa la kwanza CCB kilianza kueleweka kama tendo la sadaka. Tafsiri yake ilikuwa kwamba Padre kwa upya anamtoa Kristo kama sadaka na kwamba ibada ya CCB ni kitu chenye thamani zaidi kinachotuletea ustahili mbele ya Mungu. Watengenezaji walipinga sana mawazo hayo kwa sababu Yesu alijitoa kuwa sadaka ya mwisho na kamilifu msalabani. Wala hakuna fundisho hilo katika Biblia.

				(5) Nani anaweza kushiriki?

				Ni muhimu kukumbuka jinsi CCB kinavyoamabatana na Ubatizo. Aliyebatizwa tayari amepata ushirika na Kristo. Ni ushirika huo unaoimarishwa katika CCB. Kwa hiyo ni waliobatizwa wanaoweza kushiriki. Si kwamba CCB si kwa wote, lakini njia ya kuingia katika ushirika wake ni kupitia ubatizo. Lakini kama mtu asiyebatizwa, kwa hamu ya kuwa na Yesu anashiriki, hatuwezi kusema kwamba ni dhambi kutokana na Biblia, hata kama ni kuvunja utaratibu. 

				(6) Kutunza hadhi ya Chakula cha Bwana

				CCB ni tendo takatifu. Linatakiwa kufanyika kwa ustahili na furaha. Katika makanisa mengi, kwa mfano ya KKKT, hii ni changamoto. Washiriki wanaweza kuwa wengi na labda kuna ibada zaidi ya moja. Hali ya haraka inaweza kujitokeza na kushusha hadhi ya tendo lenyewe. Kwa sababu ya kuhitaji kukwepa magonjwa vikombe vidogo vidogo vinatumika na ile hali ya kuwa na mlo wa pamoja inapungua. Kwa wanaoongoza ibada kuna haja ya kujaribu kuhakikisha kwamba CCB kinatendeka kwa njia yenye utukufu wa Mungu.

				Swali: Tumeangalia mambo sita hapa juu. Je, jambo gani unaona ni changamoto kubwa zaidi upande wa CCB?

				Manufaa ya Chakula cha Bwana

				(1) Msamaha, wokovu, uzima na ushirika

				CCB ni sakramenti ambayo Mungu anaitumia kuwapa watu wokovu. Ubatizo unapokea mara moja tu, lakini CCB unapokea endelevu. Kitu cha msingi hapa ni msamaha wa dhambi: ”hii ndiyo damu … imwagikayo kwa ajili ya wengi kwa ondoleo la dhambi” (Mt 26:28). Lakini wokovu una vipengele vingine pia. Wokovu ni uhai unaoshinda kifo. CCB kinatoa uzima wa milele na ahadi wa ufufuo (Yn 6:54). Tunashirikiswa tunda la maisha, kifo na ufufuo wa Yesu. Tunapata ushirika na Yesu (Yn 6:56). Swala la ushirika pia linahusu ushirika kati ya watu. Ushirika Mtakatifu ni mlo, kitu ambacho ni cha msingi katika ushirika. Tukiupokea mwili wa Kristo kwa pamoja, tunapata kuwa sehemu ya mwili wa Kristo, kanisa (1 Kor 10:17). Kwa hiyo CCB ni kitu cha msingi sana katika kuwa kanisa. 

				Kwa hiyo kukiita CCB ”ekaristi” kuna maana yake nzuri. Tuna vitu vingi vya kumshukuru Mungu tukishiriki meza ya Bwana. Msamaha, uhai wa milele, ushirika na Yesu na sisi kwa sisi, tena kwamba kuna kanisa la Kristo hapa duniani. Na tukitaka kujumlisha zaidi: CCB maana yake ni kukutana na Yesu Kristo aliye hai. Je, kuna jambo kubwa zaidi? Kwa hiyo kumsifu Mungu kunafaa sana katika ibada ya CCB. 

				Swali: Je, unaona zawadi kubwa zaidi katika CCB ni ipi?

				(2) Sakramenti na uponyaji

				Kwa sababu tunakutana na Yesu aliye hai wakati wa CCB, tunaweza kuja na haja zetu katika maombi. Kwa mfano tunaweza kuomba uponyaji au matengenezo ya uhusiano na mtu ulioharibika au lolote lile ambalo Roho Mtakatifu anatukumbusha. Katika makanisa mengine nafasi za kuombewa kwa kifupi zinatolewa sambamba na mlo wenyewe. Hii bila shaka inategemea uwingi wa washiriki na muda unaopatikana.

				(3) Mlo wa kieskatolojia (wa mambo ya mwisho)

				Katika Mt 26:29 na Lk 22:16 Yesu anaangalia mbele akitarajia kula na kunywa pamoja na wanafunzi wake katika Ufalme wa Baba, ufalme wa Mungu, ambao utakuja. CCB ni utangulizi wa ushirika mpya kati ya Mungu na wanadamu katika ufalme wa Mungu, ushirika ambao una sura 

				ya chakula cha pamoja (k.m. Ufu 19:9). Tunampokea na kukutana na Yesu Kristo ambaye ”ni yeye yule, jana na leo na hata milele” (Ebr 13:8). Yesu yupo nasi katika CCB, lakini pia anaahidi kwamba atakuwa pamoja nasi milele. Ndiyo, Yesu anasema: ”Aulaye mwili wangu na kuinywa damu yangu anao uzima wa milele; nami nitamfufua siku ya mwisho” (Yn 6:54).

				Swali: Tunapata manufaa mengi katika CCB. Je, kwa nini CCB ni mwujiza na baraka kubwa mno?

				Hitimisho

				(1) Sakramenti ni Zawadi ya Mungu

				Katika sakramenti ni Mungu anayetenda kuliko mwanadamu. Ni tendo takatifu la Mungu. Mungu anakuja mwenyewe atoe msamaha, wokovu na Roho Mtakatifu. Kwa hiyo ni vyombo vyake vya kutuletea neema. Roho anaumba imani tukikutana na Yesu katika sakramenti. Inafanana na jinsi Yesu ”alivyotambulikana nao (akina Kleopa) katika kuumega mkate” (Lk 24:35). Kwa njia ya sakramenti anataka kumsaidia Mkristo ili ajenge uhakika wake wa wokovu katika mambo ambayo Mungu amemfanyia tayari (Ubatizo) na kuendelea kumfanyia (CCB). Neno na sakramenti ni dawa ya magonjwa ya kujisikia kuhukumiwa, kukatishwa tamaa ama kuhofia vitu mbalimbali.

				(2) Mielekeo minne ukipokea sakramenti

				Katika sakramenti tunaweza kutazama pande nne:

				(3) Kuishi kwa sakramenti

				Kuna maana kubwa ya kuwa ”Mkristo wa ki-sakramenti”. Pamoja na kutumia Neno la Mungu na kujumuika na Wakristo wengine kuna hazina 

				
					[image: ]
				

			

		

	
		
			
				104

			

		

		
			
				3 | Roho Mtakatifu katika vyombo vya neema

			

		

		
			
				kubwa katika kujikumbusha juu ya zawadi za ubatizo na wito wake, na kuendelea kushiriki Meza ya Bwana. Vyombo vya neema vinanibakiza kwa Kristo. Inafanya Ukristo kuwa kitu chenye hakika, matukio yanayoendelea kuwa endelevu maisha mazima. Vitendo tunavyozoea kufanya kama kawaida yetu, vinatushika na kututengeneza. Mtu amesema: tunakuwa kile ambacho tunakifanya. 

				Swali: Je, Kuwa Mkristo wa ki-sakramenti kuna maana gani kwako?

				(4) Msaada wa kuamini

				Inaweza kuwa vigumu kuamini. Inaonekana kwamba imani inasaidiwa kwa kuwa na kitu ambacho kinaweza kushikiliwa. Kwa hiyo Mungu anatupa maji na mkate na mvinyo ili imani iwe na kitu cha kimwili, kitu kinachoonekana. Katika ubatizo wa maji Mungu ameahidi kunifanya kuwa mtoto wake. Katika shida nawezakurejea imani yangu katika tukio maalum. Katika mkate na mvinyo Yesu anaahidi kuja kwangu awe pamoja nami. Kuna alama za kuwepo kwake ninazokula na kunywa. Imani inaonja uwepo wa Yesu Kristo!

				4

				Ulimwengu wa kiroho

				Utangulizi

				Biblia ina mengi ya kusema juu ya ulimwengu wa kiroho. Inashuhudia kwamba kuna viumbe walioumbwa na Mungu ikitaja kwa mfano malaika, falme, mamlaka na mapepo. Yesu na Paulo wanazungumza juu ya ulimwengu wa kiroho kama kitu halisi kilichopo tu. Kuna viumbe wema na viumbe waovu. Katika sura hii tutajifunza zaidi juu ya vitu hivi. Kwa anayeishi Afrika mambo hayo si mageni. Ulaya mara nyingi ni tofauti. Wengi hawajali ulimwengu wa kiroho. Pande zote tuna sababu za msingi za kujenga uelewa wetu kuhusu ulimwengu wa kiroho kwenye Neno la Mungu na si kutegemea tu mawazo yetu wenyewe. Kwa hiyo tutajifunza juu ya malaika, Shetani na nyenzo zake pamoja na mapepo. Muhimu zaidi ni sehemu ya ushindi na ulinzi wa Mungu.

				1. Ulimwengu wa kiroho ni mpana

				Utangulizi

				Katika sehemu ya kwanza tutajifunza jinsi imani za Kiafrika zinavyotazama ulimwengu wa kiroho na juu ya malaika. Pia kuna tahadhari ya kuchukua juu ya jinsi tunavyoyakabili mambo haya. Sababu moja ni wahubiri wengine wa leo wanaoelekea kupoteza Injili ya kweli ya Yesu kwa mikazo waliyo nayo katika mafundisho yao. 

				Imani za asili za Afrika

				Katika imani za asili za Afrika mizimu inaweza kuwa roho nzuri inayoweza kuwasaidia baadhi ya watu kupiga ramli, kutafuta dawa mbalimbali za kuwatibu watu na kuwapa heshima ya kuwa waganga ama watabibu. Pia mizimu inaweza kuwatumia viongozi wa ukoo ama familia (kama makuhani) wanaotoa sadaka za wanyama, vyakula ama vinywaji kwa mababu waliokufa ili kuondoa laana au matatizo yanayotokana na hasira zao. Hivyo wanafanya upatanisho kati ya walio hai na wafu.

				Baadhi ya waganga na wapiga ramli wanaweza kuwa na ujuzi wa kuwapatia watu dawa za kujikinga wasilogwe na wachawi. Ni vizuri kuelewa kwamba kuna waganga wa jadi wanaotibu tu bila kushiriki uchawi. Lakini wengine ni wachawi na wanashughulika na mambo ya kishirikina. 

				Mara nyingi Wakristo wanajiingiza katika kuchanganya imani yao na imani za kiasili ama dini nyingine, kwa mfano Uislamu, kiasi cha kuishi maisha yasiyo ya kibiblia. Kwa mfano kuna vitu vinavyotokana na imani ya Kiislamu, kama kuzingatia arobaini, tatu na kadhalika. Hivyo hofu na mashaka vinaweza kuhatarisha uhuru na nuru ya Injili ya Kristo. Mambo haya yanafanana katika sehemu kubwa ya Afrika. 

				Ni muhimu kwa viongozi wa kanisa kuelewa hali hii, ili waweze kusaidia kutunza maisha ya kiroho ya Wakristo. Kuna haja ya mafundisho, lakini pia ya ushauri, maana mara nyingi ni matatizo yanayomsababisha mtu kutafuta nuru ama jawabu pasipo msaada wa kweli. 

				Malaika – wajumbe wa Mungu

				(1) Asili na sifa za malaika

				Kama wanadamu, malaika waliumbwa na Mungu (Kol 1:16f), yaelekea kabla yetu kwa sababu walifurahia uumbaji (Ayu 38:4–7). Hawatajwi katika masimulizi ya uumbaji. Hawana mwili na hivyo hakuna malaika wa kiume wala wa kike. Ni roho tupu lakini wanaweza kutokea kwa umbo la mwanadamu (Mwa 19:1f, 32:23–32, Amu 13:16, Ebr 13:2) au kufungua milango ya gereza (Mdo 5:19, 12:7). Wana maarifa makubwa lakini hawajui yote (Amu 13:18, Mk 13:32). Wana nguvu (2 The 1:7, 2 Pet 2:11, Ufu 5:2, 10:1, 18:21), utukufu (Mdo 6:15) na tabia nzuri (1 Sam 29:9, 2 Sam 14:17, 14:20). Wanaweza kumwona Mungu (Mt 18:10). Hawafungwi na mahali kama sisi.

				Tunajua majina ya Mikaeli, maana yake ”nani kama Mungu” (Ufu 12:7) na Gabrieli, maana yake ”nguvu ya Mungu” (Dan 8:16, 9:21, Lk 1:19, 26–35). Kuna aina mbalimbali za malaika, kwa mfano maserafi (”wanaowaka moto” (Isa 6:2–6), makerubi, (Kut 25:18–20, Eze 1:5–18, 10:12) na ”Ufalme, mamlaka, nguvu na utawala” (Efe 1:20f, Kol 1:16), lakini hatujui wanavyohusiana. Kama mtu anadai kujua majina ya malaika wanaolinda Wakristo, tunahitaji kuwa waangalifu, maana Biblia haisemi juu ya jambo hili.

				(2) Kazi ya malaika

				Biblia inazungumzia zaidi kazi za malaika kuliko asili na utu wao. Jina ”malaika” kwa Kiyunani lina maana ya ”mwenye ujumbe” na ni jumlisho zuri la kazi yao. Hawana malengo ya binafsi, ni wajumbe wanaopeleka maagizo ya Mungu. Kutokana na Biblia wana huduma kama hizi:

				Wanatumikia waamini. Ni ”roho watumikao, wakitumwa” kwa ajili ya wokovu wao (Ebr 1:14). Kwa mfano walimzuia Ibrahimu asimwue Isaka (Mwa 22:11–18). Yesu mwenyewe alihudumiwa na malaika (Mt 4:11). Wanahudumia waamini. 

				Wanalinda waamini. Kwa mfano Elia (1 Fal 19:4–7, 2 Fal 1:3, 15, 2:17, 6:17) na Elisha walilindwa na malaika. Wanaweza kuitwa walinzi (Dan 4:13,23). Wanawalinda ”hawa wadogo” (Mt 18:10) wanaomwamini Yesu kwa sababu wanawawakilisha mbele ya Baba yao wa mbinguni.

				Wanawaletea watu ujumbe wa Mungu. (Ayu 1, Ebr 2:22, Ufu 1:1). Musa alipewa sheria kutoka kwa malaika (Mdo 7:35,38,53, Ebr 2:2). Malaika waliwatangazia Mariamu na Yusufu juu ya kuzaliwa kwa Yesu (Mt 1). 

				Wanaabudu. Malaika wanamwabudu Mungu (Ufu 7:11, Ebr 1:6) lakini wenyewe hawatakiwi kuabudiwa maana ni viumbe tu. Yohana alikatazwa kabisa alipotaka kumwabudu malaika aliyemtokea (Ufu 22:8f).

				(3) Je, tunatakiwa kuomba msaada kwa malaika?

				Mungu anaweza kutuma malaika watusaidie akiona kuna haja maalum. Hasa kwa watoto ni faraja kujua kwamba malaika wapo kwa ajili ya ”hawa wadogo”, yaani wamwaminiye Yesu. Kujua kwamba unalindwa kunaleta usalama na amani. Nakumbuka kwamba nilipokuwa mtoto nilikuwa na picha kwenye kitanda changu. Kilionesha malaika anayemlinda mtoto kando ya maji marefu. Nilipenda sana picha ile. Pamoja na kujali na kupenda malaika Biblia haituambii kuomba msaada wa malaika. 

				TUWE NA MTAZAMO WENYE BUSARA KUHUSU SHETANI 

				(1) Makosa mawili juu ya Shetani

				Katika sehemu inayofuata tutajifunza zaidi juu ya Shetani na hila zake. Hapa tunahitaji kukwepa makosa mawili: 

				Upande moja kuna kutokujali na kutokuamini nguvu ya Shetani. Mtu anaweza kuona kwamba elimu na sayansi inaeleza vya kutosha, 

				hakuna haja ya kuamini juu ya Mungu, wala Shetani, wala viumbe wengine wa kiroho. Hii inaweza kusababishwa na upungufu wa imani. Labda mtu amepoa katika imani yake au hajagundua vitu gani ni muhimu katika maisha. Labda amekwama katika dhambi na hapendi kukumbushwa juu ya mambo ya kiroho. Hatari yake ni kwamba hatajali umuhimu wa wokovu au kuvutwa mbali na Mungu. Mtu wa namna hii atakuwa mateka rahisi wa yule mwovu.

				Kwa Wakristo wengine, hasa wanaopenda kuwa na msimamo imara katika imani, kuna hatari ya aina nyingine. Ni kumpa Shetani nafasi kubwa mno katika mawazo, mafundisho, nyimbo au maombi. Labda nia ya kufanya hivyo ni njema, kwa mfano kutaka kuonya juu ya hila za Shetani au kukemea matendo yake. Lakini kwa kuzungumza zaidi juu ya mambo ya Shetani, unaweza kupata mtazamo kuwa Shetani ni mkuu kuliko Mungu.

				(2) Tusimtukuze Shetani!

				Katika baadhi ya mafundisho na maombi ya Kikristo watu wametazamishwa kuona uwepo wa Shetani zaidi na kuhitaji kujihami naye kwa jitihada zao binafsi, ili Shetani asipate nafasi. Hii siyo sahihi. Ni muhimu watu wategemee uwepo wa Mungu zaidi, ambaye ana nguvu za kupinga Ibilisi na kuwaweka watoto wake salama. ”Mkaribieni Mungu naye atawakaribia” (Yak 4:8). 

				Angalia mfano huu wa maombi ya pamoja: Mtu anayeongoza akiombea mambo mbalimbali watu wanatulia, lakini akianza kukemea na kumpinga Shetani wote wanaunga mkono kwa sauti kama sauti ya kuugua. Kwa nini? 

				Haya ni mambo nyeti, kwa sababu upande mmoja ni kweli kwamba Mkristo ana wajibu. Anahimizwa kupiga vita vya kiroho, kupinga majaribu, kuomba, na kusimama imara katika imani. Lakini kwa upande mwingine kumwajibisha Mkristo kana kwamba yote inategemea anavyofaulu yeye, itakuwa kumtwisha mzigo wa kisheria, maana ni sawa na kumwambia ni juu yake kushinda.

				Biblia haifundishi kwamba tumtukuze Shetani namna hii. Kazi yetu ni kuhubiri Injili na kuishi maisha mapya kwa nguvu ya Roho Mtakatifu.

				Swali: Je, umeona dalili gani ya ”kumtukuza Shetani”? Dawa yake ni nini?

				Wahubiri wa kisasa

				Wahubiri wengine wanakaza zaidi huduma za kutoa mapepo na kuombea badala ya kuhubiri Injili ya Yesu Kristo, nao wanaweza kuchangia kuwadhoofisha Wakristo. Wengine wanajisifu kuwa ”mtu wa Mungu”, nabii ama mtume lakini wanachanganya ukweli na uongo katika mafundisho yao. Kuna madai makubwa yasiyo ya kweli. ”Nakuletea uponyaji na uzima kwa mamlaka ya Bwana niliyoipewa”. ”Naseta kila ugonjwa na kila nafasi ya Shetani...”. Kuna tabia ya kuchagua vifungu fulani fulani vya Biblia na kutokana na vifungu hivyo kutengeneza mikazo pekee ya upotofu. Wanadai kwamba wanaweza kumshawishi au kumwamuru Mungu afanye kitu, kumwamuru na kumfunga Shetani au kufunga mamlaka na wakuu wa anga katika eneo fulani kwa jina la Yesu. Mara kwa mara kuna kuwadharau wahubiri wenyeji na kudai kwamba ”Mimi ndiye ninayeleta uponyaji na kuondoa laana”. Lakini hakuna mwenye mamlaka ya namna hiyo ispokuwa ni Yesu mwenyewe. 

				Hivyo wanavuta sifa kwao wenyewe badala ya kumpa Mungu sifa. Shida ya mafundisho ya namna hiyo ni kwamba yanamkazia macho mtumishi na huduma zake zaidi. Mbaya kabisa ni hatari ya kudhoofisha kazi iliyomalizika msalabani na kazi ya Roho Mtakatifu ya kututegemeza kwa Kristo.

				Swali: Je, umeona vitu vinavyofanana na maelezo haya? Una mawazo gani juu yake? Unapendekeza jawabu gani?

				2. Shetani – malaika aliyemwasi Mungu

				Utangulizi

				Katika sehemu ya pili jambo letu ni Shetani, asili yake, majina yake, makusudi yake na nafasi aliyo nayo.

				Asili ya Shetani

				(1) Vidokezo vya Biblia 

				Biblia haisemi wazi juu ya asili ya Shetani. Lakini kuna baadhi ya mistari inayofafanua zaidi mwanzo wake na nafasi aliyo nayo. Tunahitaji kuwa waangalifu katika mafundisho yetu juu ya asili ya Shetani, kwa sababu Biblia inatupa vidokezo tu na hatupati maelezo kamili.

				Lk 10:18–20

				Tuanze na maneno ya Yesu mwenyewe. Katika Lk 10:18 wanafunzi wa Yesu wanarudi kwake. Aliwatuma akiwawezesha kwa mamlaka yake na wamefurahi kuweza kutoa mapepo. Ndipo Yesu anawaambia ”Nilimwona Shetani, akianguka kutoka mbinguni kama umeme”. Labda Yesu anarejea alivyomwona Shetani akianguka kutoka mbinguni hata kabla yeye (Yesu) hajafanyika kuwa mwili duniani. Anaongeza”Nimewapa amri ya… nguvu zote za yule adui”. Na anasisitiza kwamba ”msifurahi kwa vile pepo wanavyowatii, bali furahini kwa sababu majina yenu yameandikwa mbinguni” (Lk 10:19f). 

				Tunajifunza vitu muhimu: Shetani ametoka mbinguni kwa Mungu. Kuna vita vinavyoendelea. Kuna mamlaka juu ya adui (tutaizungumzia katika sehemu ya nne). Majina yao yameandikwa mbinguni, pale ambapo Shetani alipofukuzwa!

				Siku hizi watumishi wengi wanajisifu kwa kufurahia uwezo wao wa kuamuru pepo kuwatii na kuwatoka watu. Hii siyo sawa kutokana na maneno ya Yesu. Bila shaka ni sawa kufurahi mtu akiwekwa huru kwa kutolewa pepo lakini si dhihirisho la kiwango cha utumishi wetu!

				Ufunuo 12

				Kitabu cha Ufunuo kimeandikwa kwa ajili ya Wakristo walioteswa karne ya kwanza. Mwandishi anatumia lugha ya aina ya mafumbo. Kwa hiyo tunahitaji kuwa waangalifu tukijaribu kuelewa maneno yake. Kifungu muhimu ni huu: 

				”Kulikuwa na vita mbinguni, Mikaeli na malaika wake wakapigana na lile joka, lile joka nalo likapigana nao pamoja na malaika wake, lakini hawakushinda, wala mahali pao hapakuonekana tena mbinguni. Lile joka kuu likatupwa, yule nyoka wa zamani, aitwaye Ibilisi na Shetani, audanganyaye ulimwengu wote, akatupwa hata nchi, na malaika wake wakatupwa pamoja naye” (Ufu 12:7–9).

				Tunajifunza kitu juu ya asili ya Shetani hapa. Alikuwapo mbinguni kama kiongozi wa kundi la malaika. Tabia yake ni kuwa mdanganyifu. Mikaeli ni kiongozi wa malaika watiifu kwa Mungu. Anamfukuza na kumwangusha Shetani pamoja na wafuasi wake. Kitabu cha Ufunuo kinaonesha kwamba dunia sasa ndio uwanja wao wa kazi za kidhalimu dhidi ya Wakristo na kanisa wakileta madhara katika jamii na uumbaji.

				Ezekeli 28 na Isaya 14 

				Milango ya Ezekieli 28 na Isaya 14 inazungumza juu ya wafalme wanaomwasi Mungu. Jinsi wanavyoelezewa, na hasa mfalme wa Tiro 

				(Eze 28:11ff) inalingana na Ufunuo 12. Labda kuna vidokezo hapa kwamba Shetani aliumbwa mkamilifu na mzuri, pamoja na viumbe wengine wa kiroho (Eze 28:13–15, Zab 148:2–5, Kol 1:16). Alipewa nafasi muhimu kati ya malaika (Eze 28:4, –▶Yud 1:9), lakini alishikwa na kiburi, akaangushwa pamoja na malaika wengine waliomwunga mkono (Ufu 12:10). 

				Ni adui wa kwanza wa Mungu, mkuu wa nguvu zote za uovu (–▶ Mk 3:22–26). Pamoja na jeshi lake wanampinga Mungu na kujaribu kuzuia wanadamu walioanguka wasione ukweli wa Injili (2 Kor 4:4). Hili ndilo lengo lake la ndani. Maneno ya Eze 28 na Isa 14 yanaendana na picha ya Shetani katika AJ, lakini hayasemi moja kwa moja kwamba ni Shetani anayezungumziwa. 

				(2) Shetani yuko chini ya Mungu

				Tunaweza kujiuliza juu ya uwiano kati ya Mungu na Shetani. Biblia inasema hawalingani bali Shetani yuko chini ya Mungu. Shetani ni kiumbe chake maana viumbe vyote vinatoka kwa Mungu. Kwa hiyo Isaya anaweza kusema:”Mimi naiumba nuru, na kulihuluku giza, mimi nafanya suluhu, na kuhuluku ubaya, Mimi ni BWANA, niyatendaye hayo yote”, Isa 45:7 (Linganisha pia BHN). Shetani hawezi kufanya bila ruhusa kutoka kwa Mungu. 

				Hakuna kinachotokea bila mapenzi ya Mungu. Anaweza kukubali hata kile ambacho hatukipendi kwa sababu anajua kwamba mwishoni kitaleta matokeo mazuri, hata kama si rahisi kwetu kutambua sasa. Kwa sababu hii Martin Luther anaweza kusema kwamba ”Shetani ni Shetani wa Mungu”. Maana yake Shetani hawezi kufanya lo lote ambalo Mungu hajampatia kibali, na hasa kwa waaminio. Kwa namna fulani hata yeye analazimika kuwa mtumishi kwa Mungu!

				Tunaliona hili katika kitabu cha Ayubu. Shetani anatambulishwa katika kundi la ”wana wa Mungu” (Ayu 1:6) apokee maagizo ya Mungu. Hii inaonesha kwamba chimbuko lake ni Mungu na yuko chini ya mamlaka yake. Anaruhusiwa kumlaumu Ayubu (1:9) na kumletea madhara (1:12, 2:5f). Mungu anamruhusu lakini pia anamwekea mipaka akisema ”lakini usiguse”! 

				Ukanda huru

				Ni fumbo kwetu kwamba kuna uovu katika ulimwengu ulioumbwa na Mungu. Pia ni fumbo kwamba kuna mamlaka iliyo kinyume cha Mungu ndani ya mipaka aliyoiweka Mungu. Inaonekana ya kuwa Mungu ameachia ukanda huru ndani ya Uenyezi wake. Ang. picha unaofuata) 

				Ni habari njema kwamba Shetani ni kiumbe cha Mungu na mwisho wa yote yuko chini ya mamlaka yake. Kama isingekuwa hivyo tungeishi kati ya nguvu mbili zinazolingana, tukiwa na mashaka ni nani atakayeshinda, Mungu au Shetani. Lakini hakuna shaka. Mungu Mwenyezi atashinda.

				Tutazungumza zaidi juu ya ushindi wa Mungu na usalama wa Mkristo katika sehemu ya nne.

				Majina ya Shetani na maana yake

				Majina ya Shetani yanaeleza vizuri utu na nia yake. Baadhi ya majina katika Biblia ni haya: 

				(1) Shetani

				Ni neno la Kiebrania lenye maana ya ”anayepinga” ama ”adui”, adui wa Mungu na watu wake. Lengo lake kuu ni kututenganisha na Mungu (1 Nya 21:1, Zek 3:1, 2 Kor 11:14, 1 Pet 5:8).

				(2) Ibilisi

				Lina linatokana na Kiyunani na maana yake ni ”anayeshtaki” au ”anayesingizia” (Ufu 12:9f). Anatushtaki mbele ya Mungu juu ya dhambi zetu na hadhi yetu mbele ya Mungu.

				(3) Joka ama nyoka

				Anaitwa pia ”yule nyoka wa zamani”. Wakati wa anguko la dhambi tunaona kwamba ana hila na ni mdanganyifu (Mwa 3). Nguvu yake ni kali na kuweza kuua ama kuharibu (Ufu 9:11, 12:3–9, 13:2, 20:2). Matamshi ya jina hili kwa Kiebrania yanafanana na sauti ya nyoka akifyonya. 

				(4) Mjaribu (mshawishi)

				Jina mjaribu (Mt 4:3, 1 The 3:5) linakumbusha lengo la Shetani la kutudanganya tufanye maovu na kuanguka katika dhambi. Alimjaribu hata Yesu. Anatumia njia nyingi na vitu vingi kumshawishi na kumpoteza mwanadamu. 

				(5) Beelzebuli

				Jina linatokana na jina la mojawapo la miungu ya Wafilisti. Maana yake ni ”bwana wa mainzi” ama ”bwana wa mavi”. Alihesabiwa kuwa mkuu wa pepo (Mt 12:24–27, Mk 3:22. Lk 11:15–19).

				(6) Mkuu wa ulimwengu huu

				Jina hili linatokea katika Injili ya Yohana (Yn 12:31, 14:3, 16:11). Paulo anatumia jina linalolingana akitaja ”falme na mamlaka, juu ya wakuu wa giza hili” (Efe 6:12). Pia anamwita ”mungu wa dunia hii” (2 Kor 4:4) na Yohana anasema moja kwa moja kwamba ”dunia yote pia hukaa katika yule mwovu” (1 Yoh 5:19). Ndivyo Shetani mwenyewe anavyodai akimjaribu Yesu.

				Mamlaka ya Shetani

				Bila shaka ”mkuu wa ulimwengu” ana mamlaka fulani katika ulimwengu wetu. Huenda aliwekwa kama malaika msimamizi wa dunia hii kabla ya anguko lake? Yawezekana sana ni anguko la dhambi la mwanadamu lililompa nafasi. Kwa namna fulani Mungu aliruhusu hilo.

				Wahubiri wengine wanatengeneza theolojia nzito juu ya hayo. Wanasema kwamba katika anguko Shetani alimnyang’anya mwanadamu madaraka yake juu ya dunia. Halafu Yesu alimwangusha Shetani na kuandika majina yetu mbinguni (Lk 10:18–20). Hivyo tumerudishiwa mamlaka na tunaweza kumkemea Shetani na kufungia mamlaka yake nje ya maeneo na mambo mbalimbali. Lakini Biblia haifundishi theolojia kamili namna hiyo. Shida ya mafundisho hayo ni kwamba Shetani na mwanadamu ndio wakubwa katika vita vya kiroho, wakati Mungu anabaki kuwa mtazamaji zaidi.

				”Ulimwengu” una maana mbili

				Inasaidia kujua ya kuwa Biblia inatumia neno ”ulimwengu” kwa maana mbili: 

				Ulimwengu ni ulimwengu huu, uumbaji, vitu vyote vilivyoumbwa na Mungu. Biblia haifundishi kwamba ni Shetani anayemiliki dunia hii moja kwa moja. Kwa hiyo akimwambia Yesu kwamba ukiniabudu ”nitakupa wewe enzi hii yote na fahari yake, kwa kuwa imo mikononi mwangu” (Lk 4:6), kwa sehemu ni mwongo kama kawaida yake. 

				Ulimwengu ni wanadamu waliomwasi na kumpinga Mungu. Hasa Yohana anasema juu ya ulimwengu kwa maana hii ya pili. Kwa maana hii inawezekana kusema kwamba Shetani ni ”mkuu” wa ulimwengu uliomwasi Mungu na kuanguka katika dhambi. 

				Nafasi ya Shetani kutawala ulimwengu wa uasi na kushawishi mioyo ya watu ni ya muda tu. Yesu amekuja kumnyang’anya mamlaka yake na kwa namna fulani ameshamharibu pamoja na kazi yake (1 Yoh 3:8, Ebr 2:14).

				(7) Yule mwovu

				Yesu akijumlisha tabia na nia ya Shetani anamwita ”yule mwovu” (Mt 13:19, –▶ Efe 6:16, 1 Yoh 5:18–19). Na kweli ni mwovu. Anataka kuiba mbegu ya Neno la Mungu azuie watu wasimpate Yesu. Hataki tuokolewe na kubarikiwa na Mungu. Yesu anafafanua kwamba ni ”mwuaji tangu mwanzo, wala hakusimama katika kweli, kwa kuwa hamna hiyo kweli ndani yake. Asemapo uongo, husema yaliyo yake mwenyewe” (Yn 8:44). Anaongeza kwamba ”mwizi (Shetani) huja tu ila kuiba, kuua na kuharibu” (Yn 10:10). Ni mkali kama simba (1 Pet 5:8) lakini anaweza kujigeuza ”awe mfano wa malaika wa nuru” (2 Kor 11:14). Anatumia vivutio, hila na vitisho ili atuangushe.

				Kupambana na magumu

				Kitu kigumu kinaweza kutokea kwa sababu zaidi ya moja. Dhambi zetu zinaleta madhara. Shetani anajaribu kutuangusha kwa majaribu yake. Au pengine Mungu anataka kutupima na kutuimarisha kwa njia ya tukio gumu. Katika tukio fulani Shetani anajaribu kututenga na Mungu, wakati Mungu anataka kututegemeza zaidi kwake. Mara nyingine hatujui kikamilifu sababu ya ugumu ni nini, lakini katika hali zote Mungu ana mamlaka na anaweza kukushika na kukusaidia.

				3. Wasaidizi wa Shetani

				Utangulizi

				Siku hii ya tatu tutajifunza juu ya nguvu za giza, ”jeshi la Shetani”, kwa mfano ”falme na mamlaka” na pepo wachafu.

				Jeshi la Shetani

				(1) Mafundisho ya kisasa juu ya falme na mamlaka

				Siku hizi kuna mafundisho na hata huduma zinazokaza jambo la falme na mamlaka zaidi ya Biblia inavyosema. Wahubiri wengine wanakaza tofauti kati ya mapepo na falme na mamlaka. Wengine wanatengeneza orodha ya mfumo wa mamlaka ya mapepo, yaani ngazi na matabaka. Kuna kusisitiza ulazima wa kupambana na falme na mamlaka kwa maombi na matendo 

				maalum ili ufanikiwe kufanya huru watu. Kuna mafundisho juu ya ”mkuu wa Uajemi” na ”mkuu wa Ugriki” (Dan 10:13,20) na haja ya kufunga mamlaka ya watawala wa maeneo mbalimbali. Safari za maombi au utafiti wa kinabii zinafundishwa kama njia za kujua majina na kutengeneza ramani za wakuu wa kiroho na maeneo yao, ili tuweze kuwashambulia sawasawa. 

				Utaratibu wa kuomba kwa pamoja ni jambo jema. Lakini Neno la Mungu halitufundishi kwamba kuna miundo na taratibu fulani ambazo ni za lazima ukiomba. Pia linatuonya tusiingie katika aina za ushirikina kwa kutafuta uhusiano na pepo tukitafuta majina yao. 

				(2) Agano la Kale juu ya jeshi la Shetani

				Kuna haja ya kuangalia Neno la Mungu linasema nini. Agano la Kale linataja ”jeshi la mahali palipo juu” (Isa 24:21) na ”mkuu wa Uajemi” na ”wa Ugriki” (Dan 10:13,20). Pia kuna mapepo ambao wanatambuliwa kuwa miungu, (Kum 32:17) au ”roho chafu” (Amu 9:23, 1 Sam 16:14,23). Lakini hatupati maelezo zaidi juu ya hizi nguvu. Kwa hiyo hatuwezi kujenga mafundisho kamili juu ya mifano hii michache.

				(3) Yesu na Paulo

				Yesu anapigana na mapepo mara nyingi. Anawaita ”pepo” ama ”pepo wachafu” (k.mf. Mt 10:1,8). Hataji ”falme na mamlaka” lakini anajua kwamba kuna ulimwengu mkubwa wa kiroho. 

				Mtume Paulo anaziita nguvu hizi ”maShetani” (1 Kor 10:19f), ”Ufalme, na mamlaka, na nguvu, na utawala, na kila jina litajwalo… ”(Efe 1:21) na kwa majina yanayofanana na haya. Anajua kwamba kuna nguvu mbalimbali za giza. Lakini hazingatii tofauti katika uwingi huo. Haelezi maana ya majina mbalimbali. Hatofautishi kati ya mapepo na falme na mamlaka, akiwaweka katika mafungu na ngazi mbalimbali. Hajaribu kueleza kazi ama malengo tofauti kati ya aina mbalimbali za pepo na kufundisha namna ya kuwashinda kila aina. Hasemi kwamba kuna maeneo yanayotawaliwa na pepo ama falme za kiroho. 

				(4) Kazi za nguvu za giza

				Neno la Mungu halipambanui aina za nguvu za giza, lakini linafundisha jinsi nguvu hizi zinavyofanya kazi. Maskani yao ni ulimwengu wa roho (Efe 3:10) lakini mara nyingine wanafanya mambo fulani kupitia wanadamu. Hapa kuna mifano ya kazi zao:

				Wanapinga waamini katika maisha na imani yao (Rum 8:38f, Efe 6:12).

				Wanashawishi watu kuabudu miungu (2 Fal 17:7–16, 1 Kor 10:20).

				Wanafundisha imani potofu wawatoe waamini katika ukweli (1 Tim 4:1, 2 Tim 4:4, Kol 2:8,16–18) wakitumia uongo, hadithi, ushirikina na mapokeo fulani fulani.

				Wanasababisha magonjwa kimwili na kinafsi (Mt 9:32f, 2 Kor 12:7).

				Wanaweza kumtawala mtu katika hali ya kupagawa (Mk 5:1ff).

				(5) Dunia na mwili

				Tunapojifunza juu ya nguvu za giza ni muhimu kukumbuka kwamba Shetani ana njia nyingi za kutushambulia. Ana ”marafiki” wanaomsaidia. Mara nyingi Shetani anafanya kazi kupitia ”mwili”, yaani ”utu wa kale (Rum 6:6) au ”utu wa zamani” tulio nao (Efe 4:22). Hujumlisha hali ya udhaifu, uharibifu na dhambi ya mwanadamu. Gal 5:16–21 inaeleza matokeo yake. Pia anatumia ”dunia” (ama ”ulimwengu”), yaani nguvu ya vitisho na vivutio vinavyokuja kutoka mazingira ya watu wasiomfuata Mungu. Yohana anaandika: ”Msiipende dunia, wala mambo yaliyomo katika dunia” (1 Yoh 2:15).

				Kwa kawaida Shetani anatawala si kwa mapepo, bali kwa kutumia dunia na mwili. Haji na mambo ya ajabu ajabu, anakuja na mapendekezo madogo madogo katika mioyo yetu. Anapendekeza mambo yanayopinga Maandiko Matakatifu. Analeta mawazo yanayotia mashaka juu ya upendo na utunzaji wa Mungu tusithubutu kumtegemea! Tunaweza kujumlisha mbinu kuu za Shetani kwa neno moja zito: majaribu. Tutalizungumzia zaidi katika sura ya tano.

				(6) Msimamo wenye afya

				Ni kweli kwamba Shetani anatumia nguvu za aina nyingi. Kuna haja kuwa waangalifu katika utafiti na maombezi kuhusu mambo ya kiroho. Tunahitaji hekima ya Mungu na vipawa vya Roho Mtakatifu ili tupambanue nguvu za giza. Pia tuwe waangalifu katika kujenga mafundisho kutokana na uzoefu wetu au katika vipengele vya Biblia, ambavyo kwa mtazamo wa haraka vinaonekana kuunga mkono uzoefu huo. Ni vizuri kujifunza kwa uzoefu lakini tunahitaji kuupima kwa misingi ya Neno la Mungu (1 The 5:18–22). Pia ni hatari kujenga fundisho la imani katika vipengele vichache, tena visivyo wazi sana. Tukizingatia hayo tutakwepa mitindo ya huduma ambayo inajenga imani ya Wakristo katika taratibu na nyenzo fulani, badala ya kuwafanya kuwa huru kwa Injili ya Yesu.

			

		

	
		
			
				117

			

		

		
			
				Ulimwengu wa kiroho | 4

			

		

		
			
				Wito wetu kibiblia si kushambulia falme za ulimwengu wa roho kwa silaha kali maalum za maombi. La, tunahimizwa kumwendea Mungu na kumtajia haja zetu, kama Ebr 4:16 inavyosema: ”Basi na tukikaribie kiti cha neema kwa ujasiri, ili tupewe rehema, na kupata neema ya kutusaidia wakati wa mahitaji”. Na silaha yetu kuu ni Injili yenyewe na maisha yanayotawaliwa na Roho Mtakatifu.

				Mapepo katika Biblia

				Kutokana na Injili za kisinoptiki (Marko, Mathayo na Luka) sehemu muhimu ya kazi ya Yesu ilikuwa kutoa mapepo. Pia katika Matendo kuna matukio yanayohusu mapepo (Mdo 5:16, 8:7, 16:16, 19:13). Biblia inadokeza (Ufu 12:7) kwamba nguvu za giza na mapepo ni malaika waasi waliofukuzwa mbinguni pamoja na Shetani, mkuu wao. Kwa hiyo wanashiriki hata hukumu juu ya Shetani.

				(1) Pepo wana ufahamu

				Mapepo ni viumbe wenye akili. Si mawazo ama nguvu fulani tu. Wanaweza kusema (Mk 5:9,12), kuamini (Yak 2:19), kutafuta, kufika na kukaa (Lk 11:24–26). Wanajua hali yao ya mbele (Mt 8:29), na wanamfahamu Yesu ni nani (Mk 1:24). Uwepo wake ni mateso kwao (Lk 8:28) na wanajua kwamba Yesu amekuja kuwaangamiza (Mk 1:24). Kwa jumla hali ya mapepo inatokana na hali ya Shetani mwenyewe. Ni viumbe wa kiroho wenye nafsi na nia, ila hawana mwili. Ndio maana wanatafuta kukaa katika miili ya viumbe hai. 

				(2) Lengo na hali ya mapepo

				Pepo wanaitwa wabaya, waovu na wachafu (kiroho). Nia yao mbaya inaonekana wazi katika kujaribu kuwaletea madhara wale wanaowaingia, kama Mgerase. Pepo katika Mk 9:22 anajaribu hata kumwua yule kijana. 

				(3) Makao na majina ya mapepo

				Katika masimulizi juu ya Mgerasi aliyepagawa na pepo (Mk 5:1–20+), mapepo wanamwomba Yesu asiwapeleke nje ya eneo lile. Hii inadokeza kwamba pepo anaweza kuishi katika eneo fulani. Pia Yesu anamwuliza pepo juu ya jina lake akijibiwa ”Legioni, kwa kuwa tu wengi” (Legioni ilikuwa kikosi katika jeshi la Warumi).

				Mambo ya jina na mahali hayatajwi katika matukio mengine katika Biblia, na hakuna mafundisho kwamba ni muhimu kuvijua ili tuweze kutoa mapepo. Kwa hiyo si lazima kuuliza maswali kama umetoka wapi, unatafuta nini, mko wangapi, jina lako nani au umetumwa na nani?

				(4) Mapepo katika dini nyingine

				Uislamu unaamini kwamba mapepo ni watumishi wa Mungu. Kama ambavyo malaika wanavyomwabudu Mungu ndivyo mapepo (majini) wanavyomwabudu. Majini ni chombo cha Mungu cha kuwapa adhabu wakosefu. Kuna imani kwamba mtu anaweza kutajirika kwa kuingia katika mikataba na majini, lakini kufanya hivyo ndivyo Shetani anavyopata nafasi. Mwislamu anayeongoka kuwa Mkristo huhitaji msaada wa kuondoka katika mtazamo wa Uislamu juu ya mapepo. 

				Katika dini za asili, mapepo yanaitwa kwa majina mbalimbali kutokana na lugha husika. Ni sehemu ya imani hizo, na ipo haja ya kuwasaidia watu kuelewa jambo hili kwa nuru ya Neno la Mungu. 

				(5) Maana ya kupagawa 

				Kupagawa ni kutawaliwa na Shetani kwa namna fulani. Mtu analazimishwa kutenda vile ambavyo mwovu anavyotaka, kama kumwaibisha, kumpa maumivu, kumfanya atende mambo ya ajabu na mwili wake na kadhalika. 

				Neno ”kupagawa” linaweza kutatanisha. Kwa kawaida tunaelewa ”kupagawa” kwamba ina maana ya kufungwa au kutawaliwa na pepo chafu. AJ linatumia neno ”daimonizomai” au ”echein daimonion” kwa jambo la kupagawa. Maana yake ni ”kuwa na pepo” wala si pepo kuwa na mtu! Kwa hiyo hatuwezi kusema ya kuwa anamilikiwa na Shetani. Si sahihi. Si kwamba ni mali ya Shetani moja kwa moja maana bado ameumbwa na Mungu, ila kwa namna fulani anatawaliwa na mwovu. Na kama pepo amemtawala anahitaji kuombewa maana hawezi kutoka mwenyewe kwenye hali ya kupagawa. 

				(6) Vyanzo vya kupagawa

				Kwa nini kupagawa kunatokea? 

				Dhambi nzito iliyosababisha kupagawa kwa Mfalme Sauli (1 Sam 15:23). Biblia inatuonesha kwamba kuna uwiano kati ya dhambi na kupagawa. Lakini tunahitaji kuwa waangalifu kwa sababu si kila ugonjwa au udhaifu unaosababishwa na dhambi (Yn 9:1ff).

				Kuabudu miungu kunatuunganisha na nguvu za giza (1 Kor 10:20f).

				Uchawi. Paulo alikutana na mchawi Bar-Yesu katika kazi yake. Akamfunua kwa kumwita mwana wa Ibilisi (Mdo 13:6ff).

				Bila wokovu na msamaha ulinzi unapungua.Yesu alifundisha juu ya hatari ya mapepo kurudi kwa mtu aliyewekwa huru (Mt 12:45). Akiacha nyumba yake tupu, yaani maisha yake, pepo chafu wanaweza kuongezeka. Maana yake mtu asipompokea Yesu kama 

				Bwana na kujazwa Roho wake, kuna hatari ya kuingiliwa na mapepo. Inavyoonekana mtu anaweza kujiweka hatarini upande wa nguvu za giza. Tunaona pia kwamba mara nyingi kupagawa kunatokea bila mtu mwenyewe kukaribisha pepo kumtawala, lakini ni kawaidia kutambua kwamba anaishi katika mazingira ama mahusiano fulani ya kiuchawi yanayompa pepo nafasi. Biblia haifafanui mambo haya sana. Kwa hiyo tuwe waangalifu kutoa uamuzi wa mwisho juu ya chanzo cha kupagawa. 

				Nguvu za uovu katika dini

				Shetani hujaribu kuzuia Injili. Njia mojawapo ni kuvuruga Injili kwa mikazo ya kidini ama kisheria (Gal 1:6f). Katika Kol 2:8 Paulo anasema: 

				”Angalieni, basi, mtu asiwapotoshe kwa udanganyifu mtupu wa hekima ya kibinadamu, ambayo chanzo chake ni mafundisho ya mapokeo ya watu na ya pepo watawala, na wala si Kristo mwenyewe!” (tafasiri ya BHN). 

				Anaendelea kutaja masharti ya vinywaji na vyakula, mambo ya mwezi mpya, sabato na kuabudu malaika (Kol 2:16–18). Kwa vitu kama hivi Shetani anataka kumrudisha mtu katika imani za zamani au kumshawishi kuhamia dini nyingine kama Uislamu. Atajaribu kuchafua Injili kwa kuichanganya na mafundisho na masharti potofu, ili mtu akose hakika ya wokovu wake (Gal 2:3–5). 

				Shetani anaweza pia kujaribu kufanya Ukristo kuwa dini kuliko imani hai katika Yesu Kristo. Ukristo ukiwa dini maana yake unafiki unaweza kudhoofisha wokovu (2 Tim 3:5). Mambo kama kiu cha vyeo na madaraka, ukandamizaji, rushwa, ushawishi wa kupata kura (kampeni) na hata kukanusha uamsho mzuri ni kawaida. Yanaliibia kanisa nafasi ya kuhubiri Injili na badala yake kukuza mambo ya kibinadamu na kidini.

				Nguvu za uovu katika jamii

				Kwa sababu Shetani anatumia ushawishi wa dunia na mwili katika maisha yetu, ni wazi kwamba analeta madhara hata katika jamii. Katika jamii kuna uovu na ukatili mwingi kwa njia ya uongozi mbaya, tamaa ya mamlaka na utajiri na vingine, vinavyosababisha ukandamizwaji na unyanyasaji. Hata vita na mauaji ya kimbari kama vya Rwanda vinatokea. Kuwanyima watoto ama wanawake thamani na haki kunapinga mapenzi ya Mungu. Bila shaka vitu hivi vinasababishwa na dhambi na udhaifu wa mwanadamu. Lakini ni vigumu kueleza kwa nini mambo mengi yanaharibika vibaya katika jamii 

				zetu tusipokubali ya kuwa yule mwovu anahusika pia. Hata kama kwa mfano magaidi wanawajibika kwa dhambi zao, je, hatuoni kwamba kuna adui nyuma yao ambaye analundika chuki na kuratibu ukatili? 

				Kuelewa kwamba uovu pia unafanya kazi katika jamii itatusaidia kupima matukio na kuweza kuwahurumia watu hata kama wanafanya maovu.

				Swali: Je, mafundisho haya juu ya wasaidizi mbalimbali wa Shetani yamekufundisha nini?

				4. Ushindi na ulinzi wa Mungu

				Utangulizi

				Katika sehemu ya nne tutajifunza juu ya ushindi wa Yesu, kushindwa kwa Shetani, ulinzi wetu na silaha zetu katika vita vya kiroho. 

				Huduma ya Yesu juu ya mapepo

				(1) Upekee wa huduma ya Yesu

				Kwa nini kutoa mapepo kulichukua nafasi kubwa katika huduma ya Yesu? Katika historia ya kanisa kuna matukio yanayofanana na huduma ya Yesu ya mapepo. Lakini jambo moja ni la pekee upande wake. Mapepo wanamchukia na kuonesha hofu na utii mbele yake (Mk 1:24, 5:7). Wanaelewa kwamba Yesu ana mamlaka kubwa juu yao. Yesu anahitaji kutamka ”neno (moja) tu” (Mt 8:16 BHN) ili watoke mara moja, na watu wanapona bila kukawia.

				(2) Kwa nini ni tofauti kwetu?

				Mara nyingi hatuoni matokeo ya haraka ya namna hii tukiombea. Kwa nini? Tunahitaji kujibu kwa unyenyekevu mkubwa. Katika huduma ya kutoa mapepo hatujui yote kwa hakika. Tunahitaji kumwachia Mungu Mwenyezi matokeo. 

				Lakini sababu mojawapo inaweza kuwa kwamba hatutafuti mapenzi ya Mungu kama Yesu alivyofanya. Badala ya kusubiri wakati na njia ya Mungu ni kama tunajaribu kumtumia Mungu afanye kwa njia ambayo tunataka sisi. Si kwamba Mungu hataki kutenda, lakini hatutafuti uongozi wake. 

				Hii inaambatana pia na kutafuta sifa binafsi ya kuwa na uwezo wa kufanya vitu hivi. Kwa kweli, hata kukemea mbele ya watu katika ibada au mkutano mara nyingi ni kutafuta sifa. Inafaa kuwatoa wenye shida kando tukiwaombea ili tuepukane na jaribu hili. 

			

		

	
		
			
				121

			

		

		
			
				Ulimwengu wa kiroho | 4

			

		

		
			
				(3) Kwa nini Yesu alitoa mapepo 

				Yesu aliwaweka huru waliopagawa kwa sababu ya kuwapenda. Lakini kuna sababu nyingine pia. Yesu anaifafanua katika mazungumzo na Mafarisayo (Mt 12:25–37+). Yesu anakataa kwamba anafanya kwa nguvu ya Beelzebuli, yaani Shetani. Lakini anakubali kwamba Shetani ana mamlaka katika Ufalme wake, na hasa juu ya wenye mapepo. Ni mateka ya ”mwenye nguvu” kama Yesu anavyomwita Shetani. Lakini sasa ”mwenye nguvu zaidi” amekuja, yaani Yesu mwenyewe. 

				Akitoa mapepo anamnyang’anya Shetani sehemu ya Ufalme wake. Yesu anateka nyumba yake baada ya kumfunga (Mt 12:29). Yesu anapotoa mapepo anaonyesha kwamba ana nguvu zaidi ya mkuu wao, Shetani (Lk 10:18, Ufu 12:10f, Yn 12:31f, Kol 2:14f). Ndiyo maana mapepo wanamchukia Yesu na kuonesha hofu na utii mbele ya mamlaka yake (Mk 1:24, 5:7, Mt 8:16 BHN). 

				Tuko upande wa ushindi

				(1) Vita vya kiroho

				Shetani bado anapiga vita. Ni vita kali. Ni kwa ndani na kwa nje. Vita vya kiroho ni jambo la hakika katika Neno la Mungu. Yesu alipigana na Shetani katika kujaribiwa jangwani. Shetani alimtumia Petro akimjaribu Yesu ili aache njia ya msalaba. Kama wafuasi wa Mshindi tunaambiwa kuwa kama askari (2 Tim 2:3f) na tuvae silaha zote za Mungu (Efe 6:10–20).

				(2) Tunaye mshindi

				Katika vita vya kiroho tukumbuke kwamba tuko upande wa ushindi. Mungu ”alituokoa kutoka katika nguvu za giza, akatuhamisha na kutuingiza katika Ufalme wa Mwana wa pendo lake” (Kol 1:13). Tumeunganishwa na mshindi Yesu kwa njia ya ubatizo na imani. Yohana anasema ”yeye aliye ndani yetu ni mkuu kuliko yeye aliye katika dunia” (1 Yoh 4:4). Tena tunasoma: ”Nao wakamshinda (Shetani) kwa damu ya Mwana-Kondoo, na kwa neno la ushuhuda wao” (Ufu 12:11). Mungu amemwekea Shetani mipaka na kwa hiyo sisi tuko salama mikononi mwa Mungu.

				Mchungaji Burton anashuhudia: 

			

		

		
			[image: ]
		

	
		
			
				122

			

		

		
			
				4 | Ulimwengu wa kiroho

			

		

		
			
				”Nililetewa mtoto aliyechukuliwa na nguvu za giza na kupelekwa makaburini kimiujiza. Nikauliza wazazi, je, amebatizwa? Nikamwuliza mtoto, uko tayari kubatizwa? Akabatizwa na kweli hakusumbuliwa tena.”

				(3) 1 Pet 5:6–11

				Soma 1 Pet 5:6–11. Petro anatuhimiza tumpinge Shetani (mi 8–9). Lakini anaanza kwa kusema: 

				”Nyenyekeeni chini ya Mkono wa Mungu ulio hodari… huku mkimtwika yeye fadhaa zenu zote, kwa maana yeye hujishughulisha sana kwa mambo yenu” (1 Pet 5:6–7) 

				Njia ya ushindi inaanza kwa kunyenyekea mbele ya Mungu na kumtwisha yeye shida zote. Kwa nini? Kwa sababu yeye ni hodari, yaani ana nguvu, na anajali sana mambo yetu. Yeye ndiye mshindi. Petro anamalizia kwa kuzingatia tena uwezo wa Mungu katika Kristo: 

				”Na Mungu wa neema yote, aliyewaita kuingia katika utukufu wake wa milele katika Kristo… yeye mwenyewe atawatengeneza, na kuwathibitisha, na kuwatia nguvu. Uweza una yeye hata milele na milele. Amina” (1 Pet 5:10–11). 

				Anataka kusema: msimwangalie sana Shetani. Heri mtazame Mungu na Yesu katika vita vya kiroho! Kwa sababu ”Mungu wa amani atamseta Shetani chini ya miguu yenu upesi” (Rum 16:20).

				(4) Shetani hana haki ya kushtaki tena

				Kol 1:13–14 inasema: 

				”Naye (Mungu) alituokoa kutoka katika nguvu za giza, akatuhamisha na kutuingiza katika Ufalme wa Mwana wa pendo lake, ambaye katika yeye tuna ukombozi, yaani, msamaha wa dhambi.”

				 Neno nguvu hapa lina maana ya ”mamlaka”. Shetani amekuwa na mamlaka ya kutawala kwa sababu ya dhambi. Lakini Neno linatutangazia uhuru: 

				”(Mungu) akiisha kuifuta ile hati iliyoandikwa ya kutushitaki kwa hukumu zake, iliyokuwa na uadui kwetu, akaiondoa isiwepo tena, akaigongomea msalabani, akiisha kuzivua enzi na mamlaka, na kuzifanya kuwa mkogo kwa ujasiri, akizishangilia katika msalaba huo” (Kol 2:14–15).

				Msalabani Yesu alichukua dhambi na hukumu badala yetu. Hivyo alifuta hati ya mashtaka juu yetu. Iligongomelewa msalabani. Kwa njia hii amemnyang’anya Shetani nafasi. Hana ya kutushtaki tena. Yesu ametukomboa kwa kusamehe dhambi (Kol 1:14) na ”kuzifanya enzi na 

				mamlaka kuwa mkogo” (Kol 1:15). Shetani anaweza kujaribu kutushtaki lakini upande wa Mkristo anayeishi kwa msamaha, ni igizo tu. Hana mamlaka ya kweli juu ya Mkristo aliye ndani ya Kristo. 

				(5) Ushindi kamili uko njiani 

				Ushindi umetendeka msalabani, hatia ya dhambi imeondolewa, lakini bado Shetani hajaangamizwa kabisa. Tena anaweza kukazana katika uovu wake ”akijua ya kuwa ana wakati mchache tu” (Ufu 12:12).

				Kwa hiyo bado ana nguvu fulani, lakini nguvu yenye mipaka. Ufalme wake umeanza kuyumba. Ushindi wa msingi umetendeka, lakini mwishoni utaonekana wazi kwa wote. Shetani atahukumiwa (1 Kor 15:24–28) na kufungwa kabisa. 

				(6) Yesu amevunja mikataba yote

				Anayebatizwa anakiri ”Namkataa Shetani na kazi zake zote”. Ni ukiri mzuri. Lakini leo kuna mafundisho kwamba ni lazima kukata mikataba yote ya Shetani. Ni kweli mtu akifungwa na kitu fulani inaweza kuwa muhimu kuomba uhuru katika jina la Yesu. Lakini ni la msingi sana kufahamu jinsi ulinzi tulio nao kama Wakristo ulivyo imara. Hatuhitaji kuhangaika juu ya kukatakata mikataba hii na hii na hii kila wakati. Yesu atosha! Amemfunga Shetani. Kwa nini hii ni muhimu?

				Ukikaza kukata mikataba kama jawabu la kila kitu unapunguza uwezo wa Mungu. Yesu alitumia njia nyingi za kusaidia watu. Alitamka neno, aliweka mikono, alimshika mtu, alitema mate. Tunaweza kumwachia uwanja katika maombi ili atende anavyochagua. Hatuhitaji kutengeneza njia maalum kama mbinu.

				Watu watategemea kanuni ya kiroho kwa kila jambo. Kuna hatari ya kutengeneza taratibu za kibinadamu ambazo si za lazima tukitegemea nguvu ya Yesu. Tusifanye jambo fulani katika Biblia lililofanywa kwa nafasi maalum kuwa mbinu ya lazima ya nyakati zote.

				(7) Ulinzi kwa laana

				Watu wengi wanaogopa kulaaniwa. Hata Wakristo wanaweza kuingiliwa na hofu hii. Katika Hesabu 22–24 tunasoma habari za Balaamu. Alitumwa kulaani wana wa Israeli, lakini Mungu alimzuia hata kwa kumtumia punda wake. Mungu hakutaka kulaani bali kubariki. Balaamu alisema: ”Nimlaanije, yeye ambaye Mungu hakumlaani?” (Hes 23:8). 

				Tunajifunza kwamba kuna ulinzi kwa laana juu ya watu wa Mungu. Ulinzi huu unajenga katika kazi ya Yesu ya kuchukua laana tuliyoistahili sisi kwa kuvunja sheria (torati) ya Mungu. ”Kristo alitukomboa katika laana ya torati, kwa kuwa alifanywa laana kwa ajili yetu” (Gal 3:13). Hatuhitaji kuogopa laana ya watu au waganga. Yesu ni ngao yetu (Efe 6:16).

				Swali: Je, kwa nini hatuhitaji kuwaogopa Shetani na mapepo? Tuna ulinzi na ushindi gani?

				Silaha zetu

				(1) Waefeso 6:10–20 

				Mungu ametuwezesha kwa silaha za kiroho. Katika Efe 6:10–20 Mkristo anahimizwa kuvaa silaha hizi ili aweze kumpinga Shetani (ms 11). Ni rahisi kufikiri kwamba ni juu yangu kuvaa silaha na kwenda vitani ili nipambane na yule mwovu kwa nguvu zangu. Lakini silaha zote zinazotajwa hapa ni sifa za Yesu Kristo! Siri ni kwamba tunaalikwa kumvaa Kristo, na yeye ana nguvu kabisa ya kumshinda mwovu. Kwa hiyo Paulo alianza kwa kusema, ”Hatimaye, mzidi kuwa hodari katika Bwana na katika uweza wa nguvu zake” (ms 10). Dawa ni kushika uwezo wa Yesu! Yeye ni mshindi hata mimi nikijisikia kuwa mnyonge na mwenye hofu.

				Tukichunguza silaha zinazotajwa, tunajifunza kwamba ushindi unakaa katika kuvaa wokovu na kumfuata Yesu. Mtume anataja kweli, haki, utayari, imani na wokovu. Ni vitu hivi vinavyozuia uwongo, hila, upotevu, mashaka na hukumu ya Shetani. Kisha anataja panga lenyewe, Neno la Mungu, linalobeba haya mengine yote! Ndilo silaha ya mashambulizi hasa (–▶ Ebr 3:12). 

				Paulo anafunga kwa kutaja maombi (mi 18–19). Katika maombi silaha zote zinafanya kazi. Kuomba ni kukutana na ”mwenye nguvu zaidi” na kumkumbusha ahadi zake katika Neno, na kumwachia yeye atende. Tena ombi muhimu zaidi kwa Paulo ni kupata kutangaza Injili. Ndilo lengo kuu la kuombea: Watu wampate Yesu!

				(2) Kushirikishwa mamlaka ya Yesu

				Yesu aliwashirikisha wanafunzi wake madaraka yake (Mt 10:1, Lk 10:9). Safari moja wakirudi kwake Yesu anawaambia: ”Tazama, nimewapa amri ya kukanyaga nyoka na nge, na nguvu zote za yule adui, wala hakuna kitu kitakachowadhuru” (Lk 10:17–19). Lakini hawana mamlaka ya wao wenyewe inayojitegemea. Mamlaka yao inatokana na mamlaka ya Yesu. 

				Wanapewa nafasi ya kutenda kwa niaba yake, katika jina lake. Tungeweza kusema kwamba wanachotenda wao anatenda Yesu. Au, tukiitazama kutoka upande wa Yesu: yeye anaunda nafasi ya kutenda kupitia wanafunzi! Kwa sababu hii wanaweza kuwa wajasiri. 

				(3) Nguvu ya jina la Yesu

				Hata sisi, wafuasi wa leo, tumepewa kutenda na kuomba katika jina la Yesu. Lakini hatumiliki madaraka hayo wenyewe. Hatuwezi kutengeneza huduma ya kimiujiza ya kwetu. Lakini kwa kuongozwa na Yesu tunaweza kuitumia mara kwa kwa mara, kwa mfano tukipambana na pepo wachafu. Mara nyingi tunaposali tunamalizia sala kwa jina la Yesu. Maana yake tunataka kuwa pamoja na Yesu na kuliweka jambo ambalo tunaliombea mikononi na madarakani mwake.

				Siri kuu katika vita vya kiroho ni kumwalika Yesu atushindie. Tukiomba katika jina la Yesu, maana yake tunataka kumpa yeye nafasi ya kutenda. Yeye ndiye mwenye uwezo, wala sio sisi. Kuna haja ya uwiano mzuri: Tunaweza kuwa wajasiri kwa sababu tunashirikishwa madaraka ya Yesu. Wakati huo huo tunahitaji kuwa wanyenyekevu kwa sababu mamlaka si yetu. 

				Kwa hiyo wakati tunapoona dalili dhahiri za kushambuliwa na Shetani, kwa mfano katika huduma ya Injili au tukiona kwamba familia na watoto wanapata shida zisizo za kawaida, tuna nafasi ya kuomba ulinzi katika jina la Yesu. Ikibidi tunaweza kuita marafiki tuombe kwa pamoja.

				(4) Rebeka alijifunza kutegemea uwezo wa Yesu

				Rebeka alikata shauri katika mkutano wa kiroho. Mhubiri alikaza sana umuhimu wa kumkemea Shetani. Rebeka akaanza kuomba hivyo. Mara kwa mara akaona ushindi na mabadiliko. Lakini mara kwa mara akachoka, hasa alipokosa kuona mafanikio. Alitaka kukata tamaa kuwa Mkristo. 

				Jumapili moja akaenda ibadani. Mhubiri hakuonekana kuwa na nguvu sana. Lakini jinsi alivyozungumza juu ya upendo, uwezo na ulinzi wa Yesu, Rebeka alianza kufurahi. Mhubiri alishauri: ”Ukipambana na ugumu, kimbia kwa Yesu. Umshukuru yeye, umtazame yeye. Ukitulia kwake atakubeba katika yote. Na mara kwa mara utaona jinsi anavyoingilia kati na kubadilisha hali”. 

				Rebeka alipata tumaini jipya. Akaanza kuomba tofauti. Badala ya kukemea kila wakati akaanza kumshukuru Yesu. Badala ya kujiangalia yeye mwenyewe na imani yake alijaribu kumwangalia Yesu. Badala ya kukazana kumfukuza Shetani alimtazama Yesu na nguvu zake kwa macho ya ndani. 

				Na mara nyingi maombi ya Rebeka yalikuwa rahisi: ”Yesu, naomba wewe unisaidie. Utatue wewe. Naomba katika jina lako lenye nguvu. Amen”.

				(5) Kukemea katika maombi ya pamoja 

				Leo ni kawaida sana kumkemea Shetani katika maombi. Kwa mfano mtu amepewa nafasi ya kuomba. Anaanza kuombea mambo. Wote wanamwunga mkono kimya kimya. Lakini akianza kukemea tu, na kusema ”sasa tunamfunga Shetani”, wengine wanapaza sauti na kushiriki kukemea. 

				Katika Neno la Mungu kumkemea Shetani hakupo hata kama mapepo wanakemewa. Yesu hakumkemea Shetani. Alimjibu kwa Neno la Mungu. Petro alipotaka kumlinda Yesu asihitaji kuteswa, Yesu alimwambia: ”Nenda nyuma yangu, Shetani, u kiwazo kwangu, huyawazi yaliyo ya Mungu, bali ya wanadamu” (Mt 16:21–23). Hii siyo kumkemea Shetani, bali ni kumfichua ili Petro aelewe kwamba anawaza mawazo ya kibinadamu yanayotoka kwa Shetani. 

				Shida ya kukemea kila wakati ni kwamba Shetani anakuzwa zaidi. Inaweza hata kuwa dalili ya imani ndogo katika Yesu. Na bahati mbaya hata anayeomba ni kama ana haja ya kuonesha jinsi alivyo mtaalamu wa kuomba. Ni rahisi kuambukizana namna hizo kwa sababu ya kutaka kuonekana. Lakini hatuhitaji kufyeka njia kwa Mungu. Tunaweza kutulia kwa Mungu aliye hai tukimshukuru yeye!

				Swali: Je, unaona mkazo upi juu ya ushindi na ulinzi ni muhimu zaidi?

				5. Huduma ya kutoa mapepo

				UTANGULIZI

				Katika sehemu ya tano tutajifunza juu ya shida ya kulogwa na kupagawa, kupambanua mapepo na huduma ya kuombea wenye mapepo. Katika huduma hizi ni muhimu kuwa karibu na Yesu. Ndiye mshindi na mwenye upendo. Tunahitaji kumruhusu Yesu atutumie sisi wala sisi tusimtumie yeye! Tukimtegemea yeye hatuhitaji kuogopa na tutaambukizwa na huruma yake kwa wenye shida. Lengo kuu la huduma hizo ni kumsaidia mtu awe karibu na Yesu. Ni muhimu kuliko yote kumsaidia apokee wokovu na kumtegemea Kristo. Hivyo atakuwa salama, asitawaliwe na hofu bali akue katika uhuru wake. 

				Kulogwa, kupagawa na kushambuliwa

				(1) Uchawi na kulogwa

				Watu wengi, na hata Wakristo wasio imara, wanaogopa kulogwa. Kuna imani na mbinu nyingi za ushirikina. Shetani anatumia hofu ya uchawi ili ampotoshe mtu asimtegemee Mungu. 

				Kiafrika ni kawaida sana kuuliza ”amelogwa kwa njia gani” mtu akiwa katika shida, kisha akatafuta msaada wa waganga. Mambo ya aina hiyo yanatajwa katika Kum 18:10–12 (soma pia tafsiri ya BHN!). Kwa mfano mpiga ramli, mwaguzi, mpiga bao (kupandisha pepo), mchawi, mlozi, mwenye kutaka kauli kwa mizimu na pepo au kutoka kwa wafu. Ni yaleyale tunayoyaona katika dini za asili za Kiafrika hadi leo. 

				Ili kujikinga mtu anaweza kuambiwa avae hirizi, aweke dawa mahali, atoe sadaka na kadhalika. Pengine kuna masharti, mikataba ama maagano yaliyowekwa juu ya mtu akiwa mdogo au katika hali ya shida. Mara nyingi wazazi walimfanyia mtoto wao hivyo, hata kwa nia njema, bila kujua ama kujali madhara yake. Lakini Mungu anaonya: ”Kwa maana mtu atendaye hayo (ya ushirikina) ni chukizo kwa BWANA, kisha ni kwa sababu ya hayo BWANA, Mungu wako, anawafukuza mbele yako” (ms 12). Kutegemea mambo ya ushirikina maana yake ni kukosa kumtegemea Mungu.

				Kinachosaidia badala ya mambo ya ushirikina ni kupata nuru ya Yesu. Yesu, Mshindi na Mwokozi, atamweka huru mbali na hofu na imani potofu. Atapata tumaini na kujua kwamba Mungu anampenda.

				(2) Mapepo na miungu

				Shida ya mapepo inaambatana na ushirikina (Mdo 16:16) na kuabudu miungu. Si ajabu kwamba mapepo yanapenda kushinda makaburini, karibu na mauti na wafu. Ndipo matambiko yanapofanyika kwa imani ya kiasili. Paulo anasema kwamba sanamu si kitu. Ukitoa sadaka kwao ni sadaka kwa maShetani (mapepo). Anayetoa sadaka kwa miungu anajenga uhusiano na maShetani. Haimpasi Mkristo kushiriki hayo (1 Kor 10:19f). Kuabudu miungu ni kuabudu maShetani.

				(3) Je, Mkristo anaweza kupagawa? 

				Mkristo aliyebatizwa na kumtegemea Yesu kama Mwokozi na Bwana hawezi kutekwa na Shetani na kuwa mali yake. Yuko ndani ya Kristo na hahitaji kuhofu kuingiliwa na pepo. Mshindi yupo kwake. Katika ubatizo Mungu aliahidi: ”wewe ni mwanangu, nitakushika na kukulinda”. Mkristo ni mali yake (Yn 10:10–14). 

				(4) Si kupagawa lakini kushambuliwa

				Lakini mara kwa mara hata Mkristo hai anaweza kuona dalili za kushambuliwa na nguvu za giza na kupata madhara ya kinafsi ama kimwili. Je, hii imekuwaje? Biblia haifundishi kwa ndani juu ya jambo hili, lakini tunaweza kudokeza machache. Inaonekana kwamba kuna tofauti kati ya kupagawa na kushambuliwa. Kupagawa ni aina ya kutawaliwa na adui aliyemteka mtu, wakati kushambuliwa ni kupigwa na adui kutoka nje.

				Mkristo anaweza kushambuliwa, kujaribiwa na kuteswa na simba Ibilisi lakini anahimizwa kumpinga kwa uweza wa Mungu (1 Pet 5:8–11). Kushambuliwa na nguvu za giza kunalingana na kushindana na dhambi kwa Mkristo. Mkristo amesamehewa dhambi zake na kuhesabiwa haki. Lakini bado anahitaji kupambana na dhambi mbalimbali Shetani akimjaribu. Vivyo hivyo na aina hii ya mashambulizi. Shetani hataki mtu awe huru kutenda mema na kumtumikia Mungu.

				Mkristo akiona giza au kufungwa kwa namna fulani ni vema ombe ushauri na pia kuombewa. Labda anahitaji kuwekwa huru na mambo kutoka maisha yake ya zamani na kuachana na masharti, dawa au hirizi alizopewa, labda na wazazi. Au amekwama katika dhambi fulani.

				Kupambanua mapepo

				(1) Tupambanue kwa busara

				Tusiwe wepesi mno wa kutoa utambuzi kwamba mtu ana pepo. Tusifukuze mapepo kwa mtu asiyekuwa nayo. Chanzo cha shida kinaweza kuwa kingine, labda cha kiafya, kisaikolojia ama dhambi inayomfunga. Kuna kuudhiwa, kuonewa au kulazimisha kufanya kitu kinyume cha mapenzi yako. Unatendewa kwa njia mbaya inayoumiza kwa ndani na kukosa madhara ya kudumu. Ni muhimu kupambanua shida ili mtu apate msaada sahihi. Mhitaji apate nafasi ya kueleza shida yake vizuri. Mungu pia anaweza kuruhusu shida ili apime na kukuza imani yake kama ilivyokuwa kwa Paulo (1 Kor 12:7ff) kama tutakavyoona kuhusu majaribu katika sura inayofuata.

				(2) Mifano miwili inayoeleza vizuri 

				Dada mmoja wa Buseresera, Geita, alifanyiwa vibaya sana na mumewe usiku wa Jumamosi. Jumapili alipofika kanisani kwaya ikaimba wimbo unaohusu jinsi wanaume wanavyowanyanyasa wake zao. Yule dada akaanza kulia kwa nguvu. Mchungaji akasema ”pepo hilo”, wakaanza kukemea. Lakini huyu dada alijua kwamba siyo pepo, ni uchungu, na 

				alihisi atawapotezea muda. Akaamua kujifanya kama ana mapepo, akisema ”natoka, natoka”. 

				Tusisahau ya kuwa pia kuna hali ya sonona, yaani msongo wa mawazo wa kupindukia. Kwa mfano ilitokea katika kambi la ETE kwamba mama fulani alihisiwa kuwa na pepo. Lakini katika mazungumzo na mtumishi ilionekana kuwa uchungu wa hali ya nyumbani na ya ndoa unamtesa sana. Mambo ya kisaikolojia yanaweza kusababisha dalili ambazo ni rahisi kufikiri ni mapepo.

				(3) Ugonjwa na mapepo 

				Katika Injili za AJ kuna mifano ya aina tatu. Kuna mapepo, kuna magonjwa lakini pia ugonjwa unaosababishwa na mapepo. Biblia inatofautisha kati ya ugonjwa na kupagawa, kati ya kutoa mapepo na kuponya wagonjwa (Mt 10:1, 8:16). Dalili za kupagawa zinaweza kufanana na dalili za ugonjwa, kama kifafa, lakini ni shida tofauti (Mt 4:24). Magonjwa yanamfanya mtu kuwa mgonjwa kimwili ama kiakili. Mapepo yanataka kuharibu roho au utu wa mtu, ili uhusiano wake na Mungu uathirike, si mwili ama akili tu, lakini ugonjwa unaweza kuwa matokeo ya kuwepo kwa pepo.

				Mara nyingine ni vigumu kutofautisha kati ya ugonjwa wa akili, kupagawa na pepo na hali ya sonona, kwa mfano kama mtu ana hasira kali. Ushauri wa daktari wa akili aliye Mkristo unaweza kuwa muhimu. Kipawa cha kupambanua roho kikitumika kwa busara na uangalifu kina nafasi pia. Mara nyingine kabla ya kumwombea mgonjwa ni vizuri kumwuliza kama tatizo lake limeshawahi kuchunguzwa na wataalamu wa afya.

				(4) Dalili za mapepo

				Tunajifunza mambo kadhaa kutokana na jinsi Yesu na mitume walivyotoa pepo. Lakini Biblia inasema kwa kifupi. Kwa hiyo pia tunahitaji kutumia uzoefu wetu tukiwa katika huduma hii. Hapo tunahitaji kuwa waangalifu na wanyenyekevu, maana uzoefu unahitaji kupimwa na Neno la Mungu tusije tukakosea! 

				Tuanze na dalili zinazoonekana katika Agano Jipya:

				Ububu, uziwi (Mk 9:17,25), upofu (Mt 12:22), kifafa (Mk 1:26, 9:26). Tiba ya kawaida haitoshi kama chanzo chake ni pepo chafu.

				Kuanguka na kupoteza ufahamu (Mk 9:20). Angalizo: ugonjwa wa kifafa una dalili zinazofanana.

				Mapepo kuwa na ujuzi wa pekee na kutokupenda uwepo wa Yesu (Mk 1:24, 5:7).

				Mtu kuwa na nguvu isiyo ya kawaida (Mk 5:4, Mdo 19:15f).

				Mambo yafuatayo pia yanaweza kutokea katika huduma ya kutoa mapepo: 

				Kusema kwa sauti za kigeni.

				Kutaka kukimbia.

				Kutaka kujiua.

				Mabadiliko ya mwili, kwa mfano umbo, uso na macho.

				Kicheko ama matusi mageni ya ajabu.

				Uwepo fulani wa hali ya kutisha.

				Kusinzia ama kukasirika akisikia mahubiri, kutokupenda kusikiliza nyimbo za Kikristo, kutokupenda Biblia n.k.

				Kutokupenda kusikia jina la Yesu. Mahali fulani huku Iringa pepo alipokuwa anakemewa kwa jina la Yesu, yule aliyepagawa alisema kwa Kihehe ”ugutawa gwe mwitambula go nene ndeema, gunufu”, yaani ”hilo jina mnalolitaja mimi silitaki, linanuka au lina harufu mbaya”.

				Ushauri juu ya huduma ya kutoa mapepo

				Kuna mambo kadhaa yanayosaidia kufanya huduma ya kutoa mapepo salama.

				(1) Maandalizi

				Kujiandaa kabla ya huduma ni muhimu. ”Vita vyapigwa kabla ya kuja uwanjani”. Kila mmoja katika timu ya maombezi anahitaji kuomba ulinzi, nguvu na uongozi wa Roho. Kukemea ni hitimisho ya maandalizi. Yesu mwenyewe alitumia muda mwingi na Baba kulingana na muda wa huduma! Sisi, je? 

				(2) Kufanya katika timu 

				Katika huduma hii ni muhimu kuwa chini ya usimamizi na pia kufanya kitimu. Huduma iwe ni sehemu ya kanisa kwa ushirikiano na viongozi. Usifanye pekee yako. Ili kuweza kulinda heshima hasa ya akina mama ni muhimu kuwa na wanawake katika timu. 

				(3) Kuwekea mikono

				Mara kwa mara Yesu aliwawekea wagonjwa mikono. Nguvu ya Mungu inapitishwa. Pia kuweka mikono juu ya mgonjwa inaonesha jinsi Mungu anavyompenda kwa karibu. Lakini kwa kawaida Yesu hakuwekea mikono wenye pepo. Hata mitume hawakufanya (Mdo 16:16ff). Jambo la kuweka mikono tutafafanua saidi sura ya tisa, sehemu ya tatu.

				(4) Ushauri na mafundisho

				Mwenye shida huhitaji ushauri. Kuna haja ya kuhakikisha kwamba amempokea Yesu kama Mwokozi na Bwana wa maisha yake. Anahitaji kuelekezwa juu ya kuwa mshiriki katika kanisa, kutumia Neno na sakramenti, kuwa mfuasi wa Yesu na kushiriki kazi ya kanisa. Hayo yatamsaidia kulinda uhuru wake na kukua kiroho.

				(5) Kukiri dhambi

				Ili mtu apate msaada wa kutosha jambo la msingi ni kuishi katika wokovu. Kukiri dhambi kabla ama baada ya kuombewa kunamfanya huru maana kusamehewa ni kufunikwa ulinzi. Ajaribu kukiri yale yote ambayo anayakumbuka, hata yale ambayo ni siri kwa wengine. Ushirikina unahitaji kuungamwa. Ili mambo yake yatunzwe ipasavyo labda anahitajika mchungaji ama mwinjilisti ambaye anawajibika kutunza siri za watu (1 Kor 4:2f). 

				 (6) Kukana mambo ya giza

				Mara nyingine mtu anahitaji kutamka kwamba anamkana Shetani na mambo yake, kabla ama baada ya kuombewa. Njia nzuri ni kurudia ahadi ya ubatizo kwa mfano ya Liturgia ya Kilutheri: 

				”Namkataa Shetani na mambo yake yote na kazi zake zote, najitoa kuwa wako, ee Mungu, Baba, Mwana na Roho Mtakatifu, ili nikutegemee na kukutumikia kwa uaminifu hata nitakapokufa. Amin.”

				(7) Kukemea ni kumweka mtu huru

				Kama kuna dalili za hakika za mapepo, mtu anayepagawa anahitaji kufunguliwa. Kutoa pepo hakuna utaratibu maalum wa kufuata, ila tumeagizwa kukemea na kufukuza kwa jina la Yesu. Tufanye kwa imani na ujasiri. Ni kawaida kuhitaji kurudia mpaka pepo ama mapepo yaondoke. Tusikate tamaa maana Yesu ndiye mwenye nguvu zaidi. Tunategemea uwezo wake. Tunasukumwa na upendo wake.

				Kwa hiyo hatuhitaji kukemea muda mrefu mpaka sauti ikauke. Tukikutana na ugumu katika huduma hii ni afadhali kutulia, kuomba na kushauriana, kuliko kujaribu kwa jitihada zako mwenyewe. 

				Mfano: Mama mmoja sehemu za Pawaga, Iringa, alikuwa ameambiwa na mganga wa kienyeji asinyoe nywele, asile nyama ya kondoo mpaka yeye mganga aruhusu. Lakini baada ya kushauriana nao na kuwaombea, na wao kuamua kumpokea Yesu, wahudumu walinyoa nywele palepale na kumwambia ale nyama ya kondoo bila hofu. Tangu siku ile yeye na mumewe waliendelea kushiriki, tena baba alipata kuwa mtunza hazina wa Usharika.

				(8) Kumwombea mhitaji

				Baada ya kumaliza huduma ni muhimu kumwombea mhudumiwa. Ni nafasi ya kuweka mbele ya Mungu lo lote lile lililoonekana katika maisha ya mhitaji. Pia kuna haja ya kuomba ajazwe Roho Mtakatifu, kuombea ulinzi na kumshukuru Yesu kwamba anajibu maombi. 

				(9) Kupinga mashambulizi mwenyewe

				Yesu anataka tupigane na Shetani pamoja naye. Mkristo akijengwa kiimani anaweza kuzuia mashambulizi mwenyewe. Mkristo mwenye imani thabiti mara nyingi anaweza kushinda. Pia anaweza kuombea watoto wake ulinzi!

				Mfano: Mke wa mchungaji huku Iringa alishambuliwa vibaya na yule mwovu akawa mgonjwa kwa muda mrefu. Aliombewa endelevu na baadaye aliona nafuu. Akatiwa moyo kuomba mwenyewe na kumpinga Shetani. Imani yake ilikua. Leo anasaidia wengine kupata ushindi na uhuru katika maisha yao. 

				HITIMISHO: KUTEGEMEA NGUVU YA ROHO MTAKATIFU

				Katika huduma zote za kuombea wenye shida tunahitaji sana msaada wa Roho Mtakatifu. Tunahitaji atusaidie kusimama katika Neno la Mungu tusijenge mikazo na mitindi isiyo ya kibiblia. Tunahitaji msaada wake wa kumtazama Yesu na uwezo wake ili tupate ujasiri. Tunahitaji karama za Roho. Tunahitaji uongozi wake kwa sababu mara nyingine tunakutana na mambo tusiyoyajua vya kutosha. 

				Swali: Umejifunza vitu gani vipya kuhusu huduma ya kutoa mapepo kwa mafundisho haya?

				5

				Tunda la Roho – utakaso na maisha mapya

				Utangulizi

				Katika sura ya tano tutaangalia tunda la Roho au utakaso, jinsi Roho anavyofanya kazi ya kukuza maisha ya kiroho. Anamzaa upya awe mwana wa Mungu, kuwezesha maisha mapya ya kila siku, kumwongoza na kumsaidia kuomba. Pia tutachunguza misimamo mbalimbali.

				1. Kuzaliwa upya na kuwa mwana wa Mungu

				Utangulizi

				Katika sehemu ya kwanza tutazungumza juu ya kuzaliwa upya na kuwa mwana wa Mungu. Ni mwanzo wa kazi ya Roho ya utakaso katika maisha ya Mkristo.

				Utakaso una maana mbili

				Tunaweza kuelewa neno ”utakaso” kwa njia mbili: 

				(1) Kazi nzima ya Roho Mtakatifu

				Kwa Luther, katika Katekismo ndogo, ”utakaso” unajumlisha hasa kazi ya kuokoa na kukatasa Wakristo kwa kuwaunganisha na Yesu: 

				”Vivyo hivyo, huliita, hulikusanya, huliangaza, na kulitakasa kanisa la Kikristo lote duniani na kulilinda likae katika Yesu Kristo katika imani moja tu ya kweli. Katika kanisa hili la Kikristo hunisamehe dhambi zangu kila siku, huwasamehe dhambi zao wote waaminio dhambi zetu kila siku.”

				(2) Mchakato wa kukua kama Mkristo

				Mara nyingi lakini, neno utakaso linatumika kwa njia nyembamba zaidi. Utakaso ni mchakato wa ”matengenezo” wa anayemwamini Yesu baada ya kuongoka. Katika ushirika na Kristo Roho Mtakatifu anafanya kazi ya kukuza kanisa (waumini) na Mkristo mmoja mmoja katika maisha yake ya Kikristo. Katika karakana ya Roho Mtakatifu Mkristo anaanza kutengenezwa ili afanane na Yesu zaidi. Kwa maana hiyo utakaso ni mchakato wa kumwunda Kristo katika mwumini. Tungeweza kusema kwamba ”tunapata kuwa lile ambalo tayari tulipata kuwa”. Katika sura hii tutatumia neno ”utakaso” kwa jambo la ukuaji wa Mkristo.

				Ubatizo, mwanzo wa maisha mapya na utakaso

				Mtume Paulo analinganisha maisha ya utakaso na jambo la kufa na kufufuka pamoja na Yesu katika ubatizo, hasa katika Rum 6:1–14 na katika Kol 2–3. AJ zima linaonesha jinsi jambo la kufa na kufufuka na Kristo lilivyo msingi wa maisha mapya. Kubatizwa ni kushirikishwa msamaha wa dhambi na Roho Mtakatifu na kuingizwa katika mwili wa Kristo. Ubatizo unatufanya kuwa watakatifu pamoja na Kristo. Pia unatuita tukue katika utakatifu wa maisha kwa msaada wa Roho Mtakatifu. Kwa sababu tumekufa na kufufuka pamoja na Kristo katika ubatizo, tunaitwa kukubali changamoto ya kufa kwa utu wa kale na kufufuka kwa utu mpya. Ubatizo ni mwanzo, msingi na mfano wa maisha mapya. Linganisha picha ya uk. 88!

				Kuzaliwa upya

				(1) Utu mpya na mwanzo mpya

				Kuzaliwa upya hutokea Roho Mtakatifu anapowasha imani iliyo hai moyoni kwa njia ya Habari njema ya Yesu. Pia anaingia kuishi katika maisha yake (1 Pet 1:23, 1 Yoh 5:1). Anayeamini amekuwa ”kiumbe kipya” (2 Kor 5:17). Anapewa ”utu mpya” ndani yake (Efe 4:24). Roho anampa Mkristo utu mpya, lakini hambadilishi kuwa mtu mwingine. Bado ni yeye yule. Lakini amepata mwanzo mpya, kama mtoto anavyozaliwa hapa duniani. Anaishi tumboni mwa mama yake lakini akizaliwa anaingia katika hali tofauti, ulimwengu mpya. Kiroho ni vile vile, ”ya kale yamepita, tazama! Yamekuwa mapya” (2 Kor 5:17). 

				(2) Kuunganishwa na mtandao wa Mungu

				Kuwa Mkristo ni kuunganishwa na ”mtandao” wa Mungu (Gal 4:6). Mkristo ni mwana wa Mungu Baba. Kwa hiyo Mungu amemtuma Roho wa Mwanawe ndani yetu. Na Roho wa Yesu anamwita Aba, Baba, pamoja nasi na kwa niaba yetu! Tumeunganishwa na mtandao wa Mungu wa Utatu! Hii ni chanzo cha sala na sifa zetu. Tumekuwa wana (namba 1 katika picha inayofuata). Kwa hiyo Baba amemtuma Roho wa Yesu ndani yetu (namba 2 na mshale kutoka juu). Huyu Roho anamlilia Baba (namba 3 na mshale kwenda juu kulia) na mtandao umeunganishwa.

				(3) Sisi ndani ya Kristo na Kristo ndani yetu

				Mkristo akimwamini Yesu anafanyiwa mambo mawili. Anahesabiwa haki na anazaliwa upya. AJ linaeleza hali hii mpya ya Mkristo kwa misemo miwili. Mkristo yuko ”ndani ya Kristo ” na Kristo ”yuko ndani ya Mkristo”. Kwa lugha nyingine kuna ”Kristo kwa ajili yetu” na ”Kristo ndani yetu”. 

				Kristo ”kwa ajili yetu” inahusu kazi ya Mungu ”kwa niaba” yetu.

				Kristo ”ndani yetu” inahusu kazi ya Mungu ndani ya maisha yetu. 

				Ni muhimu kukumbuka vitu vyote viwili na kuwa na uwiano mzuri kati yao. Anayeona kwamba anachechemea katika maisha yake ya kiroho anahitaji msaada wa kuamini kwamba yuko ”ndani ya Kristo” kwa hali zote na kwamba Kristo amemaliza yote ”kwa ajili yake”. Mwingine anahitaji kutiwa moyo ya kuwa Kristo (au Roho) ni nguvu inayofanya kazi ndani yake na kuitikia msukumo wa kumwishia Yesu. Mchoro unaonesha Kristo 

				nje yetu (kwa ajili yetu) na Kristo ndani yetu:

				(3) Kuzaliwa wala si kujizaa

				Mtu hawezi kujizaa kimwili wala kiroho. Ni Mungu anayemzaa kiroho kwa njia ya Roho Mtakatifu. Yesu alimwambia Nikodemo ”Mtu asipozaliwa kwa maji na kwa Roho, hawezi kuuingia ufalme wa Mungu” (Yn 3:5ff), au kwa lugha nyingine: hawezi kuokolewa bila Mungu kumpa uhai mpya. 

				Kwa hiyo Mkristo wala mhubiri hawezi kumzaa mtu kwa upya. Tunaweza kushuhudia na kuhubiri juu ya Yesu, kumwombea na kumwongoza jinsi ya kuanza na Yesu. Lakini ni Roho peke yake anayewasha imani na kuleta uhai wa kiroho. Kwa hiyo sisi tusijaribu kuweka shinikizo juu ya mtu ili ampokee Yesu. Kumtia moyo ni sawa, kumlazimisha ni kosa. Tunapaswa kusubiri ”wakati wa Roho Mtakatifu” (–▶ 2 Kor 6:2).

				Swali: Je, kuzaliwa kwa upya na kupewa utu mpya kunatupa hali gani?

				Kuwa Mtakatifu na kukua katika utakatifu

				Vilevile, kuna mitazamo miwili juu ya jambo la kuwa mtakatifu.

				(1) Kuwa Mtakatifu tayari. 

				Katika AK vitu vilivyo mali ya Mungu vinakuwa vitakatifu, kwa sababu ya kuwekwa wakfu viwe vitu vya Mungu aliye Mtakatifu. Kwa hiyo taifa la Mungu, Israeli, linaitwa takatifu (Kut 19:6, Kum 14:2+). Katika AJ Wakristo wanaitwa ”watakatifu” (Rum 1:7, 16:15, Efe 1:1). Mkristo ni Mtakatifu tayari, mia kwa mia, kwa sababu ya kuunganishwa na Mungu kwa njia ya Yesu. Anahesabiwa kuwa na haki na utakatifu wa Yesu. 

				(2) Kukua katika vita vya utakaso. 

				Pamoja na kuwa Mtakatifu tayari, pia Mkristo anahimizwa awe Mtakatifu (1 Pet 1:15). Anaitwa kuishi kama Mtakatifu akue katika kufanana na Yesu. Maisha mapya yanaanza kwa kuzaliwa 

				mara ya pili, Roho Mtakatifu akifanya makao ndani ya Mkristo. Ndani ya Mkristo kuna vita kati ya Roho na mwili (Gal 5:16–25), au kati ya utu mpya na utu wa zamani. Halafu utakaso na ukuaji unaendelea hata kama ni kwa vita na kwa kushindwa mara kwa mara. Kwa hiyo kuwa Mtakatifu ni jambo la mara moja upande wa kwanza, na jambo endelevu upande wa pili. Mchoro wa pili kwenye ukurasa uliotangulia unajaribu kueleza hali ya vita vya kiroho ndani ya Mkristo. 

				(3) Jinsi upendo unavyokua katika mapambano ya utakaso

				Mchoro wa hapa chini unataka kueleza hali ya Mkristo. Fuata namba 1–6! (1) Kumbuka kwamba wakati wote wa mapambano ya utakaso tu watakatifu kwa asilimia mia moja. (2) Niko katika mchakato wa utakaso nikitaka kukua ili nifanane zaidi na Yesu. (3) Mimi mwenyewe mara nyingi sioni mafanikio katika utakaso wangu, bali ninaona kumulikwa na nuru ya Yesu zaidi na zaidi na kutambua dhambi zaidi na zaidi. (4) Lakini kwa neema ya Mungu watu wengine huweza kuona kwamba nimebadilika. (5) Nikitambua dhambi zangu zaidi nitategemea msamaha wa Mungu zaidi na upendo wake kwangu utavumbuliwa jinsi ulivyo mkuu. (6) Upendo wa Mungu hufanya upendo wangu kwake ukue. Nikijifunza jinsi mimi nilivyo mhitaji wa upendo na msamaha wa Mungu, hakika huruma yangu juu ya wenye dhambi wenzangu itakua. Wao pia wanapendwa na Mungu. Kwa hiyo upendo wangu kwa wengine utaongezeka.

				Mchoro unaeleza pia maneno ya Yesu katika Luka 7:47: ”Kwa ajili ya hayo nakuambia, Amesamehewa dhambi zake ambazo ni nyingi, kwa kuwa (kwa hiyo) amependa sana; lakini asamehewaye kidogo, huyo hupenda 

				kidogo”. Biblia Takatifu inatafsiri vizuri: ”Kwa hiyo, nakuambia, dhambi zake zilizokuwa nyingi zimesamehewa, kwani ameonesha upendo mwingi. Lakini yule aliyesamehewa kidogo, hupenda kidogo”.

				Hali ya kuwa mwana wa Mungu

				Tukizaliwa upya jambo linalotendeka ni la ajabu. Kwa wokovu mtu anarudishwa kuwa mtoto wa kweli wa Mungu na kuwa na Roho Mtakatifu ndani yake:

				”Kwa kuwa hamkupokea tena roho wa utumwa iletayo hofu; bali mlipokea roho ya kufanywa wana, ambayo kwa hiyo twalia, Aba, yaani, Baba. Roho mwenyewe hushuhudia pamoja na roho zetu, ya kuwa sisi tu watoto wa Mungu; na kama tu watoto, basi, tu warithi; warithi wa Mungu, warithio pamoja na Kristo; naam, tukiteswa pamoja naye ili tupate na kutukuzwa pamoja naye” (Rum 8:15–17).

				Tu wana (Gal 4:6) na ”ndivyo tulivyo” (1 Yoh 3:1). Matokeo yake ni mawili:

				(1) Tu wana halisi wa Mungu! 

				Kwa sababu ya kuwa watoto wa Mungu tunapendwa, kulindwa na kutunzwa na Baba yetu wa mbinguni . Mfano unaoweza kusaidia ni jambo la kuasili. Roho ni ”roho wa kuasili” (Spirit of Adoption). Mtoto ambaye anaasiliwa na wazazi wasio wake, anapewa haki zote za mtoto mzaliwa na anapaswa kutunzwa sawa na watoto wengine. Tukiingizwa katika familia ya Mungu tunapata haki zote. Lakini mtoto wa Mungu ni zaidi ya kuwa mtoto wa kuasiliwa. Tu watoto wa kuzaliwa! Tumezaliwa upya, tumehuishwa na Roho wa Mungu mwenywe. Kwa maana fulani tumepewa kushiriki tabia ya Mungu mwenyewe, uhai wake, uhai wa kimilele. Petro anasema kwamba tumekuwa ”washirika wa tabia ya Uungu” (2 Pet 1:4). Maana yake si kwamba tuna uwezo wa Kimungu, kama wahubiri wa fundisho la imani wanavyoweza kudai, lakini kwamba sisi ni wa familia na ukoo wake. 

				Maana ya neno ”mwana”

				”Mwana” maana yake ni kuwa mtoto wa Mungu. Neno la Kiyunani linalotumika hapa linataka kueleza tofauti kati ya mtumwa na mtu huru. Wakati wa Biblia walikuwa ni watoto wa Wayahudi huru walioruhusiwa kumwita Mungu ”Aba” (Baba), wala si watoto wa watumwa (Rum 8:15, Gal 4:7). Kuwa ”mwana” maana yake ni kuwa mtoto halisi, awe wa kike ama wa kiume. Kwa hiyo neno ”mwana” hapa halina mkazo wa mtoto wa kiume peke yake bali linajumuisha mtoto wa kike pia. 

				Namna mpya ya kumtazama Mungu

				Roho Mtakatifu anataka kubadilisha jinsi mtu anavyomtazama Mungu. Badala ya kumwona Mungu kama mgeni au hata adui, anakuwa Baba yangu mpendwa. Nimeanza kuishi naye kama ”watu wa nyumbani mwake” (Efe 2:19), hata nisipoisikia kwa ndani kila mara. Nina uhuru wa kuomba kwa Baba yangu wa mbinguni. Tena ”Roho wa kuasili” au ”Roho wa uwana” ananifanya nishiriki maisha ya kaka yangu Yesu, maono yake, vipaumbele vyake, matakwa yake, furaha zake na huzuni zake (–▶ Flp 3:10f).

				(2) Tuna hadhi, nafasi na siku za usoni pamoja na Yesu.

				Kichwa kina maneno makubwa sana. Lakini ndivyo Maandiko Matakatifu yanavyosema:”Kama tu watoto, basi, tu warithi; warithi wa Mungu, warithio pamoja na Kristo” (Rum 8:17). Tunashiriki hali ya Yesu. Si kwamba Mungu anampenda Mwanawe Yesu zaidi, na halafu sisi watoto wengine kidogo. La, ni sahihi kusema ya kuwa Mkristo ana hadhi moja na Yesu. Ni familia pamoja naye wenye Baba mmoja (Yn 20:17). Roho aliyemsaidia Yesu kulia ”Aba, Baba” sasa anamsaidia Mkristo kufanya vivyo hivyo. Tuna haki ya kutumia jina lake na kushiriki urithi wa Mungu. Siku za mbele zina matarajio makubwa kwa Mkristo. Ila tofauti kati ya kuwa mrithi wa hapa duniani na kuwa mrithi wa Mungu ni kwamba hatupewi urithi baba akifa – maana ameshakufa katika Kristo – bali tukifa sisi! 

				Mateso pia

				Lakini tusisahau kwamba kwa wakati wa sasa, katika maisha ya hapa duniani, Mkristo pia anapata mateso pamoja na Kristo: ”tu warithi; warithi wa Mungu, warithio pamoja na Kristo; naam, tukiteswa pamoja naye ili tupate na kutukuzwa pamoja naye” (Rum 8:17). Paulo anakiri: Ninataka ”nimjue yeye, na uweza wa kufufuka kwake, na ushirika wa mateso yake” (Flp 3:10f).

				Swali: Je, una uzoefu gani wa kuteswa pamoja na Yesu?

				Hitimisho

				Uwepo wa Roho Mtakatifu unafanya tofauti yote. Kuna chemchemi inayoendelea kutoa uhai bila kukoma. Ina baraka nyingi katika maisha ya Mkristo:

				Roho anatoa uhakika wa kuwa mwana wa Mungu. Anaihimiza roho ya Mkristo kuomba. Ni kiongozi mwema katika maisha, nuru inanyomwongoza kwa Neno la Mungu. Anamwunganisha anayeamini na 

				Kristo kiasi kwamba mateso ya Kristo ndiyo yake, na furaha za Kristo ndizo zake (Flp 3:10, Rum 8:17). Tena anamwingiza katika familia ya Mungu, katika ukoo na urithi mpya. Taifa la Mungu sasa ni taifa na kabila lake. 

				Roho aliyeingia moyoni anataka kuchukua nafasi zaidi na zaidi, ”analoanisha” maisha, anataka kutia mhuri wake kwenye kila tendo, kila neno, kila wazo ili amtakase na kumfanya Mkristo awe mtakatifu. Vizuizi vidogo vidogo vikiondolewa Roho anapenya zaidi na zaidi, ili atawale moyo na kuujaza. Bila Roho kukaa ndani, haya yote yasingewezekana. Lakini kwa Roho wa uzima maisha mapya yanakua, hata kama ni kwa mapigano na maumivu. Kweli Roho Mtakatifu anastahili kuitwa Msaidizi! 

				2. Roho anawezesha maisha mapya

				Utangulizi

				Katika sehemu ya pili tutaangalia kazi ya pili ya Roho, yaani Utakaso. Picha hapa chini inaeleza tofauti na uhusiano kati ya Utakaso na kazi ya Uwezeshaji ambayo ni kazi ya tatu.

				Upande wa kushoto tunaona kazi ya utakaso na tunda la Roho. Upande wa kulia kuna kazi ya uwezeshaji kwa karama za Roho. Vyumba vya tatu kutoka juu vinaeleza namna tunavyoshirikishwa. Chumba cha chini kabisa kinasisitiza kwamba tunahitaji kujazwa pande zote mbili. Jambo la karama tutalizungumzia katika sura ya sita. 

				Utakaso ni habari njema

				(1) Utakaso ni Injili wala si sheria

				Utakaso ni jambo tunalopewa, ni hali ambayo Mungu anaumba ndani yetu. Kwa hiyo maisha ya Kikristo si namna hii: Kwanza Mungu anafanya sehemu yake – ya kuniokoa – halafu ni zamu yangu kufanya sehemu yangu nimrudishie gharama zake. Hii ni kana kwamba Mungu angesema ”pokea wokovu bure kwanza, lipa baadaye kwa matendo yako mema”. Mwana uamsho ndani ya kanisa la Sweden karne ya 19, Carl-Olof Rosenius amesema: ”Ni hivyo: kwanza neema na uwana, halafu hamu na nguvu ya kuishi maisha yaliyotakaswa – wala si kinyume chake”. 

				Ni rahisi kufikiri kwamba baada ya kupewa ABC ya wokovu, utakaso sasa ni kuendelea mwenyewe kuandika D-Z. La, utakaso ni kutumia ABC tena na tena kwa kuzama zaidi katika neema ya Yesu! ”Uwe hodari katika neema iliyo katika Kristo Yesu” (2 Tim 2:1). Uhuru na furaha ya wokovu utapenya zaidi na zaidi na kumbadilisha mtu kwa nguvu ya Roho Mtakatifu. 

				Utakaso maana yake si kujaribu kujiboresha ili kustahili kuwa Mtakatifu mbele ya Mungu. Si kuitimiza sheria ya Mungu. La, tumeshapewa kuwa watakatifu kwa ajili ya Yesu. Utakaso ni kumruhusu Roho kukuza ”utu mpya” uliozaliwa ndani yetu. Utakaso ni matunda yanayozaliwa taratibu kutoka ndani kwa njia ya kuunganishwa na Yesu (Yn 15:4f) na kuendelea kuomba kutawaliwa naye. Maisha ya Kikristo ni kubebwa na kusamehewa wala si kujitengeneza. Ni kujifunza kutegemea msamaha na msaada wa Roho wa kumfuata Yesu. Ni kitu ambacho tunafanyiwa. Kwa hiyo utakaso nao ni Injili, habari njema.

				(2) Utu na nia mpya

				Baada ya kuzaliwa mara ya pili hali ya mwamini ni mpya. ”Nitawapa sheria zangu katika nia zao, na katika mioyo yao nitaziandika” (Ebr 8:10+). Maisha mapya yameanza na matunda ya Roho yanaweza kuzaliwa. Roho Mtakatifu anaumba utu mpya wenye nia ya kumpenda na kumtii Mungu na Neno lake. Hata kama utu wa kale bado unapiga chenga, ndani yetu kuna moyo mpya wa kumpenda Mungu. Mkristo anaweza kuishi na 

				dhamiri safi kwa sababu ya msamaha wa Yesu. Badala ya kuteswa na hatia Roho anaumba hamu ya kutenda mema kwa wengine. Sasa mchakato wa utakaso unasukumwa na moyo huo mpya na Roho anayekaa ndani. Kuna uhai wa ndani unaozaa matunda.

				Swali: Je, kwa nini utakaso ni Injili wala si sheria?

				(3) Tunda la Roho

				Hata jina ”tunda la Roho” linatuambia kwamba utakaso ni habari njema. Tunda linazaliwa kwa nguvu ya Roho Mtakatifu. Uhai wa Yesu unatiririka katika maisha ya Mkristo (Yn 15:4f). Tunaweza kutengeneza maua bandia, lakini maua hai ni juu ya Mungu. Tunda la Roho ni tabia na utu wa Yesu aliye hai katika Mkristo. Ndiyo maana Paulo anasema tunda katika umoja wakati anapotaja matokeo tisa ya tunda hili moja. Maana yake tunda ni Yesu na matokeo tisa ya kuwepo kwake. Tunachorewa picha ya Yesu mwenywe! Kwa njia ya Roho utu wa Yesu unakuzwa ndani yetu (2 Kor 3:17f)

				Katika Gal 5:22–23 kuna orodha: 

				”Lakini tunda la Roho ni upendo, furaha, amani, uvumilivu, utu wema, fadhili, uaminifu, upole, kiasi; juu ya mambo kama hayo hakuna sheria”. 

				Bila shaka kuna mengine pia. Kol 3:12f na Rum 12:9–21 vinapanua picha. Ila hapa tutazungumzia hizi tisa kwa kifupi.

				Upendo

				Haishangazi kwamba upendo unatajwa kwanza. Mungu ni pendo na upendo ni chanzo cha uhai wote wa kiroho. Upendo kwa Mungu na jirani ni ”utimilifu wa sheria” (Rum 13:8–10). Roho Mtakatifu anatuunganisha na upendo wa Mungu na kuzaa upendo kwa watu wengine (Rum 5:5). Sifa za upendo huu zinaelezwa katika ”sifa ya upendo”, yaani 1 Kor 13. Ukiisoma unaona kwamba ni picha ya Yesu mwenyewe inayochorwa hata hapa!

				Furaha

				Roho Mtakatifu anaumba furaha kwa njia ya neno la Injili hata katika magumu ya maisha: ”mkiisha kulipokea neno katika dhiki nyingi, pamoja na furaha ya Roho Mtakatifu” (1 The 1:6). Ni furaha ya ndani kutoka kwa Yesu na juu ya Yesu (Yn 15:11, Flp 4:4). Inaweza kuonekana katika sifa na mashanglio (1 Pet 1:8) lakini inaweza kuwepo kwa utulivu hata katika dhiki (Mdo 2:40–46).

				Amani

				Amani inatajwa pamoja na furaha katika Rum 14:17, Flp 4:4–7 na Kol 3:14f. Yesu anatuahidi amani yake (Yn 14:27). Ndiyo, yeye mwenywe ni 

				amani yetu (Efe 2:14). Kuwa na amani ni kuishi na Mungu kwa amani pamoja na Kristo (Rum 5:1). Ni hali ya kuwa na uhusiano salama zaidi ya kuwa hisia ya ndani. Kuwa na amani hii kunatufanya kutaka kuwa na amani na watu wengine pia (Rum 12:18). Furaha na amani ni malimbuko ya uzima wa milele (Rum 15:13).

				Uvumilivu, utu wema na fadhili

				Uvumilivu, utu wema na fadhili ni sifa zinazohusu uhusiano na wengine.

				Uvumilivu ni upendo unaovumilia udhaifu na mapungufu ya wengine na kuwasamehe (1 Kor 13:4–7). 

				Utu Wema ni kinyume cha kuhukumu na kutokutaka kupatanishwa. Yesu alionesha hali hii. Lakini pia utu wema unaweza kusema ukweli kwa upendo. 

				Fadhili inafanana na wema. Neno la Kiyunani la ”fadhili” mahali pengine linatafsiriwa kwa neno ”wema” (Rum 12:21).

				Uaminifu, upole na kiasi 

				Matunda haya yanahusu utu wa mtu mwenywe. 

				Uaminifu maana yake ni kutimiza wajibu ambao Mkristo alipewa. Anasimamia ahadi zake na kuweza kuaminika. Uaminifu ni kitu kinachoonekana baada ya muda katika vitendo vya mtu. 

				Upole kwa Kiyunani lina maana ya kunyenyekea chini ya mapenzi ya Mungu, kupenda kujifunza kutoka kwa wengine na kujali na kutaka kutunza wengine.

				Kiasi ni uwezo wa kujitawala kuhusu tamaa na hisia zinazotaka kumwangusha mtoto wa Mungu (1 Kor 9:25, 2 Tim 2:7). Kuna mambo mengi, kama starehe, anasa, ashiki, hasira, hamaki, heshima, maburudiko au chakula, ambayo yanaweza kufunga na kumtesa Mkristo. Kiasi kitahitajika sana ili kushinda majaribu matatu makuu yanayoangusha Wakristo: Kiu ya madaraka, mali na ashiki ya kimwili. Vyote vimeumbwa na Mungu kwa ajili ya kutubariki tuweze kuishi vizuri hapa duniani. Lakini vyote vitatu ni rahisi kuzidi na kuchukua nafasi kubwa mno na kuwa kama miungu ambayo tunategemea kupita kiasi (!) tutawaliwe kwavyo. Kushindana madaraka, kushikwa na hamu ya kuwa na vitu vingi na kusukumwa vibaya na ashiki inasababisha kujiharibu na kuharibu uhusiano na wenzako. Kwa tunda la kiasi Roho Mtakatifu anaweza kutusaidia kuvimudu viwe baraka wala siyo laana.

				(4) Warumi 6 – uhuru kutoka mamlaka ya dhambi

				Katika Warumi 6:3–14 Paulo anaeleza jinsi Mkristo anavyounganishwa na Yesu na kupewa baraka zake katika ubatizo. Analinganisha hali ya Mkristo na hali ya Yesu. Anaeleza kwamba ”utu wetu wa kale ulisulibishwa pamoja naye” (ms 6a), ili utu wa kale ”uangamizwe” (NEN) ”tusitumike dhambi tena” (6b). Mkristo ”amekufa” kutoka dhambi na badala yake anaweza kumwishia Mungu: ”Vivyo hivyo ninyi nanyi jihesabuni kuwa wafu kwa dhambi na walio hai kwa Mungu” (11).

				Matokeo yake ni kwamba kuna uhuru kutoka mamlaka ya dhambi: ”dhambi isitawale” wala hatuhitaji ”mkazitii tamaa zake” (12). Dhambi ”haitawatawala” (14). Kuna nafasi mpya: Hatuhitaji kutoa ”viungo vyenu… kwa dhambi; bali jitoeni… kwa Mungu… viungo vyenu kuwa silaha za Mungu” (13). Maana yake kuna nafasi ya kuwa huru kutoka nguvu ya dhambi. Hili ni tangazo la neema wala si amri ya kisheria. Ni nafasi tunayopewa wala si kitu cha kutimiza ili tukubalike na Mungu. 

				”Mbinu” ya kushinda dhambi ni kujifanya kuwa kama mfu kwa dhambi. Mkristo asiitikie majaribu bali azingatie kuwa hai upande wa Mungu. Mkristo ana haki ya kukiri ”mimi ni mtu mpya, sihitaji kufuata dhambi, nitamtumikia Mungu. Mimi ni mfungwa wake, si mfungwa wa dhambi”.

				(5) Kweli mbili muhimu kuhusu dhambi

				Tunahitaji uwiano mzuri wa Kibiblia kati ya mambo mawili: 

				Tunahitaji kujua nguvu ya Injili. Roho Mtakatifu anapenda kumkumbusha Mkristo ukweli juu ya hali yake, ili awe mshindi. Amekuwa huru kutoka hatia ya dhambi kwa ajili ya Yesu. Lakini pia amefanywa huru kutoka mamlaka ya dhambi, nguvu yake ya kutufanya tufanye dhambi. Amevunja mamlaka yake. Kuna nafasi ya kufanywa huru kutoka dhambi zinazotufunga. 

				Tunahitaji kukumbuka nguvu ya dhambi. Dhambi tunazozifanya (kwa kuwaza, kunena na kutenda) si mambo ya nasibu, si matokeo mbalimbali yasiyo na uhusiano. Kimsingi dhambi zote ni matokeo ya hali yetu ya ndani. Ni dalili za ugonjwa wa kiroho. Yesu alitumia mfano wa mti na matunda yake akieleza shida hii. Hali ya tunda inategemea hali ya mti (Mt 7:17f). Mizizi au kisima cha dhambi zetu ni utu wetu mwovu wa urithi tunaozaliwa nao, utu wa kale. Yesu pia aliuita utu huu ”moyo” wa mtu (Mk 7:21–23). Tutaendelea kuwa wenye dhambi tunaotegemea neema na msamaha peke yake kwa wokovu wetu.

				Swali: Je, kuna tofauti gani kati ya hatia ya dhambi na mamlaka ya dhambi?

				Nafasi na wajibu wa Mkristo katika utakaso

				(1) Kufisha utu wa kale kwa kumpa Roho Mtakatifu nafasi 

				Gal 5:16 inasema: ”Basi nasema, Enendeni kwa Roho, wala hamtazitimiza kamwe tamaa za mwili”. Tukiishi na Roho Mtakatifu, yeye anatusaidia. Hutuambia yaliyo kweli katika dhamiri zetu na tunapata nafasi ya kufuata mapenzi ya Mungu. 

				Lakini tukikataa kufuata mwongozo wa dhamiri, tunamhuzunisha Roho Mtakatifu (Efe 4:30). Kuendelea kunyamazisha dhamiri ni hatari kwa maisha ya kiroho. Mwishoni tunaweza kupoteza wokovu wetu. Lakini tukimtii Roho, Mungu ataendelea kututakasa. Kwa kuendelea kuungama dhambi tukikosea atavunja nguvu ya dhambi katika maisha (Kol 3:3–10, Rum 6:8–14). Ndiyo ”kufisha utu wa kale”. Tunda la Roho litastawi na kukua.

				Aliyeona mguso wa kiroho na kuona dhihirisho za Roho Mtakatifu anaweza kufikiri kwamba ghafla amefika mbali katika utakaso. Ni kweli, Mungu anaweza kutumia uzoefu wa aina hii kumkuza kiroho, lakini kila Mkristo anahitaji kutembea katika utakaso wa kiroho kwa hatua thabiti na endelevu maisha yake yote. Utakaso ni safari ya maisha wala si tukio la mara moja.

				(2) Si kuboresha utu wa kale

				Tusitegemee cho chote chema kutoka ”utu wa zamani” katika vita vya utakaso. Utakaso si kwamba utu wa kale utakuwa mtauwa zaidi na zaidi. Utu wa kale hauwezi kuboreshwa ama kutakaswa. Kinyume chake Paulo anasema katika Rum 6:6 ya kuwa ”utu wetu wa kale ulisulibishwa pamoja naye” tulipomwamini Yesu. ”Mwili wa dhambi” usirekebishwe wala usitakaswe, bali ufishwe. Kwa kweli hatuwezi kujiondolea utu wa kale hapa duniani, lakini tuuache ukae msalabani, tukimkubali Roho kuufisha. Utakaso si mapigano kwa ajili ya kutengeza matunda ya kwetu, ni mapigano ya kumruhusu Roho Mtakatifu kupata nafasi zaidi katika maisha yetu. 

				(3) Utu mpya uishi

				Mkristo pia anahimizwa kutaka utu mpya ukue. Ni kutamani na kumwomba Roho achukue nafasi zaidi katika maisha. ”Tena msilewe kwa mvinyo, ambamo mna ufisadi; bali mjazwe Roho” (Efe 5:18). Kuhuisha utu mpya ni ”kuvaa” mambo mema na kujitoa kwayo (Kol 3:12ff). Ndiyo, ni ”kumvaa Bwana Yesu Kristo” (Rum 13:12ff).

				(4) Mfano wa mtu wa heshima nyumbani 

				Mtu wa heshima akitembelea nyumbani kila mmoja na kila hali inaguswa. Watoto wanasema kwa nidhamu, kila kona inafagiliwa, vitamba vizuri vinawekwa kwenye makochi. Vivyo hivyo Roho Mtakatifu akiishi ndani yako kila sehemu ya maisha inaweza kushawishiwa na kubadilishwa naye.

				(5) Kutafakari mtazamo wa dhambi

				Ni vema kujipeleleza jinsi ninavyotazama dhambi. Je, dhambi ni kama jambo la kawaida ama ni mateso kwangu? Je, mimi ni rafiki wa dhambi ama adui wa dhambi? Kama dhambi zaidi ni shida ni alama kwamba Roho Mtakatifu anafanya kazi ndani yako.

				(6) Je, tunaweza kuwa na hakika ya wokovu?

				 Kuwepo kwa mashindano na dhambi haina maana kwamba hatuwezi kuwa na hakika juu ya wokovu wetu. Tunao uhakika kwamba tumekolewa na kwamba tutaokolewa kwa sababu Yesu mwenyewe ni wokovu wetu. ”Yeye ndiye amani yetu” (Efe 2:14). Kifo na upatanisho wake ni dhamana ya wokovu wetu sasa, lakini pia wa mbeleni (Rum 5:9–11).

				Carl-Olof Rosenius, amejumlisha siri hii kwa maneno haya:

				”Neno linasema: kwamba Kristo amechukua majukumu ya kutunza jambo letu kwa Mungu. Sisi tunapewa kushughulikia vitu vidogo kadhaa hapa chini. Machoni pa Mungu Kristo ni mwenye haki kwa wasio wenye haki. Sisi hapa chini tunaambiwa kupendana na kufanya jinsi upendo unavyotuagiza”.

				3. Utakaso ni maisha ya kila siku

				Utangulizi

				Sehemu ya tatu inahusu jinsi Roho Mtakatifu anavyofanya kazi ya kumtengeneza Mkristo kwa kutumia matukio ya kila siku. Mojawapo ni kukutana na majaribu. Njia kuu ya utakaso ni kuishi karibu na Yesu.

				Kuishi karibu na Yesu na vyombo vya neema

				Mchoro hapo juu wa tebu mbili za utakaso na uwezeshaji unadokeza jinsi Roho anavyofanya kazi ya utakaso. Vyombo anavyovitumia hasa ni Neno la Mungu, maombi, ushirika na Chakula 

				cha Bwana, vile vilivyokuwa muhimu kwa Wakristo wa kwanza pia (Mdo 2:42). 

				Vitu hivi vinne ni kama miguu minne ya meza imara. Ni mizizi miinne inayoleta uhai wa kiroho ndani ya maisha yetu. Kwa vitu hivi tunapata kuwa pamoja na Yesu na kushawishiwa naye. Neno la Mungu na maombi daima ni vya msingi. Kwa njia ya Neno Roho Mtakatifu anatuongoza na kutuonya tusianguke katika dhambi (2 Tim 3:16f). Na tukianguka linatukumbusha ahadi ya upatanisho na msamaha tusimame kwa upya (1 Yoh 2:1). Kwa maombi zetu tunaweza kuitikia. Hivyo tutazidi kumhitaji Yesu. Katika ibada ya Chakula cha Bwana Roho anatuunganisha zaidi na Yesu na hutukumbusha jinsi alivyo karibu nasi kwa neema na msamaha wake. Kwa njia ya Wakristo wengine Roho anaweza kutuonesha mifano, kututia moyo, kutuonya na kutushauri. Ushirika na Wakristo wengine ni wa msingi sana katika utakaso. Kushiriki katika ibada, jumuiya ndogo, fellowship, vipindi vya maombi, kwaya au vikundi vya usharika vingine kuna hazina kubwa. 

				Wito kwa maisha ya kila siku

				(1) Karakana ya kila siku

				Pamoja na kuishi karibu na Yesu kwa vyombo vya neema, tunaitwa kumwishia katika maisha ya kawaida ya kila siku, kwa kutumikia wengine na kufanya mema. Theolojia ya Kilutheri unakaza kwamba matengenezo au utakaso unafanyika katika mambo ya kila siku, kama kufanya kazi, kushirikiana na familia, majirani na wengine. Katika wito wa kila siku Roho anapata nafasi ya kusema nasi, kuturekebisha na kututuma tufanye mema. Kazi, familia na kanisa ni karakana zake! Tutagundua wapi tumekosea, tunahitaji kusamehewa nini na tunahitaji msaada wa Mungu zaidi katika mambo gani. Linganisha picha ya karakana uk. 240.

				(2) Kuishi katika msamaha – kuongoka kila siku

				Wito wa utakaso unaweza kujumlishwa kwa neno moja: kuzoea kutegemea msamaha wa dhambi. Katika mfululizo wa matokeo kila siku Mkristo anaendelea kuhitaji kusamehewa. Martin Luther anazungumza juu ya kuongoka kila siku. Kuongoka kunatokea mtu akiamua kugeuka na kutegemea Kristo. Lakini kuongoka ni jambo endelevu. Kila siku tunahitaji kukata shauri kumfuata Yesu, kuacha dhambi na kumwishia Mungu. 

				Roho anataka kutukumbusha tusifanye dhambi na kwamba Yesu ana nguvu kuliko dhambi. ”Watoto wangu wadogo, nawaandikia haya ili kwamba 

				msitende dhambi” (1 Yoh 2:1). Lakini tunapokosea anatukumbusha ya kuwa kwa Yesu kuna msamaha: ”Na kama mtu akitenda dhambi tunaye Mwombezi kwa Baba, Yesu Kristo mwenye haki”. Kwa njia hiyo anatutegemeza kwa Yesu zaidi na zaidi. Tunajifunza ubaya na maumivu ya dhambi na kwamba tunamhitaji Yesu kabla ya majaribu, lakini tena baada ya kuanguka.

				(3) Shetani anatudanganya

				Bahati mbaya mara nyingi tunachelewa kumwomba Yesu kabla ya dhambi kutushika vibaya maana adui anatuambia kwamba ”hii dhambi haina hatari sana, jiachilie tu”. Vile vile ni rahisi kuchelewa baada ya kuanguka. Mwovu anajaribu kukuzuia usiombe msamaha kwa kungong’ona ”wala hii haikuwa dhambi nzito, ni jambo la kawaida, ni wengi wanaofanya”. Au anajaribu kukukatisha tamaa kwa kusema ”wewe hustahili kusamehewa tena. Mbona umefanya kosa hili mara nyingi tayari”. 

				(4) Kuwa chini ya neema

				Theolojia ya Kilutheri inasisitiza kwamba Mkristo yuko ”chini ya neema”. Maana yake hatawaliwi na sheria ya Mungu kwa maana ya kuhitaji kutimiza masharti ili apate wokovu. Hahitaji kutengeneza ngazi ya kupanda mbinguni. Hafanyi matendo mema ili apate wokovu, bali anafanya mema kwa sababu amekwisha kupata wokovu. La, yuko chini ya neema ya Kristo, yaani chini au ndani ya wokovu aliopewa na Yesu bure. 

				(5) Ni muhimu jinsi tunavyoishi

				Kuwa chini ya neema haina maana kwamba haijalishi tunavyoishi. Tulikwisha kuona hili tuliposoma Warumi 6:14: ”dhambi haitawatawala nyinyi kwa sababu hamwi chini ya sheria, bali chini ya neema”. Bahati mbaya ni rahisi kutafsiri hii kwa kukosea. Mwingine akisikia kwamba tunaokolewa ”kwa imani tu bila matendo” labda anaweza kufikiri ya kuwa hakuna haja ya kuwajibika kufanya mema.

				Siri ni kuweka matendo mahali pake. Luther anatusaidia: ”Usiende kwa Mungu na matendo yako mema. La, nenda kwa jirani yako na matendo yako, ndiye anayeyahitaji”! Mwenye imani hai inayofanya kazi atatenda matendo mema. Imani hai itazaa matunda kwa njia ya uhusiano na Yesu aliye hai.

				(6) Utakaso usiwe kujiangalia kila wakati

				Ni vizuri kuwa na hamu ya kuwa mtakatifu. Kutokujali ama kuchezea dhambi ni hatari. Lakini kuna hatari kwa upande wa pili pia. Ni kujitazama mno katika mchakato wa utakaso na kujishughulisha na matokeo yako ya 

				kiroho na kujaribu kupima mafanikio kila wakati. Hii inatokea hasa kama Mkristo hajawa huru kutoka sheria, yaani bado anafikiri kwamba anahitaji kumpendeza Mungu ili apokelewe naye. Lakini ni afadhali kujishughulisha kwa matendo mema kwa jirani! 

				(7) Mambo matatu kwa ajili ya kukua katika utakaso

				Hata kama hakuna mbinu ama njia za mkato katika mchakato wa utakaso, kuna uzoefu wa Kikristo na ushauri wa kiroho wa kuzingatia. Mambo haya matatu ni msaada:

				Shiriki mambo yanayokuweka karibu na Yesu kama ibada, neno, maombi na ushirika.

				Jishughulishe na mema – utakosa nafasi ya kufanya dhambi!

				Timiza majukumu yako ya kawaida: kazini, katika familia, kwa majirani, masomoni, shambani – ni kuishi katika wito wa Mungu.

				Swali: Je, Mkristo ana wajibu gani na nafasi gani katika harakati ya utakaso?

				Majaribu 

				(1) Mbinu kuu ya Shetani

				Majina ya Shetani yanaweka wazi malengo yake. Kinyume cha Roho Mtakatifu yeye anataka kututenganisha na Mungu. Anatuzuia tusipate kuiamini Injili, anatutisha, anatushtaki na kujaribu kutuangusha. Mbinu yake kuu ni majaribu, kuliko kutumia mapepo, magonjwa na madhara mbalimbali, kwa sababu majaribu yanatushambulia moyoni. Shetani anataka tumkane Mungu na pia tujikane sisi wenyewe kama wana wa Mungu.

				Ndivyo alivyofanya kwa Yesu mwenyewe (Lk 4:1ff). Maneno yake ya kwanza kwa Yesu yalikuwa ”Ukiwa ndiwe Mwana wa Mungu” (4:3). Ndicho ambacho Mungu alimhakikishia alipobatizwa: ”Wewe ndiwe Mwanangu, mpendwa wangu” (Lk 3:22). Maana yake Shetani alitaka kumfanya amkane Mungu lakini pia ajikane mwenyewe, asaliti utu wake wa kuwa Mwana wa Mungu, mpendwa wake. Hata kwetu Shetani anataka kutuibia hadhi yetu kama wana wa Mungu. Anataka tusahau ya kuwa tunapendwa na Mungu, kwamba tumekuwa watu wapya, na kwamba katika Yesu kuna ushindi juu ya majaribu.

				(2) Maana ya jambo la kujaribiwa

				Biblia ina mifano mingi ya majaribu. Ni sehemu ya kuwa mwanadamu. Daudi, Ayubu, Danieli, Petro na Yesu mwenyewe walijaribiwa. Lakini neno la ”majaribu” katika Kiswahili na katika Biblia lina maana mbili: 

				Kujaribiwa na Shetani kwa maana ya vishawishi vyake vya kumwasi Mungu na kufanya dhambi. 

				Kujaribiwa na Mungu kwa maana ya kupimwa kiimani. 

				Neno kujaribiwa lenyewe halionyeshi mtendaji ni nani. Mungu akiruhusu shinikizo kutujia anataka tushinde ili nguvu yetu iongezwe. Kujaribiwa na Mungu ni kitu kigumu, si kitu shwari, lakini kuna ahadi nzuri: 

				”Jaribu halikuwapata ninyi, isipokuwa lililo kawaida ya wanadamu; ila Mungu ni mwaminifu; ambaye hatawaacha mjaribiwe kupita mwezavyo; lakini pamoja na lile jaribu atafanya na mlango wa kutokea, ili mweze kustahimili.” (1 Kor 10:13)

				Mungu hawezi kutujaribu ili tufanye dhambi, wala yeye hawezi kujaribiwa na uovu, kama Shetani anavyofanya. ”Mtu ajaribiwapo, asiseme, Ninajaribiwa na Mungu; maana Mungu hawezi kujaribiwa na maovu, wala yeye mwenyewe hamjaribu mtu” (Yak 1:13). 

				Mfano: Esau alikuwa mgonjwa. Akaombewa lakini hakupona mara moja. Akahangaika kwa muda mrefu lakini baadaye akapona. Lakini ni mpaka baadaye tu ambapo alielewa kwamba katika mapito magumu alimopita pia Mungu alitaka kumpima na kumjenga.

				Shetani anatujaribu tusimtii Mungu bali tuanguke. Lakini Yakobo anasisitiza kwamba tunawajibika wenyewe pia: ”Lakini kila mmoja hujaribiwa na tamaa yake mwenyewe huku akivutwa na kudanganywa” (1:14). Maana yake hatuwezi kumlaumu Shetani kwa kuanguka kwetu. Hana nguvu mpaka sisi tunaposema ”ndiyo”. Kwa hiyo anayesema ”nilifanya dhambi, lakini Shetani alinidanganya”, hawezi kuitumia kama udhuru. Hawa alijaribu kumlaumu akagunduliwa (Mwa 3:13ff)!

				(3) Kujaribiwa si dhambi

				Bahati mbaya wengine wanaweza kujiona kuwa waovu zaidi kwa sababu ya kujaribiwa sana. Lakini jaribu si dhambi. ”… (Yesu) alijaribiwa kama sisi katika mambo yote, bila kufanya dhambi” (Ebr 4:15). Ni kukubali jaribu lililo kosa!

				Ni kweli kwamba kadiri tunavyokubali jaribu inakuwa rahisi kushindwa nalo. Wazo linazaa neno, neno linazaa kitendo, kitendo kinazaa tabia na tabia inaunda utu wa mtu. Yakobo anadokeza kitu kama hicho: ”Halafu 

				ile tamaa ikiisha kuchukua mimba huzaa dhambi, na ile dhambi ikiisha kukomaa huzaa mauti” (Yak 1:15).

				Msaidizi Roho Mtakatifu yupo kwa ajili ya kutusaidia tuelewe jinsi Mungu anavyotaka kutulea katika shida, na jinsi ya kumpinga Shetani akijaribu kutuangusha. 

				(4) Ombi katika Sala ya Bwana

				Katika Baba yetu tunaomba ”Usitutie majaribuni”. Tulikwisha kuona ya kuwa Neno la Mungu linasema kwamba Mungu ”hamjaribu mtu”. Kwa hiyo maana ya ombi hili ni ”usituaache tuanguke katika majaribu”, iwe ni ushawishi kutoka kwa Shetani ama kupimwa na Mungu! Tunaomba msaada na ulinzi wa Mungu tunapopatwa na magumu. Linganisha tena 1 Kor 10:13 hapo juu!

				Swali: Mungu na Shetani wote hutumia majaribu. Je, kwa njia gani?

				(5) Kupambanua na kutenganisha

				Mtu akijaliwa nafasi fulani, atajuaje kama ni nafasi nzuri ya kumtukuza Mungu ama ni jaribu la kujikuza na kumpa Shetani nafasi?

				Mfano: Neema aliulizwa kama angependa kuwa mzee wa kanisa. Kwanza aliona furaha na heshima wala hakuwa na swali ama mashaka. Lakini wazo lilimjia: je, ninataka cheo hiki kwa ajili gani? Je, nina hamu ya kumtumikia Mungu na Wakristo, ama hamu ni juu ya mimi mwenyewe kuonekana na kupata madaraka? Ni nafasi ya Mungu ama jaribu la Shetani? Alihitaji kutulia na kuomba na pia kupata nafasi ya ushauri wa mtu mwenye hekima ya kiroho kabla hajaamua. 

				Mkristo anaishi na mchanganyiko wa wema na ubinafsi ndani. Kuna vichocheo vizuri na vibaya. Mara nyingine ni vigumu kubainisha vichocheo. Tena sababu za mtu mara zote zina mchanganyiko fulani. Je, kuna ushauri gani katika hayo? 

				Ni vizuri kuweka jambo lako katika maombi na tafuta ushauri wa Mkristo aliyekomaa. 

				Jipime vichocheo vyako kwa maswali kama haya:

				Je, nini kitampa Mungu utukufu?

				Je, nini kitakuza kiburi changu?

				Je, nikiona furaha juu ya kitu hiki, ni furaha ya aina gani?

				Je, njia gani italeta upendo na furaha kati ya watu wanaohusika?

				4. Roho Mtakatifu husaidia kuongoza na kuomba

				Utangulizi

				Katika sehemu ya nne tutangalia jinsi Roho anavyomsaidia Mkristo kukua kwa kumwongoza na kuhuisha maisha yake ya sala. Tutataja mifano katika Neno la Mungu na kuangalia mambo sita kuhusu jinsi Roho anavyoongoza. 

				Kuongozwa na Roho

				(1) Mifano ya Biblia

				Katika Biblia kuna mifano mingi jinsi Roho Mtakatifu anavyoongoza kwa njia mbalimbali. Yesu aliongozwa na Roho kwenda nyikani (Lk 4:1ff+). Paulo anasimulia jinsi Roho alivyomwongoza aende Ulaya kuhubiri (Mdo 16). Inavutia kuona kwamba aliongozwa kwa njia zaidi ya moja! Walikatazwa na kutoruhusiwa na Roho (hatuambiwi kama ilikuwa kwa mawazo ya ndani au kwa maono ama ndoto). Katika maono usiku alimwona mtu ng’ambo anayemwita aje Makedonia. Lakini kabla na baada ya hayo, alitumia akili yake apange safari zake, na pia katika kuamua kwenda mahali waliposali Wayahudi. 

				(2) Neno la Mungu

				Katika Neno lake Mungu amefunua mapenzi yake kwa ujumla kwa watu wote mahali pote. Tunajua sehemu kubwa ya nia yake tukifahamu Neno lake. 

				Muhimu zaidi ni kwamba Mungu ananiambia kuwa ananipenda na kwamba ana mpango na maana kwa maisha yangu. Anataka kunifahamu kwa karibu, kuniongoza na kunitumia kwa ajili ya kufanya mema na kubariki wengine. Niko ndani ya mapenzi yake mema. 

				Hakuna kifungu maalum kwa kila uamuzi katika maisha yetu. Lakini vitu vingine viko wazi. Tukijaribiwa kuiba kitu tunajua kwamba siyo mapenzi yake. Tunajua ya kuwa Mungu anapenda watu wote waokolewe (1 Tim 2:4) na kwamba anapenda kutumia maisha yetu kama shuhuda kwa wengine (Mdo 1:8). Njia ya kutumia Neno si kufungua Biblia na kuweka kidole chako ukurasa fulani kama bahati nasibu, lakini tukiishi katika Neno litamulika njia yetu katika hatua mbalimbali (Zab 119:105). Kwa kufahamu Neno tunapata kumfahamu Mungu na jinsi anavyofikiri. Pia mara nyingine tunaposoma aya fulani inatupa mwanga na kusema nasi.

			

		

	
		
			
				153

			

		

		
			
				Tunda la Roho – utakaso na maisha mapya  | 5

			

		

		
			
				(3) Uumbaji na ufahamu

				Tunafahamu mapenzi ya Mungu ya ujumla kwa njia ya uumbaji wake. 

				Anataka tutunze uumbaji wake (Mwa 1:28). Kuna haja katika jamii tunamoishi na Mungu anataka tuzikidhi. 

				Tuna karama na vitu tunavyopenda kuvifanya. Ni Mungu aliyetupa karama. Tunajisikia vizuri tukipata kufanya vitu ambavyo tunavipenda. Mungu anaweza kusema nasi pia kwa matakwa yetu. Tukipata nia na hamu ya kufanya kitu fulani, mara nyingi ni wito wake. 

				Ametupa uwezo wa kufikiri wenyewe (Zab 32:9). Katika maamuzi ya mambo makubwa kama elimu, kazi na mwenzi wa maisha tunahitaji kupima wenyewe tukiyaweka mbele ya Mungu katika maombi. 

				Mara nyingine tunaona kana kwamba Mungu amenyamaza. Lakini kwa ukimya wake labda anajaribu kusema ”je, sijakupa karama uzitumie” au ”huoni kuna haja hapa, kwa nini usiikidhi”?

				Ukimwuliza Mungu ”je, ninunue soda hii” labda atatabasamu maana anakuachia uamuzi. Lakini ukimwuliza juu ya uchumi wako kwa ujumla, bila shaka atataka kushirikiana nawe uwe na mpango juu ya mapato na matumizi yako. 

				(4) Mazingira na matokeo

				Tunaweza kutegemea kwamba Mungu anadhibiti matukio yote kwa ujumla. Mara nyingine anatufungulia milango kwetu (1 Kor 16:9) na mara nyingine anafunga (Mdo 16:6). Akifungua nafasi fulani tunahitaji kuingia tukiwa macho kwa namna atakavyoendelea kutuongoza. 

				(5) Ushauri wa watu wengine

				Katika kitabu cha Mithali mara nyingi tunahimizwa kusikiliza ushauri wa hekima (Mit 12:15). Wakristo wengine wana busara na wana Roho Mtakatifu (Kol 3:16). Mara nyingine Mkristo anaweza kujisikia kuitwa kufanya kitu fulani. Anasikia wito wa ndani. Kama ni wajibu fulani ndani ya kanisa pia anahitaji kupata wito wa nje, kutoka kanisa, usharika ama jumuiya ili mambo yasivurugike. Hata tukipata ushauri kutoka wengine, uwe mzuri ama mbaya, tukumbuke kwamba ni sisi wenyewe tunaohitaji kuamua. Tunawajibika wenyewe kwa maamuzi yetu.

				(6) Maombi, unabii na njia za pekee

				Biblia inatoa mifano ya vitu hivi, lakini hakuna mafundisho yaliyoratibiwa. Tunahitaji kutumia – na kupima – uzoefu wa watu wa Mungu pia. Kwa hiyo 

				tunahitaji kwenda kwa busara na unyenyekevu. Makosa na uzushi vimetokea mara nyingi katika mambo hayo. Lakini hii isitufanye kuogopa kujifunza kufahamu sauti ya Roho Mtakatifu. Yesu anasema kwamba kondoo zake wanaweza kufahamu sauti yake (Yn 10:3–5) na Roho wake anakaa ndani yetu!

				Kuomba na kusikiliza

				Roho Mtakatifu anaweza kuzungumza nasi tukiomba. Si ajabu maana kuomba si kusema kwa Mungu, ni kuzungumza na Mungu! Tukimwalika bila shaka Roho atapenda kusema nasi. Kwa mfano anaweza kutukumbusha kitu kutoka Neno la Mungu, juu ya mtu fulani au juu ya jambo fulani la kufanya. Anataka kututumia. Lakini pia anaweza kwa namna fulani kutusumbua! Anasema nasi dhamirini na kuturekebisha tukikosea. ”Mwana mpendwa wa Mungu, hayo hayakufai. Utaharibu wengine na pia utajiharibu mwenyewe. Fikiri kwa njia tofauti”! Anatulea ili tuwe na amani mwishoni (Ebr 12:4–12). 

				Mara nyingi ni Mungu anayesema, lakini bado tunaweza kukosea. Kwa hiyo ni muhimu kupima wazo unalolipata. Je, nimeelewa sahihi? Neno la Mungu linakubali? Litakuza upendo kati ya watu? Litatia moyo, nguvu na faraja? Baada ya kupima hakuna budi kujaribu kutenda tukiendelea kuomba uongozi. 

				Pia tukumbuke kwamba Roho Mtakatifu ni thabiti. Kama tumekosa kuelewa vidokezo vyake vya kufanya kitu fulani, anaweza kutukumbusha kwa njia nyingine. Hatuhitaji kuogopa kushindwa tukiwa pamoja na Msaidizi wetu mpendwa! Tuko katika shule yake na kuna nafasi ya kukua katika kuitambua sauti yake.

				Njia za pekee

				Kuna mifano ya Biblia ya Roho kuongoza kwa njia za pekee. Alizungumza na mtoto Samweli kwa sauti iliyosikika (1 Sam 2:19). Alizungumza kupitia manabii kama Agabo wakitabiri matukio (Mdo 11:27f, 21:10f). Ibrahimu (Mwa 18), Yosefu, baba wa Yesu (Mt 2:19) na Petro (Mdo 12:7) waliongozwa na malaika. Hata leo tunasikia shuhuda za namna hii. Waislamu wanaoongoka mara nyingi wameongozwa kwa njia hizo. Tumwombe Mungu atumie njia itakayotufaa, lakini tusitegemee kwamba itakuwa ya namna hii ya pekee kila mara! 

				(7)Kusikia amani

				Ukitafuta uongozi wa Mungu na kufikia uamuzi fulani, jambo linaloweza kuthibitisha kwamba umeelewa mapenzi yake sawasawa, ni kusikia 

				amani kwa ndani. Furaha na amani juu ya uamuzi wetu mara nyingi ni uthibitisho, lakini hisia za ndani zinaweza kupotosha pia. Si lazima kwamba kukosa amani juu ya uamuzi fulani iwe ni alama ya kwenda kinyume na mapenzi ya Mungu. Maamuzi mengine sahihi yanatupeleka kwenye changamoto pia.

				(8) Shabaha kuu ya kutuongoza

				Lengo kuu la Mungu akituongoza ni kutaka kututengeneza ili tufanane na Yesu. Hivyo tunakua katika utakatifu na katika kufanya mema. Tukitafuta uongozi wa Roho ni vema kujiuliza maswali kama haya: Chaguo hili, je, litanishawishi kwa njia gani? Linanivuta karibu zaidi na Yesu au kinyume chake? Litabariki wengine ama siyo? Kuchagua kazi fulani kwako inaweza kuwa baraka. Lakini kwa mwingine kazi iyo hiyo itamweka katika mazingira yasiyomsaidia kukua. Haitamfaa. Jambo lile lile linaweza kuwa zuri kwa fulani, lakini kwa mwingine si zuri. Tukijaribu kuangalia shabaha kuu ya Mungu ya kutusaidia kukua kiroho, itatusaidia kuchagua lililo jema. 

				(9) Hitimisho: Tumtegemee Mungu

				Ibrahimu alihitaji kusubiri muda mrefu kutimizwa kwa ahadi ya Mungu.Alikosa raha na kujaribu kutatua kwa njia yake mwenyewe. Haikuwa baraka kwake… (Mwa 16, 21). Kusubiri kwa Yusufu miaka 13 kulikuwa maandalizi kwa mambo ya baadaye (Mwa 37:50). Tunaweza kukosea juu ya muda, kujaribu kutimiza mipango ya Mungu wenyewe ama kufikiri ya kuwa Mungu hajali. Mara nyingine tunavuruga maisha yetu kiasi kwamba tunakosa tumaini la kuweza kutatua wenyewe wala hatuoni kwamba Mungu anapenda kutusaidia katika hali yetu. Lakini Mungu anaweza kufanya kitu kizuri na sehemu inayobaki ya maisha, yawe mafupi ama marefu, tukimkabidhi yote na kushirikiana na Roho wake. Ni mwumbaji na mtengenezaji mkuu (Rum 8:28). 

				Roho Mtakatifu na maisha ya sala

				Roho Mtakatifu anahamasisha kuomba

				Katika Zek 12:10 Mungu anasema ”nitawamwagia... roho ya neema na kuomba”. Ndani ya wana wake ”Mungu alimtuma Roho wa Mwanawe mioyoni mwetu, aliaye, Aba, yaani, Baba” (Gal 4:6, –▶ Rum 8:15). Ushirika wa karibu na Mungu katika maombi ni miongoni mwa matokeo ya kwanza ya kuwa mtoto wake.

				Kiini cha sala ni ushirika na Mungu. Ni rahisi kufikiri kwamba sala zaidi ni kuomba vitu na labda pia kushukuru kwa majibu. Lakini ni uhusiano 

				wenyewe ulio kusudi la ndani la maombi. Kwa kuendelea kuzungumza na Bwana kwa njia ya kumshukuru, kumsifu, kumwomba masamaha na kumwambia haja zetu, ushirikia unakua. Kuomba pia ni kumsikiliza na kutafuta mapenzi yake ili yatimie katika maisha yetu, wala si mapenzi yetu tukiombea mahitaji yetu tu. Kwa njia ya kuwa pamoja na Mungu katika sala, yeye anapata mamlaka na nafasi katika maisha yetu. Kwa hiyo kuomba hutubadilisha. Tukizungumza na Bwana juu ya upendo wake kwa watu wanaotuzingira, sisi pia tutapata upendo kwao na kupenda kuwatumikia, labda hata wale wanaotufanyia vibaya. Tutapata uchungu kwa ajili ya Wakristo wenzetu, na kwa ajili ya watu wasioamini na wanaopotea bila Yesu.

				Katika hayo tunahitaji msaada wa Roho Mtakatifu. Yesu aliahidi kwamba Baba wa mbinguni atazidi sana kuwapa Roho Mtakatifu wamwombao (Lk 11:13). ”Ushirika wa Roho Mtakatifu” iwe ombi letu la kwanza (2 Kor 13:14)! 

				Biblia inadokeza njia tatu jinsi Roho anavyosaidia kuomba. 

				(1) Msaada wa ujumla

				Njia ya kwanza ni msaada wa ujumla wa Roho kutusaidia katika udhaifu wetu. Paulo anasema maneno matamu katika: 

				”Kadhalika Roho naye hutusaidia udhaifu wetu, kwa maana hatujui kuomba jinsi itupasavyo, lakini Roho mwenyewe hutuombea kwa kuugua kusikoweza kutamkwa. Na yeye aichunguzaye mioyo aijua nia ya Roho ilivyo, kwa kuwa huwaombea watakatifu kama apendavyo Mungu. Nasi twajua ya kuwa katika mambo yote Mungu hufanya kazi pamoja na wale wampendao katika kuwapatia mema, yaani, wale walioitwa kwa kusudi lake” (Rum 8:26–28).

				Roho Mtakatifu anajua ya kuwa tunaona ni vigumu kuomba, na kwamba tunaweza kuchanganikiwa na kukosa hakika juu ya mapenzi ya Mungu. Anapokea hisia zetu zote za furaha, kuchoka, kuwa na wasiwasi ama kukasirika. Hatuhitaji kuzificha. La, kinyume chake kila aina ya hisia inaweza kuwa chanzo cha sala mradi tumwambie! Roho anasaidia katika hali halisi tuliyo nayo. Anaweza kutupa maneno ya kutumia katika sala zetu, tena anaomba ndani yetu kwa Baba kwa ”kuugua kusikoweza kutamkwa”. Maana yake ni ”kushusha pumzi pasipo maneno”! Anashirikiana nasi katika hali zote, lengo lake likiwa ni ”kuwapatia mema”. Na nia yake njema ina nguvu sana kuliko jitihada zetu zote.

				(2) Kusali ”kila wakati katika Roho”

				Wakristo wanahimizwa kusali ”kila wakati katika Roho” (Efe 6:18). Hii ina maana gani? Labda mtume anamaanisha ule uhalisia wa Roho Mtakatifu 

				wa kuomba ndani yetu endelevu (Gal 4:6) na kuomba kwa ajili yetu daima, maana ”hutombea” (Rum 8: 26f). Sala inaendelea ndani yetu wakati wote, tuwe waombaji hodari ama dhaifu. Kitu kikubwa zaidi ni maombi yake, wala si yetu. Tuko ndani ya Yesu na hata yeye anaendelea kutuombea ”maana yu hai sikuzote ili awaombee” (Ebr 7:25). 

				Lakini pengine pia Paulo anamaanisha maombi aina ya ndani, maana anasema ”kwa sala zote na maombi mkisali kila wakati katika Roho, mkikesha kwa jambo hilo na kudumu katika kuwaombea watakatifu wote” (Efe 6:18). Wengine wana uzoefu wa ”kukesha” na ”kudumu” kwa maana ya kuzama na kubaki katika sala hata wasichoke, mara nyingine hata kwa kuguswa mtima. Hata kama sivyo kwa kila mmojawetu, sisi sote tumepewa nafasi ya ”kuomba katika Roho Mtakatifu” (Yud 1:20) kwa sababu tuko pamoja na Yesu, karibu na Baba yetu.

				(3) Kunena au kuomba kwa lugha

				Njia ya tatu ya Roho ya kusaidia maisha ya sala ni kwa kumpa Mkristo karama ya kunena au kuomba kwa lugha. Tutazungumzia karama hii zaidi mbele. Hapa inatosha kusema kwamba ni karama mojawapo ya Roho Mtakatifu kwa watu wake. Inaweza kumsaidia Mkristo kuomba kwa Mungu kutoka ndani hata kwa lugha yenye umaizi. Paulo anafundisha kwamba kwa maombi ya aina hiyo Mkristo hatumii ufahamu na lugha ya kawaida bali anaomba ”katika roho” kwa lugha za Kimungu (1 Kor 14:14). Ni msaada wa kuomba na kusifu unapokosa maneno ya kujieleza (Rum 8:26–28). Paulo anaitumia karama hii sana (1 Kor 14:18). Imewasaidia Wakristo wengi katika maisha yao ya maombi. Biblia haifundishi ya kuwa ni lazima kuwa na karama hii ili uweze kuomba kwa ndani, lakini inasema kwamba ni msaada ambao tunaweza kuomba kuupata. 

				HITIMISHO

				Tumejifunza kwamba utakaso ni kazi ya Mungu wa utatu. Kazi hii inatendeka kwa kuunga mkono kazi ya Roho Mtakatifu katika maisha yetu. Mungu ametupa maisha mapya na anatushika tubaki kwake. Anatuita tutubu na kuungama atupe msamaha wa dhambi na Roho Mtakatifu. Anatuinua tukianguka na kutupa nguvu ya kukana dhambi na badala yake kufanya yale yanayolitukuza jina lake. Anataka kutuongoza tukue katika utakatifu. 

				Kwa hiyo mapambano ya utakaso yatavikwa taji ya ushindi. ”Nami niliaminilo ndilo hili, ya kwamba yeye aliyeanza kazi njema mioyoni mwenu ataimaliza hata siku ya Kristo Yesu” (Flp 1:6). ”Wapenzi, sasa tu 

				wana wa Mungu, wala haijadhihirika bado tutakavyokuwa, lakini tunajua ya kuwa atakapodhihirishwa, tutafanana naye, kwa maana tutamwona kama alivyo” (1 Yoh 3:2).

				5. Mafundisho mbalimbali juu ya utakaso

				Utangulizi

				Kwa sababu jambo la utakaso ni muhimu na gumu, makanisa yana mafundisho yanayotofautiana. Katika sehemu ya tano tutaangalia hoja mbalimbali na kujaribu kuonesha jinsi msimamo wetu unavyofuata misingi thabiti ya Biblia, lakini pia unavyojali hali halisi ya kuwa mwanadamu.

				Mafundisho mbalimbali juu ya dhambi na utakaso

				Nafasi ya dhambi katika maisha ya Mkristo inaelezwa tofauti katika mapokeo mbalimbali ya Kikristo. Kitabu hiki kimeandikwa katika mtazamo wa kanisa la Kiinjili la Kilutheri. Lakini katika kwa mfano jambo muhimu la utakaso ni vema kusikiliza sauti nyingine pia. Kwa kifupi tutajaribu kulinganisha misimamo ya Walutheri, Wakatoliki na Wapentekoste (pamoja na Wamethodisti na wakarismatiki). Tunahitaji kukumbuka kwamba katika kila aina ya mapokeo kuna mazungumzo ya ndani pia. (Katika sehemu hii nimechagua kutumia mtiririko wa mawazo ya Harald Hegstad katika kitabu chake God, the World and Hope. Angalia orodha ya vitabu mwishoni). Kishanda tutajifunza juu ya kazi ya sheria ya Mungu.

				(1) Dhambi ya asili – mkazo wa Kilutheri

				Theolojia ya Kilutheri haikazi zaidi nafasi ya kuepukana na mamlaka (nguvu) ya dhambi. Hii inatokana na kuelewa dhambi kuwa jambo la asili (au la kurithi). Katika wokovu Mkristo anasamehewa hatia ya dhambi ya asili, lakini dhambi yenyewe (ya asili) inabaki. Katika Mkristo ”utu wa kale” (au dhambi ya asili) na ”utu mpya” vinaishi sambamba na kwa kugombana. Kwa hiyo Mkristo ni ”mwenye haki na mwenye dhambi wakati mmoja” (Kwa Kilatini: simul justus et peccator). Dhambi ya asili haitoki mpaka mtu afe kimwili, wakati wokovu na maisha mapya ya mambo yote vitakapodhihirishwa. 

				(2) Wakatoliki

				Katika theolojia ya Kikatoliki usemi ”mwenye haki na mwenye dhambi wakati mmoja” haufai. Mkazo wao ni kwamba Mungu katika ubatizo haondoi hatia ya dhambi tu bali dhambi yenyewe pia. Lakini kivutio fulani kinabaki kinachoweza kumfanya Mkristo afanye dhambi. Hata kama kivutio hiki kinaweza kumvuta Mkristo afanye dhambi, chenyewe si dhambi. Mkristo anahitaji kupigana na dhambi katika maisha yake na kuomba msamaha kila siku. Kwa hiyo fundisho la kivutio kwa dhambi linataka kulingana na mkazo wa Kilutheri juu ya utu wa kale na dhambi ya asili.

				Katekisimu ya Kikatoliki inasema pia juu ya ustahili mbele ya Mungu. Hakuna anayeweza kustahili neema ya kwanza mwanzoni mwa kuongoka, kusamehewa na kuhesabiwa haki. Lakini tunashirikishwa tabia ya uungu kutokana na haki ya Mungu tunayopewa kama zawadi tupu. Baada ya hapa, kwa kushawishiwa na Roho Mtakatifu na upendo, tunaweza kupata kustahili karama za neema kwa ajili uadilifu wetu na kwa ajili matendo mema kwa jirani yetu. Zitafaa katika kukua katika neema na upendo, na pia kwa ajili ya kupata uzima wa milele. Lakini ustahili kwa ajili ya matendo yetu mema ni karama itokanayo na wema wa Mungu. Kwa Mlutheri msimamo huu hauwi wazi wa kutosha. Inaonekana kuchanganya sheria na injili. Kwa hiyo changamoto ya msimamo huu ni kwamba Mkristo anaweza kushawishika kupima hakika yake ya wokovu kwa kuangalia kama kuna matendo mema ya kutosha katika maisha. Hivyo anaweza kukosa uhakika unaojenga katika kazi ya Yesu tu. 

				(3) Warumi 7 katika Uprotestanti

				Katika mapokeo mbalimbali ya kiprotestanti kumekuwa na mitazamo tofauti. Mara nyingi tofauti zinajenga katika namna mbili za kuelewa maneno ya Paulo katika Warumi 7. Paulo anaeleza kushindwa kwake kwa dhambi. Anahitaji kusema: ”Kwa maana lile jema nilipendalo, silitendi; bali lile baya nisilolipenda ndilo nilitendalo” (7:19). Lakini mtendaji hapa si Paulo mwenyewe bali ni dhambi ndani yake: ”Basi kama lile nisilolipenda ndilo nilitendalo, si mimi nafsi yangu nilitendaye, bali ni ile dhambi ikaayo ndani yangu” (7:20). Wakati huo huo kuna kitu ndani ya Paulo kinachotaka kufanya mema: ”Kwa maana naifurahia sheria ya Mungu kwa utu wa ndani” (7:22). Hali yake ni mapigano kati ya mapenzi ya Mungu na dhambi: ”Basi, kama ni hivyo, mimi mwenyewe kwa akili 

				zangu naitumikia sheria ya Mungu, bali kwa mwili wangu sheria ya dhambi” (Rum 7:25).

				Swali muhimu linajitokeza hapa: Je, Paulo hapa anaeleza hali yake kama Mkristo ama hali yake kama Myahudi kabla ya kumwamini Yesu? Wengi wamedai ya kuwa anachosema hapa kinagongana na jinsi anavyofundisha juu ya Mkristo anayesukumwa na Roho (hasa Rum 8). Kwa hiyo ni lazima kwamba hapa anazungumza juu ya hali yake ya zamani na juu ya hali ya maisha mapya katika mlango wa nane. Lakini kwa utafsiri wa Kilutheri wa kawaida mvutano anaoueleza Paulo, ni namna ya kueleza hali halisi ya kuwa ”mwenye haki na mwenye dhambi wakati mmoja”. Wakristo wengi wanaoshindana na udhaifu na dhambi katika maisha yao wamefarijika kwa uelewa huo. Kwa hiyo msimamo huu unapatana vizuri na Biblia lakini pia na uzoefu wa hali halisi ya maisha ya Kikristo.

				Unaweza kuwa Mtakatifu kiasi gani?

				Utakaso una maana ya mapigano kwa ndani na kwa nje. Je, tunaweza kushinda, kukua na kubadilika? Je, mpaka ukamilike kabisa, au kiasi gani? Swali hili ni la msingi na mapokeo mbalimbali yamelijibu tofauti.

				(1) Wapentekoste

				Baadhi ya Wapentekoste wanafuata mkazo wa John Wesley (mwanzilishi wa kanisa la Kimethodist), akijenga theolojia yake kufuatana na ombi la Paulo kwamba Mungu ”awatakase kabisa; nanyi nafsi zenu na roho zenu na miili yenu mhifadhiwe muwe kamili, bila lawama…” (1 The 5:23). Kushirikishwa utakaso kamili mara nyingi wao wamekuita ”kubarikiwa mara ya pili” (Kiing. second blessing). Upande wa Wapentekoste tukio hili linaambatana na ”kubatizwa katika Roho”, jambo ambalo tutalizungumza katika sura ya saba. Hata kama hawafundishi moja kwa moja ya kuwa Mkristo hawezi kufanya dhambi tena, mara nyingi wanakaza kwamba kuna nafasi kubwa ya kutengenezwa kwa Mkristo. 

				(2) Martin Luther na ukuaji wa Mkristo

				Walutheri wamekuwa waangalifu zaidi kuahidi mabadiliko. Confessio Agustana 12 inakana kabisa nafasi ya kutakata kikamilifu. Ulutheri unataka sana kulinda Injili na kwamba mtu hana sehemu yo yote katika kupata wokovu. Ndio maana wanakuwa waangalifu sana kuzungumzia nafasi ya Mkristo katika utakaso, ili asije akaacha kutegemea kuokolewa kwa imani tu bila matendo.

				Lakini Martin Luther hakatai nafasi ya kukua na kuendelea katika maisha ya Kikristo. Anasema juu ya ”kuzoeza imani”. Lakini hii si mchakato wa shwari unaoendelea bila kukoma, Mkristo akiboreshwa siku hadi siku. Badala yake anasisitiza kwamba mchakato ni aina ya mapigano ambamo utu wa kale unafishwa zaidi na zaidi na utu mpya unachukua nafasi. Ni hali ya vita, na katika vita kuna kusonga mbele na kurudi nyuma. Wakati fulani mapigano ni makali zaidi katika eneo fulani na wakati mwingine katika eneo lingine. 

				Pia Ulutheri unakaza kwamba vita vya dhambi nivipige kwa ajili ya wengine, si kwa ajili yangu mwenyewe. Kulenga utakaso wako mwenyewe badala ya kulenga kumsaidia jirani, si alama ya utakatifu halisi. Na bahati mbaya kile kinachosifiwa kuwa utakatifu, mara nyingine kinaweza kuwa kitu cha kuonekana kwa nje, badala ya kuwa badiliko la ndani.

				(3) 1 Yohana juu ya Mkristo na dhambi

				Katika Waraka wa kwanza wa Yohana kuna mafundisho kuhusu dhambi ambayo yanaweza kutatanisha. Mtume anasema ya kuwa ”Kila mtu aliyezaliwa na Mungu hatendi dhambi” na ya kuwa ”Mtu yeyote asiyetenda haki hatokani na Mungu, wala yeye asiyempenda ndugu yake” (1 Yoh 3:9f). Hii inaonekana kugongana na alichosema mapema, yaani kwamba hakuna asiyefanya dhambi, na kwamba alama ya maisha ya Kikristo ni kupenda kuungama dhambi na kutegemea ahadi ya kusamehewa (1 Yoh 1:8–10). 

				Njia nzuri ya kuelewa vinavyoonekana kugongana ni hii: Maneno katika mlango wa kwanza yanahusu kuanguka katika dhambi, maana yake kukubali jaribu ambalo baadaye unakiri na kutaka kuacha. Maneno ya mlango wa tatu yanahusu kuishi katika dhambi, yaani hutaki kujuta wala kutubu, lakini unataka kubaki nayo. 

				Kuishi maisha mapya si kutubu tu, bali pia ni kufanya mema, na hasa kuonesha upendo. ”Asiyetenda haki hatokani na Mungu, wala yeye asiyempenda ndugu yake” (1 Yoh 3:10).

				(4) Kuna tumaini la kubadilika – lakini si bila vita! 

				Hata kama kwa mfano mtu mwenye kiburi hawezi kujifanya awe mnyenyekevu, bado kuna tunda la Roho linaloweza kukua, kama matunda yanavyofanya mti wake ukitunzwa. Kwa hiyo tunaweza kuwa na tumaini kwamba mwenendo wa Mkristo utaweza kubadilika, hata kama ni kwa vita na kwa kushindwa mara kwa mara. Kweli dhambi nyingine tunasumbuliwa 

				nazo hata maisha mazima. Lakini Mkristo haachi kuzipigia vita wala hakati tamaa akichechemea, kwa sababu wakati wote yu Mtakatifu katika Kristo! 

				Hata kama hatutafika ukamilifu katika maisha haya, bado wito wa Mungu kwa utakatifu ni mzito: 

				”Maana Mungu hakutuitia uchafu, bali tuwe katika utakaso. Basi yeye anayekataa, hakatai mwanadamu bali Mungu, anayewapa ninyi Roho wake Mtakatifu” (1 The 5:7f).

				Tupime misimamo hii kwa maswali gani?

				Kuna maswali mawili ya msingi ya kuuliza: 

				Je, mkazo gani unaonekana kuwa wa Kibiblia zaidi?

				Je, mkazo upi unajali hali halisi ya mwanadamu vya kutosha?

				Maswali mengine ni: Je, kweli Neno linafundisha juu ya baraka ya pili? Je, kama sijasikia ujazo maalum wa Roho, nina kasoro kweli? Je, ustahili wa mtu una sehemu katika wokovu? Je, ni uzoefu wa Wakristo wengi kufaulu kuacha dhambi inayowafunga? Kwa kiasi gani? Theolojia gani inamfanya mtu awe huru katika dhamiri na kumtuma atumikie wengine?

				Kwa walutheri pia tunaweza kuuliza: Theolojia ya Kilutheri ikiogopa kuzungumza juu ya utakaso, je itamsaidia Mkristo kukua kama mfuasi wa Yesu? Kukaza kuhesabiwa haki tu bila kukaza kuzaliwa upya kama mwanzo wa maisha mapya, je, si kwamba Ukristo utakuwa kitu cha kinadharia tu? Lakini upande wa pili, je, si kweli kwamba msimamo wa kilutheri unajali hali halisi ya Mkristo zaidi na kuwa na faraja zaidi kuliko mapokeo mengine? 

				Swali: Je, una mawazo gani juu ya hayo? Tafuta wenzako ambao unaweza kujadili nao. Ombeni msaada wa mtheolojia anayeweza kuwasaidia hoja na ujuzi.

				6

				Karama za Roho – kuwezesha kanisa

				Utangulizi

				Jambo la sura ya sita ni Karama za Roho. Ni muhimu kuzizungumzia kwa sababu mbili. Siku hizi kuna matokeo mengi yanayohusu karama za Roho. Tena Biblia inafundisha juu ya karama hata kama hazijafundishwa sana katika makanisa ya Kiinjili.

				Karama, vipaji na vipawa

				Katika tafsiri za Biblia za Kiswahili maneno yanayotumika kwa ajili ya karama za roho ni karama (zaidi SUV, pia NEN), kipaji (zaidi BHN) ama kipawa (NEN). Yote matatu yanaweza kutumika juu ya karama za Roho Mtakatifu. Lakini neno karama pia linaweza kutumika kwa ajili ya karama ambazo tunazaliwa nazo. Katika kitabu hiki tutatumia neno ”karama” juu ya karama za Roho, kwa sababu ya kutumia tafsiri ya SUV zaidi. 

				Habari za karama zinapatikana wapi katika Biblia?

				Mafundisho kuhusu karama za Roho yanapatikana zaidi katika Rum 12:6–8, 1 Kor 12–14, Efe 4:11–16 na 1 Pet 4:7–11. Katika kitabu cha Matendo ya Mitume tunaona jinsi karama nyingi zinavyofanya kazi. Hata maisha na matendo ya Yesu mwenyewe vinatupa picha ya karama za Roho. Ila Yesu hahitaji kupewa karama moja moja, maana ni mwana wa Mungu mwenye Roho Mtakatifu kikamilifu. Badala yake ndiye ambaye anavitoa vipawa kwetu. Pia manabii wa Agano la Kale, kama Eliya na Elisha, walipewa uwezo unaofanana na karama nyingine za Roho za AJ.

				1. Karama za Roho Mtakatifu ni nini?

				Utangulizi

				Katika sehemu ya kwanza tutazungumza juu ya karama kwa ujumla. Karama za Roho Mtakatifu ni nini na zinaweza kuratibishwa kwa njia gani? Hii itasaidia kuelewa jinsi zinavyofanya kazi.

				Karama za kiroho ni nini?

				(1) Karama za Roho zinaleta baraka za ufalme wa Mungu kwetu

				Katika ufalme wa Mungu kuna baraka za aina nyingi. Kuna hekima, utaratibu, wokovu, uponyaji, uzima na kadhalika. Karama za Roho ni njia muhimu ya Mungu kutuonjesha baraka zake hapa duniani. Picha hapa chini inataka kuonesha hii. Picha ndogondogo za juu katika mchoro zinawakilisha baraka mbalimbali za Mungu. Kuna kwa mfano maarifa (= kofia), afya (= mfuko wa daktari), uwezo wa angalia mbele, yaani unabii (= darubini), upendo wa kutaka kutusaidia, yaani udiakonia (= moyo) au utaratibu na uongozi (= rungu ya kiofisi). Picha zile zile ndogo kwa chini zinaonesha kwamba tunaweza kushirikishwa baraka hizo kwa njia ya karama za Roho. Kuna kwa mfano karama za Neno la maarifa (kofia), uponyaji (mfuko) na maongozi (rungu) ambazo zinaweza kutusaidia duniani. Picha hizi zimechorwa kwa mistari iliyopangwa kwa sababu hapa duniani hakuna ukamilifu kama ulivyo kwa Mungu.

				(2) Karama za Roho ni uwezo wa Yesu katika mwili wake

				Kwenye ukurasa wa 140 tuliona mchoro juu ya tunda la Roho kulingana na karama za Roho. Tunda la Roho ni sifa za Yesu (tunaweza pia kusema utu wake), kwa kila Mkristo kwa ajili ya utakaso wake. Karama ni uwezo wa Yesu kupitia mwili wake, kanisa, mpaka leo.

				Kuna wanaosema kwamba hatuhitaji karama za Roho au kwamba kipindi chake kimepita. Zilikuwa kwa ajili ya Wakristo wa kwanza tu. Lakini AJ linasema ya kuwa Wakristo ni viungo vya mwili wa Kristo si kwa wakati ule tu, bali ni jambo endelevu (1 Kor 12:12–14, Rum 12:4–6, Efe 4:11f). Viungo vinawezeshwa kwa karama za Roho Mtakatifu kwa ajili ya kuendeleza kazi ya Yesu. Roho anazigawa anavyoona inafaa (1 Kor 12:11). 

				(3) Jukumu na nyenzo

				Karama ya Roho ina mambo mawili. Kuna wito kwa ajili ya jukumu ama kazi fulani. Inaweza kwa mfano kuwa haja unayoiona, ombi la msaada au kuteuliwa kwa wajibu fulani. Halafu kuna nyenzo ama uwezo wa kuweza kutimiza wito huu:

				(4) Karama za kawaida na karama za roho

				Kila mtu anazaliwa na vipawa na uwezo wa aina mbalimbali. Ni vipawa aina ya kiuumbaji. Karama za Roho ni vipawa vya aina nyingine. Si vipawa vya kuzaliwa navyo wala si vipawa vya kujifunza au vya kuzoezwa. Vinatoka juu, si kutoka ndani. Karama ni vipawa ambavyo Mkristo anapewa kwa ajili ya kazi ya Bwana. Ni vipawa ya kiwokovu anavipewa kama Mkristo. Ni kwa waliookolewa, na ni kwa ajili ya kutoa wokovu kwa wengine. Hata kama karama za roho si vipawa vya kuzaliwa navyo, mara nyingi Roho Mtakatifu anapogawa karama zake anaziambatanisha na vipawa ambavyo mtu amezaliwa navyo. Kwa mfano ”karama ya maongozo” anaweza kumpa mwenye uwezo wa kuongoza na kupanga mambo. Kwa hiyo mara nyingi si muhimu sana kuweza kupambanua kama karama ni ya kiuumbaji au ya kiroho. Vyote vinatoka kwa Mungu. Muhimu ni kujali na kutumia karama kwa manufaa ya wengine.

				(5) Shabaha ya karama – kujenga kanisa

				Shabaha kuu ya karama ni kujenga kanisa (1 Kor 14:5,12,17). Sifa hii inajumlishwa vizuri katika Efe 4:11–16. Roho Mtakatifu anampa kila mmoja ”kwa kufaidiana” (1 Kor 12:7) na ”kwa kuhudumiana” (Efe 4:10). 

				Kazi ya kujenga inafanyika katika kanisa na kwa kupitia kanisa, ndani ya kanisa na nje ya kanisa. Karama zinawezesha Wakristo kuhudumiana ndani ya mwili wa Kristo. Pia zinajenga mwili wa Kristo kwa ajili ya kuleta viungo vipya, yaani kazi ya misioni. 

				Sifa hizo pia ni kipimo cha sababu za kutaka karama. Je, karama ninayovutwa nayo itajenga wengine? Italeta umoja? Je, itasaidia kupeleka Injili ya Yesu? Yesu Kristo atatukuzwa nikitumia karama hii? Je, nitafurahi kama Mkristo mwenzangu atapata karama hiyo pia, ama badala yangu?

				(6) Uwezo wa pamoja

				Wakristo wanamwakilisha Yesu hapa duniani. Kila Mkristo ni mwakilishi kwa jinsi yake, lakini kwa pamoja Wakristo ni mwili wake Kristo. Kwa hiyo ni ushirika wa Wakristo ambao unatakiwa kuwa na karama zote, si Mkristo binafsi, hata kama mmoja anaweza kuwa na karama zaidi ya moja. Hakuna anayejitosheleza, hakuna anayeweza kujitegemea, lakini vilevile hakuna asiyehitajika. Inaharibu umoja na shabaha tukiziona karama kuwa kitu ambacho Mkristo anapewa kwa ajili yake mwenyewe. Kwa hiyo labda ingekuwa afadhali kuzungumzia ”kutumika kwa karama fulani” kuliko kusema ”kuwa na karama fulani”. 

				(7) Kazi ”kubwa kuliko” kazi ya Yesu

				Katika Yn 14:12 Yesu anasema kwamba ”Aniaminiye” atafanya kazi ”kubwa kuliko” anazozifanya yeye, ”kwa kuwa mimi naenda kwa Baba”. Maana yake anakwenda ili awapatie wafuasi wake Roho Mtakatifu (Yn 14:16–18). Labda maana yake ni kwamba mwili wake (kanisa) ukiwezeshwa na Roho na karama zake, ahadi hii itatimia. Kwa njia ya karama mbalimbali za Roho mwili wa Kristo unaweza kumtangaza karibu kote duniani. Si kwa miujiza tu, inatendeka pia kwa kuhubiri Injili, kutangaza msamaha na kurejesha thamani ya mtuu, kama Yesu mwenyewe alivyofanya. 

				(8) Karama zinakumbusha wajibu wa wote

				Tukichunguza orodha za karama, tunagundua kwamba karama nyingi zinahusu huduma ambazo Wakristo wote wanaweza kufanya. Lakini pia Mungu anatoa karama za pekee zinazoimarisha huduma hizi. Kwa mfano anawaita wote kuwa mashahidi wa Yesu kwa maneno na matendo, lakini wengine anawapa pia karama ya kuwa waInjilisti. Sote tunahitaji kusaidiana, lakini wengine Mungu anawapa karama za ”masaidiano” (1 Kor 12:28) na ”kukirimu kwa moyo mweupe” (Rum 12:8). Mfano rahisi wa jambo hili ni kama nyumba ikishika moto. Mtu anayepita hawezi 

				kufikiri: ”Mimi si mzima moto, siwezi kufanya kitu”. Bila shaka atajaribu kuzima kadiri anavyoweza, mpaka kikosi cha kuzima moto kifike. 

				(9) Karama za Roho ni zawadi za neema

				Neno la Kiyunani la kawaida kwa karama katika AJ ni ”charisma”. Linatokana na neno ”charis”, maana yake ”neema”. Linaweza kumaanisha karama kuu ya uzima wa milele ambao tunaupata kwa neema (Rum 5:14f, 6:23, 11:29), lakini zaidi linatumika kwa karama za Roho za utumishi. 

				Jina la karama linatuambia kwamba kupewa karama ni zawadi ya neema. Karama hazitolewi kama tuzo kwa aliyekomaa zaidi au kuwa Mtakatifu zaidi (–▶ Mdo 3:12). Si mshahara kwa ajili ya kufanya kazi ya Bwana vizuri. Huwezi kujistahilisha kupata karama. Tunapewa ”charismata” (uwingi wa ”charisma”, karama) kwa ”charis” (neema) ili tuweze kutangaza ”charis” (neema) ya Mungu, yaani karama kuu ya wokovu, kwa matendo na maneno. 

				Mwingine anaweza kufikiri ya kuwa ”mimi ni mtu mdogo, tena nina makosa mengi. Sidhani kwamba Mungu angeweza kunitumia mimi. Sistahili kupewa karama”. Lakini kama ni za kustahili hakuna ambaye angeweza kufikia kiwango cha kupata. La, ni za neema. Ndiyo, zinaitwa ”neema mbalimbali” (1 Pet 4:10). 

				(10) Karama zinahitaji tunda la Roho

				Tunda la kwanza, linalojumlisha mengine yote, ni upendo (Gal 5:22f). Katikati ya mafundisho ya karama, Paulo anaingiza sura nzima kuhusu upendo (1 Kor 13). Bila upendo na matunda mengine ya Roho karama haziwezi kuleta faida (1 Kor 13:1–3, 4:8–10). Karama ni vyombo vyenye uwezo na vinahitaji kutumika kwa kusudi jema na kwa upendo. Ni angalizo kwetu. Hupewi karama kwa sababu u mwema, lakini bila wema kuna hatari ya kutumia karama vibaya.

				Swali: Umesoma vipengele kumi juu ya karama. Je, vipengele vipi vimekufundisha habari muhimu zaidi? Kwa nini?

				Namna ya kuratibisha karama

				AJ linataja karama nyingi. Watheolojia wamejiuliza ziko ngapi na zinaweza kuratibishwa kwa njia gani? 

				(1) Kuna karama ngapi?

				Wapentekoste wengine wanakaza ya kuwa karama halisi za kiroho ni zile tisa katika 1 Kor 12:8–10 tu, kwa sababu Paulo anasema kwamba 

				hizi ni ”udhihirisho wa Roho kwa kufaidiana” (1 Kor 12:7), kitu ambacho hasemi juu zile ambazo anaziongeza katika 12:28–31. Lakini baadhi za hizo ni zilezile za orodha ya kwanza, na karama katika orodha zote mbili zinaunganishwa kwa njia ya kuwa viungo katika mwili wa Kristo (12:12–26). Kwa hiyo ni sahihi kusema kwamba ziko zaidi ya tisa za kwanza. Tukijumlisha na zinazotajwa katika Rum 12:6–8 na Efe 4:11 idadi inakaribia ishirini. Petro anajumlisha vipawa vingi kwa pamoja katika vifungu viwili: vya kusema na vya kuhudumia (4:10f). 

				Ni vigumu kutaja idadi kamili. Karama nyingine ni vigumu kutofautisha, kwa mfano kati ya kukirimu na masaidiano. Karama nyingine zinatajwa kwa uwingi, kama karama za uponyaji. Inawezekana kwamba kuna karama za Roho ambazo hazijatajwa katika AJ, maana Roho ni mbunifu. Lakini kujua idadi kamili si muhimu. Muhimu ni kumwachia Roho Mtakatifu atoe karama kadiri anavyopenda yeye. Ndiye anayejua haja ya kanisa.

				(2) Aina za karama

				Kuna mapendekezo mbalimbali jinsi ya kuziweka karama katika vifungu. 

				Njia ya kawaida ni kuzigawa katika karama za kawaida na karama za kimiujiza. Lakini Paulo mwenyewe hafanyi hivyo. Anaziorodhesha kwa mchanganyiko. Karama za uponyaji na aina za lugha zinatajwa pamoja na karama za masaidiano na maongozi (1 Kor 12:28). Hii pia inaonesha kwamba haiwezekani kuchagua karama tisa kutoka orodha ya kwanza (12:6–8) na kudai kwamba hizo ndizo za pekee za kiroho. Karama za aina zote ni za Roho Mtakatifu. 

				Wengine wanazigawa katika karama za utumishi wa kudumu na karama zilizo huru. Zinazotajwa hasa katika Efe 4 ni za utumishi maalum, na zilizo huru ni karibu sawa na zile za kimiujiza. Lakini Paulo hatofautishi namna hii. Kwa mfano anazungumza juu ya manabii, yaani kwamba mtumishi mwenyewe ni karama, lakini pia juu ya unabii, yaani nafasi ya kutumika kwa unabii hata kwa asiye mtumishi wa kudumu. Mtu na karama daima vinaenda pamoja. Hata ukiwa na utumishi wa kudumu bado unahitaji kupewa neema ya kuwezeshwa tena na tena. 

				Kwa hiyo hakuna njia moja ya kuweka karama katika vifungu. Labda ingekuwa bora kutokujaribu. Lakini inaweza kusaidia kuonesha jinsi karama kadhaa zinavyofanana. Katika kitabu hiki tumeamua kuzigawa katika vifungu vinne:

				Karama za utumishi.

				Karama za kushirikisha ujumbe.

				Karama za kushirikisha nguvu.

				Karama za kutoa huduma na usimamizi.

				(3) Tumwachie Roho Mtakatifu uwanja

				Kuna sababu za msingi za kuhitaji kuwa wanyenyekevu na waangalifu tukisema juu ya upangaji na utumiaji wa karama za Roho:

				Hakuna ratiba ama kanuni juu ya karama na aina za utumishi iliyo wazi katika AJ. Kudai kwamba ”sisi tunafuata mfumo wa kanisa la awali” kunaonesha kutokusoma Biblia vizuri.

				Hatuelezwi wazi wazi jinsi kila karama inavyofanya kazi. Karama chache zinaelezwa zaidi, lakini nyingi kidogo zinatajwa katika orodha bila maelezo zaidi.

				Paulo anaandika kwa sharika zenye haja tofauti na kwa hiyo anahitaji kukaza karama tofauti akiwaandikia Warumi, Wakorintho au Waefeso. 

				Tunarudia: Tukidai kwamba tuna hakika kamili juu ya karama na idadi yake, tunaweza kumnyima Roho Mtakatifu uhuru wa kutenda. Yeye anajua haja wala si sisi (1 Kor 12:11). Karama ni zake wala si zetu. 

				Swali: Je, kwa nini tunahitaji kuwa wanyenyekevu na waangalifu tunapoorodhesha karama? 

				2. Karama za utumishi

				UTANGULIZI

				Kuna utumishi na karama zilizo za msingi kwa maisha ya kanisa. Tutaziangalia katika sehemu hii ya pili. Zipo kwa ajili ya huduma ya watu wa Mungu kwa ujumla, na kwa ajili ya kuwasaidia waamini kukomaa kiimani na kuwaepusha na mafundisho ya uongo (Efe 4:8–12). Aina tano za utumishi zinatajwa. Maana ya utumishi ni mtu mwenyewe pamoja na huduma yake. 

				Siku hizi kuna wahubiri wanaokaza ”karama tano za utumishi”. Wakizikaza kuwa za pekee pamoja na kujiteua mwenyewe kuwa ”mtume” ama ”nabii” kuna hatari ya kujenga falme za watu. Tunahitaji karama za utumishi, lakini si kwa jinsi zinavyokazwa katika baadhi ya huduma za kisasa.

				Mitume

				Mtume, maana yake ni mtu aliyetumwa na Mungu atimize utume fulani. Neno mmisionari, ”mtu mwenye utume”, inabeba maana hii.

				(1) Mitume wa kwanza

				Kwanza tunao mitume 12, yaani wanafunzi wa Yesu waliochaguliwa naye (Lk 6:12–16). Waliteuliwa ili wamfahamu Yesu na hasa kushuhudia ufufuo wake (Mdo 1:22–26). Pia Paulo alipewa nafasi ya kuwa mtume kwa kukutana na Yesu mfufuka (Mdo 9:1ff). 

				Mitume wa kwanza wana nafasi ya pekee. Ndio walioliandika AJ na kusimamia wengine walipoandika, kwa mfano Marko aliyekuwa mkalimani wa Petro. Mungu ametoa ufunuo wake maalum kupitia kwao. Kwa maana hii mafundisho yao ni msingi wa kanisa la wakati wote (Efe 2:20, Ufu 21:12,14). Kanisa halikuwa msingi wa utumishi wao, bali wao walikuwa msingi wa kanisa. Bila shaka ni kwa sababu hii Paulo anawataja mitume kwanza katika orodha za karama (1 Kor 12:28 na Efe 4:11).

				(2) Mitume wengine

				AJ pia linataja mitume wengine (Rum 16:7, Mdo 14:14, 1 Kor 15:7, 2 Kor 8:23, 1 The 1:2, 2:6). Tunaona kwamba cheo cha kimitume ni pana zaidi kuliko cha wale mitume 12. Ni karama inayoendelea katika kanisa. Lakini hawa mitume wengine hawakuwa na mamlaka sawa na wale wa kwanza. Hawakuweza kufanya kazi kwa kujitegemea na kuunda kanisa la Kristo. Walitumwa na mitume ama sharika zilizosimamiwa na mitume wa awali. Walikuwa mtume wa ”m” ndogo, wakati Mitume 12 walikuwa Mtume wa ”M” kubwa!

				(3) Mitume leo

				Je, leo kuna mitume? Wapo wanaojiteua kuwa mitume. Hapa kuna haja sana ya kuwa mwangalifu na kuuliza maswali. Kujiteua kuwa na cheo kikubwa bila usimamizi wa kanisa lo lote ni hatari. Ubinadamu na kiburi vinajitokeza kwa urahisi. Tena ni rahisi kuvuta watu wanaokosa uwezo wa kupambanua, kwa sababu ni wategemezi kwa njia mbalimbali. Kwa sababu kama hizo ni shauri jema kuacha kumwita mtu mtume leo. Makanisa ya kihistoria hayatumii cheo hiki. Yameona kwamba kuwa kanisa ”la kimitume”, kama Ukiri wa Nikea unavyosema, maana yake ni kuendeleza mafundisho na Injili ya kimitume. Bila shaka kila kanisa linahitaji viongozi wa juu wenye mawazo mapana na uwezo wa kusimamia usafi wa Injili, umoja wa Wakristo na shauku ya misioni. Wanaweza kuitwa kwa majina mbalimbali, kwa mfano askofu ama mkuu fulani.

			

		

	
		
			
				171

			

		

		
			
				Karama za Roho – kuwezesha kanisa  | 6

			

		

		
			
				Baada ya kusema haya, ni muhimu kutambua huduma ya kimitume na ya kimmisionari. Kanisa linahitaji sana watu wenye vipawa vya kuanzisha kazi mpya kwa ubunifu. ”Roho ya ummisionari” inafifia kwa urahisi, yaani ule uchungu wa kutoa huduma nje ya walio Wakristo tayari.

				Swali: Je, kwa nini tutambue umuhimu wa huduma ya kimitume lakini si cheo cha kuitwa mtume?

				Manabii na unabii

				(1) Kutoa unabii na kuwa nabii

				Unabii ni kipaji cha kuona matukio ya kawaidia ya kila siku, na kugundua humo mkono na mapenzi ya Mungu. Ni kipawa cha kufasiri na kufafanua mapenzi ya Mungu katika matukio ya kawaida ya wakati huuhuu. Ni karama peke yake inayotajwa katika orodha zote za karama (1 Kor 12:10,28f, Rum 12:6, Efe 4:11). Unabii unatokea mara nyingi katika Matendo (2:17f, 11:27f, 13:1, 15:32, 19:6, 21:9ff). Paulo anazungumza juu ya mambo mawili: kutoa unabii na kuwa nabii. Ni pande mbili za huduma ya unabii. Wakristo wote wanaweza kutoa unabii Mungu akiwapa ufunuo (1 Kor 14:29–31). (Katika 1 Kor 14 tafsiri ya SUV inatumia neno ”kuhutubu” ikimaanisha unabii lakini ni neno lilelile kwa Kiyunani). Wengine wanapata karama maalum ya unabii na kuitwa manabii. Hivyo utumishi wao ni karama kwa kanisa (Efe 4:11).

				(2) Huduma ya unabii ya pekee wakati wa kwanza wa kanisa

				Manabii waliweka misingi ya kanisa la kwanza pamoja na mitume kwa kushiriki kufunua Injili, ”siri ya Kristo” (Efe 3:4f). Ilikuwa muhimu kwa Wakristo wa kwanza. Mara nyingi walikosa nakala za maandiko ya AK. Maandiko ya AJ yalikuwa bado. Walishambuliwa kwa mafundisho ya uzushi na kujaribiwa kurudi katika maisha ya zamani. Waliwahitaji manabii. 

				Manabii wanatajwa pamoja na mitume (Efe 2:20), lakini walikuwa chini yao. Mitume ndio wadhamini wa mafundisho sahihi (2 Kor 2:9), na ujumbe wa manabii ulihitaji kupimwa kama ulifuata mafundisho ya mitume (1 Kor 14:29).

				(3) Huduma ya unabii baada ya wakati wa kwanza

				Huduma ya unabii ina nafasi katika kanisa wakati wote. Unabii utahitajika mpaka ”iliyo kamili” itakapokuja arudipo Yesu (1 Kor 14:8–10). Kwa sasa una thamani kubwa, ni karama ya kutaka zaidi (1 Kor 14:1). Lakini pia inahitaji kupimwa na kuongozwa na Maandiko Matakatifu. 

				(4) Thamani ya unabii ni nini?

				Thamani yake kubwa ni uwezo wa kujenga kanisa. ”Yeye ahutubuye (anayetoa unabii), asema na watu maneno ya kuwajenga, na kuwafariji, na kuwatia moyo” (1 Kor 14:3). Ni ujumbe wenye maneno yanayoeleweka, tofauti na kunena kwa lugha. Unapeleka Neno la Mungu ndani ya moyo wa mtu kwa kufunua dhambi, kuhimiza kuongoka na kuonesha neema ya Mungu. Unasaidia kutambua na kusifu uwepo wa Mungu miongoni mwa waamini. Karama hii inaweza kufanya kazi katika mahubiri na ushuhuda pia. Wasikilizaji wanaweza kujisikia kujengwa, kuonjwa na kufarijiwa. Maana yake unabii unajenga kanisa.

				Kazi ya unabii ya kuonya na kuita watu waongoke inafanana na kazi ya manabii katika AK (2 Fal 17:13ff). Kwa sababu ya sifa hizi tunaweza kuelewa kwa nini Paulo anasema juu ya ”kutaka sana karama za rohoni, lakini zaidi kwamba mpate kuhutubu (kutoa unabii)” (1 Kor 14:1).

				Ujumbe wa unabii mara nyingi unalenga Wakristo (Mdo 14:22, 15:32), lakini pia unaweza kugusa wasio Wakristo, watambue uwepo wa Mungu (1 Kor 14:24f). Linganisha matokeo ya mahubiri ya Petro siku ya Pentekoste. 

				Mara nyingi ujumbe wake unahusu watu waliopo na hali iliyopo. Kwa mfano Roho Mtakatifu anathibitisha wito wa Paulo na Barnaba (Mdo 13:2). Pia ujumbe unaweza kuhusu mambo ya baadaye. Nabii Agabo alitabiri juu ya njaa (Mdo 11:28) na juu ya kufungwa kwa Paulo (21:11).

				(5) Mfumo wa ujumbe

				Mara nyingi ujumbe wa kinabii ni mfupi ukilenga na kukaza vizuri. Bila shaka ni jumbe za aina hiyo ambazo Paulo anamaanisha akiandika: ”Na manabii wanene wawili, au watatu” (1 Kor 14:29). Utaratibu na amani ni hali ya unabii mzuri (14:30), wala si fujo na hisia nyingi sana (14:32f). Maono pia yanaweza kuwa ya kinabii ama kiufunuo. Paulo na wenzake walipoambiwa na Roho Mtakatifu waende wapi, Roho alitumia maono pia (Mdo 16:1ff).

				(6) Haja ya kunyenyekea na kupima

				Nabii anatakiwa kuwa mnyenyekevu. Hatakiwi kuupa ujumbe wake uzito kwa kusema ”hivi asema Bwana” kama manabii wa AK walivyofanya. Wala haifai kujaribu kuonesha kuwa wa ”kiroho” kwa sauti na jinsi ya kusema. Anaweza kusema ”mimi” kwa maana ya kumwakilisha Mungu. Lakini kusema ”yeye anasema” akifikisha ujumbe kutoka kwa Mungu hakupunguzi uzito wa ujumbe na uwezo wake wa kumsaidia mtu. 

				Unabii na maono vinavutia katika mazingara ya Kiafrika kwa sababu ya kufanana na mambo ya imani za asili. Ni rahisi kuamini vitu na watu badala ya Yesu. Kwa mfano ni kawaida kuita jina la fulani, kwenda kwa waganga na kupiga ramli ili kupata majibu juu ya madhara na matokeo mbalimbali. Kwa hiyo unabii wa Kikristo unaweza kuvutia sana. Ni hatari kukaza mno umuhimu wa unabii na kumwinua mwenye kipawa hicho. Kwa sababu unabii una nguvu wa kiroho unaweza kuingiliwa na nguvu za kimwili na za mwovu pia. Viongozi, Wakristo waliokomaa na wenye vipawa vingine wanahitaji kuchunga na kuwekea mipaka huduma hii. Kuna haja ya kupima jumbe za kiunabii kwa makini (1 The 5:20f). 

				(7) Kupima unabii

				Biblia inaonya sana juu ya manabii wa uongo. Inatuhimiza kupima: ”Msimzimishe Roho; msitweze unabii; jaribuni mambo yote; lishikeni lililo jema” (1 The 5:19–21). Hapa kuna vipimo vitano vya kutumia:

				Ujumbe unahitaji kulingana na Neno la Mungu (1 Tim 6:3f). 

				Ujumbe unahitaji kupatana na ukiri wa Yesu Kristo na kumtukuza yeye (Yn 16:12,14). Ujumbe usio safi unamkana Yesu kama Mungu wa kweli na mwanadamu wa kweli (1 Yoh 4:2). Mtoa ujumbe kuinuliwa badala ya kumwinua Yesu ni dalili mbaya. 

				Ujumbe unahitaji kuwa wa Roho Mtakatifu, wala si wa roho wa mtu, wala si wa roho chafu. Ujumbe unaweza kuwa sahihi hata kama chemchemi yake ni chafu (Mdo 16:16–18). Kwa kufahamu Neno la Mungu na kujaa Roho uwongo unaweza kufunuliwa (1 Yoh 2:26f). Linganisha pia karama ya kupambanua roho mbele zaidi. 

				Ujumbe unahitaji kuzaa matunda mema (Mt 7:15f). Inahusu matunda ya nabii mwenyewe, lakini pia matokeo ya unabii. Unabii mzuri unaleta upendo, furaha na amani. Kama ujumbe una masharti ama madai kuna tahadhari. Ukigusa hali ya mtu fulani, ni vizuri kama ujumbe unathibitisha kitu ambacho Mungu anasema moyoni mwa mhusika pia. 

				Ujumbe ambao unasema juu ya siku za mbele unahitaji kutimia (Kum 18:22). Changamoto ni kwamba mara nyingi hatuwezi kusubiri mpaka utimie. Kwa hiyo tunahitaji kuangalia sifa na historia ya mtoaji na kutegemea vipimo vingine. 

				Unabii na kweli unafumbua dhambi lakini pia nia ya Mungu kuokoa na kutengeneza. Vyote viwili ni hali ya unabii wa kweli.

				(8) Kwa kujumlisha: 

				Kusema kwa njia ya kinabii leo, maana yake ni kuwapatia watu ujumbe kutoka kwa Mungu unaojenga juu ya Neno la Mungu, kwa uongozi wa Roho Mtakatifu. Ujumbe unaweza kuhusu mambo ya mbele, lakini kwa kawaida unalenga watu katika uhalisia wao hapa na sasa. Unajenga, kuonya na kufariji. 

				Pamoja na tahadhari juu ya unabii ni karama inayoweza kugusa mioyo ya watu na kuwavuta kwa Yesu (1 Kor 14:24f). Ni njia mojawapo ya kupata uongozi kutoka kwa Mungu. Kwa kanisa ambalo linategemea elimu na ufahamu sana, kipawa hicho cha Roho Mtakatifu kinaongeza nafasi nyingine ya Mungu kati yetu, kikitumika kwa busara.

				Swali: Je, una mawazo gani juu ya namna ya kujali karama ya unabii bila kukaribisha matumizi mabaya?

				WaInjilisti

				Maana yake ni karama maalum ya kuweza kueleza au kutangaza Injili, ili wasioamini wampokee Yesu. Inahusu shabaha kuu ya Roho Mtakatifu ya kumshuhudia Yesu. Kwa hiyo ni karama muhimu kabisa. Katika Efe 4:11 ”wainjilisti” wanatajwa kama karama ya utumishi. Filipo (Mdo 28:1) na Timotheo (2 Tim 4:5) ni mifano, wakiitwa ”wahubiri wa Injili”, maana yake ”wainjilisti”. Tunajifunza mengi juu ya karama hii kwa habari ya Filipo katika Mdo 8. Anahubiri lakini akikutana na towashi kutoka Kushi anafanya uinjilisti wa ”mtu kwa mtu”, njia ambayo daima imekuwa njia kuu ya misioni. Karama ya uinjilisti si kitu kimoja na jukumu la kuwa mwinjilisti katika kanisa leo. Karama bila shaka inahitajika kwa anayeitwa mwinjilisti, lakini pia kwa mfano mchungaji ama Mkristo raia anaweza kutumika kwa njia ya karama hii. Inahitajika katika kuita wasioamini na kuanzisha makanisa mapya. Lakini pia kuna haja ya uinjilisti wa ndani ya sharika kwa wasiompokea Kristo bado au kupoa kiroho.

				Wachungaji 

				(1) Wajibu wa kiuchungaji

				Huduma ya uchungaji pia inatajwa katika utumishi wa aina tano ulio wa msingi kwa kanisa (Efe 4:11). Wajibu wa kiuchungaji ni mpana na si lazima anayeitwa kuwa mchungaji leo ana uwezo wa kiwango kikubwa katika sifa zote. Kwa hiyo atahitaji kushirikiana na watumishi wengine na Wakristo raia pia. Anatakiwa kulisha kundi lake (Yn 21:15, Mdo 20:28). Kama mchunga wa kondoo zake anahitaji kuongoza na kulinda (Mdo 20:27–

				31). Anatakiwa kuwatafuta waliopotea pia. Katika wajibu wake mpana anahitaji kushirikiana na viongozi wengine na Wakristo raia. Karama hii inatajwa pamoja na karama ya walimu (Efe 4:11), labda kwa sababu mchungaji mara nyingi anahitaji pia kufundisha kwa uwezo wa Roho. 

				(2) Sifa ya mchungaji

				Yesu ni mchungaji mwema, na ni mfano mkuu katika huduma hii. Mchungaji ana uwezo wa kutunza wengine kiroho na kuwasaidia wakue. Anahitaji kuwa mfano, na kuishi kutokana na Neno la Mungu (1 Tim 3:1–7). Pia awe na uwezo wa kufundisha Neno la Mungu (1 Tim 3:2) na kuangalia na kushinda manabii wa uongo (Tit 1:9, Mdo 20:29f). Yesu mwenyewe ni mchungaji wetu mkuu (1 Pet 5:4).

				(3) ”Wachungaji na walimu”

				Kufundisha Neno la Mungu ni sehemu ya kazi ya mchungaji, na wachungaji wengi wana karama ya kufundisha. Labda ndiyo sababu ya Paulo ya kuunganisha huduma ya wachungaji na huduma ya walimu kwa karibu zaidi katika orodha yake ya Efe 4:11. Katika orodha nyingine karama ya mwalimu inakaa peke yake. Si walimu wote wanaofaa kuwa wachungaji.

				Walimu

				Walimu wanatajwa katika orodha za Efe 4:11 na 1 Kor 12:28. Yesu na mitume walifundisha watu kila wakati. Yesu alizingatia ”kushika yote niliyowaamuru ninyi” (Mt 28:20). Barnaba alionekana ni mwalimu hasa (Mdo 11:23–25). Timotheo anahimizwa kufanya bidii katika kufundisha ili wengi waokolewe (1 Tim 4:13,16). Karama ya utumishi huu wa tano ni uwezo maalum wa kutoa mafundisho yanayosaidia kulinda na kulea Wakristo. Bila shaka mwalimu anahitaji kuwa na ujuzi mzuri wa Neno la Mungu. Roho anamwezesha kuelewa na kueleza. Karama inahitajika katika huduma ya kuhubiri na kuhudumia vikundi mbalimbali vya kanisa.

				Efe 4:11–15 kinaeleza malengo ya mafundisho ya imani. Ni ”kuwakamilisha watakatifu” kwa ”kumfahamu sana Mwana wa Mungu” wasiwe ”watoto wachanga”. Hivyo hawatatangatanga kwa ”kwa kila upepo wa elimu” ya ”hila… ujanja… (na) udanganyifu”. Badala yake imani thabiti itaunda maisha ya upendo na umoja. 

				Ni vizuri kutambua ya kuwa katika orodha ya 1 Kor 12:28f karama ya waalimu imechukua nafasi ya neno la hekima na neno la maarifa katika 12:6–8. Inawezekana kwamba karama hizo mbili ndizo ambazo waalimu wanazihitaji zaidi. 

				3. Karama za kushirikisha ujumbe

				Utangulizi

				Tukizungumzia karama za kushirikisha ujumbe sasa, karama ya unabii inaingia hapa. Lakini tutaenda moja kwa moja kwa karama za lugha, neno la hekima, neno la maarifa na kupambanua roho, kwa sababu tumeshazungumza juu ya unabi. Jambo la lugha linapata nafasi kubwa kwa sababu ya changamoto zake.

				Kunena kwa lugha

				(1) Aina za lugha

				Yesu aliahidi katika Mk 16:17 kwamba waaminio watafuatwa na ishara ya ”kusema kwa lugha mpya”. Tunaona hii katika Matendo. Katika orodha yake ya kwanza, mwishoni, Paulo anataja karama ya ”aina za lugha” (1 Kor 12:10). Pia anasema juu ya ”lugha za wanadamu na za malaika” (13:1). Anamaanisha lugha gani? Bila shaka Roho Mtakatifu ni tajiri. Anaweza kutoa lugha za aina nyingi. Kuna lugha zinazoeleweka na kutumika hapa duniani (kwa Kiyunani zinaitwa xenolalia). Kawaida zaidi ni kunena kwa lugha ambazo hazieleweki wala kwa anayesema wala kwa wanaosikia (glossolalia). Kwa lugha zote kuna ushirikiano kati ya Roho anayetoa uwezo wa lugha, na anayesema akitoa ulimi na sauti.

				(2) Kunena katika ushirika na kwa binafsi 

				Katika 1 Kor 14 Paulo anatoa maelekezo juu ya jinsi ya kutumia karama za unabii na kunena kwa lugha. Shabaha yake si kuzuia kunena kwa lugha, bali ni kuonya isitumike katika ushirika wa Kikristo bila kutafsiriwa. Kwa hiyo kuna njia mbili za kunena kwa lugha:

				Kujenga ushirika wa waamini, ikitafsiriwa (1 Kor 14:12f). Ikitafsiriwa karama inafanana na kutoa unabii.

				Kumjenga mtu binafsi (1 Kor 14:4), bila haja ya kutafsiri. 

				(3) Lugha za kawaida (xenolalia)

				Lugha zilizonenwa na Wakorintho (1 Kor 12–14) zilikuwa lugha ambazo hazifahamiki (glossolalia). Zilihitaji kutafsiriwa ili kuweza kujenga Wakristo au kueneza Injili (1 Kor 14:13–16, 23). Xenolalia ni lugha zinazotumika kati ya wanadamu. Yaelekea ni aina hii ya lugha iliyotumika siku ya Pentekoste ambapo Wayahudi waliokuwepo walielewa kilichosemwa. 

				Karama hii si kawaida lakini kuna mifano ya kisasa juu ya aina hii ya lugha. Mtu mmoja katika ofisi ya Chama cha Swedish Evangelical Mission (SEM) anashuhudia jinsi alivyopewa kusema lugha ya Kihispania. Alikuwa anafanya uinjilisti katika timu ya misioni nchini Mexico kama kijana. Hakujua Kihispania kabisa lakini alipozungumza na watu alipewa maneno ya kueleza Injili katika lugha yao, lakini wakati wa uinjilisti tu. Ilimtia yeye na timu yake moyo sana.

				(4) Lugha zisizoeleweka (glossolalia)

				Lugha za siri na za malaika

				Anayenena kwa lugha ”husema na Mungu; …anena mambo ya siri katika roho yake” (1 Kor 14:2). Hii inaweza kumaanisha kutamka siri anazozijua Mungu tu, lakini pia kwamba ni kitu cha kiroho kipitacho uwezo wa kiakili. ”Maana nikiomba kwa lugha, roho yangu huomba, lakini akili zangu hazina matunda” (14:14). Si kurukwa akili, lakini akili haihusiki kama inavyofanya unaposema kwa lugha ya kawaida. 

				Kwa sababu lugha hizi hazieleweki, hatujui kama ni lugha kamili, lakini zinazikika kuwa na mfumo wa kilugha. Si maneno maneno tu. Kwa vyo vyote yaliyomo yake yaana maana. Isingekuwa hivyo zisingeweza kutafsiriwa. ”Lugha za malaika” (1 Kor 13:1) tunaweza kudhani ya kuwa ni lugha zinazozungumzwa karibu na Mungu. Labda tungeweza kuziita ”lugha za upendo” kati ya Mungu na viumbe vyake, na kati ya Mkristo na Baba yake wa mbinguni. Si ajabu kwamba inasaidia katika maisha ya maombi (1 Kor 14:4). 

				Si kusisimuka kiakili

				Hali ya mtu akinena kwa lugha ikoje? Siku ya Pentekoste waliowaona wanafunzi walihisi kwamba wamelewa (Mdo 2:13), bila shaka kwa sababu ya furaha na sifa zao. Lakini hawakuwa na hali ya kupoteza fahamu au kusisimuka kiajabu. Lugha zilieleweka na sifa zao zilihusu matendo makuu ya Mungu. Petro alieleza kwa ufahamu mzuri kwamba kulewa asubuhi namna hii ni mapema mno. Kunena kwa lugha si hisia tu, ni kuzungumza, ni kusifu, ni kuomba au kutoa ujumbe ukitafsiriwa.

				(5) Faida ya kunena kwa lugha binafsi

				Karama hii ni msaada wa maisha ya maombi ya Mkristo. Ni kunena mambo ”ya siri katika roho yake” (1 Kor 14:5). Inamjenga anayetumia (14:4). Inaweza kusaidia maisha ya sala:

				Kuomba na kuombea (1 Kor 14:15). Kunena kwa lugha ni ”kusema na Mungu” katika roho ya mtu (1 Kor 14:2). Paulo anasema ”nitaomba kwa roho” (1 Kor 14:15). Karama hii inaongeza kitu katika maisha ya sala. Katika Rum 8:26 tunasoma juu ya msaada wa Roho Mtakatifu ”wakati ambapo hatujui kuomba”. Anatuombea ”kwa kuugua kusikoweza kutamkwa” (Rum 8:26). Labda hii inahusu kunena kwa lugha pia. Lakini tukumbuke kwamba hapa Roho Mtakatifu anaombea Wakristo wote, hata wasionena kwa lugha. Kuomba kwa lugha kunamsaidia mtu kumimina uchungu wake mbele ya Mungu. Pia inaweza kumsaidia kumsikiliza Mungu akijua kwamba yuko karibu naye. Paulo anasema kwamba anaitumia kuliko wengine (1 Kor 14:18). Pengine anafikiria jinsi anavyoziombea sharika ambazo alizianzisha (Flp 1:3–6). Tena kunena kwa lugha inaweza kusaidia wakati wa kutokujua mambo ya kuombea au namna ya kuombea kitu fulani.

				Kushukuru (1 Kor 14:16f) na kusifu (Mdo 10:46). Mara nyingine tunatamani kumshukuru au kumsifu Mungu. Kutumia lugha ya upendo ya malaika inatuweka karibu naye. Kuomba kwa lugha inasaidia kushukuru na kusifu kwa uhuru na kwa ndani. Paulo anataja pia nafasi ya kuimba kwa lugha (1 Kor 14:15). Labda ”nyimbo za rohoni” katika Efe 5:19 inahusu kuimba kwa lugha pia? BBC News ilisimulia (2019) kwamba Askofu Mkuu wa Church of England (kanisa la Anglikana Uingereza) Justin Wellby ana tabia ya kuomba kwa lugha kama sehemu ya sala yake kila asubuhi. Lakini anasema kwamba kwake ”si jambo la kuruka kwa furaha, maana ni alfajiri na ninahitaji kupambana…”

				(6) Wote wanene kwa lugha?

				Kuna wanaoona ya kuwa kunena kwa lugha ni karama muhimu zaidi. Wakristo wote wanene kwa lugha, kwa sababu lugha ndiyo ishara yenyewe ya kujazwa roho. Biblia haifundishi hivyo kama tutakavyoona katika sura ya saba. Kinyume chake wengine wangependa kupiga marufuku kunena kwa lugha kwa sababu inaleta fujo. Wanaona ni karama ndogo ambayo ”wangeachiwa waitumie Wapentekoste”. Wengine tena wanahoji kwamba kunena kwa lugha ilikuwa kwa kipindi cha kwanza cha kanisa tu. Lakini Neno la Mungu halithibitishi hoja hizi.

				Paulo anasema kwamba anataka ”ninyi nyote mnene kwa lugha” (1 Kor 14:5), akiongeza ”namshukuru Mungu ya kuwa nanena kwa lugha 

				zaidi ya ninyi nyote” (1 Kor 14:18). Bila shaka ni kwa sababu anaona ni karama nzuri ambayo ni vema kuomba kupewa. Lakini akiuliza je, ”wote wananena kwa lugha?” (1 Kor 12:30) anategemea jibu ”la”. Viungo vya Kristo vina karama tofauti. Lakini kwa sababu kunena kwa lugha inamjenga Mkristo binafsi bila shaka wengi wanaweza kupewa. Uzoefu unaonesha kwamba Wakristo wengi wamebarikiwa kwa karama hii.

				Kwa hiyo uwe huru kuomba upate karama hii. Ukipewa, umsifu Mungu kwa lugha na kwa maneno ya kawadia pia, lakini kwa unyenyekevu, ni zawadi wala si tuzo kwa uzuri wako. Usipopewa usipate shida, kuna karama nyingine zilizo muhimu sana, na Mungu anajua anachofanya.

				(7) Tunajuaje kwamba ni halisi?

				Kuna hatari ya kujidanganya katika mambo ya kiroho. Mahali ambapo kuna mkazo ya kuwa kila Mkristo angetakiwa kunena kwa lugha, ama penye hamu kubwa ya kupata, kuna uwezekano wa kujaribu kuiga wengine. Hapa swali linajitokeza. Je, unawezaje kuwa na hakika kwamba ni karama ya Roho inayofanya kazi wala si matakwa yako? Ukijengwa kiroho binafsi ni dalili nzuri. Kama ujumbe wa lugha unapata kutafsiriwa na Mkristo mwingine katika mkusanyiko, bila shaka inasaidia kuthibitisha uhalisi. Matunda katika maisha yataonesha. Tukiwa na hamu ya kumkaribia zaidi Baba yetu wa mbinguni, tusiogope kukukosea katika matumizi ya karama ambaye mwenyewe anatualika kumwomba!

				Kutafsiri lugha

				Paulo anashauri kwamba wenye kipawa cha lugha aombe apewe kufasiri ili kipate kutumika kwa kujenga wengine (1 Kor 14:12f). Mkristo mwingine ama mwenye karama ya lugha mwenyewe anaweza kutoa utafsiri akipewa na Roho (1 Kor 14:27). Hivyo karama inafanya kazi sawa na kutoa ujumbe wa kiunabii. Utafsiri unaweza kuwa tafsiri ya moja kwa moja, au unaweza kuwa jumlisho la jambo kuu la ujumbe, hata kwa njia ya kupewa picha ya ndani kama ya maoni. Kama utafsiri ni mrefu sana kuliko ujumbe wa lugha ngeni, kuna hatari kwamba mtafsiri ameongeza mambo ya kwake. Ujumbe unahitaji kupimwa kwa vipimo vya unabii. 

				Swali: Je, kunena kwa lugha ina baraka gani kwa Mkristo? Kwako, je?

				Neno la hekima

				Katika 1 Kor 12:8 Paulo anasema: ”Maana mtu mmoja kwa Roho apewa neno la hekima; na mwingine neno la maarifa, apendavyo Roho yeye yule”. Hatuwezi kujua kwa hakika anamaanisha nini lakini ni karama aina za ufunuo inayofanana na unabii (1 Kor 14:6). 

				Hekima katika AJ inahusu kufahamu kwa ndani wokovu katika Kristo na matokeo yake. Yesu ni ”hekima ya Mungu” (1 Kor 1:24). ”Tunahubiri hekima hii” Paulo anasema (2:6) ”si kwa maneno yanayofundishwa kwa hekima ya kibinadamu bali yanayofundishwa na Roho” (2:13). 

				Inawezekana kwamba karama hii ni kushirikisha hekima ya Mungu na ushauri mwema kwa wakati mwafaka na kwa maneno yanayosaidia, hasa katika kupokea wokovu. Ni neno la hekima. Hivyo mtu ataweza kufanya iliyo sahihi, kuamua vizuri na kuishi kwa kumpendeza Mungu. Ni kumnyosha mtu kwa upendo na unyenyekevu (Gal 6:1, 1 Yoh 2:27). Karama ya aina hii ni msaada mkubwa katika kazi ya ushauri wa kiroho.

				Neno la maarifa

				Karama hii inakaa pamoja na neno la hekima katika 1 Kor 12:8. Maarifa katika AJ kimsingi inahusu kujua vitu juu ya Mungu na vitu anavyovijua yeye, hasa juu ya mpango wake wa wokovu (Efe 3:1–6, Rum 11:33). Yaelekea mwenye karama hii anapewa na kutoa ujuzi wa kimungu juu ya mpango wa wokovu wa ajabu wa Mungu. Pia inaweza kuwa ujuzi juu ya siri za ndani ya mtu isiyojulikana kwa ufahamu wa kawaida. (Efe 3:16–19). Mfano mmoja ni kufichua dhambi fulani, kwa mfano ya mwanamke wa Samaria (Yn 4:16–18,29), au Anania (Mdo 5:1–11), lakini pia juu ya kitu kinachohitaji kuombewa. 

				Karama hii inatumika pia wakati wa kuombea wenye shida. Mhubiri, lakini pia Wakristo, wanaweza kupewa mguso, neno au picha kuhusu mgonjwa, ama kusikia maumivu yanayofanana na maumivu ya mwenye haja. Hii itamsaidia kuamini kwamba Mungu anataka kumsaidia. ”Kuna mtu hapa kutoka Singida, amekuja kwenye hospitali ya rufaa, ana shida ya masikio. Karibu tukuombee”. Ikitumika kwa upendo na unyenyekevu inaweza kuwa baraka. Watu wataona kwamba Mungu yupo. 

				Mfano: Daktari Einar Lundby wa Norway alifahamika kwa kuongozwa kipekee mara kwa mara. Siku mmoja alisikia wito wa kwenda msituni na kuimba wimbo unaoanza ”Mtwekee yeye fadhaa zenu zote” (1 Pet 5:7). Baada ya muda fulani mtu alimwendea na kumwambia kwamba wimbo ulimsalimisha maisha. Alikuwa msituni ili ajinyonge akajificha lakini 

			

		

	
		
			
				181

			

		

		
			
				Karama za Roho – kuwezesha kanisa  | 6

			

		

		
			
				maneno ya wimbo yalimwingia, akamwita Yesu na kumtwisha uchungu wake. Alikata shauri wa kujikabidhi kwa Mungu. Inawezekana kwamba ufunuo huu aliupata daktari ni aina ya neno la maarifa.

				Kupambanua roho

				Karama hii inatajwa katika 1 Kor 12:10. Kwa kawaida ni Roho wa Mungu anayejidhihirisha katika ushirika wa Wakristo. Lakini kuna roho nyingine zinazoweza kujitokeza. Kwa sababu ya dhambi, kuna hatari kwamba kiburi yetu inajiinua. Kuna roho chafu. Kuna mafundisho potofu. Kwa hiyo tumetaja vipimo vya kutambua kama unabii ni wa kweli.

				Karama ya kupambanua roho ni uwezo maalum wa kupima ni roho gani inayofanya kazi. Inafunua hila za Shetani (2 Kor 11:14), kama Yesu alivyoelewa kwamba Shetani alitaka kumtumia Petro (Mt 16:17,23). Yesu aligundua kitu chema kwa Nathanaeli: ”hamna hila ndani yake” (Yn 1:47). Katika huduma ya kutoa pepo inaweza kusaidia kuamua kama ni pepo kweli ama ni ugonjwa wa akili ama mambo ya nafsi ya mtu ya kisaikolojia. Inaweza kupima matumizi ya karama nyingine. 

				Kufunuliwa siri za watu ni karama nzito kubeba. Unafiki, ubinafsi au hila vinaweza kufumbuliwa. Hekima, upendo na unyenyekevu vinahitajika ili ushauri upokelewe. Mwenye karama anahitaji sana ushirika, ushauri na ulinzi wa wengine. Asiitumie peke yake.

				4. Karama za kushirikisha nguvu na uzima

				Utangulizi

				Sehemu ya nne inahusu karama zinazoshirikisha nguvu na uzima. Kwa hiyo ni karama zinazoweza kuvutia. Ni muhimu kuzitambua lakini pia kujifunza juu ya matumizi yake.

				Imani

				Karama za kushirikisha nguvu, imani, uponyaji na miujiza, zina thamani kubwa zikiunganishwa na kuhubiri Injili (Mdo 4:29–31, 8:4–6, 9:34f). Hazina nafasi kubwa katika mafundisho ya Paulo. Uchungu wake ni Injili yenyewe na maisha yanayoonesha upendo wa Mungu, hata kama yeye mwenyewe alikuwa na karama za kushirikisha nguvu. 

				Karama ya imani si imani ya msingi inayookoa, bali ni imani ya pekee kwa ajili ya kuamini uwezo wa Mungu kinyume cha mategemeo ya 

				kawaida. Inahusu imani aina ya ”kuweza kuhamisha milima” (1 Kor 13:2, Mt 17:20). Petro alipewa imani ya kutembea juu ya maji au kumponya kiwete. ”Nilicho nacho nakupa” (Mdo 3:1–16). Hapa inafanya kazi pamoja na uponyaji. Aliamini uwezo wa mponyaji mkuu. 

				Karama inaweza kuwa kupewa uongozi maalum wa Mungu kufanya vitu ambavyo wengine hawana imani ya kuvifanya. Filipo ni mfano. Roho alimtia imani ya kwenda kwenye njia ya Gaza akutane na towashi (Mdo 8:26ff). Nuhu alipewa imani ya pekee ajenge safina asiwepo mwingine mwenye imani. Imani inaweza kuwezesha matendo mbalimbali kama kumshuhudia Yesu mahali pagumu au kutoa misaada kuliko uwezo unafikiri unao. Imani ya namna hii ni lazima kupewa, kitu ambacho Mungu anaweza kufanya.

				Mfano: Hudson Taylor (alikufa 1905) alipewa karama ya imani akianzisha na kuendesha chama cha misioni kikubwa kuliko vyote huko China. Hakuwezeshwa na vyama wala kanisa, na alikataa kuomba msaada kwa wahisani. Kutokana na hakika yake ya mapenzi ya Mungu alimtegemea yeye katika maombi tu. Watu waliongozwa na Mungu wamwunge mkono kwa njia mbalimbali.

				Jinsi Taylor alivyomtegemea Mungu ni tofauti na wahubiri wengi wa kisasa. Pamoja na mahubiri, maombezi na shuhuda pia wanaweka matangazo ya kutoa fedha kwa ajili ya kampeni zao. Hapo kuna haja ya kupima shabaha na mbinu zinazotumika. Je, imani ni katika Mungu ama katika watu?

				Uponyaji

				(1) Yesu aliponya

				Yesu aliponya kutokana na utu wake wa Kimungu. Mara nyingi papo hapo, mara nyingine kwa hatua. Kwa kawaida alisimama karibu na mgonjwa, lakini mara kwa mara mbali naye. Mara nyingi aliwawekea mikono, mara nyingine alitamka neno tu. Hakuwa na mbinu maalum. Wapi, lini na kwa njia gani aliamua yeye, kwa sababu alikuwa Mwana wa Mungu. Lakini daima alifanya kwa uchungu na rehema (Mt 9:36, 20:30,34, Mk 1:40f). 

				(2) Imani gani inahitajika?

				Petro (Mdo 5:15f) na Paulo (Mdo 19:11f) walijaliwa kuponya hata kwa kivuli ama kitambaa. Si uchawi – bali watu waliamini kwamba Mungu aliponya kupitia kwao. Ndiyo, kuamini nia na uwezo wa Yesu wa kuponya iliweza kuwa muhimu watu walipopona (k.m. Mk 11:46ff). Lakini mara nyingi 

				imani ya mgonjwa haitajwi (Mk 1:40ff, 3:1ff, 7:31ff). Katika Mk 2:5 imani ya marafiki ya kiwete inatajwa. Kumtafuta Yesu ilitosha kwa wengine (Mk 6:53ff). Hata imani yenye wasiwasi inasaidia ikiwa ni katika Yesu (Mk 9:14ff).

				(3) Uponyaji leo

				Je, Yesu anaendelea kuponya leo? Maandiko Matakatifu yana ahadi nyingi kwamba bado ni Mganga wetu mkuu. ”Wataweka mikono yao juu ya wagonjwa, nao watapona” (Mk 16:18). Wakristo waliokomaa wanaweza kufanya maombezi kwa ujasiri (Yak 5:14–16). Hapa karama maalum za uponyaji hazitajwi.

				Mungu anatumia tiba na dawa

				Mungu kama mwumbaji wetu anatumia dawa za hospitali na utaalamu wa madaktari kuponya. Kutumia dawa na kuombea wakati mmoja ni kutegemea kwamba Mungu anaweza kutumia mikono yote miwili, wa kiuumbaji na wa kiwokovu.

				Karama za kuponya

				Roho amewapa wengine ”karama za kuponya” (1 Kor 12:9,28). Kuna uwingi hapa – ”za kuponya”. Aidha maana yake ni kwamba karama inafaa kutumika kitimu, au kwamba fulani ana karama kwa ajili ya magonjwa fulani, na mwingine kwa magonjwa mengine. Licha ya magonjwa ya mwili kuna magonjwa ya akili. Pia kuna kuumia katika nafsi. Mtu anaweza kuumia kwa ajili ya matukio fulani magumu, labda hata alipokuwa mtoto. Kwa hali hizo Mungu anaweza kutumia ushauri, lakini pia maombi. 

				Ni Yesu anayeponya

				Wanaopewa hawana uwezo ama mamlaka wenyewe ya kuponya. ”Yesu Kristo akuponya; ondoka ujitandikie” (Mdo 9:34). Upande wa wanafunzi wa Yesu kupona hufanyika katika jina la Yesu. Kwa hiyo kumwinua mwenye karama ya kuponya ni kumpotosha yeye na watu pia. La, ni karama inayokugharimu. Mama mmoja aliyetumika kuponya mara kwa mara alishuhudia: ”Mimi ni chombo tu. Naweza kuponya wakati Mungu anapotaka tu”. ”Unajuaje”? Alijibu kwa utulivu: ”Inaweza kunigharimu masaa katika maombi”.

				Swali: Mungu anaweza kuponya kupitia maombi, lakini pia kwa njia ya dawa na ushauri. Je, kwa nini ni muhimu kutumia nia zote tatu?

				(4) Kwa nini Yesu anaponya?

				Yesu anaponya kwa sababu anatupenda (Mk 9:36). ”Alipoona makutano aliwahurumia”. Alijali mtu mzima. Kwa hiyo anasamehe dhambi za kiwete, kisha anampa afya. Kuponya kunathibitisha kusamehewa dhambi (Mk 2:5,10f). 

				Yesu anaponya ili jina la Mungu litukuzwe. ”Wakastaajabu wote, wakamtukuza Mungu”, kwa ajili ya kupona kwa kiwete (Mk 2:12). Mara nyingi Yesu alipoponya ilizaa sifa kwa Mungu. 

				Yesu akiponya ni ishara ya kuwa ufalme wa Mungu imeingia katika ulimwengu wetu. Anafuta matokeo ya anguko la dhambi na kurudisha uumbaji wa Mungu katika hali yake ya kwanza ili aonyeshe kwamba Ufalme uko njiani (Ufu 21:4). Kila anayepona kwa kuombewa ni alama ya kwamba sisi sote tutapona tukirithi mbingu na dunia mpya, hata kama kwa sasa hatuponi sote.

				(5) Je, Wakristo wanahitaji kuwa wagonjwa?

				Wengine wanajibu la: ”Yesu amechukua magonjwa yetu, sisi hatuhitaji kuyabeba. Ukiamini utapona”. Ni ”Injili” inayopendwa na utu wetu wa kale, maana utu ule unataka kukwepa anguko la dhambi na matokeo yake. Mafundisho ya aina hii ni ya hatari na si sawa. Ni ya hatari kwa sababu unaweza kuponda imani yenyewe: ”Siponi, kwa hiyo imani yangu haina nguvu ya kutosha…” Si sawa kwa sababu yanadai ya kuwa Ufalme umeshakuja katika utukufu kamili. Hata watumishi kadhaa katika AJ waliugua (Flp 2:25–27, 1 Tim 5:23, 2 Tim 4:20, Gal 4:13–15) na hakuna aliyekuwa na mashaka juu ya imani yao. Ugonjwa ni sehemu ya maisha yetu hapa duniani.

				(6) Tayari lakini bado

				Ni kweli kwamba ufalme wa Mungu tayari umepenya katika ulimwengu wa dhambi. Uponyaji ukitokea ni uthibitisho wa jambo hili. Lakini bado haujakamilika. Katika ulimwengu huu bado utu wa dhambi unaishi ndani yetu, hata kama sisi hatuishi ndani yake. Katika ulimwengu huu bado ugonjwa unatutesa, hata kama Yesu ameuchukua. Ameondoa hatia ya dhambi. Lakini nguvu ya uharibifu wa dhambi bado inatutesa. Itatokea, ndiyo, lakini mpaka arudi katika utukufu. Mpaka hapo viumbe vyote vinasubiri ukombozi wa mwisho (Rum 8:19,23).

				Imani inaishi katika hali hii ya uwili: Upande mmoja tunafurahia utangulizi wa ukombozi tulioupata. Upande wa pili tunakiri kwamba 

				”tu(me)okolewa kwa taraja” (”kwa matumaini” BHN) (Rum 8:24). Linganisha mchoro huu: 

				(7) Kukemea magonjwa

				Katika kuombea siku hizi ni kawaida ”kukemea magonjwa” kwa sababu asili yake ni Shetani. Ni kweli kwamba Yesu alikemea magonjwa mara nyingine kama yalisababishwa na mapepo. Lakini mara nyingi alitangaza tu uzima kwa mgonjwa (k.m. Mk 2:11). Yesu alikuwa Mwana wa Mungu mwenye huduma na ujuzi wa pekee. Tunahitaji kuwa waangalifu katika kuombea, tusije tukawapa wagonjwa shida. Kwa kawaida inafaa kumwomba Mungu aponye badala ya kukemea, maana uponyaji ni juu yake! Mafundisho katika AJ yanakaza kuomba kuliko kukemea, Yak 5:14! Mambo mawili yanaweza kutusaidia. 

				Tuchambue chimbuko la ugonjwa. Hata tukijua ya kuwa kuna nguvu za giza sisi pia tuna ujuzi juu ya mwili, vijidudu, virusi na kadhalika. Tumepewa akili na tuitumie!

				Tutumie njia zaidi ya moja tukiombea, ili tuepukane na hatari ya kutengeneza mtindo fulani kana kwamba ndio njia sahihi. Na pia ni vizuri mara kwa mara kuombea bila mhubiri kushiriki maombezi, ili asionekane yeye ndiye mwenye nguvu. Hivyo tunatangaza kwamba Yesu ndiye mponya.

				(8) Kutumia vitu

				Kuna watu wanaotumia vitu katika huduma zao kwa kuhamasishwa na mfano wa Paulo (Mdo 19:11f, –▶ Mdo 5:15). Chumvi, mafuta, maji, kuosha miguu na vitambaa vinatumika. Kama ni kwa uongozi wa Roho inaweza kuwa jambo zuri. Shida inakuja ikiwa inakuwa mtindo na mbinu. 

				
					[image: ]

				Mungu si wa kanuni ama fomula moja. Yesu alitumia mate, lakini safari moja tu. Paulo alitumia kitambaa, Elisha chumvi (2 Fal 2:19ff), lakini safari moja tu.

				Vitu vinaweza kumsaidia mtu kuamini kwa sababu ni kitu kinachoonekana. Inalingana kidogo na maji, mkate na mvinyo katika sakramenti. Lakini vitu visitakatifuzwe na hata kuuzwa kama wengine wanavyofanya. Ni kupotosha imani katika mponyaji ambaye ni Yesu. 

				Swali: Jambo la uponyaji ni pana, nzuri lakini nyeti. Je, tufanye kwa njia gani ili huduma hii iwe msaada kwa wote, kupona kwa wengine na kufarijika kwa wote? 

				Matendo ya miujiza

				(1) Uwezo maalum wa kufanya miujiza na ishara

				Karama hii ni uwezo maalum wa kufanya miujiza na ishara, ili mtu asaidiwe, watu wapate kumwamini Yesu Kristo na Mungu atukuzwe. Inatajwa katika 1 Kor 12:10, 28. Mwujiza unaweza kuzaa imani (Mdo 13:12) lakini si sharti itokee. Daima kuna haja ya kuhubiri Injili pia, ili ishara iwe uthibitisho wa ujumbe (Mdo 14:3). 

				Yesu mwenyewe alifanya miujiza ili watu watambue kwamba ametumwa na Mungu (Mdo 2:22). Aliponya, kugeuza maji kuwa mvinyo, kutoa pepo na kufufua wafu. Yesu anawapa mitume mamlaka ya kufanya miujiza (Lk 9:1) na kuna mifano mingi (Mdo 2:43, 6:8, 19:11f). Paulo alisema ya kuwa miujiza ni ”ishara ya mtume” (2 Kor 12:12, Rum 15:16ff). Yesu aliahidi kwamba ishara zitawafuata ”hawa waaminio” (Mk 16:17f). Karama hii inaweza kuwa sehemu ya kutimiza ahadi ya Yesu katika Yn 14:12.

				Ni rahisi kuvutwa na karama hizi za nguvu na kupenda kufahamika kwa kuzitumia. Lakini Mungu pia anapenda kudhihirisha nguvu yake kupitia unyonge kama katika msalaba (1 Kor 2:3f). Paulo anasema ”uweza wangu hutimilika katika udhaifu” (2 Kor 12:9). Tena Yesu alishauri tusifurahie miujiza bali kwamba ”majina yenu yameandikwa mbinguni” (Lk 10:20). 

				Hata hivyo miujiza ni karama muhimu katika kanisa la leo linaloonekana kukosa nguvu. Inaweza kufunua macho ya watu ambao hawajaamini uwepo wa Mungu. Waislamu wengi wameanza kuliita jina la Yesu kwa sababu ya kuona nguvu ya Mungu. Kwa hiyo bila shaka tuna haja ya kuomba kama Wakristo wa kwanza walivyoomba: ”nyosha mkono wako kuponya; ishara na maajabu vifanyike” (Mdo 4:29–31).

				(2) Mfano wa Nylander

				Mwujiza unaweza kuwa wa namna mwingine pia. Mmisionari mmoja, Gustaf Nylander wa Swedish Evangelical Mission, alitusimulia jinsi Mungu alivyompa nguvu ya ajabu. 1934 yeye na mke wake Ester walipita daraja huku Somalia na kilori wakihamisha vitu vyao. Kumbe, daraja likawa bovu, kilori kikatumbukia na Ester akabanwa chini ya ubao, akataka kufa kwenye maji. Nylander akateremka akimwita Mungu. Akanyanyua ubao ili mke wake atoke. Alituambia: ”Mpaka leo, sielewi jinsi nilivyofanya, maana uzito ule ulinishinda kabisa”. 

				5. Karama za kutoa huduma na maongozi

				Utangulizi

				Katika sehemu ya mwisho tutazungumzia karama muhimu sana. Ni karama zinazowezesha kufanya udiakonia na kuongoza. Kwa namna fulani ni uti wa mgongo wa karama hata kama hazionekani wazi mara moja. Lakini bila matendo ya upendo na uongozi wenye busara kanisa haliendi.

				Tusisahau karama za kutoa huduma na usimamizi

				Ni rahisi kukazia macho zile karama ambazo zinaonekana kwa sababu ya kudhihirisha nguvu za ki-Mungu. Lakini kumbuka wale wanawake waliotembea pamoja na Yesu (Lk 8:2f), kubaki chini ya msalaba (23:49) na kuwa mashahidi wa kwanza wa ufufuo (Mk 15:40f). Miujiza na mafundisho ya Yesu visingewezekana bila watumishi hawa. Ujumbe wa upendo mkuu wa Yesu unahitaji kuoneshwa katika matendo ya upendo ikiwa ulimwengu utaweza kuamini (Yn 13:35). Karama zinazoonekana kuwa ”za kawaida” pengine ndizo ambazo ni msingi wa huduma zote? 

				Paulo akieleza juu ya karama kwa kuzilinganisha na viungo vya mwili wa Kristo, analiweka vizuri sana:

				”Bali zaidi sana vile viungo vya mwili vidhaniwavyo kuwa vinyonge zaidi vyahitajiwa zaidi. Na vile viungo vya mwili vidhaniwavyo kuwa havina heshima, viungo vile twavipa heshima zaidi…” (1 Kor 12:22–25).

				Kwa hiyo tutaangalia karama za kidiakonia na za kusimamia na nyingine chache zinazotajwa pia. 

				Karama za kuhudumu

				(1) Kuhudumia, kusaidia, kukirimu na kurehemu 

				Mtume Petro anaandika juu ya karama za kiroho kwa kujumlisha karama katika vifungu viwili: ”Mtu akisema, na aseme kama mausia ya Mungu; mtu akihudumu, na ahudumu kwa nguvu anazojaliwa na Mungu; ili Mungu atukuzwe katika mambo yote kwa Yesu Kristo” (1 Pet 4:11). Paulo anataja karama za kuhudumu kwa kutumia misemo mitatu. Kwanza ”Mungu ameweka… (karama ya) masaidiano” (1 Kor 12:28). Halafu ”mwenye kukirimu, kwa moyo mweupe; mwenye kurehemu, kwa furaha” (Rum 12:8). 

				(2) Masaidiano

				”Masaidiano” inaweza kumaanisha huduma za aina za kidiakonia lakini pia misaada ya aina nyingine. Kuna njia nyingi za kusaidia, kwa kazi za mikono, kwa fedha na kwa utaalamu mbalimbali. AJ linataja ”kuhudumu mezani” (Mdo 6:2) na ”kuwahudumia watakatifu” kwa kukusanya fedha (2 Kor 8:4) 

				(3) Kukirimu na kurehemu 

				Kukirimu na kurehemu vina mwelekeo wa kidiakonia. Kukirimu kunaweza kuhusu fedha pia. Ukarimu na rehema ni sifa ambazo kila Mkristo anawajibika kuonesha kama sehemu ya ufuasi wake. Lakini kuna kuwezeshwa kipekee kwa nguvu ya Roho Mtakatifu licha ya matunda ya Roho ya ”fadhili” na ”upole” (Gal 5:22f). Inaoneshwa kwa misemo ya kukirimu kwa moyo mweupe na kurehemu kwa furaha. Kuna wengine waliojaliwa kutoa kuliko kawaida bila manung’uniko. Ni watu wanaoangaza upendo wa Mungu kipekee. Huduma zao zinashiriki kuvuta watu kwa Yesu, hata kama wao wenyewe hawana kusudi hili! Kanisa lingekuwa maskini sana bila hao. Bila shaka wanaoitwa kuwa wadiakonia wanahitaji karama hii sana. Tuzitafute na tumwombe Mungu tuwe na wengi wenye karama hizi .

				Usimamizi na maongozi

				(1) Kusimamia

				Katika Rum 12:8 Paulo anasema ”mwenye kusimamia, kwa bidii”. Neno kusimamia lina maana ya kushiriki uongozi kwa kusaidia kusimamia mambo. Linatumika pia katika 1 The 5:12: ”wale wanaojitaabisha kwa ajili yenu, na kuwasimamia ninyi katika Bwana, na kuwaonyeni”. Linaweza 

				kumaanisha wachungaji lakini pia wazee wa kanisa na wengine waliosaidia kuongoza. Karama hii ya Roho inasaidia kusimamia ”kwa bidii”, yaani kwa makini, ustahimili na uaminifu, vitu vinavyohitaji nguvu ya Roho Mtakatifu.

				(2) Maongozi

				Katika 1 Kor 12:28 tunasoma ”Mungu ameweka… (karama ya) maongozi”. Paulo hapa anatumia neno ”kybernesis” (Kiyunani) lenye maana ya mtu anayeongoza meli ifike bandarini sawasawa. 

				Karama hii inaweza kulenga nafasi za kikanisa kama uzee wa kanisa na hasa mambo ya kiofisi kama taratibu, vikao, utunzaji wa vitabu vya kanisa na utawala kwa ujumla. Ni rahisi kuzipa karama hizi thamani ndogo kulingana na karama zinazoonekana zaidi au kuhesabika kuwa za kiroho zaidi. Lakini anayefahamu jinsi mambo yanavyoweza kuharibika pasipo na maofisa, wasaidizi na makatibu wazuri, anaweza kuthamini karama hii ipasavyo. 

				Wenye karama hizi hawachezi katika ligi ya chini. La, wote tunacheza ligi moja, ligi ya mwili wa Kristo. Ni baraka kubwa kwa kanisa kuwa na watu wenye karama hii. Tumwombe Roho Mtakatifu awezeshe kanisa lake karama wa aina hizi.

				Swali: Mtu alisema kwamba bila karama za huduma na usimamizi kanisa haliendi na Injili haihubiriwi. Je, alikuwa na maana gani?

				Karama nyingine

				Kama tulivyosema kuna karama nyingi, hata zaidi ya zile ambazo zimeorodheshwa katika Biblia. Tudokeze mambo matatu tu hapa.

				(1) Kutokuoa

				Paulo anasema hivi juu ya hali yake ya kutokuoa: ”Ila nipendalo ni kwamba watu wote wawe kama mimi nilivyo; walakini kila mtu ana karama yake mwenyewe itokayo kwa Mungu, huyu hivi, na huyu hivi” (1 Kor 7:7). Si lazima amaanishe karama ya pekee ya Roho, maana hata kuoa ni karama. Lakini labda maana yake ni kwamba ni karama ya kiroho kuitwa kutokuoa kwa ajili ya utumishi katika kanisa. Kuna mifano ya wamisionari wasioingia katika maisha ya ndoa, wengi wa kike, ambao Mungu amewatumia sana katika kazi yake. 

				(2) Karama ya kuomba

				Kuna Wakristo wenye wito wa pekee wa kuomba kwa ajili ya watu katika sala zao za binafsi. Tunakumbuka mjane hekaluni ambaye shughuli yake ilikuwa ”kufunga na kuomba” (Lk 2:37). Mungu ana walinzi na waombeaji wake wanaofanya kazi hii kwa siri na kwa muda mrefu. Yawezekana sana mafanikio ya kanisa na ya uamsho yanajenga juu ya maombi ya namna hii. 

				Swali: Mtu fulani aliandika kwamba hao wanaoombea matukio na watu kwa siri, ndio wanaobeba ulimwengu. Je, unafikiri alikuwa na maana gani?

				(3) Kuuawa kwa ajili ya imani

				Kisha tutaje wafia imani. Paulo anataja ”nikijitoa mwili wangu niungue moto” (1 Kor 13:3) katikati ya kutaja karama mbalimbali. Bila shaka Roho Mtakatifu anatoa karama ya nguvu ya pekee kwa wale wanaolazimika kutoa maisha yao kwa ajili ya Yesu Kristo. Hivyo tunajifunza kwamba karama za Roho zina gharama pia. Ni uwezo wa Yesu Kristo katika mwili wake. Na yeye mwenyewe alihitaji kutuhudumia kwa kutoa maisha yake kwa ajili yetu. 

				Tafuta karama

				Baada ya kuorodhesha karama Paulo anahimiza ”kutafuta karama zilizo kuu” (1 Kor 12:28). Pia anasema ”Ufuateni upendo, na kutaka sana karama za rohoni” (14:1,12). Je, kwa njia gani Mkristo anaweza kutafuta karama?

				(1) Kuomba na kuombewa

				Tunaweza kuomba kupata karama (1 Kor 14:13), tena kwa ujasiri kwa lengo la kujenga kanisa. Tumwambie Mungu hamu yetu, lakini pia tumwombe awezeshe mwili wa Kristo kwa karama zinazohitajika. Ndivyo Paulo anavyoomba ili Wakristo wapate kuwa na tunda na karama za Roho (Rum 1:11, Efe 1:17f, Kol 1:9ff). Alipopata nafasi aliombea kwa kuweka mikono (2 Tim 1:6f). Inatutia moyo kutafuta kuombewa tupewe karama!

				(2) Tafuta kwa matarajio

				Tunatafuta kwa njia ya kuomba kwa matarajio ya kupewa kutokana na ahadi za Neno (Lk 11:13, Mt 7:9ff). Ni imani katika ahadi za Mungu iliyo mkono unaopokea vipawa vya Roho. Ni kweli juu ya msamaha, lakini pia juu ya karama. Ila ni Roho anayegawa (1 Kor 12:11).

				(3) Fundisha juu ya karama

				Kuna haja ya mafundisho juu ya baraka, shabaha na tahadhari za karama. Viongozi wanaotajwa katika Efe 4:11, wachungaji, walimu na wengine, wamewekwa ”kwa kusudi la kuwakamilsha watakatifu, hata kazi ya huduma itendeke, hata mwili wa Kristo ujengwe”. Wana wajibu wa kufundisha na kutia moyo juu ya karama.

				(4) Toa nafasi kwa karama

				Viongozi wa kanisa wanahitaji pia kutoa nafasi kwa karama zipate kutumika kwa uhuru – na kwa utaratibu (1 Kor 14:33,40). Mara nyingine viongozi wanashika nafasi zote na Wakristo wanapata nafasi ya kuchangia kwa kuimba, kuomba kiliturgia na kutoa sadaka tu. Maelekezo ya Paulo jinsi wenye karama za Roho wachangie ibada kwa kupokezana yawe changamoto kwetu (1 Kor 14:26–29)!

				(5) Jifunze kwa mazoezi

				Karama zinahitaji kufanyiwa mazoezi. Tunaweza kujua kwamba tumepewa tukijaribu kuzitumia. Ina maana kwamba tutahitaji kuchukua hatua ya kiimani. Tutahitaji kutii Mungu akitukumbusha kitu fulani. Tutahitaji kuthubutu kwenda kumsaidia mtu, kumwombea ama kusema naye Mungu akitupa ujumbe. Karama ni vyombo vyenye uwezo. Unahitaji kujifunza kuzitumia. Linganisha na mzazi anayetaka kufundisha mtoto wake kutumia kisu. Mzazi atamwambia: ”jaribu, si hatari, niko hapa”. Ikibidi atamshika mkono amwongoze. Jumuiya ndogo ama madarasa ya ETE ni nafasi nzuri ya kujaribu kutumia vipawa. Pokea ushauri kwa unyenyekevu.

				(6) Shirikiana na Roho

				Pia Tuzingatie ushirikiano kati ya Roho Mtakatifu na mtu. Uwezo wa kikarama (kwa mfano unabii ama masaidiano) unatoka kwa Roho, lakini katika kuitumia karama wewe mwenyewe unashiriki. Karama si kitu kinachokushika kwa nguvu usiyoipenda wala si kitu ambacho huwezi kutawala matumizi yake (1 Kor 14:14,32). Lakini bila shaka Roho Mtakatifu anaweza kukuhimiza kwa upole uitumie karama yako!

				Hitimisho

				Tujumlishe mafundisho juu ya karama kwa kuorodhesha mambo muhimu:

				Tusisahau au kudharau sehemu hii ya kazi ya Roho Mtakatifu lakini bila kuzidisha umuhimu wake.

				Kuna karama za aina nyingi kwa ajili ya huduma ya mwili wa Kristo.

				Karama ni nyenzo za neema wala si tuzo kwa aliye Mkristo mzuri.

				Tutake karama lakini pia tulinde matumizi mazuri.

				Tushukuru kwa karama zenye nguvu, lakini tujali sana karama za kusaidia watu katika haja za kawaida.

				Tutumie karama kwa ajili ya wengine katika mazingira mazuri ya tunda la Roho, upendo uwe alama yetu kuu.

				Swali: Neno linatuambia ”kutaka sana” karama za Roho. Je, hii ina maana gani kwako binafsi? Kwa usharika wako?

				7

				Kujazwa Roho

				Utangulizi

				Haja na uhalisia wa kujazwa Roho

				Wakristo wengi wa madhehebu mbalimbali wanashuhudia juu ya uzoefu wa kujazwa Roho. Wengine wanaueleza uzoefu huu kwa kusema ya kuwa ”nimebatizwa katika Roho”. Kuna haja ya kufurahia na kukubali kwamba Wakristo wamebarikiwa kwa mguso wa Roho Mtakatifu. Maandiko Matatakifu yanatoa ahadi na mifano ya kujazwa Roho. Tena linatuhimiza kujazwa ili tukue kama Wakristo, tuzae matunda ya kiroho na tuwezeshwe kumtumikia Mungu. Pamoja na kukubali uhalisia wa jambo lenyewe, tunahitaji kujifunza jinsi Biblia inavyofundisha juu ya matukio haya, ili kukwepa kuchanganyikiwa na kufarakana juu ya baraka kutoka kwa Mungu.

				Jambo lililosahaulika

				Jambo la kujazwa Roho linahitaji kuzungumziwa. Lazima tukubali kwamba katika mapokeo ya madhehebu mengine, kama kanisa la Kilutheri, jambo hili halijatiliwa maanani sana. Ni kutokea kwa makanisa ya kipentekoste na baadaye harakati ya kikarismatiki (ya karama za Roho) kulikotusaidia sisi wengine kujifunza zaidi juu ya kazi ya Roho Mtakatifu. Mara nyingi kwa mfano kanisa la Kilutheri limemtazama Roho Mtakatifu zaidi kama mjumbe wa kutupatia wokovu. Pengine tumelinda ukweli huu wa msingi kiasi kwamba tumekosa kufundisha juu ya karama za Roho. Tumeogopa kwamba kiini cha mkazo wa Kilutheri kitadhoofika. Na hivyo tumesahau ya kuwa ujazo na karama za Roho ni zawadi za neema ile ile inayotupatia wokovu. Nia njema ya kutaka kulinda Injili inaweza kuwa sababu ya kuangalia uamsho wa Roho Mtakatifu kuwa tatizo au kukosa kusema juu ya mambo ya Roho. Kwa hiyo mafundisho ya Wapentekoste ya kubatizwa katika Roho kama tukio la pili yamekuwa kama tishio kwetu. Lakini kwa wenye hamu ya kupokea nguvu ya Roho, yanaweza kuwa kivutio kikubwa. 

				1. Kubatizwa katika Roho Mtakatifu 

				Utangulizi

				Usemo ”kubatizwa kwa Roho Mtakatifu” umeleta maswali na mivutano kati ya Wakristo, lakini pia hamu! Katika sehemu ya kwanza tutajaribu kuchunguza Biblia inasema nini juu ya jambo hili.

				Kipawa cha Roho Mtakatifu

				Tumesema kwamba kupewa Roho Mtakatifu ni sehemu ya baraka ya wokovu. Ukitubu na kubatizwa unapewa mambo mawili: kusamehewa na kipawa cha Roho (Mdo 2:38). Lakini kwa sababu kuna misimamo tofauti katika jambo hili ni vizuri kuchimba chini zaidi. Je, kumpata Roho Mtakatifu inakwenda pamoja na kubatizwa na kumpokea Kristo, ama ni hatua ya pili katika maisha ya Mkristo? Je, maana ya ”ubatizo wa Roho” ni nini hasa? Kwanza tuangalie misimamo ya madhehebu.

				(1) Wapentekoste – hatua mbili kwa Mkristo

				Wapentekoste walio wengi wanahoji ya kuwa maana ya maneno ya Mdo 2:38 ni kwamba kipawa cha Roho kinajitegemea na kutolewa baada ya ubatizo. Kipaji cha Roho kinatafsiriwa kuwa uzoefu ambao ni tofauti na uzoefu wa wokovu. Unatokea baada ya kuokolewa (hata kama kwa wengine inatokea mara unapompokea Yesu na kubatizwa). Kwa hiyo Mkristo anahitaji kutafuta kubatizwa katika Roho Mtakatifu. Hivyo kuna hatua mbili:

				Kuongoka (kutubu na kuamini kwa mtu) na kuzaliwa upya (kazi ya Mungu).

				Ubatizo katika Roho (ama kwa Roho), mara nyingi (si zote) kwa kuwekewa mikono ya kiongozi. Mara nyingi pia inaitwa ”baraka ya pili” (Kiing. second blessing). Baraka hii ni nguvu ya Roho ya kushinda katika maisha ya Kikristo, na kumwezesha Mkisto kwa utumishi mtakatifu. 

				Bila shaka Wapentekoste wanaamini ya kuwa Roho anafanya kazi katika wokovu na kuzaliwa upya, lakini kubatizwa katika Roho na kipawa cha Roho ni kitu kingine. Pia wanasisitiza kwamba kubatizwa katika Roho ni tukio la mara moja tu, lakini kujazwa na Roho kunahitajika mara nyingi.

				(2) Kunena kwa lugha kama ishara ya ubatizo wa Roho

				Wapentekoste wengi wanakaza ya kuwa kunena kwa lugha ni ishara kamili ya kubatizwa kwa Roho (au kujazwa Roho). Mara nyingine ni ishara ya kudumu, mara nyingine ni kwa wakati wa kumpokea Roho tu. Hoja hii 

				inatokana na uzoefu wa mara kwa mara, lakini pia kwa sababu kunena kwa lugha kunatokea siku ya Pentekoste (Mdo 2) na pia katika Mdo 10:46 na Mdo 19:6. Vifungu hivi ni vya msingi katika mafundisho ya Kipentekoste. Lakini mara nyingi kunena kwa lugha hakutajwi wakati Roho anawajaza watu (Mdo 4:8,31,33, 6:3,5,8, 7:55–60, 8:5–8,17, 9:17–22, 13:2–5,9–12,52 19:1–6). Kinachotajwa mahali pengi ni kwamba wanaojazwa wanamsifu Mungu katika maombi na kuhubiri Injili ya Yesu kwa ujasiri. 

				Tukumbuke pia kwamba AJ halisimulii ya kuwa Yesu mwenyewe alinena kwa lugha. Ni vigumu kudai kwamba kunena kwa lugha ni ishara ya pekee ya kujazwa wakati Mgawia Roho mwenyewe hakuitumia. Kumweka asiyenena kwa lugha katika ”daraja la pili” la Wakristo wakati anaye Yesu kama Mwokozi, haileti afya. Kimsingi ni tunda la roho, upendo na utakatifu, lililo ishara za kujaa. Haya ni tabia ya Yesu, ni utu wake unaoanza kukua kwa Mkristo.

				(3) Wakatoliki

				Wakatoliki na hata Waortodox na baadhi ya Waanglikana (High Church) wamejenga hoja inayofanana na Wapentekoste. Lakini wanakaza utaratibu wa nje, kuliko uzoefu wa ndani. Bila kuwekewa mikono ya askofu kama mrithi wa mitume, huwezi kuthibitishiwa kwamba una Roho. 

				Hata hapa kuna hatua mbili:

				Ubatizo, hasa wa watoto wadogo. Padre anaweza kufanya hii. Anayebatiwa anapewa Roho Mtakatifu. 

				Kipaimara kwa kuwekewa mikono na askofu. Kipaimara ni alama ya kwamba anayeipokea amepatiwa Roho Mtakatifu, kutokana na ahadi ya Yesu. Kuanzia hapo Mkristo ni mjumbe kamili wa Kanisa. 

				AJ linasema tofauti. Paulo alimpokea Roho bila kuwekewa mikono ya mitume (Mdo 9:17) na mitume wenyewe hawakuzunguka nchi mbalimbali wawekee mikono kila aliyeongoka.

				(4) Madhehebu mengi

				Madhehebu mengi ya kihistoria yanatafsiri kwa njia nyingine. Wanaona kwamba kusamehewa dhambi – kuokolewa – kunaunganishwa na kupewa Roho Mtakatifu. Hoja ni kwamba hakuna masharti zaidi ya kutubu na kubatizwa ili uweze kupata kipawa cha Roho. Kwa hiyo kipawa cha Roho kinatolewa kwa wote wanaoamini na kuokolewa. Walio na Kristo, wanaye Roho (Rum 8:9, 1 Kor 12:13). Huwezi kuwa Mkristo bila kuwa na Roho Mtakatifu. Hakuna Wakristo wa aina mbili: waliookolewa na kubatizwa tu upande mmoja, na waliobatizwa na kubatizwa katika Roho upande wa pili.

				(5) Kupewa Roho Mtakatifu kunaitwa kwa njia nyingi

				 Katika AJ tunakuta misemo sita katika Matendo ya Mitume inayoeleza baraka ya Roho Mtakatifu. Wa saba ni wa 1 Kor 12:

				”mtabatizwa katika Roho Mtakatifu” (Mdo 1:5). 

				”akiisha kuwajilia juu yenu Roho Mtakatifu” (Mdo 1:8, pia 19:6). 

				”wakajazwa Roho” (Mdo 2:4, pia 9:17). 

				”nitawamwagia… Roho” (Mdo 2:17,33, pia 10:45). 

				”mtapokea kipawa cha Roho Mtakatifu” (Mdo 2:38, pia 5:32, 8:15,17,19, 10:47, 19:2), ”kupewa Roho Mtakatifu” (Mdo 5:32, pia 8:18, 11:17, 15:8). 

				”Roho Mtakatifu kuwashukia” (Mdo 8:16, pia 10:44, 11:15).

				”katika Roho mmoja sisi sote tulibatizwa” (1 Kor 12:13).

				Inatufundisha jambo muhimu. Hatuwezi kuchukua usemo mmojawapo na kuufanya kuwa kitu cha pekee na muhimu kuliko misemo mingine. Katika baadhi ya mapokeo ya Kikristo, hasa upande wa Wapentekoste na baadhi wa wakarismatiki, usemo ”kubatizwa kwa Roho” umepewa maana maalum ya kitheolojia na kuwekwa mkazo wa pekee mbali ya misemo mingine. Si rahisi kusimamia hoja kwamba ndivyo Biblia inavyofundisha.

				”Ubatizo wa Roho” katika Agano Jipya

				(1) Misemo ”kubatizwa kwa Roho” na ”ubatizo wa Roho”

				Unaweza kushangaa kuona ya kuwa usemo ”ubatizo wa Roho” hautumiki katika AJ. Kinachotumika ni ”kubatizwa kwa Roho Mtakatifu”, lakini mara saba tu katika AJ zima. Sita ni juu ya ubatizo ambao Yohana Mbatizaji aliahidi kwamba ”atakayekuja”, yaani Yesu, ataleta. Yesu atabatiza katika Roho (Mk 1:8, Lk 3:16 na Mt 3:11, Yn 1:33). Lakini mara hizi nne ni tukio lile lile, na kwa hiyo neno lilelile. Mdo 1:5 inarejea katika ahadi iyo hiyo. Mara ya sita ni katika Mdo 11:16 wakati Paulo anapoeleza tukio kwenye nyumba wa Kornelio na kwamba sasa hata mataifa wana sehemu katika wokovu. Inashangaza kidogo kwamba usemo huu, hasa kwa fomula ”ubatizo wa Roho” umekuwa usemo wa msingi kwa Wakristo wengi. Usemo huu haupo katika AJ, bali ”kubatiza kwa Roho”.

				Vipengele hivi sita vinaleta picha ya pamoja. Yohana anabatiza kwa maji kama alama ya kutubu. Yesu atabatiza kwa Roho Mtakatifu ili awaingize watu katika baraka ya agano jipya na Mungu, katika wokovu. Kipengee cha saba kinakaza iyo hiyo: 

				”Kwa maana katika Roho mmoja sisi sote tulibatizwa kuwa mwili mmoja, kwamba tu Wayahudi, au kwamba tu Wagiriki; ikiwa tu watumwa au ikiwa tu huru; nasi sote tulinyweshwa Roho mmoja” (1 Kor 12:13). 

				(2) Kupewa Roho ni kwa kila Mkristo

				Wakorintho walikuwa na karama nyingi za Roho, na pengine wangeweza kujisifu kuwa wenye Roho Mtakatifu kuliko Wakristo wa kawaida. Lakini Paulo anawahi kuharibu mawazo kama hayo. Wakristo wote wanaye Roho mmoja. Hata Wakorintho ”wa kimwili” (1 Kor 3:1) – Wakristo ambao bado hawajakomaa ama kujaa Roho – wamo katika kundi la ”sisi sote” (1 Kor 12:13)! Roho Mtakatifu anawawezesha wote kukiri ukiri ”Yesu ni Bwana”, ukiri ambao Wakristo wa kwanza walikiri wakati wa ubatizo (1 Kor 12:3). 

				Kama isitoshe hakuna mahali katika AJ ambapo Wakristo wanahimizwa kubatizwa katika Roho wala kuambiwa kuomba ubatizo wa Roho au kumsubiri Roho. Badala yake wanahimizwa kupokea karama za Roho (1 Kor 12:31, 14:1) na kujazwa Roho (Efe 5:18). 

				(3) Wokovu na kupewa Roho vinatokea kwa pamoja

				Tunaweza kutoa hitimisho ya kusema kwamba anayemwamini Kristo na kubatizwa – au aliyebatizwa na kumwamini – anapata wokovu na anapewa Roho Mtakatifu kama sehemu ya wokovu. Si kwa sehemu, si kama onjo la kitu kikubwa zaidi katika maisha ya Kikristo. Roho Mtakatifu hawezi kugawanyika. 

				(4) Msamiati wenye kosa lakini uzoefu halisi

				Kwa nini Wakristo wengi wenye shauku wanatumia usemo ”Ubatizo wa Roho” tofauti na AJ? Bila shaka ni kwa sababu wana uzoefu wa kweli wa nguvu ya Roho Mtakatifu. Wengine wameona furaha na upendo mpya, na uhai mpya katika utumishi na maombi. Si ajabu kwamba Mkristo anauita uzoefu huu ”ubatizo wa Roho Mtakatifu”, lakini hata hivyo ni kukosea. Sivyo AJ linavyounganisha ubatizo na Roho. Kuzungumza juu ubatizo wa Roho kwa wenye Roho tayari, inachanganya. 

				Hatari yake ni kuvuruga habari njema juu ya Roho Mtakatifu. Kwa mfano kunena kwa lugha haiwi kipawa cha neema bali kitu cha lazima. Mtu anaweza kuchanganishwa. Je, ninaye Roho Mtakatifu, lakini bado nahitaji kubatizwa naye? Je, sina Roho Mtakatifu wakati ninamtegemea Yesu kwa wokovu wangu na kupenda kumfuata? Pia inaweza kuleta mgawanyiko usio wa lazima kati ya Wakristo. Wengine ni ”walio nacho” 

				wakati wengine ni ”wasio nacho” kitu hiki kinachosifiwa kuwa ubatizo au uzoefu maalumu wa Roho. Kutakuwa na wa ”ndani” kwa walio ”nje”. 

				Kibiblia ”kubatizwa kwa Roho Mtakatifu” ni njia nyingine ya kusema ”kumpokea Roho Mtakatifu”. Kwa hiyo tunahitaji kutunzana kwa kutumia lugha inayokwepa kuweka ubatizo wa maji dhidi ya ubatizo wa Roho, au kinyume chake, jambo ambalo Paulo halifanyi. Bahati mbaya ni matumizi wa usemo ”ubatizo wa Roho” unaotatanisha zaidi. 

				Pamoja na kusihi tutumie lugha ya Kibiblia ili kutunzana, tunahitaji kujali uzoefu wa uwepo wa Roho. Tusimzimishe Roho (1 The 5:19). Ni huzuni kwamba kuna Wakristo ambao wanajinyima baraka kwa sababu ya kutokuamini, kuogopa ama kudharau habari za Roho Mtakatifu na karama zake. Hii imechangia katika mafarakano na Wapentekoste. Harakati ya kikarismatiki imetukumbusha jinsi Roho anavyofanya kazi katika kuongoka, kubadilisha maisha magumu, kuponya na kuongoza. Ni jambo la kushukuru.

				Sisi sote tuna haja ya kuchimba chini zaidi katika utajiri wa Mungu aliye hai. Tunahitaji kujazwa Roho Mtakatifu. Tunahitaji ”mito ya maji yaliyo hai” yatiririke ndani yetu. 

				2. Matukio muhimu katika Matendo 

				Utangulizi

				Katika milango ya 2, 8, 9, 10 na 19 katika kitabu cha Matendo Luka anasimulia matukio ya Roho Mtakatifu yaliyo muhimu katika historia ya kanisa la kwanza. Katika sura hii tutachunguza matukio hayo tupate msaada wa kuelewa na kutumia vizuri mafundisho juu ya kumpata Roho Mtakatifu.

				Pentekoste ni tukio la pekee – Matendo 2

				Tumekwisha kuona ya kuwa tukio la Pentekoste ni la pekee. Ni tukio la kutimiza ahadi zote za Agano la Kale na za Yesu. Baada ya Yesu kufa na kufufuka Roho Mtakatifu atamwagwa juu ya wanadamu wote. Hatuwezi kutegemea ama kudai kwamba mambo yaleyale lazima yatokee tena baada ya hapo. Lakini ahadi katika mahubiri ya Petro kwamba anayetubu na kubatizwa, atapata msamaha wa 

				dhambi na kipawa cha Roho Mtakatifu, ni ahadi kwa wote watakaomjia Yesu kuanzia hapa. Matukio mengine ya Matendo yanathibitisha hii.

				Pentekoste ya mataifa – Matendo 10

				Mlango mzima ya Matendo 10 ni juu ya Injili kujia mataifa. Roho Mtakatifu anamwongoza Petro aingie kwa mtaifa Kornelio ahubiri Injili nyumbani kwake. Ilikuwa hatua kubwa kwa Petro kama Myahudi. 

				Siku ya Pentekoste na pia Paulo alipoongoka (Mdo 9) Roho alitolewa kwa watu waliotubu na kuokolewa. Katika Mdo 10:44ff Roho aliwashukia waliosikia hata kabla Petro hajamaliza kuhubiri na kabla hawajabatizwa. Roho anashuka wakati Petro anapohubiri habari za Yesu na kuahidi ondoleo la dhambi (10:43). Mungu anamwahi Petro kwa kuwashushia Roho Mtakatifu kabla hajamaliza kusema! Petro – na sisi – tunajifunza mambo mawili: 

				Roho Mtakatifu anatolewa kwa wanaosikia Injili ya msamaha wa dhambi na kuipokea kwa imani. 

				Roho Mtakatifu ni kwa ajili ya watu wote, si kwa Wayahudi tu (Mdo 2:17,39). Petro aliona kwamba walipewa kipawa kilekile alichopewa yeye na mitume wengine siku ya Pentekoste. 

				Tukio nyumbani kwa Kornelio ni tukio la pekee katika mpango wa wokovu, kwa njia inayolingana na tukio la Pentekoste. Tunaweza kuliita ”pentekoste ya mataifa”. Kwa sababu ni tukio la pekee, hatuwezi kulitumia kama mfano wa lazima wa jinsi Wakristo wote wanavyotakiwa kujazwa Roho, pamoja na kunena kwa lugha. 

				Wanafunzi wa Efeso – Matendo 19

				(1) ”Mlibatizwa kwa ubatizo gani?”

				Tunahitaji pia kuangalia Mdo 19:1–6 vizuri kwa sababu kinatumika kwa ajili ya kuhoji kwamba Ubatizo wa Roho Mtakatifu ni hatua ya pili, baada ya ubatizo. Je, ni kweli?

				”Paulo… akafika Efeso; akakutana na wanafunzi kadha wa kadha huko; akawauliza, Je! Mlipokea Roho Mtakatifu mlipoamini? Wakamjibu, La, hata kusikia kwamba kuna Roho Mtakatifu hatukusikia. Akawauliza, Basi mlibatizwa kwa ubatizo gani? Wakasema, Kwa ubatizo wa Yohana. Paulo akasema, Yohana alibatiza kwa ubatizo wa toba, akiwaambia watu wamwamini yeye atakayekuja nyuma yake, yaani, Yesu. Waliposikia haya wakabatizwa kwa jina la Bwana Yesu. Na Paulo, alipokwisha kuweka mikono yake juu yao, Roho Mtakatifu akaja juu yao; wakaanza kunena kwa lugha, na kutabiri”.

				Wanafunzi hawa bila shaka walifundishwa na Apolo (Mdo 18:24f) ambaye alikosa ujuzi juu ya ubatizo wa Kikristo, hata kama ”roho yake ilimwaka” kwa ajili ya habari za Yesu. Ni mhubiri hodari hata kama si mtheolojia sana! 

				Paulo anagundua ya kuwa kuna hitilafu kwa wanafunzi hawa. Kwa hiyo anawauliza kama walimpata Roho Mtakatifu walipoamini. Kwa Paulo kumpokea Roho ni tukio mwanzoni mwa kuwa Mkristo, lakini pia ni tukio la ufahamu. Inawezekana kujua kwamba umempata. Kwa Paulo ni wazi kwamba anayeamini anampata Roho na kutambua kwamba amempata.

				Hawakujua juu ya Roho Mtakatifu kama kipawa kwa Mkristo. Kwa hiyo Paulo aliwauliza ”mlibatizwa kwa ubatizo gani”? Anauliza hivyo kwa kuwa kwake kumpokea Roho ni tukio linaloambatana na kubatizwa.

				(2) Ubatizo katika jina la Yesu ni muhimu

				Ndio, walibatizwa, lakini si kwa ubatizo wa Kikristo, bali kwa ubatizo wa Yohana. Paulo anawaelezea tofauti yake, na wanabatizwa katika jina la Yesu. Walikuwa wametubu na kuanza kumwamini Yesu lakini walihitaji kubatizwa kwa jina lake pia (–▶ Mdo 2:38). Paulo akiwawekea mikono na kuwabatiza wanampokea Roho Mtakatifu. Tunajifunza kwamba ubatizo ni muhimu katika mpango wa wokovu!

				(3) Si hatua mbili!

				Tukio hili halihusu suala la mfululizo kati ya ubatizo wa maji na ubatizo wa Roho Mtakatifu, kana kwamba kubatizwa kwa Roho ni uzoefu mpya unaofuata baada ya wokovu. Suala linahusu ubatizo wa Yohana na ubatizo wa Kikristo. Huwezi kuwatumia hawa ambao hawajabatizwa katika jina la Yesu kama mfano kwamba kuna hatua mbili, kama mafundisho ya kipentekoste yanavyodai. Kinyume chake tukio linaonesha kwamba imani, ubatizo wa maji na kipawa cha Roho Mtakatifu vinaenda pamoja. 

				Wasamaria – Matendo 8

				(1) Kuongoka kwa Wasamaria

				Tukio katika Mdo 8:4–25 lina changamoto, uwe au usiwe Mpentekoste. Filipo aliwahubiria Wasamaria na kutoa mapepo. Kuna furaha kubwa. Mchawi Simoni alionekana kuwa na nguvu za kiroho lakini alipoona uwezo wa Filipo akashangaa na ”aliamini akabatizwa” kama wengine. Petro na Yohana walifika wapate habari na wakawaombea wampokee Roho Mtakatifu kwa sababu ”bado hajawashukia hata mmoja wao, ila wamebatizwa tu kwa jina la Yesu”!

				(2) Je, wokovu una hatua mbili hata hivyo?

				Wapentekoste pamoja na baadhi ya wakarismatiki wanaona ”kuchelewa” kuja kwa Roho huku Samaria kunathibitisha mkazo wao. Ubatizo katika Roho ni tukio tofauti na jambo la kupokea wokovu. Kuna hatua mbili. 

				Lakini swali linabaki: je, ni kusudi la Mungu la kawaida kwamba tumpokee Roho kwa hatua ya pili? La. Kilichotokea Samaria ni tofauti na mafundisho ya mitume kwa ujumla na matukio mengine pia. Kuingizwa katika Kristo na kupata wokovu ni kitu cha hatua mmoja. Kwa tendo la kutubu, kuamini na kubatizwa mtu anasamehewa dhambi na kupewa Roho Mtakatifu. Nivyo AJ linavyoonesha na kufundisha. 

				(3) Roho anayeokoa na Roho anayewezesha 

				Wengine wanajaribu kueleza tukio hili kwa kuhoji kwamba Wasamaria walimpokea Roho ”anayeokoa” katika ubatizo na ”nguvu za karama za Roho” walipowekewa mikono. Lakini kutofautisha hivyo hakuna mahali ambapo Biblia inafanya. Tena masimulizi ya Luka hapa hayaonyeshi kwamba walimpokea Roho wakibatizwa. Kinyume chake!

				(4) Wasamaria mwanzoni hawakuwa Wakristo sawasawa

				Kuna wanaopendekeza ya kuwa Luka hamaanishi kusema kwamba kuna hatua mbili, bali kwamba Wasamaria mwanzoni hawakuwa Wakristo sawasawa. Tunaambiwa kwamba walimwamini Filipo (Mdo 8:12), lakini, je, walitubu, kumwamini Kristo na kusamehewa kweli? Kama sivyo ni bila shaka hawakupewa Roho Mtakatifu. Hawakuwa Wakristo mpaka Mitume walipowabatiza. 

				Udhaifu wa hoja hii ni kwamba Luka hadokezi kwamba walikuwa na hitilafu kama ilivyokuwa kwa wanafunzi wa Efeso (Mdo 19:1ff). (Ila Simoni alikuwa na hitilafu). Waliamini na kubatizwa kwa jina la Yesu. Kwa hatua hii walipata kuwa Wakristo. Lakini swali linalobaki ni je, kwa nini hawakumpata Roho Mtakatifu mpaka baadaye? Labda kuna hatua mbili hata hivyo?

				(5) Swali lenye utata

				Ndiyo, kwa nini walipokea ubatizo ”tu” kwa huduma ya Filipo na baadaye Roho Mtakatifu kwa huduma ya mitume? Msamaha na kipawa cha Roho vinaonekana kutenganishwa. Je, jambo hili ni la kawaida au si la kawaida? Je, ni tukio linaloonesha mfumo wa kawaida kwa Wakristo leo (kama Wapentekoste wanavyodai)? Au ni jambo la pekee ambalo hatutegemei kwamba litatokea tena?

				(6) Hatua ya kimisioni – hitimisho lenye mantiki

				Msimamo wenye mantiki zaidi ni hoja inayoeleza kwamba ”kuchelewa” kwa Roho ilikuwa kwa ajili ya kuwaonesha mitume kitu muhimu sana. Hata Wasamaria, ambao hawakuwa Wayahudi kamili, wana haja na haki ya kuingia katika wokovu. Hivyo Matendo 8 inalingana na Matendo 10. Ni hatua muhimu ya kimisioni. Injili inavuka mpaka wa taifa lingine. Pia tukio hili linaponya mafarakano kati ya Wayahudi wa Wasamaria (Ling. Yn 4) na kuzuia kuwa na kanisa moja la Wakristo Wayahudi na lingine la Wakristo Wasamaria. Msimamo huu unaendana vizuri na fundisho la AJ kuhusu wokovu, ubatizo na kipawa cha Roho Mtakatifu.

				Ishara zinazoonekana!

				Changamoto moja inabaki. Kumpokea Roho kulifuatwa na alama zilizoonekana. Katika nyumba ya Kornelio (Mdo 10:46) ni lugha na sifa na Efeso (19:6) ni lugha na unabii. Upande wa Samaria (8:18) Luka hataji ni ishara gani. Hii inatuambia ya kuwa hakukuwa na mafundisho kwamba kunena kwa lugha ni ishara ya lazima unapompokea Roho. 

				Lakini changamoto inabaki kwetu. Tunaweza kujiuliza kwamba tuna matarajio gani juu ya uhalisia wa kupata kuwa Mkristo, hata kama hatuwezi kufanya matokeo ya unabii ama lugha kuwa ya lazima kwa anayempokea Yesu! Tutaendelea kuchunguza hii katika sehemu ya ene. 

				Swali: Ni muhimu kutafsiri matukio ya Roho Mtakatifu katika Matendo kwa njia inayopatana na Biblia kwa ujumla. Je, onaonaje maelezo ambayo yameelezwa hapa?

				3. Kujazwa Roho Mtakatifu

				Utangulizi

				Katika sehemu hii tutazungumzia kujazwa kwa Roho. Ni jambo la Kibiblia na ni muhimu kwa maisha ya Kikristo. Kuna maswali yanayohitaji kujibiwa. Swali muhimu zaidi ni: je, mimi naweza kujazwa na Roho Mtakatifu?

				Maana ya kujazwa Roho

				(1) Usemo kujazwa Roho

				Tuliona kwamba Luka anatumia misemo saba juu ya kupewa Roho Mtakatifu katika Matendo. Katika misemo hii usemo ”kujazwa Roho” 

				ni wa pekee. Inatumika juu ya kumpokea Roho kwa wanafunzi siku ya Pentekoste (Mdo 2:4) na pia kwa Paulo alipoongoka (9:17) sambamba na ile misemo sita mingine. Lakini tofauti ni kwamba usemo ”kujazwa Roho” pia unatumika kwa njia mbili zaidi:

				Kueleza hali ya kiroho ya mtu. 

				Juu ya tokeo la kuongezewa nguvu kwa mtu ambaye tayari amempokea Roho Mtakatifu. 

				(2) Nani amejaa Roho?

				Yesu alijaa Roho. Alipelekwa nyikani ”hali amejaa Roho” baada ya ubatizo wake (Lk 4:1). Yohana Mbatizaji na Elisabeti walijaa Roho (Lk 1:15–17,41). Baada ya Pentekoste usemo huu unatumika juu ya Wakristo mara kwa mara. Wale watumishi saba katika Matendo 6 walihitaji kuwa watu ”wenye kujawa na Roho, na hekima” (Mdo 6:3). Kati yao Stefano anaelezwa kuwa ”mtu aliyejaa imani na Roho Mtakatifu” (Mdo 6:5, 7:55). Barnaba pia anapewa sifa hiyo (11:24). ”Kujaa Roho Mtakatifu” bila shaka inammaanisha mtu ambaye kwa tabia zake anatawaliwa na kudhibitiwa na Roho wa Bwana. 

				(3) Kujazwa kwa mara nyingine 

				Usemo ”kujazwa Roho” unatumika juu ya watu ambao tayari walimpokea Roho Mtakatifu wakibatizwa. Matokeo yake yanaweza kuwa ya kuonekana, kwa mfano karama fulani ya Roho, lakini mara nyingine hayaonekani. Matunda ya Roho yakiongezeka, upendo, furaha na na kadhalika, pia ni matokeo ya kujaa Roho Mtakatifu zaidi. Petro alijazwa Roho siku ya Pentekoste. Lakini mbele ya viongozi wa Wayahudi alijaa Roho Mtakatifu tena (Mdo 4:8), akashuhudia juu ya wokovu katika jina la Yesu kwa ujasiri. Petro na Yohana waliporuhusiwa kutoka gerezani, walikwenda kwa watu wao wakaanza kuomba na ”mahali pale walipokusanyika pakatikiswa, wote wakajaa Roho Mtakatifu, wakanena neno la Mungu kwa ujasiri” (4:31). Paulo pia alipewa nguvu ya namna hiyo akipambana na mchawi Elima. ”Amejaa Roho Mtakatifu” Luka anasimulia (13:9). Hata Wakristo mataifa ”walijaa furaha na Roho Mtakatifu” walipokutana na mateso (13:52).

				Kwa hiyo Mkristo ama ushirika wa Wakristo unaweza kujazwa zaidi ya mara moja. Mara nyingine uzoefu wa baadaye unafanana na kujazwa ama kumpokea Roho mara ya kwanza, lakini si kila mara. 

				(4) Kujaa Roho Mtakatifu kwa viwango tofauti

				Bila shaka hali ya kujaa Roho, kama akina Stefano (Mdo 6:5) na Barnaba (Mdo 11:22ff), ni hali ambayo ingekuwa heri iwe hali ya kawaida ya Mkristo. Lakini hata kama Wakristo wote wamepewa Roho Mtakatifu, kama tulivyoona, si Wakristo wote waliojaa kiwango kile kile. Upande wa utakaso na tunda la Roho sisi sote tuko njiani lakini wengine wamekomaa zaidi. Paulo anaandika kwamba ”sikuweza kusema nanyi kama na watu wenye tabia ya rohoni, bali kama na watu wenye tabia ya mwilini, kama na watoto wachanga katika Kristo” (1 Kor 3:1). Vilevile kuna kukua katika kuwezeshwa kwa karama za Roho (1 Kor 14:1, 2 Tim 1:6). Kwa hiyo kuna nafasi kwa kila Mkristo kujaa na kutawaliwa na Roho zaidi. Ndio maana Paulo anawahimiza Waefeso ”mjazwe Roho”, kama tutakavyoona.

				(5) Kujilinganisha na kushindana na wengine

				Ni vigumu kuzungumza juu ya viwango vya kujaa. Wengine wanatiwa moyo kwa kusikia kwamba unaweza kukua kiroho na kujaa zaidi. Wengine wanashushwa roho wakiona kwamba hawajafika mbali zaidi. Kuna haja ya kuzungumzia jambo la kujaa Roho kwa uangalifu na upendo, tusije tukaweka makundi kati ya Wakristo na kuwakatisha wengine tamaa. Lakini tukikosa kutaja nafasi ya kujazwa zaidi tutakosa kutumia fursa nzuri ya Roho Mtakatifu katika maisha.

				Kwa ajili ya dhambi na udhaifu wa kibinadamu ni rahisi sana kuanza kujilinganisha na wengine. ”Mimi sifai kulingana na wewe” au kinyume chake ”mimi ni wa kiroho kuliko wewe”. Kushindana kwa viwango vya kiroho ni kinyume na kuwa wa kiroho. Tunakua kiroho kwa kunyenyekea kama Yesu mwenyewe alivyofanya. Yesu anaposema ”Heri walio maskini wa roho; Maana Ufalme wa mbinguni ni wao” (Mt 5:3) anagusa jambo hili.

				(6) Mtoto anaweza kujazwa Roho

				Yohana Mbatizaji alijaa Roho tumboni mwa mama yake. Inatukumbusha ya kuwa watoto pia wanaweza kujazwa Roho, kutenda mema na kumtumikia Yesu. Inatusaidia sisi wazima tusijilinganishe sisi kwa sisi. Kumbuka kwamba watoto ni mfano kwa watu wazima katika ufalme wa Mungu!

				Mjazwe Roho – WaEfeso 5:18

				(1) Kutawaliwa na Roho

				Katika nuru ya haya yote, tufanye nini na amri katika Efe 5:18 inayosema ”…msilewe kwa mvinyo, ambamo mna ufisadi; bali mjazwe Roho”? 

				Kulinganisha matokeo ya Roho na hali ya kulewa inatukumbusha mashaka ya watu siku ya Pentekoste (Mdo 4:13). Je, kuimba, kushangilia na kushukuru (Efe 5:19–20) ni matokeo ya karama za Roho? La, tukisoma wito wa kujaa pamoja na mistari inayotangulia (Efe 5:8–17) ni wazi kwamba Paulo hapa anatoa maelekezo juu ya maisha ya Kikristo. Inahusu tunda la Roho. Wakristo ni nuru katika ulimwengu wa giza. Kutiwa nguvu kwa kileo haifai. Kileo kinatawala viumbe na mambo yote ya mtu, kuongea, kutembea na kuleta ufisadi. Mkristo akijaa na kutawaliwa na Roho ataona furaha, shukrani na kupenda kutafuta mapenzi ya Bwana. Atakuwa tayari kunyenyekea chini ya wengine kwa upendo (Efe 5:21ff, pia Rum 15:13). 

				(2) Mjazwe Roho – mchoro wa nyumba 

				Katika picha hii, nyumba ni mfano wa maisha ya Mkristo. Roho amehamia ndani yake. Lakini Roho anataka kuendelea kufanya kazi ndani yake. Anataka kumjaza kutoka ndani. Kuna sehemu za maisha zinazohitaji kusafishwa na kurekebishwa. Sehemu zote za maisha zinahusika. Hata kwenye ”stoo” ya ndani ya moyo yuko tayari kutusaidia.

				Tulikwisha kuona kwamba kuwa na Roho na kuwa na Yesu ni kitu kimoja. Kujaa Roho ni kuwa karibu na Yesu. Kujazwa si kujifunza kitu fulani, si kuomba kwa njia maalum ama kuguswa kwa hisia fulani. Kujaa kimsingi ni hali uliyo nayo kwa sababu ya kumwamini Yesu, kuishi naye na hivyo kuundwa naye.

				
					[image: ]

				(3) Jambo linaloendelea

				Mfumo wa neno ”mjazwe” katika Efe 5:18 unabeba maana ya jambo linaloendelea. Tunaweza kulitafsiri hivyo: ”Siku hadi siku mjazwe Roho kwa upya wakati wote”. Kujazwa Roho ni kitu endelevu. Ni kama kupanda mbegu ya mhindi na mbolea, lakini baada ya mhindi kuota mbolea ya kukuzia inahitajika, kama vile kujazwa Roho ni tendo endelevu. 

				Ni amri ama wito lakini pia ni mwaliko: karibuni mjazwe Roho! Ni mwaliko kwa nafasi ya kudhibitiwa na Roho mwema wa Mungu, badala ya kutawaliwa na mambo yanayotuharibu. Ni wito wa kukua na kukomaa kunakoendelea. Si kwamba ni safari ya ushindi kila wakati. Kuna udhaifu na vipingamizi, kuna kuanguka na kuamka tena, lakini kila Mkristo ameunganishwa na mtandao wa Mungu usioweza kukosa nguvu. 

				Kusudi la kujazwa

				Tumeona katika Efe 5 kwamba kujaa Roho Mtakatifu kwanza inahusu maisha na tabia ya Mkristo. Lakini hata upande wa karama au utumishi tunaweza kujazwa, kwa kupewa karama zaidi na kwa kuongezewa nguvu, ujasiri na hekima katika kutumia vipawa vyetu. Angalia tena jedwari ya tunda na karama za Roho uk. 140. Mikondo yote miwili inakutana katika mwaliko wa kujazwa Roho! 

				Tukiangalia uenezaji wa Injili katika kitabu cha Matendo ni wazi kwamba kusudi kuu la ujazo wa Roho ni kwa ajili ya misioni, yaani uinjilisti na diakonia. kumtangaza Kristo na kuhudumia kwa upendo ni kwa nguvu ya Roho Mtakatifu (Mdo 1:8, 2:4, 6:3, 9:17–20 n.k.). Tunda (au utakaso) pamoja na karama (au utumishi) ni ”vyombo vya misioni” (Mdo 4:31, 1 Pet 2:12, Mdo 14:3, 8:6). Kwa hiyo kujazwa Roho kuna makusudi matatu ya msingi:

				Kuongeza uwingi wa tunda la Roho.

				Kuongeza uwezo wa utumishi kwa njia ya karama za Roho.

				Kulipa kanisa ujasiri na uwezo wa misioni.

				Kuomba kujazwa 

				(1) Tuwe wajasiri wa kuomba kujazwa

				Mkristo mwenye shauku ya kujazwa Roho anahitaji kujua jambo moja muhimu. Hakuna ratiba maalum ya kufuata katika Neno. Roho Mtakatifu yu uhuru (Yn 3:8, 2 Kor 3:17). Katika kitabu cha matendo Roho anatokea kwa njia nyingi. Njia kuu ya kujazwa ni kuishi karibu na Yesu na kumwishia yeye. Lakini pia kuna nafasi ya kuomba kujazwa. Tunaomba na kuamini 

				ujio wa Roho katika ubatizo na kipaimara. Pia tunaweza kuomba kukutana na Roho Mtakatifu kwa upya na kwa ndani zaidi. Kujazwa kunaweza kutokea tena na tena, na zaidi na zaidi. Hata kama hakuna utaratibu ama mbinu maalum ya Kibiblia bado kuna mambo machache ya kushauri kutokana na Neno la Mungu. 

				Shika ahadi za Yesu na Neno la Mungu (k.m. Lk 11:11–13).

				Tubu dhambi, hata dhambi ya kutomjali Roho Mtakatifu.

				Umwambie Mungu haja yako. Umkaribishe Roho katika changamoto ulizo nazo, iwe uchungu, huzuni, hasiri, uchoyo, tamaa au lo lote lile. Roho ni Roho wa kweli na wa rehema. Anapenda kutusaidia katika hali yetu halisi!

				Shukuru kwa ahadi ya kujazwa Roho, lakini umwachie yeye matokeo (Gal 3:2)! Ishara kuu ni tunda la Roho na hamu ya kumshuhudia Yesu. Lakini si ajabu ukiona hisia ama athari za uwepo wake.

				Ujitoe kwa Roho Mtakatifu na kumwomba atawale maisha yako. Kujazwa kimsingi ni kutawaliwa na kuongozwa na Roho (Rum 8:9). Kunaendelea kutokea tukikubali kuishi katika ubatizo na utakaso siku hadi siku.

				Yesu anafananisha kazi ya Roho Mtakatifu na jinsi upepo unavyojitokeza (Yn 3:8). Hatuwezi kukimbia ili tukamata upepo, lakini tunaweza kuona kwamba upo kwa sababu ya majani kusogezwa nao. Hatuwezi na hatuhitaji kuwinda ujazo wa Roho. Lakini tunaweza kumwomba Mungu atusaidie kuona jinsi Roho anavyotaka kusogeza au kushawishi maisha yetu katika mambo mbalimbali. Inaweza kuhusu mali yetu, nguvu ya ashiki, mahusiano au lo lote lile. Tunaweza kuomba msaada wa kuwa wazi kwa ushawishi wa Roho na kuupokea. 

				(2) Kuweka mikono kwa ajili ya ujazo

				Kuweka mikono lilikuwa jambo la msingi katika kanisa la kwanza (Ebr 6:1f). Lakini kuna ahadi moja tu juu ya kuweka mikono katika AJ (Mk 16:18), na inahusu wagonjwa, si kujazwa Roho. Yesu aliwawekea wagonjwa mikono, na mitume waliweka mikono kwa ajili ya kuweka watu wakfu kwa utumishi (Mdo 6:6, 13:3), kitu ambacho makanisa mengi yanafanya hata leo. Haikuwa utaratibu wa nje tu, bali karama za utumishi zilitolewa kwa kuweka mikono (1 Tim 1:14, 2 Tim 1:6). Kipawa cha Roho Mtakatifu kilitolewa kwa kuweka mikono pamoja na ubatizo (Mdo 8:17, 9:12,17). Lakini kuweka mikono haikuwa kitu cha lazima katika hata moja 

				ya huduma hizi na hakuna kanuni ya kuweka mikono katika Biblia. Lakini ni njia nzuri ya kuombea ikifanyika kwa busara. Angalia pia sura ya tisa.

				Swali: Umesoma juu ya kujazwa Roho. Je, vipengele vipi ni muhimu zaidi?

				Kupakwa na Roho Mtakatifu	

				(1) Nafasi ya mafuta

				Siku hizi kuna matangazo ya kuja kupokea ”upako pekee” au kumsikiliza mhubiri aliye ”mtu wa Mungu mwenye upako”. Unaweza kuambiwa kwamba kama huneni kwa lugha, ”huna upako”. Baadhi ya Wakristo wanaamini ”upako” wakienda katika mikutano au kununua mafuta ama maji matakatifu na kadhalika.

				Afrika jambo la kupaka mafuta si geni. Licha ya kutumia kwa kutunza mwili, mafuta yanatumika kama dawa, kwa kuthibitisha madaraka ya kiroho ama kwa kumsafisha mtu. 

				Katika Biblia mafuta yanatumika kwa

				kupamba mwili (k. m. Rut 3:3, Mt 6:16ff).

				kutunza maiti (Lk 23:56).

				kuweka wakfu kitu ama mtu (Mwa 28:18, Kut 30:22ff, 28:41).

				kumtawaza mfalme (1 Sam 10:1, 12:3, 16:13).

				uponyaji, kama dawa (Isa 1:6, Lk 10:34, Ufu 3:18) au pamoja na maombi (Yak 5:14f).

				Yakobo akisema ”atumie mafuta” (5:14) hatoi amri, bali anasema kwamba ni kawaida kufanya. Kuhusika kwa wazee wa kanisa kunaonyesha kwamba huduma hii inahitaji kutambuliwa na kusimamiwa na uongozi. 

				(2) Upako wa Kibiblia

				Vyeo Kristo (Kiyunani) na Masihi (Kiebrania) maana yake ni ”Aliyepakwa mafuta”. Yesu alisema ”Roho wa Bwana yu juu yangu, kwa maana amenitia mafuta kuwahubiri maskini habari njema” (Lk 4:18). Hii inaonesha kwamba Yesu akimpokea Roho (Lk 3:22) ndiko kupakwa kwake. Kila anayempokea Yesu ”anapakwa” na Roho Mtakatifu. ”Nanyi mmepakwa mafuta na Yeye aliye Mtakatifu nanyi mnajua yote… mafuta yale mliyoyapata kwake yanakaa ndani yenu” (1 Yoh 2:20,27). Ndiyo maana Wakristo wa kanisa la kwanza walianza kuwapaka mafuta waliobatizwa, kama alama ya kushirikishwa upako ule ule ambao alipewa Bwana na Mwokozi wao.

				Kwa hiyo ni makosa kusema kwamba ”upako” unamaanisha tukio la pekee la kiroho tofauti na kujazwa Roho kwa kawaida (Efe 5:18). Upako 

				wa Kibiblia haudai matokeo ya pekee kama kunena kwa lugha, maono, kucheka au ”kupigwa na Roho”. Lakini si makosa kuomba upako zaidi kwa maana ya kujazwa Roho Mtakatifu kwa ajili ya kumtumikia Mungu. 

				Swali: Je, upako wa Roho una maana gani katika Biblia?

				4. Ishara za kujazwa Roho Mtakatifu

				Utangulizi

				Labda wengine wanauliza: Ninajuaje kwamba nimejazwa na Roho Mtakatifu? Kuna ishara gani? Kwa namna fulani tumeshajibu kwa kutambua kusudi la kujaa Roho. Ni tunda, nguvu kwa utumishi na ujasiri wa kumshuhudia Yesu. Lakini kuna haja ya kusema zaidi juu ya ishara.

				Ishara katika Matendo

				Luka, pamoja na waandishi wengine katika Biblia, hawajaribu sana kuelezea hisia za ndani ya Mkristo. Kilicho muhimu kwao ni matokeo yanayotokea katika ushirika wa Wakristo na huduma yao wakijazwa Roho. Ni kuonekana kwa tunda na kutumika kwa karama za Roho kunakuonesha kujaa. Luka anataja ishara tano katika Matendo.

				(1) Roho anaumba hamu ya kumsifu Mungu 

				Ndicho kitu cha kwanza ambacho Wakristo wa kwanza walichofanya (Mdo 2:4,11,47, 10:46, 19:6). Roho anaunda msukumo wa kusifu, lakini pia uwezo wa kusifu! Roho anafungua ndimi ya watu waweze kumsifu kwa lugha nyingine lakini pia kwa lugha yao ya kawaida.

				(2) Roho anaumba hamu mpya na kutoa nguvu mpya ya kuomba

				Shauku ya kuomba ni ishara ya Roho (Mdo 2:42). Kuomba ni kuzungumza na Mungu kwa uhuru. Hivyo maombi yanakuwa chombo cha kujazwa Roho pamoja na kuwa tokeo la kujazwa. Katika maombi Wakristo wanamshukuru Mungu, kumkumbusha ahadi zake, kuomba msaada wake, kuomba mlango wazi kwa Injili, kuwaombea wengine msaada, kupokea uongozi wa Mungu na nguvu mpya kwa utumishi (Mdo 4:24–30, 7:60, 8:24, 9:40, 10:9f, 11:5, 12:5,12, 13:2, 16:25, 20:36).

				(3) Roho anajaza wanafunzi na furaha.

				Kuna furaha! Ni furaha gani? Ni ya ndani na ya kudumu. Haitegemei mafanikio ya nje. Ina nguvu sawa wakati wa mateso na wakati wa mafanikio. 

				Ni furaha inayozaliwa na Injili yenyewe na ambayo Shetani hawezi kuikaba (Mdo 2:46, 8:39, 11:23–24, 13:52). Bila shaka kuna uhusiano wa ndani kati ya furaha anayoiunda Roho na hamu ya kumsifu Mungu.

				(4) Roho anatoa nguvu ya kumshuhudia Yesu kwa ujasiri

				Tumekwisha kukaza hii mara kadhaa. Roho alipotolewa, Kristo alihubiriwa (Mdo 1:8 n.k.). Wanafunzi wa kwanza waliopojazwa Roho, zaidi ya yote walipenda kumwinua Yesu na kazi yake ya wokovu. Hii inaonesha kwamba uzoefu ambao Roho aliwapa, ulikuwa uzoefu wa Kristo. Kiini cha uzoefu wa kujazwa Roho ni kuona uzuri na umuhimu wa Yesu. Petro alihubiri juu ya Mwokozi Kristo aliyekufa na kufufuka na kuketi mkono wa kulia wa Baba (Mdo 2:23–24,32–33,36). Yeye peke yake anaweza kuokoa na kusamehe dhambi (4:12, 5:30–32). Kwa kujazwa Roho walifunuliwa ya kuwa Yesu aliyekufa na kufufuka ni Mwokozi na Bwana aliye hai. Uzoefu wa uwepo wa Yesu ndio uliofanya Wakristo kulazimika kuwahubiria wengine. Kama kuna ishara ya wazi katika Matendo inayoonesha kabisa kwamba mtu amempokea nguvu ya Roho Mtakatifu ni kuanza kumshuhudia Yesu kwa ujasiri. 

				(5) Roho anamwongoza Mkristo na usharika mzima

				Kabla ya kuja kwa Roho, mtume wa kumi na mbili alihitaji kuchaguliwa kwa kura. Baada ya Pentekoste Roho aliongoza uchaguzi wa watumishi saba (Mdo 6:1–6) na pia Paulo na Barnaba kama wamisionari (Mdo 13:2). Aliongoza kazi nzima ya misioni (Mdo 8:26,29,39f, 11:12, 16:6–10) na anaendelea mpaka leo. 

				(6) Ishara zinaonekana 

				Kuna ishara zinazoonekana za kupewa Roho Mtakatifu katika Matendo. Maisha yanabadilika na ni wazi kwamba jambo limetokea! Ni kitu cha kufahamu. Lakini hakuna kanuni wala masharti ya kuona matokeo maalum. Kwa hiyo hatuwezi kudai matokeo fulani fulani. Hata hivyo tusishangae kuona dalili za uwepo wa Roho, bali tuwe na mategemeo kwamba Roho ni uhalisia, si nadharia. 

				Itatusaidia pia kuwajali na kufurahi pamoja na wanaoshuhudia kuguswa na kushikwa na uwepo wa Roho Mtakatifu, hali tunaendelea kusaidiana kujenga furaha, amani na hakika katika alichofanya Yesu kwetu. ”Lakini, msifurahi kwa vile pepo wanavyowatii; bali furahini kwa sababu majina yenu yameandikwa mbinguni” (Lk 10:20). ”Yesu atosha”. 

				Anayejaa kweli, hatangazi kwamba nina ujazo kamili au mimi ni wa kiroho sana (kulingana na wengine). Hii ni dalili ya kutokukomaa, kiburi na roho 

				ya mafarakano visivyo ishara ya kujazwa hata kidogo. Pia ni kuinua kiroho juu ya kimwili kwa mvurugano usio wa Mungu wa Utatu. Maana yeye ni Mwumbaji wa mwili na dunia, Mwokozi wa mtu mzima na Roho Mtakatifu anayeturudisha katika hali ya kuwa wanadamu zaidi!

				Swali: Je, unajuaje kwamba mtu amejaa Roho Mtakatifu?

				Athari za kuguswa na Roho Mtakatifu

				(1) Athari za kimwili 

				Matendo kinataja matokeo kadhaa Roho akijaza watu kama tulivyoona. Leo, katika mikutano ya kikarismatiki na hasa wakati wa kusifu na kuombea mambo mengine, pia yanaweza tokea. Kutetemeka, kuanguka, kucheza, kucheka, kulia, kutoka jasho, kujisikia kama kulewa, vichomi vya ndani au kutoa sauti za aina mbalimbali ni baadhi ya mifano. Athari za kimwili za namna hiyo zimekuwepo katika uamsho wa aina mbalimbali katika historia ya kanisa. Kwenye karne ya mwisho tunaweza kutaja kwa mfano uzoefu wa Wapentekoste mara kwa mara, uamsho wa kikarismatiki, ”baraka ya Toronto” na kadhalika. Miaka ya hivi karibuni tumeiona pia katika mikutano ya wahubiri wengine wa TV na intaneti.

				(2) Je, tuzipokee?

				Je, tupokee athari hizi kama vitu vizuri, yaani kama mambo yanayotokana na uwepo wa Roho wa Mungu? Ni kweli kwamba athari za aina ambazo tulizoorodhesha pia zinaweza kufanana na matokeo ya kiShetani (pepo) au hata ya kinafsi, yaani ya kisaikolojia. Kwa hiyo tunahitaji kuzipima kama zimetoka kwa Bwana. Hata kama athari zinaweza kuwa na chemchemi mbaya, bado haishangazi kama kukutana na Mungu kutamfanya mtu kuitikia kwa dalili fulani. Mungu ametuumba na milango ya fahamu na si ajabu kama anatugusa kupitia milango hii.

				(3) Uzoefu wetu kuliko mifano katika Neno

				Tunapopima athari hizo, tunagundua ya kuwa Neno la Mungu linasema kidogo sana juu ya vitu vya namna hii. Kuna mifano michache kama Danieli 10:8–10 na ile hali iliyolingana na kulewa siku ya Pentekoste. Kwa sababu hakuna mafundisho zaidi ya Kibiblia tumebaki kuhitaji kutumia uzoefu na akili zetu kwa busara. Kuna haja ya unyenyekevu kwa sababu tunaweza kukosea pia.

				(4) Tumeumbwa tofauti

				Ni muhimu kukumbuka kwamba tumeumbwa tofauti. Tukitumia mfano wa miti, mwingine ni kama myombo usiyotikiswa na upepo kwa urahisi. Mwingine ni kama mwanzi ambao unatikiswa kwa urahisi. Itikio la miili yetu tukiguswa guswa na uwepo wa Mungu pia tunatofautiana. Ujasiri unaweza kuonekana kwa njia ya nguvu, lakini pia kwa tabia ya upole. Upendo unaweza kuonyeshwa kwa njia nyingi. Furaha na huzuni vilevile. Kwa hiyo tusitafsiri athari hizi kwa juu juu. Hatuwezi kusema kwamba kama huonyeshi athari fulani, basi hujajaa Roho.

				(5) Tamaduni za namna ya kuonesha kuguswa

				Jinsi athari zinavyojitokeza inategemea ”utamaduni” na saikolojia ya watu. Kuwa sehemu ya utamaduni fulani ni jambo la kawaida kwa wanadamu wote. Haihitaji kuwa shida, lakini namna hii ama namna ile ya kibinadamu isiamuriwe kuwa ya kimungu. 

				Sijui kama umeona jambo hili: Katika familia moja watu mara nyingi wanacheka kwa njia yanayofanana. Katika familia fulani wengi wanacheka kwa sauti kubwa. Katika nyingine wanacheka kwa ukimya fulani. Hakuna njia iliyo sahihi kuliko nyingine. Tunashawishiwa na mazingira tunamoishi! Na hii ni kweli upande wa jinsi tunavyoguswa na uwepo wa Roho pia. Mambo ya kibinadamu na ya Kimungu vinachanganyika. Si lazima iwe shida mradi tuelewe hiyo. Kwa hiyo tuwe waangalifu kusema kwamba athari fulani ni za Mungu zaidi.

				Maana yake mara nyingi mifumo fulani na mitindo fulani vinakubaliwa katika ushirika ama kundi kama vitu vizuri. Mwingine anaweza hata kujaribiwa kuviigaiga ili apokelewe katika kundi lile. ”Hapa tunafanya hivyo”. Pia jinsi kiongozi anavyofanya inatengeneza utamaduni iwe makusudi ama si makusudi. Watu wanamfuata. Vilevile ni rahisi kuhesabu wahubiri (na Wakristo) wanaoonesha athari kuwa wa kiroho zaidi. 

				(6) Namna ya kutunza mambo hayo

				Athari zinahusu hisia zetu. Hisia zinaweka kuonekana katika mwili wa mtu. Kwa hiyo zinahitaji kutunzwa na kulindwa vizuri. Tukifuata shauri zifuatazo tutaweza kutembea vizuri:

				Tukaribishe athari pamoja na kuzipima zikitokea, lakini tusizitafute. Tukumbuke kwamba hata kusumbiliwa na pepo kunaleta athari za kimwili. 

				Ruhusu tu viongozi wenye busara na kiasi kuongoza nafasi za sifa na maombezi. Wanaosikia athari za kimwili, watawale athari zao wasije wakawavuruga wengine.

				Eleza athari ili watu waelewe ni nini. Fundisha pia kwamba Mungu anaweza kuwa karibu na mtu hata asipona athari maalum.

				Athari zinaweza kuchukua nafasi kubwa na kuvutia kuliko mambo mengine. Kwa hiyo, kama mtu anaonesha athari zenye nguvu ya kushangaza, afadhali aelekezwe kwenye chumba cha pekee, wengine waweze kutulia. 

				Fanya huduma, sifa na maombezi kwa taratibu mbalimbali – nyingine kwa utulivu zaidi – ili njia moja isitawale na kujenga mfumo na mtindo ya aina moja. Roho Mtakatifu ni mbunifu – anafanya kwa njia nyingi.

				Tuombe hekima na karama ya kupambanua roho kutoka kwa Mungu. 

				Swali: Je, tunafanyaje ili tupokee nafasi za kuguswa na Roho bila kujenga hakika na matarajio katika hisia na misisimuko?

				Ishara ya msingi katika Nyaraka: tunda la Roho

				Tukienda kwa nyaraka za Paulo ishara kuu ya matokeo ya kazi ya Roho Mtakatifu katika maisha ya Mkristo ni tunda la Roho (Gal 5:22–26). Anayejaa Roho matokeo yake ni matunda hayo mazuri. Anayejaa kweli, hatangazi kwamba ”nina ujazo kamili” au ”mimi ni wa kiroho sana”. Anapenda, kunyenyekea na kufurahia maendeleo na nafasi za wengine (Flp 2:2f, 1 Kor 13:4ff).

				Paulo anasisitiza hii kwa njia nyingine katika 1 Kor 12:31 na 14:1. Anahimiza kutaka karama, hasa unabii, lakini kuna ”njia iliyo bora”. Ni upendo ambao ni tunda la kwanza na la msingi la Roho Mtakatifu. Usipokuwa na tunda la upendo, kuwa na karama ni bure. Ukikutana na Mkristo aliyekomaa na kuvutwa naye kama mtu wa kiroho, ni harufu ya tunda la Roho inayovutia. 

				Kutoka misisimuko kwenda kupumzika kwa neema

				Mtu mmoja alishuhudia: 

				”Nilipokuwa kijana zaidi katika imani, nilitegemea sana kuguswa na Mungu. Nilihitaji kushiriki mikutano ama ibada ya kusisimua. Nikaishi kwa upungufu 

				fulani. Nikatafuta msisimuko na ukamilifu hapa na pale. Labda nikihudhuria tukio fulani ndipo nitasikia uwepo wa Mungu. Sasa nimepata kupumzika zaidi. Tangu nianze kuwa ”Mkristo wa vyombo vya neema” nimepata mapumziko kiimani. Nimejaliwa kuishi kwa ahadi za Yesu na ninafurahia kukutana naye katika Chakula cha Bwana. Yesu ananihakikisha ya kuwa ”mwili wangu umetolewa kwa ajili yako” kila mara. Ninajenga hakika yangu katika vitu vilivyo nje yangu kuliko kutegemea hisia za ndani. Ninapumzika katika kuwa mwana wa Mungu. Sitangi-tangi sana. Amani yangu haitegemei jinsi ninavyofanikiwa kama Mkristo ama ninavyojisikia kwa ndani. Injili imenifanya huru nisihitaji kujiangalia na kujipima kila wakati. Ni kama nimesimama juu ya mwamba kuliko kurushwa huko na huko na upepo.”

				Linganisha mchoro uk. 104.

				5. Uamsho wa kweli

				UTANGULIZI

				Jambo la sehemu ya tano ni ”Uamsho”. Kwa wengi neno ”Uamsho” linamaanisha harakati ya Uamsho wa Afrika Mashariki, au pia ”Ulokole”. Baadaye harakati ya Kikarismatiki imeingia na kuchangia katika uamsho. (Wengine wanaiita ”ya kileo” (–▶ Mdo 2:13) lakini hii ni kushusha hadhi yake bila nia njema). Mchango wake ni mkazo wa karama za Roho Mtakatifu, kuombea na kusifu.

				Fellowship zimekua na kufanyika katika makumbi makubwa. Mihadhara imekuwa kawaida. Sifa na mapambio zaidi ya Tenzi za Rohoni, mahubiri kutoka jukwaa mara nyingi yamechukua nafsi ya shuhuda katika kundi la wana uamsho. Kualikwa mbele kwa kukata shauri na kuombewa imekuwa sura yake hasa. Vyama vya uamsho kadha vimezaliwa na kumekuwa na mivutano na makanisa kwa sababu mbalimbali. 

				Baadaye, mnamo 2000, harakati ya Fundisho la Imani (angalia sura 2.5) pia imeshawishi harakati ya uamsho na kuongeza changamoto. Tutazungumzia baraka na kasoro za harakati zetu za uamsho, lakini kwanza tuchunguze maana ya uamsho katika Biblia.

				Uamsho wa kweli ni nini?

				(1) Uamsho na maana yake katika Biblia

				Neno ”uamsho” halipo kwenye Neno la Mungu, lakini jambo la kuamka lenyewe lipo: ”Amka, wewe usinziaye, Ufufuke katika wafu, Na Kristo 

				atakuangaza” (Efe 5:13f). Maana yake rahisi ni kuamka kiroho. Kuna mifano katika Biblia:

				Mfalme Daudi, 2 Sam 11–12. Baada ya kuingia kwa Bathsheba na kupanga uuaji wa mume wake Uria, nabii Nathani alimweleza Daudi dhambi zake na hukumu ya Mungu juu yake. Dhamiri ikamkaba na Daudi akasema: ”Nimemfanyia Bwana dhambi” (12:13). Katika Zab 51:1ff tunasoma ungamo lake.

				Nabii Isaya alipoona utukufu wa Mungu, akatambua hali yake ya uchafu wa dhambi, hata moyoni. Akaungama na kuondolewa hatia (Isa 6:1ff).

				Mwanamke wa Samaria, Yn 4. Yesu alipozungumza naye kuhusu maisha yake, alielewa kwamba aliishi katika dhambi (4:9).

				Watu elfu tano siku ya Pentekoste, Mdo 2. Waliposikia mahubiri ya Petro ”wakachomwa mioyo yao” wakauliza ”Tutendeje ndugu zetu” (2:37).

				Mlinzi wa gereza la Filipi aliingiwa na hofu akauliza: ”Bwana zangu, yanipasa nifanye nini nipate kuokoka” (Mdo 16:29f)?

				Mifano hii inaonesha maana ya uamsho. Dhamiri zao ziliamka na wakaona hali yao ya dhambi. Walisikia hofu mbele za Mungu wakiogopa hukumu yake. Tunajifunza kwamba lengo la uamsho ni kushtua dhamiri ya wasikilizaji ili waulize ”Tutendeje ili tupate kuokoka?”, kisha wahuishwe kiroho.

				Mdo 3:19 inajumlisha vizuri sana njia na shabaha ya uamsho: ”Tubuni basi, mrejee, ili dhambi zenu zifutwe, zipate kuja nyakati za kuburudhishwa kwa kuwako kwake Bwana”.

				(2) Mwanadamu hawezi kuamsha

				Si sisi tunaoamsha. Ni kazi ya Roho Mtakatifu ndani ya moyo. Ndiye anayegusa dhamiri, kumwonesha mtu dhambi zake na kumkutanisha na Yesu anayesamehe dhambi. Roho anatumia amri za Mungu ili mtu aelewe shida yake. Anatumia Injili ili awashe imani katika Yesu ndani yake. Sisi hatuwezi kusukuma, kuendesha ama kulazimisha uamsho kwa njia yo yote. Tunachoweza kufanya sisi ni kuleta ujumbe wa Neno la Mungu na kumwomba Mungu atume uamsho wa kweli. Maombi mara nyingi yamefungua mlango wa kutembelewa na Mungu. 

				(3) Kiini cha uamsho

				Uamsho si kusikia hisia za ndani au kuwa Mkristo wa moto moto. Uamsho wa Kiinjili ni utambuzi mpya wa Injili unaobadilisha maisha. Kweli za Injili juu ya dhambi na neema zinakuwa uhalisia katika moyo. Imani inahama 

				kutoka akili kwenda moyoni. Huwezi kutegemea haki yako au utakatifu wako ili ujifanyie wokovu tena. Maana ya ”kupumzika kwa Kristo” imepata nuru mpya. 

				Labda umekuwa unauliza ”Mungu anadai nini kwangu?” au ”Ninapata faida gani nikiwa Mkristo?” Ni rahisi sana kurudi katika hali hii kwa Mkristo ye yote, kwa sababu maswali haya yamemtawala mwanadamu tangu anguko la dhambi. Tunavutwa kutegemea jitihada zetu na haki yetu. Lakini kwa kuamka na kukumbatia Injili tunafanywa huru kwa rehema na upendo wa Mungu. Utauliza ”Je, niwezeje kupenda wengine kama Mungu alivyonipenda mimi kiajabu akiniokoa kwa njia ya Yesu Kristo?”

				Swali: Mwandishi amejaribu kueleza Uamsho ni nini kutokana na Biblia. Je, kuna tofauti gani ukilingana maelezo yake na jinsi wewe unavyoelewa maana ya Uamsho?

				Uamsho kwa nani?

				(1) Uamsho kwa makundi mawili

				Kwa sababu uamsho ni jambo la msingi la kuwa Mkristo ni makundi mawili yanayohitaji uamsho:

				Wasio Wakristo bado. Pia waliobatizwa lakini sasa wako mbali na Mungu na kanisa. Wamekuwa Wakristo wa jina zaidi (–▶ Ufu 3:2, 1 Tim 5:6). Wote wanahitaji kuzaliwa mara ya pili. 

				Wakristo pia wanahitaji uamsho au uinjilisti wa ndani. Kwa nini? Kwa sababu Mkristo naye anafanya dhambi (1 Yoh 1:8). Anajaribiwa, anavutwa na mambo ya kidunia, anaweza kupoa na kuanguka tena. Anahitaji msaada wa Roho Mtakatifu ili amtegemee Kristo kwa imani hai. Imani yake isiwe ya kiakili tu, bali iwe uzoefu halisi katika dhamiri na moyo. Ndivyo ambavyo Paulo anawaombea Wakristo katika Efe 3:14–19. Anawahimiza kuamka (Rum 13:11, Efe 5:14). Hata Barua kwa makanisa (Ufu 2–3) ni mifano ya kuhimiza uamsho katika Wakristo.

				(2) Kuishi katika uamsho ni kuwa Mkristo hai

				Luther anasema hivyo akijibu swali ”Kuwa Mkristo ni nini?”: 

				”Maana yake tujute na kutubu kila siku, kusudi yule Adamu wa kale akaaye ndani yetu atoswe, afe pamoja na dhambi zote na tamaa mbaya zote. Tena kila siku mtu mpya afufuliwe mle moyoni, naye aendelee mbele ya Mungu katika haki na utakaso pasipo mwisho.” 

				Maneno haya Luther alisema juu ya Wakristo. Kwa kweli anachosema ndivyo kueleza maana ya uamsho pia!

				(3) Uamsho kwa ajili ya kanisa

				Uamsho wa Kiinjili unaweza kugusa jumuiya ya watu pia. Ni majira ambapo Wakristo wengi wanaona kuamka kwa pamoja. Hii imetokea mara nyingi katika historia ya kanisa. Mifano ni The Great Awakening (Mwamko Mkuu) Uingereza na Marekani kuanzia 1730 na Uamsho wa Kiinjili Skandinavia mnamo 1850. Ni uamsho huu uliozaa vyama vya misioni kama SEM, DLM na FELM na hata vyama vingine vya Kijerumani. Kanisa lililopoa katika mafundisho makavu ama taratibu za kuzoeleka linapata kuhuishwa kiroho. 

				Kanisa limekuwa na nguvu zaidi nyakati ambapo nguvu za uamsho na uthabiti wa mafundisho na mfumo wa kikanisa vimekwenda pamoja. Kwa hiyo ni huzuni kama vikundi vya uamsho vinafukuzwa au vikiamua kuacha kanisa na kuanzisha huduma nje, ama hata kuanzisha dhehebu. 

				Faida na kasoro za Uamsho

				(1) Manufaa ya harakati ya uamsho

				Tuangalie manufaa ya makundi ya uamsho kwa sura ambayo ilipata baada ya harakati ya kikarismatiki kuingia. Watafiti, kwa mfano Dkt. Anneth Munga katika thesis yake, wanaratibu mambo kadhaa. Pamoja na hizo tunaweza kuorodhesha faida nyingi za uamsho zinazotupa sababu za kumshukuru Mungu:

				Unasaidia kukiri imani wazi na kuishi katika ukiri wake na kwa hiyo umakini na uchaji katika kazi ya Mungu umeongezeka.

				Unafanya Wakristo wengi washiriki kikamilifu kwenye shughuli za misioni kwa kujitoa zaidi. 

				Unaibua na kulea karama na vipawa ndani ya kanisa, kama uponyaji, kutoa mapepo, kunena kwa lugha na unabii. 

				Unaweka mkazo katika kujitoa kwa ajili ya wahitaji na kuombea wagonjwa na kuwatembelea.

				Unachochea maendeleo ya nchi na kanisa kwa ujumla hasa kwa kufanya kazi kwa bidii. 

				Unasaidia Wakristo wa kawaida kushiriki kujibu mafundisho potofu na yenye utata yanayotokea ndani na nje ya kanisa. 

				Umesaidia makundi mengine kukubali kubaki katika kanisa, mengine angalao kwa muda mrefu kidogo.

				Unawapa Wakristo wengi uhuru wa kumshuhudia Yesu ndani ya makanisa yao na hivyo wakapenda kanisa na kujisikia nyumbani katika kanisa.

				Unashirikisha wanawake na vijana.

				Unaonesha maana ya ukuhani wa Wakristo wote – kwamba wote wanahitajika na kuwa na usawa.

				Swali: Kwa uzoefu wako, je, umeona faida gani ya uamsho?

				(2) Mapungufu

				Walaumu wa harakati ya uamsho wanataja mambo kadhaa ya hasi. Mara nyingi kulaumu ni rahisi kuliko kuafiki. Lakini hata mtu ambaye kimsingi anapenda uamsho (k.m. mwandishi wa kitabu hiki) anahitaji kusikilizia lawama na kujaribu kuzirekebisha. 

				Hapa kuna hatari ambazo nyingi amezijumlisha Dkt. Faith Lugazia, ambaye mwenyewe anakaribisha uamsho: 

				Kwa wengine umekuwa sawa na kukata shauri kwa kusema sala fupi ili uwe Mkristo. Hivyo mara nyingi umekosa kina na msingi imara.

				Kuwa na hatari ya kuweza kukazia sana matendo (sheria) wala si imani. Ni kawaida kutumia amri: ”Usifanye…, Lazima ufanye…, Uamue…, Uache… .

				Kukaza matendo na hivyo kuleta hukumu sana juu ya matendo ya wengine kwa urahisi.

				Kuwa na hatari ya kuona kwamba wokovu ni jambo la binafsi linalowafanya wana-uamsho kuwa wazuri zaidi, labda na kujitenga na wengine kwa sababu si Wakristo wa kweli na hivyo kuleta mgawanyiko ndani ya kanisa moja.

				Kutofautisha watu kwa kusalimu baadhi ya Wakristo kwa ”Bwana asifiwe” wala si wengine. Leo ni salaam ya kawaida sana kwa Wakristo wengi. 

				Kuwa na tabia ya kujali undugu wa Kikristo kuliko undugu wa kibiolojia inayosababisha mafarakano katika familia na koo inaweza kutokea.

				Kukaza maadili kwa njia inayowanyima wanawake kuwa wanawake. Wasijipambe, wasitumie mafuta, wavae nguo zisizowasha tamaa kwa wanaume, kana kwamba jambo hili liko upande moja tu.

				Sakramenti za Kanisa zinaweza kupuuzwa na kukiri hadharani kulipata umuhimu mkubwa zaidi ya Ubatizo. 

				Kutafsiri, kuichunguza (kutafakuri) na kufundisha Biblia vinaweza kukosa nafasi na badala yake njia ya kutoa mifano na kusimulia hadithi inatawala. 

				Ukikaza wokovu wa Yesu na utendaji wa Roho Mtakatifu kuna hatari ya kusahau nafasi ya Mungu Baba katika ushirika wa Utatu, na wajibu tuliopewa na Mwumbaji kwa uumbaji na watu wa nje.

				Uanadamu, ubinafsi na tamaa unaweza kuingia. Kutaka vyeo na madaraka zinapata nafasi na kusababisha kunyenyekea chini ya viongozi wengine wa Kanisa kuwa vigumu.

				Viongozi wengine kujihami na kutoshiriki na kushauri uamsho wa nia njema.

				Kuna hatari ya kuanza kujitegemea wakiona kwamba mchungaji hana maana sana. 

				Swali: Je, kwa mawazo yako, uamsho unahitaji kuboreka katika nini hasa?

				(3) Faragha

				Mikutano ya uamsho inatiwa faragha ama ”fellowship”. Neno hili ni la Kiingereza na maana yake ni ”ushirika”. Fellowship ni nafasi nzuri za kutia joto zuri katika maisha ya kanisa, mradi mapungufu ya uamsho yasitawale. Kupata nafasi kuimba, kusifu, kushuhudia na kusikiliza mafundisho ya Biblia ni baraka kwa Mkristo. Wakristo wanapata nafasi nzuri ya kuchangia kwa vipawa mbalimbali. Shida ni kama fellowship inachangia kuunda makundi mawili ya Wakristo, Wakristo wa kiroho upande mmoja, na Wakristo wa kawaida upande wa pili. Au kama inaleta mafarakano na kanisa.

				Kuendeleza uamsho

				(1) Kutafuta uamsho wa kweli

				Sifa, furaha, ishara za uwepo wa Mungu si lazima zimwamshe mtu kiroho kama kusudi la uamsho wa kweli lilivyo (Mdo 14:2ff). Lakini matokeo hayo yanaweza kumhamasisha mtu amtafute Bwana (Mdo 8:5ff). Akipokea Neno kama sheria na Injili anaweza kuamka kiroho na kumhitaji Yesu. Kwa hiyo tusipuuze nguvu za kiroho haraka, bali tumwombe Mungu azielekeze zilete uamsho wa kweli. ”Msimzimishe Roho; msitweze unabii; jaribuni mambo yote; lishikeni lililo jema” (1 The 5:19–21).

				(2) Kiongozi wa kanisa anaweza kusaidia nini?

				Viongozi wana wajibu mkubwa wa kuboresha na kuendeleza uamsho mzuri. Kama wangejishughulisha mapema tungekwepa shida zizizo za lazima. Bahati mbaya badala yake wengine hawajataka kushiriki na kusaidia, bali wameangalia udhaifu wa uamsho, kulinda heshima yao na hata kugombana na viongozi wa faragha. Lakini kama viongozi tunaweza kufanya mambo muhimu ili tusaidie. Njia ya kuomba msamaha na kujaribu kutengeneza mahusiano ipo daima. Kwa hiyo kama viongozi:

				Tuwe tayari kuamshwa kiroho sisi wenyewe.

				Tushiriki katika mikutano/fellowship.

				Tuombee uamsho uwe wa Kiinjili na salama.

				Tutumie wana uamsho wanaofaa kwa huduma ya kanisa kama uinjilisti, udiakonia na kuombea wenye shida.

				Tufundishe juu ya njia ya wokovu, baraka za Roho Mtakatifu na imani ya Kiinjili.

				Tujenge urafiki na mazungumzo na viongozi wa uamsho.

				Swali: Je, wewe unaweza kufanya nini ili kuimarisha uamsho kwa njia salama?

				Kutafuta kwa shauku na kupumzika katika wokovu

				Neno la Mungu linatuhimiza kujazwa, kutakaswa na kutafuta karama za Roho Mtakatifu. Lakini pia linataka kutusaidia tupumzike juu ya kazi ya Yesu iliyokamilika kwetu, ili tusihangaike, kutangatanga, kujilaumu na kukosa amani. Kuna aina ya uwiano Mtakatifu kati ya mambo haya mawili. Hali tumepumzika katika Kristo tunamtafuta zaidi. Hali tumepewa Roho tunaomba atujaze na kutushika zaidi. Hata kama hatuhitaji kutegemea hisia za ndani bado tunahitaji kuguswa mara kwa mara. Pande zote kuna mashimo. Kama hatuna matarajio na shauku tunalalia upande mmoja. Tunaweza kukosa baraka nyingine za Mungu. Kama tunafungwa na kukabwa kwa kutaka mambo yatokee kwa kuonekana sasa na kwa nguvu, tunaanguka upande wa pili. Tunaweza kukosa amani na mategemeo. Kujifunza kuishi kwa uwiano huu Mtakatifu ni siri ya kuwa Mkristo imara na hai.

				8

				Roho Mtakatifu na kanisa

				Utangulizi

				Roho Mtakatifu ni chanzo cha kanisa. Anaita watu waje kwa Yesu na kuumba imani ndani yao na kuwaunganisha katika Kristo. Katika Biblia kuna picha zinazoeleza kanisa ni nini. Tutaangalia picha sita katika sehemu tatu za kwanza za sura hii. Kanisa ni (1) Taifa la Mungu (2) Familia ya Mungu (3) Mwili wa Kristo (4) Bibi-arusi (5) Jengo la Roho na (6) Alama ya ufalme wa Mungu. Katika sehemu za nne na tano tutazungumzia jinsi kanisa linavyojieleza katika kiri zake za imani. Kanisa ni (1) moja (2) takatifu (3) la wote na (4) la kimitume. Sifa hizi ni jumlisho la utu wa kanisa.

				1. Kanisa – taifa na familia ya Mungu

				Utangulizi

				Katika sehemu ya kwanza tutazungumzia asili ya Kanisa, na kuangalia picha mbili za kanisa kutoka Biblia. Kanisa ni taifa la Mungu na pia familia ya Mungu. Picha zote zinatusaidia kuelewa maana ya ushirika wa Kikristo. 

				Asili ya Kanisa

				(1) Uhusiano kati ya Roho Mtakatifu na kanisa 

				Tunakiri ”Namwamini Roho Mtakatifu, Kanisa takatifu la Kikristo”. Roho Mtakatifu na Kanisa vinaenda pamoja. Roho alitangulia kanisa, tena aliumba kanisa kwa njia ya Injili ya Yesu Kristo. Kanisa linamtegemea Roho Mtakatifu kwa kuwepo kwake na kwa kazi yake. Lilizaliwa siku ya Pentekoste ambapo Injili ya Yesu mfufuka ilihubiriwa na Roho Mtakatifu alitolewa kwa walioipokea Injili. Tangu hapo kila Mkristo anashiriki huyu Roho mmoja na kwa njia hii anapata kuwa sehemu ya ushirika mpya ambao unaunganishwa na Roho. 

				(2) Maana ya neno kanisa

				Ni neno ekklesia (Kiyunani) katika AJ linalotafsiriwa kwa ”kanisa”. Maana yake ni jumuiya iliyoitwa na Mungu. Kutokana na neno ”ekklesia”, watheolojia wanaita mafundisho juu ya kanisa kuwa ”eklesiolojia”. Neno la Kiswahili, kanisa, asili yake ni neno la Kiarabu. Maana yake ni kukusanya ama kukusanyika. Kanisa ni jumuiya iliyokusanyika kwa Yesu Kristo likiitwa na Roho Mtakatifu. Limeitwa kwa kusudi la kumwamini Yesu, kumfuata na kumtangaza wakati wa kusubiri kurudi kwake mara ya pili. 

				(3) Neno kanisa linatumika kwa njia nyingi

				Katika AJ neno ekklesia linatumika kwa ajili ya 

				Mkusanyiko wa Wakristo wanaokutana katika ibada (1 Kor 11:18, 14:4,9). 

				Jumuiya za Wakristo wanaokutana manyumbani (Rum 16:5, Kol 14:15).

				Wakristo waliopo mahali fulani (Rum 16:1, 1 The 1:1).

				Wakristo wote kwa ujumla, kanisa la kiulimwengu (Mt 16:18, 1 Kor 10:32).

				Kwa leo neno kanisa linatumika

				Kwa ajili ya jengo ambamo Wakristo wanakusanyika. Linaitwa kanisa kwa sababu linatumika na Wakristo walioitwa kukusanyika pamoja.

				Kwa mkusanyiko wa Wakristo kwa ujumla. Ukubwa wake ni mamoja.

				Kwa jumuiya ama chama cha Kikristo kinachounganisha sharika zenye ukiri mmoja, kwa mfano kanisa la Kilutheri, la Kianglikana, la Kipentekoste na kadhalika, katika nchi au ulimwenguni. Pia neno dhehebu linatumika kwa maana hii ya kanisa.

				Kwa Wakristo wote kwa ujumla. Kwa mfano tunasema ”kanisa la Kikristo”.

				Kwa Kanisa kama chama ama shirika kwa ujumla. Kwa mfano: ”Kanisa linahitaji kutetea haki za wanawake.”

				(4) Picha juu ya kanisa katika Agano Jipya

				Kanisa katika AJ linaelezwa kwa kufananishwa na vitu mbalimbali. Hapo nafsi zote tatu za Mungu zinatajwa: Kanisa ni mwili wa Kristo na ni Bibi-arusi wake. Lakini kanisa pia linaitwa hekalu la Roho Mtakatifu (na jengo la Mungu). Picha nyingine zinamtaja Mungu (Baba): kanisa ni taifa la Mungu, ni familia mpya ya Mungu, ni kanisa la Mungu na ni alama ya ufalme wa Mungu. Tutaendelea kuchunguza picha hizi sasa.

				Kanisa ni taifa la Mungu

				(1) Taifa la Mungu katika Agano la Kale

				Wana wa Israeli waliitwa kuwa taifa la Mungu. Lilianza kwa habari ya Ibrahimu: 

				”Nitakufanya wewe kuwa taifa kubwa, nitakubariki na kulikuza jina lako, nawe uwe baraka. Anayekubariki, nitambariki; anayekulaani, nitamlaani. Kwako wewe, nitayabariki mataifa yote ya dunia.” (Mwa 12:2–3). 

				AK ni habari juu ya agano la Mungu na taifa lake Israeli, jinsi taifa lake lilivyomwasi mara nyingi na jinsi uaminifu wa Mungu ulivyowahifadhi kwa huruma. Katika Kum 7:7f tunajifunza kwamba Mungu aliwateua si kwa sababu ya kuwa wengi ama wazuri, bali kwa sababu ya kuamua kuwapenda hata wakiwa wachache. Kitabu cha Hosea kinasimulia juu ya upendo huu wa Mungu kwa njia inayogusa sana. 

				(2) Taifa la Mungu katika Agano Jipya

				Mtume Petro anazungumza juu ya Wakristo kuwa taifa la Mungu: 

				”Bali ninyi ni mzao mteule, ukuhani wa kifalme, taifa takatifu, watu wa milki ya Mungu, mpate kuzitangaza fadhili zake yeye aliyewaita mtoke gizani mkaingie katika nuru yake ya ajabu” (1 Pet 2:9). 

				Na hapa anakumbusha juu ya majina aina ya kinabii ambayo watoto wa nabii Hosea walipewa: ”ninyi mliokuwa kwanza si taifa, bali sasa ni taifa la Mungu; mliokuwa hamkupata rehema, bali sasa mmepata rehema” (1 Pet 2:10).

				Jambo la msingi la taifa la Mungu katika AK linaendelea katika AJ. Kanisa, kwa kumwamini Yesu (Masihi aliyeahidiwa), sasa linaitwa taifa la Mungu. Paulo anatumia jina ”taifa la Mungu” akinukuu AK (Rum 9:25f, 2 Kor 6:16). Kwa njia ya kuliita kanisa taifa lake, Mungu anatimiza na kuendeleza kusudi la ahadi zake. 

				Hii haina maana ya kuwa Mungu sasa ameliacha taifa lake la awali. ”Hata kidogo”, Paulo anasema katika Rum 11:1, akiendelea kueleza uhusiano kati ya Wayahudi na Wapagani. Israeli bado ina nafasi katika mpango wa Mungu.

				(3) Sifa za taifa la Mungu

				Tunaweza kutaja sifa tano za kanisa kama taifa la Mungu:

				Ni taifa lenye watu wa aina mbalimbali. Katika taifa la Mungu la Israeli watu wote walikuwa Wayahudi. Katika AJ tunaona kwamba kuna makabila mengi.

				Ni taifa lililokombolewa si kutoka utumwa wa kimwili, bali wa kiroho (Tit 2:13f). Si kutoka nchi ya Misri, bali kutoka Ufalme wa giza. Si kutoka utawala wa Farao, bali kutoka utawala wa Shetani.

				Ni taifa ambamo Mungu anaishi kwa njia ya Roho Mtakatifu (Eze 36:26f, 37:5-27).

				Ni taifa linalotembea hapa duniani. Wakristo ni ”wapitaji na wasafiri”. Wana wa Israeli kutembea jangwani kuelekea nchi ya ahadi ni utangulizi wa kanisa la Mungu linalotembea kupita ulimwengu huu kuelekea katika ukombozi. Labda hii ndio sababu ya Wakristo wa kwanza kuitwa ”Njia ile” (Mdo 22:4,22).

				Ni taifa lenye wito wa kutangaza fadhili za Mungu katika ulimwengu huu (1 Pet 2:9f).

				Swali: Kanisa ni Taifa la Mungu. Je, jambo hili linaleta ufafanuzi gani juu ya maana ya kuwa kanisa?

				Kanisa ni familia mpya ya Mungu

				(1) Ukoo na familia Kiafrika

				Kuwa mtu kati ya watu wengine ni muhimu sana kwa mwanadamu. Kila kundi linatambua asili yake kwa mtu hodari fulani na linaunganika katika imani na desturi maalum. Ni ukoo wake, mababu yake, familia yake na ndugu zake wanaotengeneza mazingira na maisha yake. Hii ni kweli juu ya kanisa pia. Kuna mwanzilishi, kuna imani na kuna maisha yake. Waswahili wanasema ”Mtu ni watu”. Kweli Kiafrika, mtu si kitu peke yake. Katika maisha ya Mwafrika upweke ni kitu kigeni sana. Tumwombe Mungu iwe hivyo pia katika kanisa lake.

				(2) Familia ya Mungu katika Biblia

				Neno ”familia ya Mungu” halitumiki katika AJ, lakini jambo lenyewe lipo kwa njia nyingi: Wakristo ni

				Familia ya Yesu. Yesu anazungumza juu ya wafuasi wake kama ndugu zake (Mk 3:20f,10:29ff). Aliuliza: 

				”Mama yangu na ndugu zangu ni akina nani? Akawatazama wale walioketi wakimzunguka pande zote, akasema, Tazama, mama yangu na ndugu zangu! Kwa maana mtu ye yote atakayeyafanya mapenzi ya Mungu, huyo ndiye ndugu yangu, na umbu langu, na mama yangu” (Mk 3:31–35). 

				Watoto wa Mungu Baba. Yesu anawafundisha wanafunzi kuomba kwa Baba (Aba) yao (Lk 11:2). Kwa njia ya Yesu ambaye ni mwana 

				wa pekee wa Mungu (Rum 1:4, Gal 4:4), tumekuwa wana na watoto wa Mungu na sisi (Gal 4:5, Efe 1:5, Rum 9:8, 1 Yoh 5:2). Kama wana Mungu ametupa Roho wa Mwanawe mioyoni mwetu, aliaye ”Aba, yaani Baba” (Gal 4:6, Rum 8:14ff). Tena watoto watakuwa warithi (Rum 8:17. Gal 3:26ff). Paulo anawaita Wakristo ”watu wa nyumbani mwake Mungu” (Efe 2:19).

				Ndugu katika Kristo. Wakristo ni ndugu (Rum 1:13, 16:1, 1 Kor 10:1, Flm 16). Kwa hiyo wanaweza kuitwa nyumba ya Mungu (1 Tim 3:15, 1 Pet 4:17, Ebr 3:6).

				Kuwatazama Wakristo kama familia ama ukoo wa Mungu kutokana na AJ ni sahihi kabisa. 

				”Kwangu mimi – kutokana na asili yangu ya Kiafrika – alichokuja kufanya Kristo kwetu sisi sote ni kusaidia kuturudisha katika familia ya Mungu. Na kwangu mimi kama Mwafrika, kuwa katika familia ya Mungu kuna maana kubwa, kwa sababu familia yako ndiyo usalama wako, ni ulinzi wako, ni zamani yako na wakati ujao wako. Kwa hiyo, ndivyo ninavyojumlisha imani yangu katika Kristo” (Mchungaji Abraham Akrong, Ghana).

				Tutaangalia baadhi ya matokeo yake hapa na katika sura ya tisa tutaangalia zaidi juu ya maana ya ushirika huu mpya. 

				(3) Kanisa ni watu wenye udugu wa undani

				Mungu alipoumba mwanadamu kusudi lake lilikuwa aishi katika familia yake. Anguko la dhambi liliharibu mpango huu. Kanisa ni njia ya Mungu kuunda kwa upya familia yake. Kanisa ni ukoo mpya wa Mungu. Hapa Mungu anakusanya watoto wake. Kote duniani tuna ndugu katika Kristo. Tunashiriki Roho mmoja na tumaini moja (Efe 4:4). Labda tunatoka nchi tofauti, tuna rangi tofauti, tuna lugha tofauti na hali tofauti. Lakini tukikutana katika jina la Yesu tunaweza kujisikia kuunganika kiajabu. Tena kuna mengi ya kujifunza kutoka kwa Wakristo wengine, jinsi wanavyoonesha ushirika wao na Yesu na jinsi wanavyotumikia watu kwa utamaduni wao.

				Familia mpya kwa wanaokosa familia

				Ukoo mpya na familia mpya ya Kikristo una maana ambayo ni muhimu sana, hasa kwa wale wanaokosa familia au kufukuzwa katika familia na ukoo. Kupokea na kutunza watoto katika ukoo wako ni kawaida Afrika. Lakini fikiria pia kwa mfano mjane bila ndugu wanaomlinda, watoto yatima au Mwislamu anayeongoka na kukataliwa na familia yake. Wanahitaji familia mpya. Ushirika wa Kikristo, ukoo huo mpya, unaweza kuwa mazingira ambamo wanapata ulinzi, ushirika na utunzaji. Tunakumbuka jinsi Yesu alivyowaunganisha mamaye Mariamu na mwanafunzi wake Yohana (Yn 19:25ff).

				Swali: Je, kwa njia gani jumuiya ya Wakristo mahali ulipo inaweza kuwa ”nyumbani papya” kwa wanaokosa ushirika ama familia? 

				Umoja hata katika mivutano

				Ndugu wanaweza kuhitilafiana na kugombana pia. Lakini wakati wote ni ndugu. Kama mmojawao anapata shida, au kulazwa hospitali, kwa kawaida ndugu zake watamsaidia. Wameunganishwa kwa damu ya kibinadamu.

				Ukoo wa Yesu ni vilevile. Familia ya Mungu ni familia ya wenye dhambi, yaani wanaoendelea kutengenezwa. Wakristo wameungana kwa damu moja. Damu ya Yesu Kristo. Wameingizwa katika ukoo huu mpya kwa kubatizwa na kuamini. Hata kama kuna mivutano na kutokuelewana, hata kama kuna mashindano na dhambi, bado kuna umoja wa msingi. Yesu aliwaombea wanafunzi wake wa nyakati zote wawe na umoja (Yn 17:11,20f).

				Utambulisho wa kwanza

				Ukiulizwa wewe ni nani utasema kwamba ni wa ukoo fulani, mtoto wa fulani, wa kabila fulani, wa mahali fulani au labda wa nchi fulani. Vitu hivi vyote vinaeleza wewe ni nani. Ni sehemu muhimu za utambulisho wako. Kwa Mkristo kuna kitu kilicho cha msingi zaidi. Mkristo ni wa taifa la Mungu, ukoo wa Yesu, familia ya Mungu na mtoto wake. Mambo haya ndiyo yanayokutambulisha kwa undani zaidi. Wewe ni nani? Mimi ni M-Kristo, mimi ni wa Yesu Kristo.

				Swali: Je, unapojitambulisha, vitu gani ni muhimu zaidi kwako?

				2. Kanisa – mwili wa Kristo na Bibi-arusi

				Utangulizi

				Kanisa kama mwili wa Kristo ni picha ya msingi katika kueleza kanisa ni nini. Tuna uhusiano wa karibu na Kristo na pia sisi kwa sisi. Kuna wito wa kuwa chombo cha nia ya kitchwa chake, Kristo. Kanisa pia ni Bibi-arusi, ukweli wenye tumaini na wito pia. Hayo ni mambo ya sehemu ya pili.

				Kanisa ni mwili wa Kristo

				(1) Kuwa mwili wa Kristo ni uhalisia

				Neno likisema kwamba kanisa ni mwili wa Kristo haimaananishi kwamba uhusiano na ushirikiano kati ya Wakristo unafanana na jinsi mwili unavyofanya kazi. La, kuna maana ya undani zaidi. Katika 1 Kor 12:12 Paulo, baada ya kusema ya kuwa ”mwili ni mmoja, nao una viungo vingi…”, anamalizia kwa kusema ”vivyo hivyo na Kristo”. Tungetazamia kwamba badala yake Paulo angesema ”vivyo hivyo na ushirika wa Wakristo”. Lakini kuwa mwili wa Kristo si mfano tu, bali ni uhalisia wa kiroho. ”Basi ninyi mmekuwa mwili wa Kristo…” (1 Kor 12:27). Ni zawadi kubwa. Tumeunganishwa na kuingizwa katika yeye. Kwa sababu kanisa kuwa mwili wa Kristo ni uhalisia, hoja nyingine zinafuata.

				(2) Mkristo ana uhusiano wa ndani na Kristo

				Kila Mkristo ni kiungo katika Kristo. Kwa ubatizo viungo vimeingizwa ”katika Kristo” (1 Kor 12:13). Kuna uhusiano wa karibu sana wa kutegemea uhai kutoka kwa Yesu kila wakati. Mfano wa Yesu katika Yn 15:1–7 unaeleza vizuri. Yesu ni mzabibu na sisi Wakristo ni matawi. Utomvu wake unaingia wakati wote ndani yetu. Kimyakimya na kwa siri, lakini endelevu, uzima wake unatupa uhai. Kristo anaulisha na kuukuza mwili wake (Kol 2:19). Ajabu tena ni kwamba Wakristo wakiteswa ni Yesu mwenyewe anayeteswa. Paulo alipotesa Wakristo Yesu alimwuliza: ”Saulo, Saulo kwa nini unanitesa?” (Mdo 9:4).

				(3) Kukua katika umoja

				Kanisa si chama fulani cha watu wanaovutwa na kitu cha pamoja, kwa mfano kuimba, kuendesha siasa au kulima pamoja. Kanisa ni kitu hai ambamo viungo vyake vimeunganika kabisa kwa kuhitajiana na kutegemeana. Kuna viungo vya aina mbalimbali, si aina moja tu (1 Kor 12:14ff). Hapa Paulo anaeleza jinsi viungo vinavyohitajiana kwa sababu vinatofautiana, kila kimoja kikiwa na kazi yake na umuhimu wake. Viungo 

				vinavyoonekana kuwa vinyonge na kukosa uzuri, vina heshima zaidi. Tunahimizwa tusidharauliane ili umoja usiathirike. Maumivu ya Mkristo mmoja ni maumivu ya Wakristo wenzake, na vile vile akitukuzwa. Ndiyo sababu kwamba Wakristo katika AJ karibu mara zote wanatajwa katika uwingi, ni juu ya ”sisi” na ”ninyi”. 

				Changamoto za umoja zitazungumzwa katika sehemu ya nne ya sura hii. Hapa inatosha kusema kwama Wakristo wanahitaji kukua katika upendo, ujuzi wa kweli, utumiaji wa karama na kujitoa kwa Kristo na kwa mwili wake, yaani Wakristo wengine (Efe 4:15f).

				(4) Kukua katika kuwa chombo cha Yesu

				Yesu anatumia kanisa kama chombo chake. Anatoa karama na nguvu ya kufanya kazi yake. Tumeshasoma juu ya karama za Roho Mtakatifu katika sura ya sita. Hapa inatosha kukumbusha ya kuwa Wakristo wanatakiwa kuthamini karama, kutafuta karama, kutumia karama na kupima utumiaji wa karama zitumike kwa kuhudumia mwili wa Kristo na kuleta watu Yesu.

				(5) Kichwa cha Kanisa ni Kristo

				Yesu Kristo ni kichwa cha kanisa (Efe 5:23, Kol 1:18). Maana yake nini? Bila shaka kuwa kichwa ni suala la mamlaka. Yeye ni mkuu wa kanisa, mwili wake. Katika miili yetu, ubongo unaongoza mikono, miguu, misuli yote, na hata viungo vya ndani. Wakristo kama viungo vinapaswa kuongozwa na kumtii aliye kichwa chetu. 

				Viongozi wapo chini ya Kristo

				Kristo kuwa kichwa ina maana kwamba yeye ndiye Kiongozi mkuu hata kama kuna viongozi wengine katika kanisa. Kama viongozi wanajiweka chini ya uongozi wa Yesu na kutaka kutii Neno lake, tunapaswa kuwaheshimu. Kama viongozi wanasema ama kutenda kinyume cha Neno lake kuna haja na haki ya kuwaambia. Kanisa ni la Kristo, si la mtu. Kiongozi akizoea kutia mkazo kwamba ”kanisa hili ni langu” si afya.

				Swali: Sisi ni mwili wa Kristo na Kristo ni kichwa cha mwili wake? Je, haya yana maana gani kwa uhusiano kati ya wewe na Wakristo wenzako? Ina maana gani kwa umoja katika uwingi wa madhehebu?

				Kanisa ni Bibi-arusi

				(1) Picha inayopendeza

				Ibada ya kufunga ndoa inavutia. Macho ya kila mmoja yanamtafuta Bibi-arusi. Lo, anavyopendeza! Gauni lake! Anang’aa vizuri. Anampendeza mume wake lakini pia watu wengine wote waliokusanyika kushuhudia. Katika Biblia kanisa linaitwa Bibi-arusi. Halilinganishwi tu na Bibi-arusi, ni Bibi-arusi, na Bwana-arusi ni Yesu mwenyewe. Ukweli huu unaleta furaha na tumaini, lakini pia wito na changamoto.

				(2) Bibi-arusi katika Biblia.

				Kulilinganisha taifa la Mungu na mke ama Bibi-arusi tunaliona mahali pengi katika Biblia. AK linasema juu ya Mungu kama mume wa kweli wa Israeli (Isa 54:1–8+). Kitabu cha Hosea kina maneno matamu na ya uchungu juu ya upendo kati ya Mungu na taifa lake (Hos 2:14ff).

				Katika AJ Injili zote zinamtaja Yesu kuwa Bwana-arusi (Mk 2:19, Mt 9:15, Lk 5:34). Katika Injili ya nne Yohana Mbatizaji, rafiki na mwandalizi wa Yesu, anasema: ”Aliye naye Bibi-arusi ndiye bwana arusi; lakini rafiki yake bwana arusi, yeye anayesimama na kumsikia, aifurahia sana sauti yake bwana arusi” (Yn 3:29). Paulo anawahimiza wanaume wapende wake zao ”kama Kristo naye alivyolipenda Kanisa, akajitoa kwa ajili yake” (Efe 5:25).

				(3) Alama sita za kanisa kama Bibi-arusi

				Tunaunganishwa na Yesu kwa upendo. Yesu Kristo analipenda kanisa lake sana, kiasi cha kutoa uhai wake kwa ajili yake. Bibi-arusi anasema hivi kwa mpenzi wake mfalme Sulemani: ”Mpendwa wangu ni wangu, na mimi ni wake” (Wim 2:16). Haangalii zawadi, utajiri ama cheo anachoweza kupata kwake. Anamwangalia yeye mwenyewe, Sulemani. Mfalme Sulemani katika Wimbo ulio bora ni mfano wa Yesu. Kanisa ni Bibi-

				Tuna hali ya heshima na utukufu. Kwa neema tumepewa nafasi ya kuishi pamoja na Bwana-arusi, Yesu Kristo. Thamani ya Mkristo, na thamani ya kanisa inawekwa wazi kwa kutuita Bibi-arusi.

				Yesu ndiye anayetupa gauni la haki na usafi kwa sababu sisi hatufaulu kujinunulia ama kulisafisha wenyewe. Msamaha wake na haki yake tunayopewa vinafunika udhaifu wetu (–▶ Isa 61:10).

				Tunapaswa kumpenda na kumwishia maisha yaliyo safi na matakatifu, kwa msaada wa Roho Mtakatifu. Tunafanya kwa sababu 

				tunapenda kumpendeza anayetupenda. Tunafurahia kuvaa gauni ya harusi (Ufu 19:7f, –▶ Hos 10:12). Hatutaki wala hatutakiwi kuichafua.

				Bibi-arusi anatarajiwa kuzaa watoto! Ni matarajio katika kila ndoa kuzaa watoto. Bwana arusi anatamani kuwa na watoto wengi na familia kubwa kupitia kwa Bibi-arusi yake. Kuna wito wa kimisioni ndani ya uhusiano wao. Katika tamaduni nyingi ni aibu kukosa watoto. Lakini katika ndoa ya Kikristo kuna nafasi ya kubarikiwa na kuwa baraka kwa wahitaji, hata kama kwa bahati mbaya hakuna watoto wa kuzaliwa. 

				Kuna sherehe kuu ya Bwana Yesu, Mwana-Kondoo, na Bibi-arusi mbele! Katikati ya taabu za maisha ya kila siku kuna matarajio ya sherehe nzuri mno mbele yetu (Ufu 19:9).

				(4) Uhusiano ni muhimu kuliko utumishi

				Kwa kiongozi anayejitolea sana katika kazi ya Bwana ni muhimu kukumbuka ya kuwa uhusiano naye ni muhimu kuliko utumishi. Yesu anakuhitaji wewe kama wewe, kuliko kukuhitaji kama mtumishi wake. ”Nimewaita ninyi rafiki” (Yn 15:15)! Rafiki anaweza kuwa mtu anayekusaidia kazi lakini kinachomfanya kuwa rafiki ni ile hali ya kuwa na uhusiano wa karibu. Kabla ya kumtuma Petro atunze kondoo wake Yesu anamwuliza: ”Simoni mwana wa Yonane! Je, wanipenda?” (Yn 21:15ff). Bila uhusiano hakuna utumishi. Kwa hiyo ni muhimu kwa mtu wa Mungu kutafuta nafasi ya kuwa karibu na Yesu, kutulia, kuomba na kumsikiliza. Upendo wa karibu na mwenzio unamwonesha katika hali ya siri, sivyo?

				(5) Bibi-arusi na hali halisi

				Labda picha ya kanisa kama Bibi-arusi anayeng’aa utukufu wa Mungu haipatani na jinsi tunavyoliona kanisa kihalisia. Lakini tunaelewa matakwa ya Yesu juu ya kanisa lake na tunaelewa kwa nini alihitaji kutoa maisha yake alisafishe. Siku moja atakuja katika utukufu. Atakuja kwa ajili ya kanisa lake, Bibi-arusi: ”Nami nikauona mji ule mtakatifu, Yerusalemu mpya, ukishuka kutoka mbinguni kwa Mungu, umewekwa tayari, kama bibi-arusi aliyekwisha kupambwa kwa mumewe” (Ufu 21:2).

				Swali: Kanisa ni Bibi-arusi. Je, hii ina maana gani kwako? 

				Majina mengine ya heshima

				Pamoja na kuwa taifa la Mungu, familia yake, mwili wa Kristo na Bibi-arusi, kanisa linaitwa kwa majina mengine ya heshima kabisa, ambayo pia yana asili yake katika AK:

				Kanisa ni walio ”watakatifu” (1 Kor 1:2, Rum 1:7 –▶ Kut 19:6, Kum 33:3).

				Kanisa ni ”wateule” (Rum 8:33, Kol 3:12 –▶ Kum 4:37, Isa 43:20).

				Kanisa ni ”wapendwao” (Rum 1:7, Kol 3:12, 1 The 1:4 –▶ Kum 33:12, Hos 11:1ff).

				Kanisa ni ”waitwao” (1 Kor 1:24 –▶ Isa 48:12).

				Swali: Je, jina gani linakubariki zaidi? Kwa nini?

				3. Kanisa – jengo la Roho na alama ya ufalme wa Mungu

				Utangulizi

				Katika sehemu hii tutalizungumzia Kanisa kama jengo la Mungu na kielelezo cha ufalme wa Mungu. Roho Mtakatifu anaendelea kutujenga tuweze kuwa alama za Ufalme ulio njiani. Njia kuu ya kuukuza ni kumpokea Mfalme wake Kristo. 

				Kanisa ni jengo la Mungu au la Roho

				(1) Maana ya kuwa hekalu la Mungu

				Kanisa ni ”nyumba ya Mungu” (Ebr 3:6), ”hekalu takatifu” (Efe 3:21) na ”jengo la Mungu” (1 Kor 3:9). ”Ninyi… mnajengwa pamoja kuwa maskani (makao) ya Mungu katika Roho” (Efe 2:22). ”Hamjui ya kuwa ninyi mmekuwa hekalu la Mungu, na ya kuwa Roho wa Mungu anakaa ndani yenu?” (1 Kor 3:16). Tukaze mambo mawili kwa ajili ya ukweli huu:

				Roho Mtakatifu anakaa ndani ya Wakristo. Anakaa katika kila Mkristo, lakini pia anakaa katika ushirika wa Wakristo. Wakristo kwa pamoja ni makao ya Roho Mtakatifu.

				Mungu anajenga kanisa lake kwa Mkristo mmoja mmoja. Mkristo ni kama tofali na kanisa ni jengo zima. Mungu anajenga kanisa lake kwa Mkristo mmoja mmoja. Jiwe hai la msingi ni Yesu mwenyewe (1 Pet 1:4–6). 

				Wakristo ni ”mawe hai” katika ”nyumba ya Roho”. Kazi yao ni kuwa wakuhani wanaomsifu Mungu kwa maisha na huduma yao.

				(2) Matokeo ya kuwa mawe katika jengo la Roho

				Nafasi ya kila mmoja. Kila mmoja ana nafasi yake katika mpango wa Mungu. Kila Mkristo ni muhimu katika kujenga kanisa. Karama na vipawa vya kila mmoja vinahitajika. Kama fulani hayupo au anatoka, ukuta una pengo. Unaweza kupungua nguvu.

				Kubebwa na wengine. Kila tofali linabebwa na matofali mawili. Mkristo haishi peke yake. Hakui akiwa peke yake. Atakosa maana asipokuwa sehemu ya wengi. Tofali moja peke yake halina faida sana. Kuna nguvu ya pamoja. Kuna kushirikiana. Kama fulani ni dhaifu, ama ana nyufa, Wakristo wenzake wanapaswa kumbeba.

				Kubeba wengine. Kila tofali linasaidia kubeba matofali mengine. Hujawekwa kwa ajili yako mwenyewe. Wakristo wenzako wanakuhitaji. Hawatafanikiwa bila wewe. Wewe ni muhimu kwa Mungu aweze kujenga kanisa lake. Wewe ni muhimu kwa Wakristo wenzako waweze kupata msaada. Uwepo wako unaleta tofauti.

				Kazi inaendelea. Pia ni faraja kukumbuka kwamba kwenye jengo la Mungu kazi inaendelea. Tuko njiani, nyumba yake haijaisha. Siku ya Pentekoste Roho wa Mungu alianza kujenga kwa wale waliompokea Yesu. Na anaendelea kuongeza, kututengeneza na kurekebisha kama picha ya mwashi inavyoonesha.

				Kwa hiyo hatuhitaji kukata tamaa, wala juu yetu sisi wenyewe wala juu ya kanisa mbeleni. Mbele yetu tunaona mji wa Mungu, Yerusalemu wa mbinguni. Kwa hiyo hatuchoki kuomba na kufanya kazi pamoja na Mungu ili tuwe jengo la kiroho linalojaa sifa zake! ”Maana sisi tu wafanya kazi pamoja na Mungu; ninyi ni shamba la Mungu, ni jengo la Mungu” (1 Kor 3:9).

				(3) Miili yetu ni hekalu la Roho Mtakatifu

				Habari kwamba Roho anaishi ndani ya Mkristo inaelezwa pia kwa picha ya Mkristo kuwa hekalu la Roho Mtakatifu (1 Kor 6:11). Mkazo hapa ni wito 

				wa kuishi kitakatifu, hasa upande wa zinaa. Tumenunuliwa na Mungu na tu mali yake. Tunaitwa kuliheshimu hekalu lake, tusilitumie kujiharibu na kuharibu wengine.

				(4) Jengo la Mungu linahitaji msingi imara

				Njia nyingine ya kudhoofisha hekalu la Mungu, ni kutokujenga huduma na kazi juu ya Neno la Mungu na Injili ya Yesu Kristo. Ukijenga juu ya mawazo ya kibinadamu au ya kibinafsi, au kwa mafundisho yasiyofanya watu huru, ni kuharibu kazi ya Mungu. Hii ni tahadhari kwa Wakristo wote, lakini zaidi kwa viongozi wao. Bahati mbaya wengine wanajenga juu ya umaridadi na utaalamu wao. Ni kujijengea hekalu wala si kujenga hekalu la Mungu. Katika hekalu lake ni Kristo tu anayeng’aa. Kwa hiyo tujenge kwa ”dhahabu au fedha au mawe ya thamani”, wala si kwa ”majani au manyasi” (1 Kor 3:9–17).

				Swali: Tuseme kwamba wakati wa kusoma sura hii unapata nafasi ya kutunga mahubiri juu ya kichwa ”Roho anaendelea kujenga kanisa la Mungu”. Je, ungesema nini katika mahubiri yako?

				(5) Mahali na ukubwa wa majengo ya kanisa

				AJ halitaji majengo ya kikanisa. Makanisa ya kwanza yalijengwa kuanzia mnamo 250 B.K. Wakristo walipoongezeka na kufahamika katika jamii waliendelea kukutana manyumbani, lakini pia walihitaji mahali pa kufanyia ibada na mikutano. Jengo ni alama ya kuwepo kwa Wakristo mahali fulani. Linaweza kuwa fahari nzuri ya Wakristo kwamba wana uwezo wa pamoja kwa utukufu wa Mungu. Jengo zuri linampa Yesu heshima.

				Lakini majengo pia yanaweza kuwa changamoto. Mahali pengine imetokea kwamba watu wanahama mahali ambapo jengo la kanisa lipo. Ulaya hii ni shida kwa sababu ya wengi kuhamia mijini na idadi ya Wakristo kupungua kwa ujumla. Makanisa yameanza kuwa matupu. 

				Wakristo wakiongezeka kanisa kubwa zaidi linahitajika. Kuwa na maono kwa baadaye ni muhimu, lakini ni lazima kuangalia lengo la ujenzi. Jengo lisiwe dogo lisitoshe, lakini vilevile jengo kubwa sana linaweza kuchukua muda mrefu mno kujenga na kufanya Wakristo wachoke na michango. Huduma nyingine za uinjilisti na diakonia zinaweza kuathirika kwa muda mrefu. Kwa hiyo ujenzi wa kanisa jipya unahitaji busara na malengo ya hakika na kuongozwa na Mungu!

				Pia uchaguzi wa eneo la kujenga ni muhimu. Kwa mtazamo wa kimisioni na ukuaji wa kanisa ni afadhali kujenga katika sehemu ambapo 

				hakuna makanisa mengine jirani. Bahati mbaya serikali nyingine za vijiji zinapenda kukusanya makanisa kwa pamoja. Ikiwezekana Wakristo wasikubali jambo hilo kwa urahisi!

				Swali: Je, wewe unaonaje mipango ya ujenzi wa makanisa mahali pako?

				Kanisa ni kielelezo cha ufalme wa Mungu

				(1) Kanisa na ufalme wa Mungu

				Kanisa si kitu kimoja na ufalme wa Mungu. Lakini tunaweza kusema ya kuwa kanisa ni wakazi ama taifa la ufalme wa Mungu. Wakristo wanaomkiri Yesu kuwa Mwokozi na Bwana na mfalme, hao ndio ushirika wa KiUfalme. Ufalme wa Kristo upo akipata kutawala watu wake kwa kuwabariki na kupata utii wao. Ufalme unakua mtu akimpokea Kristo na kuweka maisha yake chini ya mamlaka yake. Tungeweza kusema kwamba kusimamisha ufalme wa Mungu ni lengo la kazi ya wokovu wa Mungu. Kanisa ni chombo cha kazi ya wokovu wa Mungu.

				(2) Tunda la Roho ni ladha ya Ufalme

				Kanisa ni mwili wa Kristo. Ndani yake nguvu ya Ufalme mpya uliokuja na Yesu imeanza kufanya kazi. Roho Mtakatifu anazaa tunda la kiroho ndani yake. Upendo, furaha, amani, utu wema, fadhili, uaminifu na upole vinaakisi hali ya ufalme wa Mungu, lakini zaidi ya yote msamaha wa dhambi unaotengeneza maisha ya watu! Kanisa ni kielelezo cha Ufalme. 

				Wakristo wakifanya matendo mema kama matokeo ya imani yao katika Kristo, pia wanatangaza hali ya Ufalme. Kwa hiyo huduma ya kidiakonia ya kanisa ni muhimu sana. Kwa wanaosaidiwa bila shaka, lakini pia ni kuonesha uhalali wa upendo wa Mungu. Kama tutakavyoona katika sura inayofuata, diakonia ni sehemu kamili ya utume wa misioni. Kwa kuhudumia watu, kutetea haki na kushiriki kuboresha jamii na hali ya watu tunaleta kionjo cha Ufalme.

				Kabila la tatu Rwanda 1994

				Kuna mfano mzito wa jinsi Wakristo wanavyoweza kuwa mashahidi kwa maisha yao. Mwaka 1994 Rwanda Watutsi laki nani waliuawa na Wahutu. Ilikuwa jambo katili sana. Lakini wengine walijaribu kufanya tofauti. Katika chuo fulani wanafunzi wa Kikristo wa makabila yote mawili waliamua kusimama pamoja na kukataa kushiriki ukatili. Baada ya ghasia kutulia watu walishangaa umoja wao. Wakawapa jina la heshima: ”Ninyi ni kabila la tatu kwetu, kabila la Kikristo”. 

				(3) Karama za Roho ni alama ya Ufalme

				Roho Mtakatifu pia anatoa karama zinazoonesha hali ya Ufalme ulivyo wa uzima, afya, uhuru, utaratibu na uwingi. Kwa karama tunaweza kuonja uwepo wa Mungu, uwezo wake na wema wake. Karama ni kama madirisha yanayoingiza nuru ya jua, yaani ufalme wa Mungu, ndani ya nyumba. Siku moja tutatoka nje na kuwa katika nuru ya Mungu kabisa. Atabomoa kuta zinazotufunga ndani ya ulimwengu wenye giza. Karama zinatangaza kwamba ufalme wa Mungu uko njiani. Mtu akipona kiroho ama kimwili ni malimbuko ya kupona kwa sisi sote na kwa ulimwengu mzima. 

				(4) Kanisa ni alama ya ufalme wa Mungu wala si chanzo chake

				Kanisa haliwezi kuleta wala kuunda ufalme wa Mungu hapa duniani, bali kanisa ni alama ya ufalme wa Mungu. Ni Mungu peke yake anayeuleta. Ndiyo maana kanisa linaomba: ”Baba yetu uliye mbinguni, jina lako litukuzwe, Ufalme wako uje…”. Luther anasema hivyo juu ya ombi hili katika Katekisimo ndogo: ”Bila shaka, ufalme wa Mungu huja wenyewe bila sala zetu, lakini tunaomba katika ombi hili kwamba, uje kwetu pia.”

				(5) Kumpokea Mfalme ni kukuza Ufalme

				Njia kuu ya kueneza ufalme wa Mungu si kazi za upendo na haki bali ni kualika watu wampokee Mfalme Yesu Kristo mioyoni mwao (Lk 17:21). Zaidi ya yote kanisa linatangaza Ufalme kwa njia ya kutangaza habari za Mfalme wake. Yesu ameshinda dhambi, mauti na uovu. Amebeba yote na kushinda yote. Anasamehe dhambi na kutoa nafasi mpya. Yu hai, na atakuja mara ya pili na utimilifu wa Ufalme wake. Leo hii tunaweza kukutana naye na kuingia katika Ufalme kwa kumwamini na kuwa na ushirika naye kwa njia ya vyombo vya neema na imani. Habari njema ni habari za ufalme wa Mungu (Mk 1:15).

				Kwa hiyo, kwa kila mmoja anayemwamini Yesu na kumkiri na kumwishia Yesu kama Mfalme na Bwana wake, ufalme wa Mungu hupanuka. Utawala wake umeanza kutendeka hapa duniani. Kwa njia hii Mkristo amekuwa ishara ya ufalme wa Mungu na wokovu wake.

				Swali: Je, Wakristo tunaweza kuleta ufalme wa Mungu kwa kiasi gani? Nafasi yetu ni nini?

				Kwa nini tunalihitaji kanisa?

				Kabla ya kumaliza sehemu ya tatu, tuangalie maelezo ya Martin Luther juu ya Roho Mtakatifu na kanisa katika Katekisimo ndogo. Anasema hivyo: 

				”Vivyo hivyo, (Roho Mtakatifu) huliita, hulikusanya, huliangaza, na kulitakasa kanisa la Kikristo lote duniani na kulilinda likae katika Yesu Kristo katika imani moja tu ya kweli. Katika kanisa hili la Kikristo hunisamehe dhambi zangu kila siku, huwasamehe dhambi zao wote waaminio dhambi zetu kila siku.” 

				Bahati mbaya hasemi juu ya kazi ya Roho ya kuliwezesha kanisa kwa karama. Lakini maelezo ya Luther yanaeleza vitu vitatu vizuri sana:

				Ni Roho Mtakatifu aliyeunda kanisa.

				Bila kazi ya Roho Mtakatifu kanisa la Kikristo lisingekuwepo na lisingebaki katika imani ya kweli mpaka leo. 

				Kwa nini Mkristo huhitaji kanisa? Ni kwa kusudi la kunisaidia mimi, na waaminio wote, tupate kuishi katika msamaha wa dhambi siku hadi siku. Hii haiwezekani bila ushuhuda na ushirika wa kanisa. Kuwa Mkristo bila ushirika wa kanisa ni vigumu mno. Imani inaweza kudhoofika haraka.

				4. Kanisa – moja na takatifu

				Utangulizi

				Kiri za imani za kanisa zinataja sifa nne za kanisa: ni moja, takatifu, la wote na la kimitume. Katika sehemu ya nne ya sura hii tutajifunza maana ya kanisa kuwa moja na maana ya kanisa kuwa takatifu. Tutajaribu kujibu maswali haya:

				Je, kwa nini Wakristo wanakiri kwamba kanisa ni moja wakati kuna madhehebu mengi?

				Je, kwa nini kanisa linaitwa takatifu ingawa linakosea mara nyingi?

				Kanisa ni moja

				(1) Kwa nini kanisa ni moja?

				Kuna sababu mbili za kukiri kanisa kuwa moja:

				Mungu ni mmoja, kwa hiyo kanisa ni moja (Efe 4:3–6). Kanisa ni lake Mungu. Yeye ni mmoja na Baba wa wote, juu ya yote na ndani ya yote (Efe 4:6). Tu mwili mmoja wa Kristo, tumepewa Roho mmoja na tuna tumaini moja (4:4). Tuna Bwana mmoja, imani moja katika Yesu na tumebatizwa kwa ubatizo mmoja (4:5). Yesu alipowaombea wafuasi alisema kwamba amewapa utukufu wa 

				Mungu Baba ”ili wawe kitu kimoja kama nasi (yeye na Baba) tulivyo mmoja” (Yn 17:22).

				Yesu analiombea kanisa liwe moja (Yn 17:9,11,21–23) Kanisa lina kusudi la kuakisi utukufu na upendo wa Mungu. Sala ya Yesu inaeleza kwa kirefu: 

				”Wote wawe na umoja; kama wewe, Baba, ulivyo ndani yangu, nami ndani yako; hao nao wawe ndani yetu; ili ulimwengu upate kusadiki ya kwamba wewe ndiwe uliyenituma. Nami utukufu ule ulionipa nimewapa wao; ili wawe na umoja kama sisi tulivyo umoja. Mimi ndani yao, nawe ndani yangu, ili wawe wamekamilika katika umoja; ili ulimwengu ujue ya kuwa ndiwe uliyenituma, ukawapenda wao kama ulivyonipenda mimi” (Yn 17:21–23). 

				Swali: Yesu anatuombea tuwe na umoja. Je, hii inakupa mawazo gani?

				(2) Umoja wetu unawasaidia wasiomjua Yesu

				Yesu ametuingiza katika uhusiano wake na Baba, na Yesu anaishi ndani yetu. Ni chanzo cha umoja wetu. Kwa sehemu, utukufu, upendo na wokovu wa Mungu wa Utatu unaweza kuonekana katika kanisa. Kwa njia hii ulimwengu, wasio Wakristo bado, wataelewa Yesu ni nani na kwamba Mungu ni wa upendo. 

				Umoja unaowavuta wasiomjua Yesu ni umoja unaoumbwa kwa kupokea upendo wa Mungu na kumhitaji Yesu kama Mwokozi wetu. Ni umoja ambao sifa yake ya kwanza ni msamaha. Si umoja wa kutokuwa na mivutano, mawazo tofauti ama hitilafu. Ni umoja wa kuhitaji upendo na msamaha wa Yesu. Kupokea upendo wa Mungu na kwa hiyo kupendana, ni chanzo cha misioni, uinjilisti na udiakonia (1 Yoh 4:9-12).

				Swali: Mwandishi aliandika kwamba ”Kanisa ni umoja ambao sifa yake ya kwanza ni msamaha”. Je, unafikiri anamaanisha nini?

				(3) Lakini kanisa limegawanyika

				Leo tunaona madhehebu mengi na hata ndani ya dhehebu moja kuna tofauti kwa mfano namna za kuabudu. Katika historia ya kanisa kugawanyika kumekuwa changamoto kubwa. Mara nyingi chanzo kimekuwa mikazo tofauti katika mafundisho ama muundo wa kanisa na uongozi. Mikazo mikali ya uamsho na dhambi za kiburi ama upendeleo vinasababisha matengano. Kupenda dhehebu na kanisa lako ni kitu chema lakini ni vema kulifanya kwa unyenyekevu. Mwili wa Kristo ni mkubwa kuliko dhehebu lako!

				(4) Kutunza tofauti na kuvumilia kasoro

				Wakristo wameunganika kwa kuwa viungo katika mwili mmoja. Tunahitaji kuwatambua wengine kama sehemu ya mwili mmoja. Viungo vinahitajiana kwa sababu vinatofautiana karama na wajibu (1 Kor 12:13–27). Lakini pia tunatofautiana kwa mawazo, hali na mazingira. Kwa hiyo umoja hauwezi kujenga katika kufanana kwa Wakristo. Umoja wetu ni umoja wa kiroho. Ni kumhitaji na kumfuata Bwana mmoja. Ni kuwa wa ukoo na familia moja. Ni kuitwa kupendana kama tunavyopendwa na Mungu (1 Yoh 3:13–17, 4:11f).

				Lakini tofauti zetu zinaweza kuleta shida. Kutokuelewana, kufarakanana na kushindana kunatokea. Labda picha hii inaweza kusaidia: Ukipanda mlima mrefu na kuangalia chini unaona kitu cha ajabu. Nyuzio na miti vinavyotenganisha nyumba vinaonekana kuwa vidogo sana. Ukiwa pale chini vinaweza kuwa virefu usivivuke. Lakini kutoka juu havionekani kuwa vitu vinavyotenganisha. Tukiwa ”juu”, karibu na Yesu, tofauti zetu zinatoweka. Pamoja na Yesu tunatazamana kwa macho yake yenye neema na kweli, kwa upendo na uvumilivu. Hata Mkristo mwenzako usiyeelewana naye ni ndugu yako. Hata kama huvutwi naye, bado utamtazama kwa uvumilivu. Huu ni mwujiza wa umoja unaojengwa katika Kristo. Mikanda yake ya pendo kuu la Mungu inatukusanya sisi sote. 

				(5) Aibisho ama baraka?

				Je, kugawanyika kwa kanisa ni aibisho tu, ama ni baraka pia? Kama migawanyiko inatokana na kwa mfano mambo ya ukabila au tofauti za vyeo ama mali inatuletea aibu mbele ya watu (Yak 2:1ff).

				Lakini upande wa pili uwingi ni baraka. Mapokeo, tamaduni, uzoefu na hali tofauti zinaweza kuwa utajiri pia. Mungu anaweza kujidhihirisha katika uwingi huo ili wengi zaidi wajisikie nyumbani katika makanisa ya aina mbalimbali. Kutumia mifano, masimulizi na vitu kutoka nchi na makabila mbalimbali inaonesha jinsi Mungu alivyokuja kushiriki katika kila hali ya kibinadamu. Kanisa ni moja lakini lina sura nyingi.

				(6) Umoja una mambo ya msingi

				Pamoja na uwingi wa mapokeo katika kanisa, kuna mambo matatu ya msingi ya Injili ambayo kila kanisa linahitaji kukubali. Ni kwamba: 

				Mungu ni wa utatu (Mt 28:19) 

				Yesu Kristo ni Mungu kweli na mwanadamu kweli (1 Yoh 4:2)

				Yesu amekufa na kufufuka kwa ajili ya wokovu wa mwanadamu (Rum 5:8f) 

				(7) Kuongezeka kwa makanisa na huduma

				Leo idadi ya makanisa inaendelea kuongezeka. Imekuwa rahisi kuanzisha kundi, kanisa ama huduma binafsi. Bahati mbaya kuna mitume, manabii na maaskofu ambao wamejichagua hasa. Nia ya kuanzisha kitu kipya kwa ajili ya haja za watu kimsingi ni jambo zuri. Lakini kama sababu ni za ubinafsi, malalamiko juu ya viongozi, hamu ya kuwa mtawala ama hata kiu ya fedha, umoja katika Kristo unaathirika. Kwa hiyo ni afadhali kushauriana na viongozi wa makanisa jirani mkitaka kwa mfano kujenga kanisa mahali papya. Na kumbuka kwamba Mungu anaweza kutumia ari yako kwa jambo jema katika usharika wako ama mtaa wako pia!

				Kwa hiyo makanisa na huduma mpya zikianzishwa tunapaswa kupima sifa zake kwa vipimo vinne:

				Ukiri wa Utatu na wa Yesu Kristo ndio msingi wake?

				Yanajali makanisa ya zamani au mengine yaliyopo?

				Shabaha yake ni kushiriki katika kuleta watu wapya kwa Yesu wapate msamaha wa dhambi? 

				Kiongozi anataka kumwinua Kristo wala si yeye mwenyewe wala huduma yake?

				Swali: Makanisa na huduma zimeongezeka sana. Je, unalionaje jambo hili?

				(8) Kuhama dhehebu ni ufumbuzi wa shida?

				Ni vema kufurahia urithi wa kanisa lako. Ni kama kumjali mama yako mzazi hata kama ana hitilafu zake. Lakini pia tunahitaji kuwa wanyenyekevu. Hakuna kanisa lenye kweli yote. Kuna vitu vya kujifunza kutoka makanisa mengine. Kwa hiyo ni vizuri kushukuru na kuomba kwa ajili ya kanisa lako pamoja na madhehebu mengine. 

				Kuhama dhehebu kuwe na utaratibu mzuri na sababu nzuri. Ukioa au kuolewa na mtu asiye wa dhehebu lako ni vizuri kutafuta kusali mahali pamoja. Ukihamia mahali papya pengine kanisa lako halipo pale. Kuhamia kanisa lingine kwa ajili ya kutafuta hali hai zaidi ya kiroho inaweza kuwa sawa, lakini tusiwe wepesi wa kuacha usharika ama kanisa ambalo limetulea. Mungu anaweza kukuhitaji kusaidia kuhuisha hali ya kiroho katika kanisa la nyumbani!

				Swali: Je, Kwa nini mkazo wa umoja na uwingi wakati mmoja ni muhimu? Je, kuhama dhehebu ni sawa ama si sawa? Kwa nini?

				Kanisa ni takatifu

				(1) Msingi wa kuitwa takatifu

				Kanisa haliitwi takatifu kwa sababu kanisa, ama watu wake, ni bila hitilafu. Awali utakatifu si jambo la maadili, si maelezo la kufaulu kuwa mwema. Kanisa ni takatifu kwa sababu ya uhusiano kati ya Mungu na kanisa. Kanisa ni la pekee, si kwa sababu watu wake ni wa pekee zaidi, bali kwa sababu Mungu amelitendea kipekee! Mungu ni Mtakatifu na anashirikisha utakatifu wake kwa kanisa kama anavyofanya kwa Mkristo kwa ajili ya Yesu. Kwa hiyo Wakristo wanaitwa watakatifu na jumuiya yao, yaani kanisa, linaitwa takatifu (k.m. 1 Kor 1:2).

				Bila shaka walioitwa na kushirikishwa kuwa watakatifu kwa neema ya Mungu, wanaitwa pia kuishi kama watakatifu. ”Mtakuwa watakatifu kwa kuwa mimi ni mtakatifu” (1 Pet 1:16).

				(2) Karakana ya Roho Mtakatifu

				Hatuwezi kukataa ya kuwa historia ya kanisa ina madoa meusi na machafu. Upendo wa Kikristo mara nyingine haujawa alama ya kanisa la Yesu Kristo hapa duniani. Makanisa mengine yanaonekana kuwa mafu kuliko kuwa hai. Mengine yanagawanyika na kuwa kama mlemavu kwa kukosa upendo. Si wote wanaojiita Wakristo ambao wanaonesha upendo wa Kristo au kuishi alivyofanya yeye. 

				Watu wakilaumu kanisa ama Wakristo yawezekana kuna sababu za kweli. Lakini kanisa si makumbusho ya mabingwa wasio na lawama. Kanisa ni hospitali au karakana ya Roho Mtakatifu. Hapo wagonjwa wa kiroho wanalazwa na kutibiwa. Hapa Wakristo waliovunjika ama kugongwa kiroho wanatengenezwa na kurekebishwa. Halijawa hoteli ya wakamilifu. Kuna nafasi kwa wenye dhambi tu, wenye haja ya Mwokozi na Mponyaji. 

				(3) Kuamini kanisa ni kuamini neema

				Kiri za imani zinasema ”Twamwamini Roho Mtakatifu, (twaliamini) kanisa takatifu…” Je, maana yake nini kuamini kanisa takatifu? Tunawezaje kukiri kuamini kanisa la watu wanaokosea na kutokuishi kulingana na ukiri wao?

				Kuamini kanisa, kuamini wana kanisa, ni kuamini neema! Neema maana yake ni kwamba Yesu kwa rehema zake amelifia kanisa lake, kulisafisha na kuliunganisha na Mungu. Kwa neema tu, si kwa matendo ama uzuri wa kanisa. 

				Na kama Mkristo tayari ameokolewa lakini bado anasubiri wokovu wa mwisho, vilevile kanisa ni takatifu lakini bado linasubiri kukamilika akirudi Yesu kulichukua. 

				(4) Ushirika wa ki-neema

				Neema pia inaonekana ukitafakari mchanganyiko wa watu katika ibada ama usharika. Mle kuna wabaya na walio afadhali kidogo, wanaoonekana vizuri lakini wenye vidonda vya ndani, wenye shida na wenye mafanikio, wazee na watoto, wanawake na wanaume, watajiri na maskini, wagonjwa na wenye afya na wa makabila tofauti. Ni mchanganyiko wa ki-neema. Ni mkusanyiko wa ajabu (Gal 3:19). Usingeweza kuwa na mchanganyiko wa namna hiyo kama wanadamu wangechagua. Lakini ni Mungu aliyetuchagua sisi sote, ametuita kwa neema yake ya ajabu. Kanisa likiweza kuwabeba walio wanyonge na wenye upungufu ndipo litakuwa na ladha halisi ya neema ya Mungu.

				Swali: Kanisa takatifu limejaa watu ambao mara nyingi wanashindwa kuwa watakatifu katika mienendo yao. Je, hii ni shida ama ni ushuhuda wa kanisa wa kuwa karakana ya wenye dhambi?

				5. Kanisa – la ulimwengu wote na la kimitume

				Utangulizi

				Katika sehemu ya mwisho ya sura ya nane tutazungumzia maana ya kanisa kuwa la wote na kuwa la kimitume. Kuwa wazi kwa wote na usahihi wa imani ya kanisa ni vitu vya msingi na vyote vina changamoto zake kama tutakavyoona.

				Kanisa ni la ulimwengu wote

				(1) La Kikatoliki au la Kikristo?

				Kutoka mwanzo wa Ukristo kanisa limeitwa ”katoliki”. Neno lenyewe haliko katika Biblia. Lakini jambo lipo, yaani kwamba kanisa ni ”la 

				wote” ama ”la ulimwengu mzima”. Katika tafsiri la ukiri wa mitume kwa Kiswahili makanisa wamechagua kutumia maneno tofauti. Ndiyo maana hata makanisa mengine, licha ya kanisa la Kikatoliki, yanaweza kutumia neno katoliki. KKKT limechagua kusema ”la Kikristo”. 

				Kwa kukiri ya kuwa kanisa ni la wote tunasema kwamba sisi tumeunganika na Wakristo wote wengine katika kijiji ama mji wetu. Tumeunganika na Wakristo wa madhehebu mengine. Tena tumeunganika na Wakristo katika nchi nyingine, ndio, katika ulimwengu mzima. Hatuishi peke yetu na hatufaulu peke yetu. Tu kitu kimoja.

				(2) Kanisa duniani

				Kanisa la Kikristo ni kitu cha ajabu. Theluthi moja ya watu wote duniani ni wana kanisa. Karibu kote utakuta kanisa la Wakristo hata kama mahali pengine wanahitaji kukutana kwa siri. Mkristo ana ndugu kila mahali. Wakristo wengi leo wapo katika bara za Marekani ya kusini, Afrika na Asia. Ulaya na Marekani ya kaskazini kanisa linapungua. 

				(3) Kanisa limetumwa kwa watu wote

				Kanisa si jumuiya ya watu wa aina fulani tu. Lipo kwa ajili ya watu wote, kwa ulimwengu mzima. Kuna kanisa moja tu la Yesu Kristo, na yeye ni Mwokozi wa watu wote na wa ulimwengu mzima. Kwa sababu hii kanisa kama mwili wa Kristo nalo limetumwa kwa ulimwengu wote (Mt 28:17ff). Ni utume wa kuvuka mipaka ya aina zote, za kijiografia, za mataifa, za lugha, za tamaduni, za kisiasa, za kiuchumi ama za jinsia na vizazi (Mdo 1:8). Tutazungumzia jambo hili zaidi katika sura inayofuata.

				(4) Usharika wetu kweli ni wa wote?

				Kama kanisa ni la wote tunapaswa kujiuliza kama watu wa aina zote wanapata nafasi katika usharika wetu au mahali petu pa ibada. Habari ya watoto? Habari ya wanaokosa nguvu kiuchumi? Habari ya walemavu? Habari ya wanaoishi barabarani kwa kukosa pa kukaa? Habari ya wasio na sauti katika jamii? Habari ya waliokwama katika dhambi ngumu? Bahati mbaya tunajaribiwa kuhukumu wengine kuliko kuwarehemu. Lakini kama sisi ni mwili wa Kristo, Paulo anasisitiza kwamba tuumie na kutunzana pamoja: 

				”ili kusiwe na faraka katika mwili, bali viungo vitunzane kila kiungo na mwenziwe. Na kiungo kimoja kikiumia, viungo vyote huumia nacho, na kiungo kimoja kikitukuzwa, viungo vyote hufurahi pamoja nacho”(1 Kor 12:24–26).

				Swali 1: Katika (4) juu ya swali mwandishi anataja watu wa aina mbalimbali. Je, watu hawa wana nafasi gani katika usharika wako?

				Swali 2: Je, kanisa lipo kwa ajili ya Wakristo ama kwa wasio Wakristo bado? Kanisa liwe ushirika zaidi ama misioni zaidi? Eleza mawazo yako!

				Kanisa ni la kimitume

				(1) Ukiri wa Nikea

				Sifa ya kanisa ya kuwa la kimitume inatoka katika ukiri wa pili wa zamani wa kanisa, ukiri wa Nikea. Unasema: ”Twaamini Kanisa moja, takatifu, la Kikristo la ulimwengu wote na la kimitume,” Ukiri huu ni mrefu kuliko ukiri wa Mitume, na kwa hiyo unatumika katika matukio makubwa zaidi ya kanisa tu. Pia unatumika katika kueleza maana ya Ukristo. Unaweza kusoma ukiri mzima wa Nikea mwanzoni mwa kitabu.

				Swali: Kuna makanisa (madhehebu) wasiotumia kiri hizi za imani. Je, kwa kukosa kuzitumia wanapoteza nini?

				(2) Kimitume – chanzo chake nini?

				Katika Waefeso tunasoma: ”Mmejengwa juu ya msingi uliowekwa na mitume na manabii, naye Kristo mwenyewe ndiye jiwe kuu la msingi” (Efe 2:20	). Chanzo cha kanisa ni Yesu kuchagua mitume 12 ili wamfuate. Waliitwa kuwa mashahidi wake (Mdo 1:8). Sifa yao ilikuwa kutembea na Yesu na kuona matukio muhimu katika maisha yake kwa macho yao wenyewe na hasa kufufuka kwake (Mdo 1:22). Mitume hata walianzisha makanisa na kuyaongoza. Walifundisha katika sharika hizi za kwanza na mafundisho yao tunayo sasa katika AJ. Linganisha pia kurasa 243-77 (Kuvuviwa kwa Maandiko).

				(3) Urithi wa mitume

				Kwa ushuhuda wa mitume katika AJ kanisa limepata habari ya msingi juu ya Yesu na maana ya kazi yake, na hasa kifo na kufufuka kwake. Kanisa linajenga imani ya Kikristo juu ya ushuhuda ulio wa hakika zaidi, yaani masimulizi ya mashahidi wa macho, mitume. Kanisa likiungama ya kuwa ni la kimitume linatangaza kwamba linaishi kwa urithi wa mitume. Mafundisho yao tunayo katika Biblia. Kwa hiyo kanisa linajenga juu ya Biblia. Kanisa linawajibika kujaribu kuifuata Biblia, hata kama Biblia haitoi mwongozo wa moja kwa moja katika kila jambo.

				(4) Kutafsiri kwa upya

				Mara kwa mara kanisa linahitaji kufikiri juu ya jambo jipya. Jamii inabadilika na kanisa linahitaji kujibu maswali mapya. Chukua mfano wa intaneti na smartphones. Matumizi yake yanaongezeka haraka. Vitu vizuri na vitu vinavyoharibu vinapatikana kwa urahisi kwa rika zote, hata watoto. Mitandao inatusaidia, lakini kuna changamoto pia. Kanisa linahitaji kutafuta majibu kutokana na Neno la Mungu yanayosaidia watu kutumia vyombo hivi vizuri na kukwepa madhara yake.

				Swali: Je, Neno la Mungu na kanisa lake lina mwongozo gani kwa mambo hayo? Msimamo gani utawasaidia vijana kukutana na Yesu na kumfuata? 

				(5) Mnyororo wa kimafundisho

				Kanisa la Kikatoliki linakubali umuhimu wa Biblia. Lakini linaelewa ”la kimitume” tofauti na makanisa ya Kiprotestanti. Kwao kanisa linaitwa la kimitume kwa sababu ya kuamini kwamba kuna ”mnyororo wa kuweka mikono”. Mitume waliweka mikono yao juu ya viongozi ambao waliwateua. Hawa tena wamewawekea wengine mikono na kuwapa madaraka juu ya kanisa. Mfululizo ni Petro (kiongozi wa mitume) – papa – maaskofu na kuendelea. Hitilafu yake ni kwamba ni vigumu kuthibitisha ya kuwa mnyororo huo umeendelea bila kukatika hata safari moja.

				Katika makanisa ya Kiprotestanti ni tofauti. Mnyororo ni wa kimafundisho. Ni mtiririko wa kuhubiri na kulinda Injili kizazi kwenda kizazi. Askofu na mchungaji mpya anaitwa na kuahidi kuhubiri Neno ”kimitume”. Anawekewa mikono na kuombewa ajazwe Roho Mtakatifu kwa wajibu huo maalum. Anatwishwa wajibu maalum wa kujifunza Maandiko Matakatifu na Injili ya Kristo ili alinde imani. Anatumwa na kanisa ambayo si maaskofu bali ni ushirika wa Wakristo! Askofu anayemwekea mikono anafanya hivyo kwa niaba ya Wakristo wenzake. Anayewekewa anatumwa kuchota Injili hai ya Yesu kutoka Maandiko Matakatifu na kuwapa watu chakula kizuri cha kiroho. 

				Swali: Ubarikio wa wachungaji na maaskofu una maana gani?

				Mfumo wa kanisa kutokana na Agano Jipya

				(1) Agano Jipya halina mfumo mmoja

				Kwa sababu ya kupenda kufuata Biblia wengine wanahoji kwamba turudi katika mfumo wa kanisa wa kwanza. Wanadai kwamba ndiyo maana 

				ya kuwa la kimitume. Hata wanaweza kushtaki Makanisa ya kihistoria kwa kutokufuata neno la Mungu kwa mfumo wao wa uongozi. Swali ni kwamba, je, tunaweza kupata mfumo sahihi katika Matendo na katika nyaraka za AJ? 

				Hii ni vigumu kwa sababu hakuna mfumo mmoja wa kanisa katika AJ. Sharika za kwanza hawakuwa na mfumo mmoja. Kwa hiyo AJ haliwezi kutumiwa kama sheria au mfano wa lazima wa jinsi ya kuunda kanisa ama usharika leo. Makanisa ya kihistoria wamechukua mifumo inayowakilisha mambo muhimu ya AJ kama uaskofu, uchungaji, udiakonia, wazee wa kanisa, wainjilisti n.k. Lakini uelewa wa maana ya uchungaji au uaskofu unaweza kutofautiana. Katika makanisa la Kiinjili umuhimu unawekwa katika kulinda na kusambaza Injili, si katika mfumo ama utaratibu wa uongozi au liturgia. 

				(2) Imani ibaki lakini mfumo ubadilike

				Katika fungu la saba ya Ungamo la Augsburg linaloongoza makanisa mengi ya Kiprotestanti, kanisa linaelezwa hivi: ”Kanisa la Kikristo, moja, takatifu, usharika wa watakatifu ambamo Injili inatangazwa safi na Sakramenti zitahudumiwa sahihi”. Shabaha ya Luther na watengenezaji wenzake ilikuwa kurudisha imani katika hali ya kwanza ya kanisa, si kutafuta mfumo sahihi. Muhimu ni kwamba Injili ihubiriwe sahihi kutokana na Biblia, na kwamba sakramenti zitoe neema ya Mungu wazi na bure bila masharti. Kwa hiyo kanisa unatambulishwa kuwa ”mahali ambapo Injili inatangazwa safi na Sakramenti zitahudumiwa sahihi”. 

				Mfumo wa kanisa unaweza kubadilika kwa sababu si mfumo unaofanya kanisa kuwa kanisa. Luther alithubutu kusema kwa mfano ya kuwa si lazima kuwa na maaskofu. Lakini kanisa linahitaji mfumo wa aina moja ama nyingine, na viongozi pia. Viongozi waliobarikiwa, ibada, huduma kwa makundi mbalimbali, vituo na katiba vipo kwa ajili ya kuleta huduma nzuri ya Injili. Lakini kitu cha lazima si aina ya mfumo, bali ni kwamba Injili inahubiriwa na sakramenti zinatolewa. Hapo kanisa lipo! Kama Luther alivyosema ”Pale ambapo Neno lipo, kuna imani, na ambapo kuna imani, kanisa la kweli lipo”.

				Swali: Je, kwa kanisa la leo, mfumo gani unasaidia kutangaza Injili vizuri zaidi?

				Ukuu wa kuihubiri Injili 

				Tumeitwa kutangaza ”matendo makuu ya Mungu” (1 Petro 2:9). Matendo makuu zaidi bila shaka ni maisha, kifo na kufufuka kwa Yesu, pamoja na Pentekoste ambapo Yesu alitupa Roho Mtakatifu. Kuhubiri habari njema ni lazima: 

				”Kila atakayeliitia Jina la Bwana ataokoka. Basi wamwiteje yeye wasiyemwamini? Tena wamwaminije yeye wasiyemsikia? Tena wamsikieje pasipo mhubiri? Tena wahubirije, wasipopelekwa? Kama ilivyoandikwa, Ni mizuri kama nini miguu yao wahubirio habari njema” (Rum 10:13–15+).

				Mhubiri, mwinjilisti na mchungaji hadi askofu wana wajibu na nafasi maalum ya kumtangaza Yesu Kristo. Ni wito wa heshima kubwa mno. Hakuna nafasi ya kujivuna kwa wito kama huo. Zaidi ni jambo la kutetemeka na kuomba sana. Tunahitaji kumwomba Mungu atuongoze kwa Roho Mtakatifu ili tuweze kumchora Yesu mbele ya macho ya watu. Tumwombe atujaze na upendo kwa wale ambao tutawahudumia. Sisi ni sauti ya Yesu kwa wahitaji.

				Swali: Je, una mawazo gani juu ya hadhi kubwa ya kuwa mhubiri?

				Kuwa kanisa kunatangulia kutenda kwa kanisa

				Kanisa ni zaidi ya wito na huduma zake. Kanisa ni mwili wa Kristo, familia ya Mungu n.k. Tena kanisa lipo kwa njia ya kuumbwa na Roho Mtakatifu na Neno la Mungu, kabla ya kutenda kwa kufuata maagizo ya Yesu. ”Kuwa” kwa kanisa kunatangulia ”kufanya” kwa kanisa. Kanisa haliundwi kwa matendo ya sisi Wakristo, bali kwa matendo ya Mungu. Mfululizo huu ni muhimu. Kanisa lipo kwa neema tu. 

				Lakini kuna wito, maagizo na huduma kwa kanisa. Kwa hiyo ni ajabu kidogo kwamba maandiko ya ukiri wa Kilutheri yanasema kidogo tu juu ya wito wa kanisa. Kuna haja ya kulizungumzia. Tutafanya hilo katika sura inayofuata.

				Utume wa Roho– wito wa kanisa

				Utangulizi

				Yesu Kristo kwa njia ya Roho Mtakatifu ni mwanzilishi wa kanisa na chanzo cha huduma zake zote. Yesu alikuwa mtume, nabii, mwinjilisti, mwalimu, mponyaji, mchungaji, mdiakonia na kuhani mkuu. Alitumika kwa upana sana, kiroho na kimwili (–▶ k.m. Mt 4:23ff). Huyu Yesu alisema ”kama Baba alivyonituma mimi, mimi nami nawapeleka ninyi” (Yn 20:21). Kanisa ni mwili wa Kristo na hivyo limetumwa na Yesu mwenyewe kuendeleza huduma zake kwa kutegemea uwezo na nguvu ya Roho Mtakatifu. Katika sura hii tutazungumzia vitu vitano juu ya wito wa kanisa: Wito wa misioni na uinjilisti, kufanya udiakonia, kuwa na ushirika, kuabudu na kuwa na ibada. 

				1. Wito wa misioni ya kanisa

				Utangulizi

				Kuna agizo kuu la kanisa. Katika sehemu ya kwanza tutazungumzia utume wake wa kimisioni. Jambo lake la kwanza ni uinjilisti. Tutagusa utume wa kanisa kuanzia misioni ya kimataifa mpaka uinjilisti wa mtu binafsi.

				Utume wa misioni

				Neno ”misioni” linatokana na ”missio” katika Kilatini. Maana yake ni kutumwa. Kwa upendo wake Mungu alimtuma, au ”kumisioni” Mwanawe. Yesu alisema ”kama Baba alivyonituma mimi, mimi nami nawapeleka ninyi” (Yn 20:21). Aliwavuvia wanafunzi Roho Mtakatifu awawezeshe kwa kazi hii. Yesu pia aliwatuma kwa kusema ”Enendeni ulimwenguni” (Mt 28:18ff, Mk 16:15), ”Nanyi ndinyi mashahidi wa mambo haya” (Lk 24:46ff) na ”Ninyi mtakuwa mashahidi wangu” (Mdo 1:8). Petro anakumbusha kwamba tumeitwa tupate ”kuzitangaza fadhili zake” (1 Pet 2:9f). Msukumo wa ndani wa utume huu ni upendo wa Mungu wa kuokoa (1 Tim 2:4, Yn 3:16).

				(1) Yesu aliamuru nini?

				Katika”utume mkuu wa misioni” kuna neno ”yote” mara tatu na kisha neno ”zote”. Yanaonesha mambo muhimu:

				”Nimepewa mamlaka yote mbinguni na duniani. Basi, enendeni, mkawafanye mataifa yote kuwa wanafunzi, mkiwabatiza kwa jina la Baba, na Mwana, na Roho Mtakatifu; na kuwafundisha kuyashika yote niliyowaamuru ninyi; na tazama, mimi nipo pamoja nanyi siku zote, hata ukamilifu wa dahari” (Mt 28:18–20). 

				Msingi wa utume wake ni kupewa mamlaka yote. Kwa sababu ya kifo na kufufuka kwake Mungu alimwadhimisha mno (Flp 2:9) na kumpa hiyo mamlaka. Ni Bwana wa Mabwana. Walengwa wa utume ni mataifa yote. Watu wote duniani wana haki ya kupata habari hii njema na kubatizwa wapate kuwa wafuasi. 

				Wafuasi wake wafundishwe kwa upana ili washike yote ambayo Yesu ameamuru. Habari njema inahusu maisha yote ya mtu, roho, nafsi na mwili, maneno na matendo. Lengo la misioni ya Mungu ni kumrejesha mwanadamu na uumbaji mzima katika ushirika naye. Kwa hiyo ndani ya misioni, au utume wa kanisa, kuna uinjilisti, lakini pia udiakonia. Kuna kuhubiri na kuna huduma. 

				Pamoja na kuwakumbusha haya ”yote”, anaahidi kwamba atakuwa nao siku zote kwa njia ya Roho Mtakatifu wake.

				(2) Waamini ama wafuasi?

				Katika agizo lake Yesu anaweka lengo la kanisa wazi. Hakuagiza mfumo maalum wa kanisa lake, wala mbinu, wala mkakati. Aliagiza kufanya wanafunzi. Mchungaji wa kwetu amesema ”Tumejenga kanisa la waamini kuliko kujenga kanisa la wafuasi”. Ana maana gani? Kuna hatari ya kutokufuata agizo la Yesu sawasawa. Labda kuamini kwa njia sahihi imekuwa muhimu zaidi kuliko kuishi maisha ya ufuasi na kukua katika kushika yote aliyoyaamuru Yesu. Kwa hiyo kuna haja kwa kanisa kutathmini kazi ya na vipaumbele vyake. Je, Yesu anapata wanafunzi wapya wa kudumu kwa kupitia huduma zetu? 

				Swali: Je, kanisa lifanye nini ili waamini wake wawe wafuasi wa Yesu?

				(3) Msukumo na motisha ya misioni

				Ni nini kinachotusukuma kushiriki misioni ya Mungu? Bila shaka kuna itikio la agizo lake, yaani utiifu kwa mapenzi ya Mungu. Tena ujumbe wa Injili ni wa pekee sana – hakuna njia isipokuwa ni Yesu (Yn 14:6, 

				Mdo 4:12). Kuna jambo zito hukumu ya mwisho na uchungu juu ya hatari ya kupotea (Yn 3:16).

				Lakini kuna kitu cha ndani zaidi. Kilichomfanya Mungu kumtuma Yesu kwetu ni upendo wake (Yn 3:16). Msukumo wa ndani katika agizo lake la misioni ni nia ya Mungu ya kuokoa (1 Tim 2:4, Yn 3:16). Kwa hiyo msukumo na motisha yetu kuu ya kuitikia wito wa misioni ni upendo wa Mungu, upendo uliomiminwa katika mioyo yetu (Rum 5:5). ”Maana, upendo wa Kristo watubudisha” (2 Kor 5:14). Tukijazwa na upendo wa Yesu, tutataka watu waongoke lakini pia kwamba wapate msaada katika dhiki na matatizo ya maisha yao (–▶ Mt 9:35ff). 

				(4) Yesu aliwaahidi nini?

				”Nipo pamoja nanyi siku zote.” Ni ahadi ya Yesu ya kuendelea kuwepo kwa njia ya Roho Mtakatifu. Na kweli, kila mara Yesu anapotamka kutumwa, kwa namna moja ama nyingine anaunganisha utume wake na ahadi juu ya Roho Mtakatifu. Katika Mathayo Yesu atakuwa nao siku zote, na katika Marko ni kwa njia ya ishara. Katika Luka anataja ”uwezo utokao juu”, na katika Yohana anawavuvia Roho. Kikomo chake ni wazi. Kazi ya kwanza ya Roho ni misioni, kuleta watu kwa Yesu na kuonesha watu upendo wake. Kanisa linawezeshwa na Roho Mtakatifu liweze kutimiza wito wake. Pia kuna ahadi za pekee kuhusu uinjilisti, hasa katika hali za changamoto: 

				”Na watakapowachukua ninyi, na kuwasaliti, msitafakari kwanza mtakayosema, lakini lo lote mtakalopewa saa ile, lisemeni; kwa maana si ninyi msemao, bali ni Roho Mtakatifu” (Mk 13:11+). 

				Swali: Je, unaweza kukumbuka wakati fulani ambapo ulipata msaada wa Roho kumpa mtu Habari njemaya Yesu?

				Misioni ya kimataifa

				(1) Misioni ni kwa wote na kote

				Misioni – ni kuvuka mipaka ya kidini na kiutamaduni ili kupeleka Habari njema katika maeneo ambapo haijajulikana. Injili ikipokelewa hatua inayofuata ni kubatiza na kuunda makanisa mapya. 

				Afrika ilipokea Injili kutoka Ulaya na Marekani karne zilizopita. Kwa hiyo wengi wana fikra zinazosema ya kuwa wamisionari ni watu kutoka nje ya nchi yao. Lakini leo Injili imeenea bara zote na kuna makanisa katika karibu nchi zote. Uhalisia huu umeleta picha mpya: Misioni ni kutoka mataifa yote kwa mataifa yote! Kwa Msweden ”mwisho wa nchi (Mdo 1:8) 

				unaweza kuwa kitongoji fulani Tanzania. Kwa Mtanzania ni kijiji fulani Sweden. Leo Ukristo umefifia katika nchi zilizopeleka Injili Afrika. Injili inahitaji kurejeshwa! 

				Kuna wito wa kushiriki misioni ya Mungu kwa kila kanisa na kila Mkristo. Tunasema misioni ya Mungu kwa sababu yeye ni Bwana wa mavuno aliyemtuma Roho wa misioni. Swali la msingi ni: je, Mungu yuko kufanya nini? Anataka sisi tushiriki katika nini? Nyumbani, nchini, duniani? Kujifunza juu ya misioni ya Mungu na kushiriki kwa maombi, mali na maisha ni safari ya kusisimua kweli. Inaweza kumpeleka mtu katika kitongoji, kijiji, mji, nchi ama bara mpya. Lakini daima inaanza mahali ulipo. Inahitaji kuanza ndani ya eneo la kanisa lako ama usharika wako, kama kuna makundi ya watu ambao hawajafikiwa na Injili sawasawa. Misioni ni kuvuka mipaka kufikia watu wapya.

				Swali: Je, unahisi Mungu anataka kufanya nini kwa watu unaowafahamu? Unaweza kumwunga mkono kwa njia gani?

				(2) Changamoto kwa misioni

				Kuna changamoto nyingi kwa misioni ya kimataifa. Tunaweza kudokeza chache.

				Kufifia kwa roho ya misioni. Katika makanisa mengine misioni inatafsiriwa kuwa zaidi udiakonia na misaada. Au kuona kwamba watu wa dini nyingine wanaweza kupata wokovu ndani ya dini yao. Mitazamo hii inaweza kuzimisha nia ya kuhubiri Habari njema.

				Kuishi pamoja na watu wa dini nyingine kwa amani na kuwashirikisha Injili kwa ujasiri na unyenyekevu, misioni isilete vurugu.

				Kupeleka Injili katika nchi zisizofikiwa na. Hata kama kuna Wakristo na makanisa katika karibu nchi zote, bado kuna nchi bila sharika na Wakristo waliopo wanahitaji kuwa Wakristo wa siri. Ni kweli katika baadhi ya nchi za Kiislamu, kwa mfano Somalia.

				Kufifia kwa Ukristo wakati fikra za kidunia zinapoongezeka (Kiing. Secularization) ni hali ile ya umuhimu na nafasi ya dini na makanisa kupungua. Sababu zinaweza kuwa uchumi ulioboreka na elimu ya juu kuongezeka. Watu wengi zaidi wanajengewa mawazo kwamba Mungu hahitajiki au hayupo. Kufifia kwa imani katika kanisa kunaweza kushiriki mabadiliko haya. Mambo ya kidunia yameingia sana katika nchi zilizoendelea. Lakini mawazo hayo yanaongezeka hata katika nchi zinazoendelea kwa sababu 

				ya kuhamia mijini, kuelimika zaidi na kwa wengine kushawishiwa na nafasi za uchumi nafuu. Kuwa Mkristo si kitu kinachoongeza thamani kwa maisha.

				Swali: Je, changamoto gani unaona ni kubwa zaidi unapoishi wewe?

				Misioni kwa maana ya uinjilisti

				Utume ama misioni ya kanisa ina mikondo miwili: Ushuhuda wa Habari njema(injili) au Uinjilisti, na Udiakonia. Kuhubiri na kushuhudia ni jambo la kwanza. Kwa nini ni hivyo? Ni kwa sababu kanisa linaundwa na kuongozwa na Neno. Mtiririko ni Neno – imani – matendo. Neno linaumba imani, imani inazaa matendo (Rum 10:14ff, Gal 5:6b). 

				Uinjilisti, maana yake kuitangaza na kuishuhudia, ni wajibu wa usharika mzima, si wa waajiriwa wachache ama wamisionari fulani. Ni sehemu ya ukuhani wa Wakristo wote (1 Pet 2:9f).

				(1) Uinjilisti wa ndani

				Zaidi ya misioni kwa maana ya kwenda nje ya mipaka kwa watu wapya kuna uinjilisti wa ndani. Inaweza kuwa mahubiri kwa kundi fulani ama ushuhuda wa kimazungumzo mtu kwa mtu. Kusudi ni kuwapa Injili watu waliobatizwa tayari, lakini ambao wako mbali na kanisa, ama kuacha imani yao. Lengo ni kuwaita katika imani hai na uhusiano mpya na usharika. Kuna haja ya kuhubiri ”Amka usinziaye” (Efe 5:14). Kusudi ni uhuisho wa ubatizo wao, kuwaita katika neema ya ubatizo kwa upya.

				(2) Njia za uinjilisti

				Namna za kufanya uinjilisti ni nyingi kabisa. Hakuna mbinu moja wala maalum. Ushuhuda wa maisha yako, mazungumzo mtu kwa mtu, kujadili katika vikundi, kusikiliza mafundisho kanisani na katika vitabu, mahubiri chini ya mti, hadharani au kwenye mitandao ni mifano michache.

				Uinjilisti wa binafsi

				Kila wakati ambapo Injili imechukua hatua mpya ya kufikia watu wapya ni Wakristo wa kawaida ambao wamekuwa chombo muhimu zaidi. Hata wakati wa mitume, Wakristo binafsi ndio walioleta Injili Rumi, Alexandria, Antiokia, Kupro na Efeso. Katika Mdo 8:4 Wakristo walitawanyika kwa sababu ya mateso. Je, walifichama? La, ”wakaenda huko na huko wakilihubiri neno”! Roho Mtakatifu aliwatumia wasafiri, wafanya biashara na maaskari kupeleka Habari njema. 

			

		

	
		
			
				252

			

		

		
			
				9 | Utume wa Roho– wito wa kanisa 

			

		

		
			
				Ukigongana na mtu anayeshika kikombe kilichojaa, atamwaga nini? Lo lote lililomo! Umjaze mtu na upendo na nguvu ya Mungu naye hataweza kuacha kusema juu ya Yesu. Hakuna badala kwa ushuhuda hai wa binafsi. Bila ushuhuda na masimulizi ya Wakristo, kazi ya mikutano ya kiroho, nyenzo za kisasa, mikakati mikubwa na wasemaji wenye vipawa vya pekee haitafanya tofauti kubwa. 

				Hapa hatuwezi kuingia sana katika jambo hili. Katika mtiririko wa vitabu vya ETE kimoja kinaitwa ”Kuleta watu kwa Yesu”. Kinafundisha vizuri juu ya jambo hili. Mkristo anahitaji kukua katika mambo matatu: 

				Kuomba uongozi na upendo wa Roho Mtakatifu. 

				Kushuhudia jinsi walivyokutana na Yesu na kufaidi neema yake, bila kuficha ugumu na changamoto. 

				Kueleza kwa maneno rahisi Yesu ni nani na ametufanyia nini. Jumlisho zuri la kutumia ni Yn 3:16 ambao tuliuangalia katika sura ya pili, au Mdo 10:37–43. Hapo kuna jumlisho zuri la kazi ya Yesu, ambalo linatuonesha jinsi Wakristo wa kwanza walivyohubiri.

				Uinjilisti kwa vikundi

				Njia inayotumika sana dunia nzima ni kukutana katika vikundi vidogo kama seli na jumuiya ndogo. Hapa ni rahisi zaidi kumwalika rafiki, jirani ama mjoli wa kazi apate kuonja Ukristo na kujifunza mambo ya msingi. Nchi nyingi kuna kozi maalum ya kujifunza misingi ya imani ya Kikristo. Inayofahamika sana inaitwa Alpha na inatumika katika nchi zaidi ya 100 (www.alpha.org.uk). 

				Uinjilisti wa kihadhara

				Njia ama mbinu inayotumika na makanisa mengi, na hasa na wana uamsho, ni mikutano ya hadhara. Mikutano inaweza kuvutia kwa shuhuda, nyimbo, maombezi na mahubiri hai. Roho Mtakatifu bila shaka anaweza kuitumia ikiendesha kwa utaratibu mzuri. Wengi wamebarikiwa lakini njia hii pia ina changamoto zake. Kwa mfano utaratibu wa kufika mbele katika kundi kubwa la watu, kuna hatari ya kukosa kumpa mtu msaada wa haja yake ya kweli. Hapati huduma ya karibu ya kutosha. Maandalizi na ufuatiliaji wa kutosha unahitajika ili wanaongoka wapate msaada wa kiroho. Bahati mbaya utafiti unasema kwamba kati ya wanaokata shauri katika mikutano mikubwa ni wachache sana ambao wanabaki kama Wakristo baada ya mwaka kupita. Je, isingekuwa afadhali kutia jasho na fedha katika kuwawezesha Wakristo na jumuiya zao, ili waweze kufanya uinjilisti katika mazingira yao ya kila siku? 

				Swali: Je, tunahitaji aina gani ya spika? Zile kubwa na ghali za uwanjani, ama ”spika” za maisha ya Wakristo wanaomfuata Mwokozi wao hatua kwa hatua? Au vyote? Eleza mawazo yako!

				Mikutano kupitia mitandao

				Siku hizi pia kuna mikutano, kongamano na semina kwenye intaneti zinazoweza kusaidia zikiendeshwa kwa busara na unyofu. Lakini kasoro yake ni kwamba msikilizaji anaweza kumkosa mtu wa kumshauri namna ya kuanza na Yesu, kuomba pamoja naye na kumleta kwenye ushirika wa Wakristo. Kuangalia pamoja na rafiki ni njia nzuri kidogo. Bado Mkristo wa binafsi anahitajika!

				Mazishi

				Ibada na ushirika wakati wa mazishi ni aina ya mkutano wa hadhara yenye nafasi nzuri ya kuunganisha uinjilisti na udiakonia. Wafiwa wanaweza kuhitaji faraja na msaada wa aina mbalimbali. Ukaribu wa mauti unazaa maswali juu ya maisha na Mungu. Mahubiri yanayofariji pamoja na kuhubiri Habari njema bila kutisha yaweza kufaa sana.

				(3) Tuhimize uinjilisti kwa hekima

				Tukifundisha juu ya wajibu wa uinjilisti tunahitaji kukifanya kwa hekima. Watu tu tofauti. Vipawa viko tofauti. Wengine wana mwelekeo wa kufanya, wengine wa kusema. Ushuhuda wetu una sura nyingi. Wengine wanapokea changamoto nzuri wakihimizwa kufanya uinjilisti, wengine wanajisikia kutwishwa mzigo mzito. Si wote walio wainjilisti kwa jinsi walivyo. Kwa hiyo hamu ya kufanya uinjilisti unahitaji kuzaliwa kwa Injili yenyewe na upendo wa Mungu. Kwa njia hii furaha, uhuru na ubunifu vinaweza kuzaliwa. Tukisukumwa na upendo hakuna mipaka kwa mambo ambayo tunaweza kuyafanya kwa utukufu wa jina la Yesu.

				Swali: Je, tuseme na tufanye nini ili tuhuishe moyo na ubunifu wa uinjilisti kati ya Wakristo?

				2. Misioni kwa maana ya udiakonia

				Utangulizi

				Jambo la pili la wito wa misioni ni udiakonia. Katika sehemu hii tutazungumzia motisha na njia za kufanya udiakonia kwa upana wake.

				Kwa nini udiakonia?

				(1) Misioni kwa mwanadamu mzima

				Misioni ya Mungu inahusu mtu mzima. Waingereza wana sema kwamba ni ”holistic”, maana yake inahusu yote. Hivyo ni muhimu kutambua kwamba udiakonia ni wito kamili wa kimisioni. Ni sehemu ya utume wa Mungu. Pia udiakonia wenyewe ni kitu kipana. Kuna kumsaidia mhitaji binafsi kwa hali na mali, kutumikia jamii lakini pia kutunza na kuboresha uumbaji wa Mungu. Misioni ni zaidi ya uinjilisti. Kama tulivyosema, lengo la misioni ya Mungu ni kumrejesha mwanadamu na uumbaji mzima katika ustadi na ushirika naye. Kila tunachokifanya Mungu amekusudia kiwe alama ya nia yake ya kurejesha ulimwengu huu. Nikifanya kitu kizuri katika kazi yangu au katika maisha ya kila siku, mimi ni sehemu ya misioni ya Mungu. Walutheri wanaona kwamba fundisho la wito wa Mungu ina maana kwamba vitu vyema vya kila siku ni sehemu ya ibada yetu. Kwa hiyo udiakonia ni huduma pana inayojumuisha matendo mema mengi.

				(2) Udiakonia katika Biblia

				Udiakonia ulikuwa muhimu katika kanisa la kwanza. Mashemasi (au wasaidizi au wahudumu) wanatajwa na Paulo (Flp 1:1, Rum 16:1) na anataja sifa zao katika 1 Tim 3. Katika Mdo 6:1ff tunaona jinsi wasaidizi saba walivyoteuliwa ili wahudumie wajane kwa chakula. Ukusanyaji wa misaada kwa Wakristo Yerusalemu unazungumzwa kwa sura nzima (2 Kor 8). Sharika walitunza wajane (1 Tim 5:3) na Wakristo ”wajifunze kudumu katika matendo mema, kwa matumizi yaliyo lazima” (Tit 3:14). Paulo aliwakumbusha wazee wa kanisa wa Efeso wajibu kwa kusaidia wanyonge kwa maneno ya Yesu mwenyewe: ”Ni heri kutoa kuliko kupokea” (Mdo 20:35). Bila shaka alikumbuka maneno ya Yesu kwamba kusaidia wenye shida ni sawa na kumsaidia yeye mwenyewe (Mt 25:35ff). 

				(3) Motisha za kufanya udiakonia

				Jambo la udiakonia mara nyingine limesauhuliwa katika kanisa. Kwa mfano mahali pengine Kanisa la Kilutheri limebariki mashemasi. Lakini hawajatumika kwa kazi ya udiakonia hasa, bali wamekuwa kama wachungaji wasaidizi. Siku hizi udiakonia wa sharika umeanza kutambuliwa zaidi. Harakati za uamsho zilisaidia kukumbusha wajibu wa udiakonia katika nchi za Ulaya. 

				Motisha za udiakonia zinajenga katika Utatu wa Mungu:

				Udiakonia ni kutunza uumbaji wa Mungu Baba. Agizo la kwanza la Mungu ulikuwa kutawala uumbaji kwa maana ya kuwa wakili wake (Mwa 1:28). Tena Mkristo anatazamia kufanywa upya kwa uumbaji, na kwa matendo yake anaweza kuwa alama ya tumaini hili.

				Udiakonia unatokana na Yesu Kristo. Kwanza yeye mwenyewe alijitoa kwa ajili yetu. Yeye ni mdiakonia mkuu (Mt 20:28, Yn 13). Udiakonia ni itikio letu kwa vitendo vya upendo alivyotutendea Kristo. Katika Chakula cha Bwana tunapokea huduma ya Yesu, lakini pia tunatumwa kumfuata. Hivyo, pili, Yesu ni mfano wa huduma yetu (Flp 2:1–11). Tunaweza kuufuata kwa jinsi tunavyothamini wengine (Yn 13, 1 Kor 13), jinsi tunavyowatambua ambao wengine wanawasahau (Lk 19:5, 18:30) na kwa utayari wa kutoa kwa ukarimu (2 Kor 8).

				Udiakonia unatokana na utume wa kanisa na Roho Mtakatifu. Kuna utume wa kidiakonia (Mt 20:25ff, Yn 13:12-17). 

				Martin Luther alielewa udiakonia kama matendo mema yanayozaliwa kutokana na imani katika Kristo. Pia kwake amri ya ”kanuni ya dhahabu” (Mt 7:12) ilikuwa muhimu kama mwongozo wa jinsi ya kuhudumia wengine. 

				Kusudi la udiakonia ni kusaidia. Si mbinu ya uinjilisti. Udiakonia una thamani yake yenyewe. Kusudi lake la kwanza lisiwe kuvuta watu kanisani. Lakini mahali ambapo Neno la Mungu linapohubiriwa na kufuatwa kwa matendo ya upendo, wasio Wakristo watavutwa katika ushirika wetu, na ufalme wa Mungu unakua.

				Swali: Je, kuna uhusiano gani kati ya misioni, uinjilisti na udiakonia?

				Njia za kufanya udiakonia

				(1) Ngazi tatu za udiakonia

				Kuna ngazi tofauti za udiakonia: wa watu binafsi wa kiusharika na wa kidhehebu. 

				Udiakonia wa mtu binafsi ni ngazi ya msingi: kumpenda jirani yako kwa sababu na wewe unapendwa na Mungu. Unahiari kuwafanyia watu wengine kazi au kuwapa msaada katika maisha ya kila siku (Mt 6:3, Gal 6:2), au kwa kumhudumia mtu fulani kwa mpango wa kikazi, kifamilia, kijirani n.k.

				Udiakonia wa kiusharika ndio utu wa mgongo wa udiakonia. Udiakonia ni mpango wa usharika wa kusaidia katika hali ya shida na dhiki katika mazingira yake. Ni sehemu ya wito wa Mkristo lakini uongozi unauratibu na kuuhimiza. Madhehebu mengine wanateua ama kubariki watumishi maalum kwa ajili ya kufanya na kuongoza kazi hii. Wanaweza kuitwa kwa vyeo mbalimbali kama wadiakonia, mashemasi, wahudumu n.k. Udiakonia unapata nguvu ikiwa Wakristo raia na waajiriwa wanashirikiana vizuri. Kwa mfano katika usharika mmoja wa KKKT Mwanza kuna mpango wa kuwakutanisha familia zenye watoto wenye upungufu wa akili wajifunze, wacheze na kuimba kwa pamoja, kadiri watoto wanavyoweza.

				Udiakonia wa kidhehebu (kanisa, dayosisi, jimbo n.k.). Dhehebu/kanisa linaweza kushirikiana na serikali katika huduma zake. Zahanati na hospitali, vituo vya watoto ama wasiojiweza ni mifano, lakini pia shule za aina mbalimbali zinazowezesha watu. Katika misioni ya kimataifa udiakonia umekuwa muhimu karne zote, sambamba na kuhubiri Injili na kuanzisha makanisa. 

				(2) Kuonesha wema na kubariki kwa njia mbalimbali

				Kuna njia nyingi kabisa za kuhudumia watu. Ushauri wa kiroho ni huduma muhimu unaohitajika zaidi na zaidi. Watumishi wa kanisa mara nyingi wanapaswa kufanya, lakini wazee wa kanisa ama Wakristo wenye hekima na vipawa vya Roho wanahitajika pia. Ushauri wa kiroho ni ukuhani wa Wakristo wote unaofanya kazi. Luther anasema ya kuwa maana ya ukuhani wa Wakristo wote ni kuwa ”Kristo” sisi kwa sisi, yaani kuhudumiana kama Kristo alivyotuhudumia sisi. Kusikiliza shida ya mwenzako, kuomba pamoja na kumshauri inapofaa itafanya kanisa (usharika) kuwa na huduma yenye nguvu kubwa. Kuwa rafiki mzuri mara nyingi inatosha! Wadiakonia waajiriwa wangehitaji kutumia sehemu ya muda wao kuwezesha na kuongoza walei (Efe 4:11f) katika huduma hizi.

				Huduma za kufanya vema, kwa mfano kusaidia watu katika shamba, na watoto au na shughuli fulani, ni njia ya kuonesha upendo. Katika uwanja huo kuna haja ya elimu pia. Tumwombe Roho Mtakatifu vipawa na ubunifu kwa ajili ya kuhudumiana ndani na nje ya ushirika wa Kikristo.

				Swali: Je, katika usharika wako mnaweza kufanya udiakonia kwa njia zipi? Mnaweza kufanya nini kuchechemua nia ya udiakonia kwa Wakristo?

				(3) Kuombea

				Kuombea watu ni huduma kamili ya kidiakonia na sehemu ya utume wa kanisa (Lk 10:9). Tumeshagusa jambo la kuombea wagonjwa (Ku. 182–186, Uponyaji). Tuwe na mategemeo tukiombea. Yakobo anamtia Mkristo moyo: ”Kuomba kwake mwenye haki kwafaa sana, akiomba kwa bidii” (Yak 5:16).

				Kuombea watu ambao hawapo mnapoomba

				Bila shaka ni jambo la kawaida kumtaja mtu na haja zake mbele ya Mwenyezi Mungu na kumwombea. Pia kuna watu wenye wito na kipawa cha kuombea kama Ana (Lk 2:27). Maombi yanaweza kuwa ya mtu binafsi ama kutendeka katika kikundi cha Wakristo. Yesu ameahidi kuwepo (Mt 18:18f). Mkiomba kwa pamoja ni muhimu kumheshimu anayeombewa hata kama hayupo. Tunza siri za watu. Kama kuna mambo nyeti, usiyafumbue bila ruhusa, hata kama mnaomba kwa nia njema kabisa. Mungu anajua yote na anaweza kujibu bila maelezo yote! 

				Kumwombea aliyeko

				Kumwombea mtu aliyeko kunahitaji busara na upendo. Ni kutafuta uwiano kati ya ujasiri na uangalifu. Kwa mwingine ni vigumu kutoa siri na habari nyeti. Ni vizuri kumsaidia kujieleza, lakini kamwe usilazimishe. Uheshimu utu wake. Labda ana mambo ambayo si vizuri wengine wayajue. Lakini mara nyingine kujieleza inaweza kuwa sehemu ya kupata msaada. Mzigo unawekwa wazi na kutambulika, na wengine wanapata kushiriki kubeba uchungu (Gal 6:22). Lakini hata bila maelezo ya ndani mhitaji anaweza kuombewa kwa sababu Mungu anajua yote. 

				Kuwekea mikono

				Yesu aliwawekea wagonjwa mikono mara kwa mara (k.m. Mk 7:31ff, 8:22:ff, Lk 4:40). Mitume vilevile (Mdo 9:11ff, 28:8f) lakini si kila mara walipohudumia watu. Waaminio wataweka mikono ya kuponya (Mk 16:18). Ni vizuri kuombea kama timu.

				Tendo la kuweka mikono ni njia mojawapo ya kuomba ambalo linaonesha upendo na utunzaji. Lakini si kitu cha lazima ili Mungu ajibu. Pamoja na kuwa wajasiri katika kuombea kuna haja ya kutumia mikono kwa uangalifu. Wahudumu wapya wapate mafundisho na uongozi. 

				Ni vema kumwuliza mhitaji kama anakubali kuwekewa mikono. Mtu anaweza kuombewa akisimama, kuketi, kupiga magoti au kulala. Ni 

				muhimu kujali hali na desturi za mazingira yako. Ni vizuri kujiuliza kabla ya kumwekea mtu mikono hivi:

				Itakuwa kuonesha upendo na ukaribu wa Mungu kwake? 

				Itatunza heshima yake vizuri (mwanamke kwa mwanaume)? Ni sahihi kumgusa wapi na vipi?

				Itasaidia kumtunza kiroho?

				Swali: Je, una uzoefu gani wa kuombea? Umejifunza nini? Je, kuna tahadhari gani katika huduma ya kuombea? 

				(4) Wito wa kinabii

				Udiakonia una utume unaozidi vitendo vya kusaidia watu katika shida. Ni udiakonia pia kuwa macho kwa mambo yasiyo ya haki katika jamii na kusema na uongozi na serikali juu ya hiyo. Kuna wito wa kuwapa sauti watu ambao wenyewe hawana uwezo wa kusikika. Labda ni kundi fulani linaloonewa ama kunyanyaswa kwa namna fulani, ama taratibu au mazoea yanayoharibu haki na uhuru wa watu. Ni mambo yanayohitaji ujasiri lakini pia busara, kwa sababu hali za kila mahali ama nchi zinatofautiana. Lakini Mungu anasema nasi kwa sauti za manabii wake: 

				”Je! Saumu (mfungo) niliyoichagua, siyo ya namna hii? Kufungua vifungo vya uovu, kuzilegeza kamba za nira, kuwaacha huru walioonewa, na kwamba mvunje kila nira?” (Isa 58:6). 

				Mara nyingi lugha ya matendo, yaani kuheshimu na kuwasaidia wanyonge, inasikika hata kuliko ya kusema. 

				Utumiaji mbaya wa nguvu katika ndoa

				Jambo hili ni mfano wa haja zilizopo. Kuna habari zinazotisha. Ugoni au mwanaume kumdhulumu mwanamke katika mambo ya ki-ngono au kumbaka kabisa bahati mbaya ni kawaida mno. Kuna utafiti unaosema kwamba kila mwanamke wa tano wa Tanzania amebakwa. Addis Ababa 65% ya wanawake wametendewa ugoni. Ni jambo ambalo ni vigumu kuongelea, lakini tunahitaji kujiuliza Injili ya Yesu inatupa wito gani. Kanisa ni chumvi na nuru ya dunia hii. Maana yake nini? 

				Swali: Je, unafikiri Mungu analionaje jambo hili? Kanisa linapaswa kufanya nini?

				3. Wito wa kuwa ushirika

				Utangulizi

				Wito wa misioni au utume wa kanisa unahusu uinjilisti na udiakonia. Jambo la tatu tulilotaja ni Ushirika. Imani ya Mitume inasema juu ya ”ushirika wa watakatifu”. Tumesema ya kuwa kusaidiana katika ushirika wa Kikristo ni sehemu kamili ya udiakonia. Lakini wito wa kuwa ushirika na familia ya Mungu ni mpana zaidi. Katika sehemu ya tatu tutachunguza maana ya ushirika huu na jinsi tunavyoitwa kuishi katikati ya watu.

				Maana ya Ushirika

				(1) Roho Mtakatifu ni ushirika 

				Mungu wa utatu maana yake ni kwamba Mungu ni uhai, ushirika na upendo. Amemwumba mwanadamu awe sehemu ya ushirika wake. Dhambi iliharibu ushirika huo. Lengo la Mungu ni kutengeneza kilichoharibika na kurudisha uhusiano kati ya uumbaji na yeye mwenyewe. Kwa njia ya Roho Mtakatifu tunaingizwa katika ushirika wa Mungu wa utatu kwa upya. Ni ajabu kabisa.

				(2) Ushirika wa kimsalaba

				Alama kuu ya Wakristo ni upendo (Yn 13:34f). Orodha ya tunda la Roho inaanza kwa upendo (Gal 5:22). Ushirika wa Kikristo una ladha ya neema na rehema ya Mungu. Ni ushirika wenye alama ya msalaba wa Kristo. 

				Ifikirie picha hii mbele yako: Umepiga magoti chini ya msalaba. Unapokea msamaha na upendo wa Yesu. Unamshukuru na kumwabudu kama Bwana na Mwokozi wako. Ukiinua kichwa chako na kuzungusha macho unagundua kwamba wengine nao wamepiga magoti kwenye msalaba. Umo katika ushirika wa pekee. Wote mnamhitaji Yesu, wote ni wenye dhambi mnaotegemea neema na msamaha wake. Kwa hiyo unaanza kujaa upendo na huruma kwa wenzako wenye mikwaruzo na hitilafu kama wewe. Huu ndio ushirika wa Kikristo, ushirika wa msalaba, au wa ki-neema. Sifa yake ni kusaidiana, kubebana na kuombeana kwa sababu Yesu amemsaidia na kumbeba kila mmoja (Gal 6:2). 

				(3) Mfano wa Wakristo wa kwanza

				Wakristo wa kwanza walikuwa na ushirika wa kimatendo kabisa. Katika umoja wao walishirikiana hata mali: 

				”Na wote walioamini walikuwa mahali pamoja, na kuwa na vitu vyote shirika, wakiuza mali zao, na vitu vyao walivyokuwa navyo, na kuwagawia watu wote kama kila mtu alivyokuwa na haja” (Mdo 2:44f, 4:32). 

				Ushirika wao ni changamoto kwa Wakristo wa nyakati zote. Ushirika wa Kikristo unahusu kusaidiana kimwili, kwa sababu kimsingi mali yote ni ya Mungu. Kwa Wakristo wa mtaa mmoja, ambao labda wanakutana katika jumuiya ndogo, kuna nafasi nzuri ya kusaidiana kwa karibu. 

				Lakini mfano katika Matendo si kanuni ambayo lazima Wakristo waifuate. Wakati wake ulikuwa wa pekee. Ni mwanzo wa Injili kabisa na inaonekana kwamba Mungu aliwajalia miujiza mbalimbali ya pekee kwa ajili ya huo upya. Inaonekana kwamba Roho Mtakatifu aliwaongoza kipekee katika jambo la kuuza mali, kwa sababu baada ya muda si mrefu walifukuzwa kutoka Yerusalemu (Mdo 8:1)! 

				Swali: Je, kuwa ndugu katika Kristo ina maana gani?

				(4) Mkristo anahitaji kuishi pamoja na wenzake

				Kuna watu wanaosema: ”Yesu, ndiyo; kanisa, hapana.” Kwa sababu mbalimbali hawataki kushiriki katika ushirika wa Wakristo wenzao. Labda kwa sababu ya dhambi fulani, au kwa kukasirishwa na mambo ya kanisa. Au pengine kwa sababu hawajatambua umuhimu wa ushirika wa Kikristo.

				Picha zote za kanisa katika Biblia zinakaza ya kuwa kila Mkristo mmoja ni sehemu ya wengi. Wakristo ni taifa. Ushirika na wengine ni wa msingi kwa maisha ya Kikristo. Kwa hiyo ni muhimu kumsaidia Mkristo mpya apate ushirika na kujaribu kumsaidia aliyejikwaa na hata kujitenga aweze kurudi katika ushirika.

				Ushirika unaoishi katikati ya jamii

				(1) Kutumwa kwa ulimwengu

				Yesu katika sala yake (Yn 17:6–19) anaombea wafuasi wake waliookolewa kutoka ”ulimwengu” (au ”dunia”). Anamwomba Mungu awalinde, wasimezwe na tabia za ulimwengu uliomwasi. Lakini haombi kwamba Mungu awatoe katika ulimwengu, bali anawatuma kwa ulimwengu (17:15,18) wawe chumvi na nuru (Mt 5:13ff). Kwa maneno rahisi haombi watoke katika mazingira yao ya kiulimwengu, bali kwamba hali ya kiulimwengu itoke katika mioyo yao.

				Wakristo wengine wametafsiri agizo la kuepukana na ulimwengu kana kwamba Mkristo asijishughulishe na mambo ya kijamii, au hata 

				asishinde kabisa na watu wasio wa kiroho. Ni kweli kwamba kuna mazingira yasiyo mazuri, na watu wenye ushawishi mbaya, lakini tumetumwa na Bwana Yesu ili tuishi na watu jinsi walivyo na kujishughulisha na matatizo na maumivu yao. Ukihitaji kuchunguza kama matope yamechanganywa vizuri yafae kwa tofali, haitoshi kubaki kando bali unahitaji kuingia katika matope mwenyewe. 

				(2) Kazi za kawaida 

				Jambo la kazi ni mfano halisi wa kutumwa ulimwenguni. Tangu anguko la dhambi kazi, hasa kazi ngumu ya mkono kama kulima, imekuwa nzito kwa mwanadamu (Mwa 3:17ff). Bado ni hivyo kwa sehemu kubwa ya watu wa nchi zinazoendelea. Hata kanisa kihistoria limeona kwamba kazi nzito ni aina ya adhabu. 

				Martin Luther alibadilisha mtazamo huu. Alisema kwamba Wakristo wameitwa kuwa makuhani katika dunia hii wakitakasa shughuli za kila siku kutoka kwa ndani. Kazi, kwa mfano kufanya kazi za nyumbani, ni wito wa Mungu. Ni kitu cha kiroho. Ina thamani kuliko maisha matakatifu ambayo watawa wanajaribu kuishi. Kazi maana yake ni kuwatumikia wanadamu wenzako pamoja na Mungu aliyewaumba. Wito wa Mungu si kujaribu kuacha ulimwengu na kujitenga bali ni kutumia imani yako ifanye kazi ya kutumikia wengine. Kazi kama sehemu ya maisha ni njia ya kukua katika imani na kujifunza kumtegemea na kumpenda Mungu. Kwa matarajio ya ujio wa uumbaji mpya tunaitwa kuwa wanadamu wema katika uumbaji huu. Hivyo kiroho na kimwili vinaenda pamoja kwa njia nzuri. Mkristo ni mtu. Na mtu ni watu. 

				Kutokana na uelewa huo, kazi zinazomnyonya au kumkandamiza mwingine ni kinyume cha mapenzi ya Mungu. Mwajiri, awe Mkristo ama si Mkristo, anahitaji kumlipa mwajiriwa kutokana na haki. Kanisa linahitaji kuwa macho k.m. kwa biashara inayojali faida kubwa tu, kutoza riba kubwa sana au kununua na kuuza vitu vya mtu aliyeshindwa bila huruma. Aliyefanikiwa kiuchumi anaitwa kuona na kujali wenye hali ngumu.

				Swali: Je. una mtazamo gani juu ya kazi za kawaida?

				(3) Kanisa na serikali

				Kanisa linaishi kama sehemu ya jamii. Tunaweza kuuliza, je, kanisa liisaidie serikali? Je, kanisa lina wajibu wa kuchunguza matendo ya serikali? Katika historia ya kanisa kuna mifano ya vyote viwili. Kanisa limeshirikiana na serikali au mfalme kutawala nchi, kwa vema au ubaya. Katika Rum 13:1–7 Paulo anasema ya kuwa serikali zote zinatawala kwa niaba ya Mungu. Luther anafundisha kwamba Mungu ana ”tawala mbili”: 

				Utawala wa kiroho kwa njia ya Injili ya Yesu, kupitia kanisa. Neema itawale hapa.

				Utawala wa kidunia kwa njia ya sheria katika jamii, kupitia serikali. Serikali ni mkono wa Mungu upande wa jamii. Haki itawale hapa.

				Wakati uo huo ni wajibu wa kanisa kuchunguza matendo ya serikali, kwa sababu kipimo cha matendo yote ni upendo wa Mungu na amri ya kupendana. Ni muhimu kusisitiza hii pia, kwa sababu Wakristo wengine wamejaribu kutumia hoja ya utawala wa kidunia ili kunyamazisha kanisa lisiseme juu ya taratibu mbaya za serikali. Ilikuwa hivyo kwa mfano Afrika ya Kusini kuhusu ubaguzi wa rangi, hata kama makanisa mengine yaliunga mkono mabadiliko. Lakini kanisa haliwezi kuacha kusema juu ya vitu vinavyohusu siasa ikibidi, kama manabii walivyofanya katika Agano la Kale. Ila kujiunga na siasa ya kichama haifai. Kanisa linahitaji kukaribisha watu wenye misimamo mbalimbali.

				(4) Kuteswa kwa ajili ya Yesu

				Katika sura ya tano tulisema ya kuwa kuna mateso kwa ajili ya Yesu Kristo. Yesu halifichi hilo (Mt 5:10ff, Yn 15:20f, 16:1f,15), na katika Matendo na nyaraka kuna mifano mingi. Mara kwa mara serikali yenyewe inatesa Wakristo. Ni kawaida katika nchi nyingi zinazotawaliwa na Waislamu. Kama Wakristo tuna wajibu zaidi ya moja: 

				Tunahitaji kuwa tayari kupata shida kwa ajili ya kuwa Wakristo.

				Tunapaswa kuwaombea wanaoteswa na tunahitaji kupinga udhalimu huu. 

				Tunahitaji kutafuta njia ya kuishi pamoja na wenye dini nyingine kwa amani, kadiri inavyowezekana (Rum 12:17ff). Angalia kwamba maneno haya yameandikwa mara kabla ya mafundisho juu ya nafasi na wajibu wa serikali katika Rum 13!

				Ushuhuda wa Wakristo wa karne ya pili

				Katika barua kwa Diognetus iliyoandikwa mnamo 150 B.K. mwandishi Mathetes anaeleza jinsi maisha ya Wakristo yalivyo ushuhuda:

				”Kinachotofautisha Wakristo kwa watu wengine si nchi walipotoka wala lugha ama desturi. Wanaishi katikati ya Wayunani na wapagani, jinsi ilivyopata kuwa kwa kila mmoja. Wanafuata desturi ya mahali pao kuhusu vyakula na jinsi ya kuishi, lakini hata hivyo maisha yao yanashangaza na kuvutia. 

				Wanaishi katika nchi zao, lakini kama wapitaji. Wanashiriki yote kama wananchi, lakini wanajisikia kuwa wageni. Kila nchi kwao ni nchi ya kuzaliwa, na kila nchi ya kuzaliwa ni nchi ngeni. Wanaoana kama kawaida na kuzaa watoto, lakini hawaachi watoto wachanga wafe jinsi ambavyo wasiowataki watoto wao wanavyofanya. Wanashirikiana meza, lakini si kitanda cha ndoa. Wanaishi katika mwili, lakini si kimwili. Wanakaa duniani, lakini nyumbani kwao ni mbinguni. Wanatii sheria zilizopo, lakini hawazihitaji kwa sababu ya maisha yao mazuri. Wanawapenda wote na wanateswa na wote.”

				Kanisa lililo wazi na lililo na mipaka

				(1) Mipaka ya aina mbalimbali 

				Kila jumuiya ya kibinadamu – na kanisa pia – inaweka mipaka yake kuonesha hali ilyo nayo na matazamio yake juu ya wajumbe wake. Jambo hili ni muhimu kwa jinsi tunavyoelewa maana ya ushirika wa Kikristo. Kuna misimamo tofauti. Orodha inayofuata inaonesha mipaka ya aina mbalimbali ambayo kanisa linaweza kuwa nayo:

				Mipaka ya kiimani: k.m. kukubali mafundisho yanayoelezwa katika kiri za kimsingi za Ukristo (k.m. Imani ya Mitume). Mafundisho yanatolewa kabla ya ubatizo ama kabla ya Kipaimara. Hata kama mtu anafuata hatua za nje zinazotakiwa, kwa mfano kukiri imani, mipaka ya ndani ipo, kwa sababu ni mtu mwenywe tu anayejua anamaanisha nini kwa hatua aliyoichukua. Mipaka ya aina hii inataka pia kuzuia uzushi ili kitu cho chote kisifundishwe. 

				Mipaka ya kimaadili: k.m. kufuata maadili na kutii sheria za kanisa. Ni mipaka aina ya ”nje” kwa sababu viongozi na wengine wanaweza kupima msimamo wa mtu. Utaratibu wa marudi unaingia hapa.

				Mipaka ya madaraja: k.m. kufuata uongozi wa wakuu wa kanisa (k.m. Papa). Kwa mfano ukiwa ni Mkatoliki mshiriki unapaswa kuufuata.

				Mipaka ya kushiriki tendo maalum la pamoja: Mfano wa wazi ni ubatizo ambao ni mlango wa kumwingiza katika kanisa.

				Ni muhimu kujiuliza maswali juu ya mipaka. Je, mpaka wa aina gani unamsaidia mtu asogee karibu na neema ya Yesu zaidi? Je, mfumo gani unamsaidia kumfuata Yesu na kukua katika imani? Je, mfumo 

				gani unalinda kanisa na ushirika wake? Shida ya mikazo ya kimaadili ni kwamba inaweza kufukuza wengine na kuacha nafasi ya unafiki na madaraja kati ya wanaofaulu masharti ya nje na wanaoshindwa. Je, moyoni kuna nini? Mwishoni ni Mungu peke yake anayejua. 

				Swali: Jaribu kupima utaratibu wa kanisa lako kwa maswali hapo juu. Je, unapata mawazo gani?

				(2) Kurudisha kundini

				Hakuna ushirika wa Kikristo ulio kamili. Pamoja na kujua hili, kanisa tangu mwanzo limekuwa na njia ya kutunza wanaovunja ushirika wa Kikristo kwa njia ya marudi. Soma 1 Kor 5 na 6! Upande mmoja lengo ni jema. Kumrudisha kundini kunalenga kumsaidia mkosefu kiroho pamoja na kulinda umoja na sifa ya ushirika. Ndani yake kuna upendo wa Mungu kwa mkosaji (Ebr 12:4–11). Bahati mbaya kanisa limekuwa jepesi kwa kumhukumu mwenye dhambi kuliko kumrehemu. Kanisa linahitaji kuonesha sura ya Mungu kwa mwenye dhambi. Moyo wake uliumia kwa ajili ya wapotevu (Lk 15). 

				Bahati mbaya marudi yana hatari zake. Lugha ya ”kutenga” na ”kujitenga” inaweza kuleta picha ngumu. Ni dhambi zinazoonekana tu zinazoweza kushughulikwa. Kuna hatari ya unafiki. Mwanamke mwenye mimba anaonekana wazi lakini mwanaume aliyemtia mimba, labda wajibu wake unafanana au unazidi hachukuliwi hatua kwa sababu moja ama nyingine. Aliyekosa ibada au kudharau wazazi wake, atatengwa sawa na alieyzini au kuiba (maana na yeye amevunja amri)? Ni muhimu kupima mambo haya vizuri. Tuangalie vipimo vinne:

				Inamsaidia mkosaji kiroho kweli? Je, kusudi ni kuponya wala si kuaibisha, kutenga au kuadhibu? Linganisha 1 Kor 5:5.

				Dhambi gani zinazochukuliwa hatua? Katika 1 Kor 5:11, 6:1–6 na Yak 2:1ff licha ya uzinzi na sanamu pia kutamani fedha, kutukana, kunyang’anya, kushtakiana na kubagua vinatajwa. Kwetu, je? 

				Kuna usawa? Je, ”wakubwa” na ”wadogo” wanatunzwa kwa njia moja (Yak 2 tena)? Je, wanawake na wanaume wanatendewa kwa usawa? 

				Dhambi za moyoni, je? Tunakwepaje kuzipa dhambi za nje tu umuhimu, wakati dhambi za moyoni mara nyingi ni chanzo chake? Yesu ana vipimo gani katika Mt 5:21ff, 7:1ff? Angalia pia Gal 5:19ff.

				Swali: Je, utaratibu wa kurudisha kundini una faida gani na kasoro gani? 

				4. Wito wa kuabudu kwa kanisa

				Utangulizi

				Katika sehemu hii tutazungumza juu ya wito wa kanisa wa kuabudu na kuwa na ibada. Kuabudu kunahusu maisha yote. Tayari tumesema mengi juu ya kumtumikia Mungu kwa maisha na utumishi. Kwa hiyo tutazingatia zaidi maana ya kusifu, kuabudu na kufanya ibada. 

				Kuabudu

				(1) Kuabudu kwa sifa na matendo

				Kuna vifungu viwili vinavyojumlisha upanda wa maana ya kusifu: inasema: 

				”Basi, kwa njia yake yeye (Yesu), na tumpe Mungu dhabihu ya sifa daima, yaani, tunda la midomo iliungamayo jina lake. Lakini msisahau kutenda mema na kushirikiana; maana sadaka kama hizi ndizo zimpendezazo Mungu” (Ebr 13:15f).

				Basi, ndugu zangu, nawasihi, kwa huruma zake Mungu, itoeni miili yenu iwe dhabihu iliyo hai, takatifu, ya kumpendeza Mungu, ndiyo ibada yenu yenye maana” (Rum 12:1).

				Tunaona hapa kwamba sifa na ibada ni vitu vinavyohusu mtu mzima. Kumwabudu Mungu ni kujitoa wewe mwenyewe kwake, kutoa yote uliyo nayo na yote unayotenda, ili akutumie kwa makusudi yake. Kwa hiyo tunamtukuza Mungu kwa njia nyingi: Kwa kusema na kuimba sifa, kwa kushiriki ibada na kutoa sadaka, lakini pia kwa mali, vipawa na maisha yote, na kwa utumishi katika misioni, uinjilisti na udiakonia. Kumsifu Mungu na kufanya matendo mema ni pande mbili za sarafu moja. Vyote viwili ni shukrani za upendo kwa Mungu aliyetuokoa (Kol 3:13-17).

				Hali ya kuabudu inaweza kusikika kama hisia za ndani, lakini muhimu zaidi ni kwamba nia ya ndani na matendo yako yanashawishiwa kwa kukutana na Mungu. ”Kusifu si kuinua mikono bali ni kunyosha mikono kwa mhitaji” mchungaji fulani alisema. Ndiyo, Mungu ana onyo: 

				”Niondoleeni kelele za nyimbo zenu; kwa maana sitaki kuzisikia sauti za vinanda vyenu. Lakini hukumu (njema) na itelemke kama maji, na haki kama maji makuu” (Amo 5:23f, –▶ Isa 1:11ff). 

				Sifa za mdomo bila sifa za maisha inamchukiza Mungu na kuzuia baraka zake katika maisha yetu.

				(2) Furaha na shangwe

				Msomaji wa Biblia mara nyingi anahimizwa kufurahi na kushangilia, na kuna mifano mingi juu ya watu wanaoshangilia. Kuna kuruka kwa furaha, ”kama mtamba wa ng’ombe” (Yer 50:11) na kucheza kwa furaha (mfalme Daudi, 2 Sam 6:14ff). Ni sahihi kabisa kumfurahia Yesu kuliko timu za Simba ama Yanga. Tunaweza kufurahi kwa sifa za shangwe, lakini pia kwa kuabudu kwa utulivu.

				Changamoto ni kama kuruka na kucheza, kuwa na bendi safi na kwaya maarufu inatazamwa kuwa kusudi au kivutio pekee cha ibada ama mkutano, kana kwamba kitu muhimu ni ”mguso”. Lakini furaha na mashangilio havitakiwi kuwa maonesho, maburudisho ama mguso bila kina kirefu. Kwa mfano utakuta sauti ya vyombo iko juu na maneno ya waimbaji hayasikiki na hakuna muunganiko kati ya wanaoongoza sifa na wanaosikiliza sifa. Hali ya kuabudu inapotea. Shida si kucheza ama kushangilia kwenyewe, maana Mungu ametuumba wenye miili. Tatizo ni wanadamu kuonekana kuliko Mungu, ibada kuwa kitu cha nje wala si cha moyoni, na kuabudu kuwa mtindo fulani badala ya kuwa hali ya maisha. 

				Viongozi wa kwaya na waimbishaji wa mapambio na sifa wana wajibu mkubwa hapa Wamewekwa kusaidia wanaohudhuria wakutane na Mungu. Huduma yao inatakiwa kusaidia Neno la Mungu kusikika na watu kumtazama, kumwomba na kumwabudu Mungu kimoyo na kimaisha. Sifa na kwaya zenye furaha, heshima na ujumbe zinapendeza sana na kuwa kivutio cha kumkaribia Mungu.

				Swali: Je, viongozi wa kwaya na waimbishaji wana wajibu gani? Wanahitaji msaada gani?

				(3) Maana ya kuabudu katika Biblia

				Maneno ya Kiswahili ya ”kuabudu” na ”ibada” yanatokana na ”Ibadah” ya Kiarabu. ”Ibadah” linabeba maana ya ”kutumikia”, kuwa ”mtumishi” na pia ”mtumwa”. Linamaanisha utiifu na unyenyekevu, hasa kwa Mungu. Katika AK kuabudu kunaitwa ”abodáh” ambalo ni neno lilelile (Kiarabu na Kiebrania vina asili moja). Neno lingine linalotafsiriwa kuabudu ni ”hishtahawah”, maana yake kuinama, kupiga magoti au kujitupa chini mbele ya mkubwa. Kwa hiyo kuabudu ni kuonesha heshima na utiifu kwa Mwenyezi Mungu. Ibada ya kweli inaunganisha utumishi na sifa (–▶ k.m. Zab 116:16f).

				Ibada ni njaa, kiu na nia inayojitokeza ndani ya mwanadamu mbele ya Mungu. Upendo, utiifu na furaha vinazaliwa ukielewa kwamba Mungu aliye 

				Mtakatifu ndiye anayekupenda. Ni kujisikia kuwa na ushirika na Mungu Baba pamoja na kumcha kama Mungu Mkuu. Kwa hiyo unataka kumshukuru kwa sifa na maisha. Kuabudu ni mwelekeo, ni mtazamo wa maisha mazima. Mwelekeo huu wa ”kuabudu” bila shaka ni kazi ya Roho Mtakatifu.

				(4) Kusifu na kuabudu – kuna tofauti gani?

				Labda umemsikia kiongozi wa mkutano ama fellowship akisema ”sasa tumesifu kwa muda, sasa tunaomba wimbo wa kuabudu”. Halafu mnaimba wimbo wenye utulivu wa kumimina mioyo. Ni vizuri kuchanganya shangwe na utulivu katika kumwimbia Bwana. Lakini pengine hatuwezi kutofautisha kati ya kusifu na kuabudu kwa sabubu ya umaridadi wa muziki na jinsi tunavyoimba, kwa uchachangamfu au utulivu. Wala si kwa mpangilio mzuri wa ala. Si lazima kuweza kutofautisha, muhimu ni kuelekeza miyo na maisha kwa Mungu. Na hata nyimbo za kitabu, kama Tenzi za rohoni, zina nyimbo za kusifu na kuabudu.

				Swali: Je, maana ya kuabudu ni nini?

				Kusifu ni kufanya nini?

				(1) Sifa si mbinu bali itikio

				Kuna mafundisho juu ya kusifu ambayo yanakupa kuabudu nafasi na jukumu lisilo la Kibiblia. Inaweza kugeuza zawadi nzuri kuwa madai ya kisheria. Kuna mkazo kwamba kusifu ni kama siri ya kumleta Mungu kwetu. Maneno kama ”Na Wewe U Mtakatifu, Uketiye juu ya sifa za Israeli” (Zab 22:3) yanakaziwa. Hoja ni kwamba kwa sifa zetu tunamjengea Mungu kiti cha enzi kati yetu na hivyo tunampa Mungu nafasi ya kuja kwetu na kutenda. Lakini hii inafanya kuabudu kuwa kama mbinu, kitu kinachojiendesha au aina ya uchawi wa kutawala mambo. Mwisho wa yote ni kama sisi tungeweza kumtawala Mungu kwa namna fulani, kama fundisho la imani (theolojia ya mafanikio) linavyodokeza (–▶ sura 2:5). Huyu si Mungu wa Biblia. Kwa hiyo tafsiri ya BHN ni afadhali: ”Wewe ni mtakatifu; wewe watawala na kusifiwa na Waisraeli”. 

				Tunamsifu Mungu kwa sababu ni mfalme anayetawala kwa wema wake (Zab 108:2–7). Sifa ni itikio, si mbinu. Tunamsifu na kushukuru kwa sababu yeye ni Mwumbaji, Mchungaji na Mhukumu (Mdo 16:25ff). Tunamhimidi kwa matendo yake makuu, na hasa kwa wokovu wake. Waisraeli kwa ukombozi wao (Kut 15) na Wakristo kwa wokovu katika Yesu, Mwana kondoo mshindi (Ufu 5,7). Kusifu si mbinu wa kumleta 

				Mungu lakini katika sifa tunaweza kutambua uwepo wa Mungu ambaye tayari yupo upande wetu katika Kristo (–▶ 2 Nya 5:11ff).

				Swali: Kama kusifu na kuabudu si mbinu, je ina kusudi na baraka gani?

				(2) Kusifu kama silaha – 2 Nya 20

				Kifungu cha 2 Nya 20 mara kwa mara kinatumika kama mafundisho kwamba sifa ni njia ya kuleta ushindi. Hoja hii haiendani na jinsi Neno lenyewe linavyosema. Angalia mambo haya matatu:

				Yehoshafati anaanza kwa kuomba msaada kwa sababu ya kuogopa maadui. Haanzishi sifa ili ashinde. Anamwuliza Mungu wafanye nini. 

				Mungu anawaambia watulie, si kwamba wasifu. Lakini baadaye wanasifu kama itikio la ahadi ya Mungu ya kuokoa. Ni Mungu atakayeshinda.

				Mungu anatenda wakianza kusifu. Lakini kusifu si mbinu ya kuwafanya washinde. Ni kuonesha ya kuwa wanataka kuamini ahadi ya Mungu. Na Mungu anaheshimu imani yao. Lakini mwanzilishi ni Mungu akijibu maombi ya hofu ya Yehoshafati kwa neema yake!

				Baada ya kusema hayo kuna nyongeza. Ni kweli kwamba Shetani na jeshi lake hawapendi na hawawezi kuwa karibu na Yesu. Wanalichukia jina lake. Kwa maana hiyo kumsifu Yesu ni ulinzi na ushindi. Kumsifu Yesu kunaelekeza mioyo yetu kwa uwepo na uwezo wake. Niko karibu naye. Kwa hiyo, tukiwa katika giza na mapigano, ni vizuri kumsifu yeye na kwa njia hii kumweka Shetani kando!

				(3) Sifa, maombolezi na toba

				Tukikaza uzuri na baraka za kusifu, ni rahisi kusahau mambo muhimu. Jina la kitabu Zaburi kwa Kiebrania tafsiri yake ni ”kitabu cha nyimbo za sifa”. Lakini ndani yake kuna maombi ya aina nyingi, siyo sifa, shukrani na shangwe tu. Kuna maombolezo, hasira, maswali, malalamiko, toba na kumwomba Mungu awalipize maadui kisasi. Katika Zaburi nyingi sifa na hali ngumu vinachanganywa kwa kupokezana (k.m. Zab 5, 22, 30, 40, 102, 139). Hali hii ya ”Nyimbo za sifa” (Zaburi) inatufundisha mengi: 

				Wanadamu wote, na Wakristo wote, tunasikia mchanganyiko wa hali nyingi: furaha na huzuni, baraka na mahangaiko, hasira na uchungu. 

				Katika kuomba kuna kutukuza na kushangilia, kuomboleza na kulalamika.

				Mungu anatualika tuwe wa kweli mbele zake. Hatuhitaji kutengeneza furaha kwa mbinu fulani, kwa mfano kwa kusifu. Hatuhitaji kujifanya kuwa washindi au wafanikiwa. Ling. Yak 5:13.

				Furaha ya fulani inaweza kubeba huzuni ya mwingine.

				Dhambi ambazo hatuzitubu zinaweza kuzuia sifa. Kusamehewa kunazaa sifa. Angalia Zab 32, 51. 

				Swali: Kitabu cha Zaburi kinatufundisha nini juu ya Mungu, maombi na sifa?

				(4) Kitu gani kinafanya nyimbo na maombi kuwa sifa?

				Si umaridadi wa muziki au jinsi ya kuimba ambayo inafanya wimbo kuwa sifa. Ni kusudi na maudhui. Unasema na nani na unasema nini? Kimsingi nyimbo za Kikristo zina mielekeo miwili: zinawalenga watu kwa njia ya kuwa mahubiri ya Injili na mafundisho juu ya Mungu na maisha ya Kikristo. Au zinamlenga Mungu wa Utatu. Aina zote ni muhimu: 

				”Neno la Kristo na likae kwa wingi ndani yenu katika hekima yote, mkifundishana na kuonyana kwa zaburi, na nyimbo, na tenzi za rohoni; huku mkimwimbia Mungu kwa neema mioyoni mwenu” (Kol 3:16).

				Kama maneno yanamsifu Mungu kwa kueleza jinsi alivyo na kumshukuru kwa mambo aliyoyafanya ni sifa. Si lazima yaseme ”Usifiwe”, ”Tunakusifu” ama ”Ninakuinua”. Kama kusudi ni kumpa Mungu sifa na heshima, na kumshukuru kwa wema wake, kuomba kwangu au kuimba kwangu ni sifa. 

				Katika haya yote kuna haja ya kuangalia theolojia ya nyimbo na mapambio. Je, ni Injili inayhubiriwa au kusifiwa? Au ni mambo ya kisheria zaidi, ya ”ufanye na usifanye”. Ni Yesu anayetajwa kuliko mimi na sisi?

				Shabaha kuu ya mwanadamu

				Katika Katekisimo ya zamani ya Waanglikana (Westminister Shorter Catechism) kipengele cha kwanza kinasema ya kuwa ”Shabaha kuu ya mwanadamu ni kumtukuza Mungu na kumfurahia milele”. Inajenga katika wito wa Waisraeli wa kumwabudu Mungu walipokombolewa kutoka Misri (Kut 3:12, Mdo 7:7). Tukonboh Adeyemo kutoka Nigeria anaongeza kitu cha tatu mwishoni: ”na kuwa mraia wa haki katika jamii”. Maana yake ni kwamba mtu akipata neema ya kumtukuza, kumfurahia na kumtumikia Mungu ndipo atakapotimiza shabaha ya maisha yake ya kweli.

				Swali: Kama mtu asiye Mkristo angekuuliza, je, shabaha ya mwanadamu ni nini, ungemjibuje?

				5. Wito wa ibada na liturgia

				Utangulizi

				Katika sehemu ya mwisho wa sura hii jambo la kuabudu linaendelea. Lengo ni kujifunza maana ya ibada na liturgia iliyoandikwa. Kisha tutaangalia faida na changamoto kwa ibada zetu.

				Maana ya ibada na liturgia

				(1) Ibada ni kuabudu

				Kuabudu maana yake pia ni kuwa na ibada za kanisa. Ndani yake kuna vipengele mbalimbali, na sifa na shukrani vina nafasi yake. Tulichokisema juu ya kuabudu pia ni kweli juu ya ibada. Kusudi la ibada ni kukutana na Mungu, kumsikiliza, kumwomba na kumsifu. Kwa hiyo hakuna migongano kati ya ibada ya kiliturgia na kuabudu kwa nafasi nyingine kama fellowship, mihadhara ama jumuiya za nyumbani. Kusudi ni mmoja: kupokea vipawa vya Mungu na kumwabudu kwa sifa na maisha ya kila siku.

				(2) Liturgia ni huduma

				Neno ”liturgia” ni mwunganyiko wa maneno mawili ya Kiyunanai: ”watu” na ”huduma”. Linaweza kueleweka kwa njia mbili: Huduma ya watu na huduma kwa watu. Huduma ya watu maana yake liturgia ni kitu ambacho viongozi na walei wanafanya kwa pamoja. Ndivyo ilivyokuwa tangu kanisa la kwanza (1 Kor 14:26). 

				Maana ya pili, huduma kwa watu, inakaza kwamba Mungu mwenyewe ndiye mhudumu anayetuhudumia katika ibada. Kwa hiyo ibada inaanza katika jina la Utatu na kiongozi anatangaza ”Bwana Mungu wetu yupo hapa, yu pamoja nasi. Tumsujudie, tumche, tumsikie jinsi anavyotufundisha katika Neno lake”. 

				Katika liturgia matukio ya Yesu yanawekwa hai mbele ya macho na masikio yetu. Kila kipengele cha liturgia ni maonesho ya historia ya wokovu. Tunashiriki maisha, kifo, ufufuo na kupaa kwa Yesu. Na hasa liturgia ya Chakula cha Bwana inatangaza wazi kazi ya Yesu. Yesu yupo kwetu akituambia ”Mwili wangu uliotolewa kwa ajili yako”. Si kana kwamba upatanishi kati ya Mungu na sisi unafanyika tena kama Wakatoliki na Waortodox wanavyoamini. Hapana, kazi ya upatanishi imekwisha msalabani. Lakini Roho Mtakatifu anatushirikisha na kutuhakikisha juu ya kazi ya Yesu kwa ajili yetu kwa mara nyingine. Kwa ibada yetu, kwa kuabudu kwetu, tunaitikia huduma na neema ya Mungu wa Utatu.

				Kwa sababu mhudumu mkuu ni Mungu, kiongozi wa ibada anavaa joho linaloficha nguo zake mwenyewe, wala haongezi maneno ya kwake katika liturgia!

				Swali: Je, umejifunza vitu gani vipya kwa mafundisho haya juu ya ibada na liturgia?

				Mpangilio wa Ibada

				Ibada ina sehemu kubwa mbili, ya Neno na ya Chakula cha Bwana. Zote zina asili kutoka Wakristo wa kwanza na hivyo kutoka ibada za Wayahudi, maana Wakristo wa kwanza walikuwa Wayahudi na kushiriki ibada zao. Walidumu ”katika kusali” (Mdo 2:42). Maana yake waliendelea kushiriki katika sala za hekaluni (Mdo 3:1). Sehemu ya kwanza mfumo wake ni kutoka katika ibada ya masinagogi ambapo Neno la Mungu lilikuwa muhimu. Sehemu ya pili inatokana na ibada ya hekaluni. Dhabihu ama sadaka ilikuwa kiini chake, lakini sadaka ya Yesu imechukua nafasi ya sadaka za hekaluni. Chakula cha Bwana ni kumbukumbu ya sadaka yake kamili. 

				(1) Vipengele vya sehemu ya ibada ya Neno

				Katika mchoro wa ukurasa uanaufuata, sehemu za ibada zinaoneshwa. Ibada (misa) pamoja na mahubiri iliendeshwa kwa lugha ya Kilatini kwa karne nyingi, mpaka Matengenezo. Majina ya Kilatini yameendelea kutumika, kama Kyrie, Gloria n.k..

				Baada ya maandalio ya kuungama na kutangaziwa msamaha, Zaburi, Kyrie (Bwana uturehemu) na Gloria (Utukufu) vinafuata. Ni maombi na sifa za aina tatu. Mwishoni mwa Zaburi kanisa limeweka sifa kwa Mungu wa Utatu ili Zaburi ziwekwe katika hali ya AJ. Kyrie ni ombi la kanisa kwa ajili ya wanadamu wote kwa maneno ya kipofu Bartimayo aliyemhitaji Yesu (Mk 10:47f+). Gloria ni sifa ya kumpa Mungu utukufu kwa sababu ya kuzaliwa kwa Yesu kati yetu kama malaika walivyoimba usiku wa Krismasi (Lk 2:14). Kwa hiyo maneno kutoka Neno la Mungu yanatumika kama sala na sifa. Imani ya Kristo pia ni sifa kwa Mungu wa Utatu kwa matendo yake makuu katika uumbaji, wokovu na utakaso!

				Halafu Neno la Mungu linapata nafasi kubwa. Masomo ya Agano la Kale, Waraka na Injili yanafuata. Injili ni somo kuu kwa sababu inasimulia habari za Yesu mwenyewe. Mahubiri ni mafafanuzi ya Neno lililosomwa, na Imani ni itikio ya kumkiri Mungu ambaye amenena. Matoleo pia ni itikio la zawadi na utume wa Neno la Mungu. Kutoa fedha ama mali ni kushukuru na kusema kwamba yote niliyo nayo nimepewa na Mungu kwa ajili ya

				kubariki wengine. Ni kuabudu kabisa. Katika Sala kuu ya maombezi kuna kuombea sadaka na kuombea watu. Kanisa la Mungu ni la kiulimwengu na katika maombezi tunashiriki kuombea ulimwengu wake – na wetu. 

				Kama ni ibada bila CCB Sala ya Bwana na Utume, wenye Baraka, zinafunga ibada (kulia ya mchoro). Alama ya kuinua mikono iliyo wazi kwenye Baraka inamaanisha kwamba mtoaji anamwakilisha Mungu, mhudumu mkuu wa ibada. Kwa baraka ”ndivyo watakavyoweka jina langu juu ya wana wa Israeli” (Hes 6:24–27). Yesu alifanya hivyo akiaga wanafunzi wake ”wakamwabudu” (Lk 24:50–53).

				(2) Vipengele vya ibada ya Chakula cha Bwana

				Kama CCB inafanyika kama ibada pekee, sehemu ya matayarisho inafanyika (sawa na maandalio katika ibada ya Neno). Mkate na divai vinaandaliwa, Mtakatifu anainuliwa na Sala kuu ya shukrani inafuata. Ndani yake mkate na divai vinawekwa wakfu kwa maneno ya Yesu juu ya mwili na damu yake. Sala ya Bwana inafuata ambamo tunamwabudu Mungu Baba na kuombea sehemu zote za maisha. Kabla ya Magawio tunakiri umoja wetu na mwili mzima wa Kristo. Tunamsifu Mwana Kondoo wa Mungu na kuomba huruma zake tena mara tatu. Kisha tunampokea mwenyewe, mhudumu wetu. Mwishoni kuna kushukuru na Utume wenye Baraka sawa na ibada bila CCB.

				Faida na changamoto za Ibada ya kiliturgia

				Kutumia na kuzoea ibada yenye liturgia ya kuandikwa kuna faida muhimu: 

				Ibada inatangaza huduma ya Mungu kwetu kwa njia nyingi kwa mpangilio wenye kusudi kamili.

				Washiriki wanapata utajiri wa namna za kuabudu: Sifa, toba, shukrani, maombezi na maombi juu ya haja zao. 

				Hata miili yetu inashiriki katika ibada. Milango yote ya fahamu inahusika. Miguu, magoti, mdomo, macho, masikio na hata matumbo vinatumika. Mwili unashiriki kumtukuza Mungu. 

				Hatutahitaji kubuni utaratibu mpya wa ibada kila mara. Tunaweza kupumzika katika mpango wenye urithi wa historia nzima ya kanisa.

				Maneno ya Biblia yanatumika tele katika liturgia.

				Bila shaka kuna nafasi ya nyongeza ndani ya liturgia. Kuweka nafasi ya kuimba mapambio, kuombea wenye shida muda ukiruhusu, na kutoa ushuhuda kwa mpango mzuri ni vitu vinavyoweza kukamilisha ibada.

				(1) Matangazo

				Kipindi cha matangazo ni changamoto katika ibada. Upande mmoja kutoa taarifa muhimu katikati ya ibada ni alama kwamba kuabudu kunahusu mambo mengi katika maisha. Kukaribisha wageni, kutaarifu mipango ya mambo fulani, kutoa taarifa juu ya sadaka au kuhimiza kitu muhimu ni sehemu ya maisha ya usharika. 

				Lakini kama matangazo ni mengi na marefu yanaweza kuathiri mwendelezo wa ibada na uwezo wa watu kushiriki kwa umakini. Mahali pengine sehemu kubwa ya matangazo yanasomwa mwanzoni mwa ibada, kabla ya kuanza ibada rasmi ama mwishoni kabla ya kutoka, au vyote viwili kutokana na aina ya tangazo. Kama kuna kwaya nyingi, matangazo mengi na matukio mengi katika ibada, inaweza kuchukua muda mrefu mno. Kuna haja ya viongozi kufikiri kwa pamoja jinsi ya kutoa matangazo na kupanga mambo ya ibada vizuri ili hadhi ya kiibada itunzwe barabara.

				(2) Sadaka

				Tumesema ya kuwa kutoa sadaka ni sehemu kamili ya kumwabudu na kumshukuru Mungu. Changamoto ni kama sadaka inakuwa kitu cha kulazimisha, kutwisha mzigo mkubwa mno au kutofautisha watu kwa uwezo wao (Yak 2). Hapo furaha, uhuru na hiari ya kutoa vinatoweka, kinyume na mifano ya Yesu na Paulo katika 2 Kor 9. Shida nyingine ni kama sadaka ni nyingi na kuchukua muda mrefu sana.

				Swali: Je, una mapendekezo gani kwa ajili ya kufupisha ibada bila kudondosha mambo muhimu?

				(3) Kwaya

				Kuimba kwaya ni furaha ya wengi. Ni nafasi ya kujifunza na kutumia vipawa vya mtu na kujali uwezo wa Waafrika wa kuimba vizuri kuliko karibu dunia nzima. Ni njia nzuri ya kupata marafiki wapya (na hata mwenzi!). Lakini kuna changamoto pia: 

				Tumeshagusa hatari ya kwaya kuelekea kuwa aina ya maonesho ya umaridadi ya muziki, nguo na kucheza. 

				Hali ya mashindano ya kwaya inaweza kuhamia ibadani. 

				Mapigo na sauti za vyombo vinaweza kutawala vizuie uhuru na uzuri wa sauti zinazochanganyika. 

				Nguvu ya sauti ya spika kubwa inaweza kuathiri masikio. 

				Kuna hatari ya utamaduni wa Kiafrika wa kuimba kwa sauti nyingi kumezwa na tamaduni za kimataifa. Tamaduni daima zinakutana 

			

		

	
		
			
				275

			

		

		
			
				Utume wa Roho– wito wa kanisa  | 9

			

		

		
			
				na kushawishana lakini kanisa linafaidi kama tamaduni za wenyeji zinatunzwa pia, kama kawaida ilivyo katika mashindano ya kwaya.

				Si watunga nyimbo wote wanaoweza kutunga maneno ya Kiinjili yenye theolojia nzuri. 

				Swali: Je, changamoto zipi kuhusu kwaya ni muhimu kuzifanyia kazi?

				(4) Kati ya uzoefu na utaratibu

				Kuna nyufa pande mbili kuhusu ibada yenye mpango wa kiliturgia. Upande mmoja kuna hatari ya kuzoea liturgia kwa kuiendesha kama kitu cha kawaida bila uhai wa kiroho. Bila kumhusisha Roho Mtakatifu inaweza kufanya Wakristo waone ibada ni mazoea tu na liturgia ni kitu kikavu na hivyo kukinai kwa ibada. Upande wa pili kuna hatari ya kudharau taratibu na liturgia na kuona kwamba madhehebu yenye liturgia ya kuandikwa siyo ya kiroho kabisa. Kuna haja ya kutafakari, kuzungumza na kufundisha juu ya nyufa hizi mbili. Kuelimisha washarika juu ya maana ya ibada na liturgia inaweza kusaidia washiriki kwa moyo ili ibada iwe hai kiroho. 

				Swali: Je, tunafanyaje kusaidia liturgia na ibada ya Jumapili iwe kitu hai kiroho?

				(5) Angelina alihitaji vyote viwili

				Angelina alipokata shauri kuwa Mkristo alianza kushiriki vipindi vya kusifu na kuabudu. Alipenda sana kuimba, kushangilia na kucheza. Lakini baada ya mwaka mmoja alianza kuona kwamba kutafuta kuchangamka na kuguswa kumeanza kumchosha. Aliamua kutilia maanani zaidi katika ibada ya Jumapili. Alipozoea na kuelewa maana ya liturgia alianza kupumzika katika taratibu zake. Lakini baadaye alijisikia kukinai kusikia yale yale kila Jumapili. Aliona hafaidiki. Akaamua kuzungumza na mchungaji. Yeye alikuwa mtu wa kiroho na busara. Alimweleza Angelina juu ya maana ya ibada na maana ya fellowship. Akamshauri ajaribu kuendelea na ibada lakini pia ashiriki fellowship mara kwa mara apate kushiriki ile hali ya uchangamfu na furaha. ”Wengi wanahitaji vyote viwili” akasema, ”na njia zote ni namna sahihi ya kusali na kuabudu”. Angelina akafuata ushauri wake na kuendelea kushiriki pande zote. Mwaka uliofuata akachaguliwa kuwa mzee wa kanisa lakini pia kiongozi wa fellowship. Kwa njia yake wengi walipata msaada katika Ukristo wao.

				Swali: Wakristo ni tofauti. Je, kwa njia gani tunaweza kusaidia wengi kupata baraka za nafasi mbalimbali za kumwabudu Mungu?

				10 

				Roho Mtakatifu na tumaini la Kikristo

				Utangulizi

				Tumefikia sura ya kumi na ya mwisho. Jambo litakalozungumziwa ni mambo ya mwisho. Suala la mwisho wa maisha hapa duniani na yatakayotokea baada ya hapo ni muhimu kwa wanadamu wote. Wapendwa wanaofariki na kifo changu mwenyewe kinaweza kutupa mawazo mengi. Mwishoni mwa ukiri wa Imani ya Mitume tunakiri juu ya ”kufufuliwa kwa mwili na uzima wa milele”. Luther anaeleza hivyo juu ya kazi hii ya Roho Mtakatifu katika Katekisimo ndogo: ”Siku ya mwisho (Roho) atanifufua pamoja na wafu wote, na anipe uzima wa milele katika Kristo pamoja na wote wamwaminio. Hii ni kweli kabisa”. 

				Tutajaribu kuzungumzia maana ya tumaini kuu la Kikristo na mambo yake makuu ya utimilifu wa ufalme wa Mungu, kurudi kwa Yesu, kufufuka kwa mwili na kuumbwa kwa upya kwa dunia na mbingu, hukumu ya mwisho, kuishi milele na kazi ya Roho Mtakatifu katika haya yote. Pia tutagusa kwa kifupi mambo ambayo yamewatatanisha watheolojia wengi na wakubwa karne zote, kama Ufalme wa miaka elfu moja, kunyakuliwa kwa kanisa na nafasi ya Israeli. Ni mambo mengi na magumu. Muhimu zaidi ni kufikiria jinsi tumaini la Kikristo linavyoimarisha maisha ya Wakristo tukiwa hapa duniani leo. 

				1. Kifo na tumaini la Kikristo

				Maana ya Eskatolojia

				Neno la kitheolojia kwa mambo haya ni ”eskatolojia”. Linatokana na maneno ya Kiyunani ya ”ta echata”, maana yake mambo ya mwisho. Theolojia ya mambo ya mwisho ina utata kwa wengi, lakini ni sehemu kamili ya mafundisho ya Neno la Mungu. Si vema kusisimuka mno na 

				mambo haya wala hatutakiwi kuacha kuyaangalia. Kwa nini tuyachunguze? Kuna sababu tatu za msingi:

				Tunahitaji kuelewa Biblia inafundisha nini juu ya mambo ya mwisho. Tunahitaji kujali sehemu hii ya mafundisho hata kama yanatatiza.

				Jinsi tunavyoelewa mafundisho ya Biblia juu ya mambo ya mwisho inaathiri jinsi tunavyotazama mambo ya sasa na ya mbele. Kwa mfano, je, ufalme wa Mungu una maana gani kwa wakati wa sasa, na wakati ujao? Je, kujua kwamba kuna mwisho wa ulimwengu wa sasa kunatupa vipaumbele gani kuhusu mali na vitu? Tukiamini kwamba Mungu ataukomboa uumbaji huu tutataka kuutunza kwa namna gani?

				Ni muhimu kuelewa hoja mbalimbali za misimamo mbalimbali kuhusu nyakati za mwisho. Kwa mfano, Biblia inafundisha wazi kwamba Yesu atarudi. Lakini vipengele vya namna na lini itatokea ni vigumu kupambanua. 

				Mambo ya kieskatolojia yako sehemu zote za Biblia. Manabii, Yesu na mitume wana mambo yake. Vitabu vya Danieli, Ezekieli na Ufunuo vinayasema lakini kwa lugha ya mafumbo ama ya kiufunuo. Kwa hiyo mara nyingi si rahisi kujua ni wakati gani ama matokeo gani yanayokusudiwa. Mambo mengine yalitimia katika historia ya Israeli, mengine kwa ujio wa Yesu duniani lakini mengine hayajatimia bado. Mwinjilisti Yohana anakaza ya kuwa umilele umetujia tayari kwa njia ya Yesu. Tena Biblia inasema kwamba tangu kuzaliwa, kufa na kufufuka kwa Yesu ”wakati ujao” umeanza, kama tulivyoona tayari. Wengi wamejaribu kutengeneza ”ratiba” ya mambo ya mwisho, k.m. kwa kujaribu kutafsiri nambari katika Biblia. Zaidi kuna kujaribu kuunganisha matokeo yanayotokea katika historia, siasa ama uumbaji na matukio yanayotajwa katika Neno. Lakini mwisho wa yote ni Mungu tu anayejua muda na saa (Mk 13:32, Mdo 1:7). 

				Kitabu cha Ufunuo

				Kitabu cha Ufunuo kinaweza kusisimua lakini pia kutatiza. Kina lugha ya mafumbo. Kuna namba zenye maana ya siri. Kuna mihuri, baragumu, bakuli na wanyama walio mithili ya matukio na watu. Kuna mitazamo miwili inayovutana. Wengine wanahoji kwamba Ufunuo ni aina ya unabii unaoeleza zaidi vitu vitakavyotokea mwishoni kabisa. Wengine wanakaza ya kuwa Ufunuo ni masimulizi yanayohusu hali ya kanisa nyakati zote, na 

				hivyo na sisi leo. Mara nyingi utabiri katika Biblia unatimia kwa hatua: Kwa Israeli, kwa Yesu, kwa Kanisa na kisha kwa wakati wa mwisho. Kwa hiyo inawezekana kwamba Ufunuo unasema juu ya wakati wa sasa na wakati wa mwisho, nyakati zote mbili. Hapa hatuna nafasi kuingia zaidi katika kueleza Ufunuo. Lakini kwa ajili ya kupata eskatolojia salama tunahitaji kukumbuka shabaha ya Ufunuo ambayo ni 

				kuwahakikishia Waamini kwamba Yesu aliyesulubiwa kwa ajili ya mataifa yote ndiye anayetawala daima (Ufu 5:9). Ameshinda tayari msalabani, anatawala sasa na hatimaye atamkomesha Shetani na uovu na kuleta uzima (Ufu 20:10).

				kufariji na kusaidia Wakristo wa karne ya kwanza lakini pia Wakristo wa nyakati zote kustahimili mateso na kuishi kwa uaminifu katika tumaini la Kikristo (Ufu 1:4–9).

				kuwaalika wasomaji kumpokea Kristo na kunywa maji ya uzima (Ufu 3:20, 22:17).

				kutusaidia kuwa macho kiroho lakini si kujazwa hofu ama kujaribu kukisia nyakati na mpango wa Mungu (Ufu 2–3).

				Ufunuo ni ufunuo kutoka kwa Yesu Kristo na juu ya Yesu Kristo. Anasema mwishoni kabisa mwa kitabu cha Ufunuo: 

				”Mimi Yesu nimemtuma malaika wangu kuwashuhudia ninyi mambo hayo katika makanisa. Mimi ndimi niliye Shina na Mzao wa Daudi, ile nyota yenye kung’aa ya asubuhi.” (Ufu 22:16)

				Yesu anajilinganisha na ”nyota yenye kung’aa ya asubuhi”. Nyota hii ni sayari ya Zuhura (Venus) inayoonekana ikipambazuka na mwanga wa kwanza unapoanza kuonekana asubuhi. Inatuambia kwamba usiku unafika mwisho wake na mchana unataka kuanza. Giza linatoweka nuru ikilifukuza. Hivyo ndivyo tumaini letu ilivyo. Yesu, Nuru ya ulimwengu, yuko njiani kuja. Kwa hiyo ”changamkeni, mkaviinue vichwa vyenu, kwa kuwa ukombozi wenu umekaribia” (Lk 21:28).

				Si kosa kusema ya kuwa shabaha hizi pia ni shabaha za mafundisho yote ya kieskatolojia. Tukilenga shabaha hizi katika mahubiri na mafundisho yetu hatutawapotosha watu kwa kuwalazimisha kuamini ratiba ya kina juu ya matukio ambayo Biblia haitupi hakika au kuwafunga hisia zao kwa mafundisho yenye vitisho yanayowatia hofu tu. Badala yake tutaweza kujenga tumaini la ufufuo na kufanywa upya kwa uumbaji. Hii itawasaidia wasikilizaji wawe tayari kumwishia Mungu katika maisha haya na kutumikia jamii na uumbaji.

				Swali: Je, wewe unaelewaje shabaha ya kitabu cha Ufunuo na mafundisho ya kieskatolojia katika Maandiko Matakatifu?

				Kifo, kuzikwa na maisha ya mbele

				(1) Mauti kwa mtazamo wa Kiafrika

				Katika imani za asili ya Kiafrika hakuna mafundisho juu ya hukumu baada ya kifo. Lakini kwa kawaida matokeo ya maisha mema yatakuwa kuunganishwa na mababu baada ya kifo, wakati maisha ya uovu yaweza kusababisha kusahauliwa. Ni kawaida kuwataja marehemu kuwa miongoni mwa wafu walio hai. 

				Kifo, hasa cha mzee, ni mwisho wa safari yake hapa duniani na mwanzo wa safari nyingine ya kuingia katika uhai wa mababu. Kifo ni mpito. Wafu hawapo kwa kuonekana, lakini bado wapo na kuathiri maisha yetu. Mila, taratibu na ibada vinaonesha imani hii. 

				Kifo cha kijana ama mtoto ni tofauti. Hapo kifo kinatokea mapema mno. Safari imekoma ghafula, kabla ya kumfikisha mtu katika kundi la mababu. Vifo hivi mara nyingi vinaaminiwa kusababishwa na uchawi na nguvu za mapepo. Katika nchi nyingi, na hata miongoni mwa Wakristo, kufa kabla ya wakati kunaleta mshtuko na mawazo magumu, hata kufikiri kwamba kuna nguvu kinyume cha Mungu iliyosababisha kifo. Ni kana kwamba Uenyezi wa Mungu umepunguzwa kwa maumivu, mateso na mauti. Lakini imani ya aina hii ni kinyume cha Neno la Mungu. 

				(2) Mtazamo wa mauti katika Biblia

				Kifo kimetajwa mara ya kwanza katika Mwa 2:17 katika onyo la Mungu kwa Adamu. Mwanzo kinaonesha kwamba mauti si mpango wa awali wa Mungu. Ni adui. Mauti imejidumbukiza katika uumbaji wa Mungu. 

				Kifo cha kimwili kinatokea kwa sababu za kawaida kama umri mkubwa, ajali ama magonjwa. Mara nyingine tunakisababisha wenyewe kwa jinsi tunavyochagua kuishi. Kwa mfano ulaji mbaya waweza kusababisha BP, kisukari na mishtuko ya moyo. Lakini kwa vyovyote vile, wakati wa kufa ni kitu ambacho Mungu anakidhibiti (Ayu 1:21, Lk 12:5, Ufu 1:18). Mungu ni mwenyezi wa yote, na hata wakati. Amemjalia kila mmoja siku za kuishi, na ndiye anayeamua jinsi na wakati wa kufa mauti. Kujua hii kunaweza kutupa usalama na amani. Mungu wetu ametushika.

				Sababu ya mwisho ya mauti ni dhambi (Mwa 3:3,22f, 1 Kor 15:21). Si uchawi wala ajali. Mauti huambatana kwa karibu na hukumu: ”Na kama vile watu wanavyowekewa kufa mara moja, na baada ya kufa hukumu” 

				(Ebr 9:27). Anguko la dhambi lilileta mauti. Kwa wote wanaoamini na wasioamini, walio wema kwa walio waovu, wote ni wenye dhambi na kwa hiyo wanakutana na mauti. 

				Biblia pia inasema juu ya ”mauti ya pili” itakayotokea mwishoni mwa wakati huu (Ufu 21:8, 2 The 1:8f). Ni hali ya wasiosamehewa na kusafishwa dhambi kwa kumtegemea Yesu Kristo, wanaokosa uhai wa kiroho.

				Jambo kuu kuhusu mauti katika Biblia ni kwamba Yesu ameishinda. ”Amemharibu yeye aliyekuwa na nguvu za mauti, yaani, Ibilisi” (Ebr 2:14) na ”kubatili mauti… kwa ile Injili” (2 Tim 1:10). Tena tumaini la Kikristo ni hili: ”Adui wa mwisho atakayebatilishwa ni mauti” (1 Kor 15:26). Yesu ndiye mwenye neno la mwisho wala si mauti. Mauti ni adui, lakini kwa Mkristo ni adui aliyeshindwa na atakayeondolewa kabisa.

				Swali: Je, jinsi Biblia inavyofundisha juu ya mauti inatupa faraja gani?

				Tumaini LA Kikristo ni la aina gani?

				(1) Kiini cha tumaini

				Tumaini la Wakristo wa kwanza lilikuwa hili: Utakuja wakati, tena inaweza kutokea wakati wo wote, ambapo Yesu mwenyewe atakuwepo tena. Ni mtendaji na mfano wa badiliko litakalotokea kwa waamini na pia kwa ulimwengu mzima. Tumaini la Kikristo ni juu ya kuwepo kwa Yesu, ujio wa utukufu wote wa ufalme wa Mungu, kufufuka kimwili na kuumbwa kwa upya kwa mbingu na dunia. Ni Yesu Kristo anayeleta hayo kwa ujio wake. 

				Tumaini si kukimbia dunia hii na kwenda mbingu za mbali. Mbinguni Kibiblia ni uwepo wa Mungu. Mbinguni ni Mungu na uumbaji mpya kuja kwetu, si sisi kuchukuliwa kupelekwa mahali pa mbali. Mbinguni ni kupewa kumwona Mungu uso kwa uso na kuishi pamoja naye katika ulimwengu ulio mwendelezo wa ulimwengu huu lakini ambao wakati huo huo umebadilishwa kuwa mtimilifu, bila uovu, dhambi na uharibifu.

				(2) Swali la msingi: kuja ama kwenda

				Tumaini la Kikristo limeelezwa na wasomaji wa Biblia kwa njia mbalimbali zinazotofautiana. Itatusaidia kuelewa mikazo tofauti tukiuliza swali lenye mibadala miwili: Uzima wa milele ni kwenda Mbinguni ama ni Mbingu kuja kwetu? Je, tumaini ni kukwepa dunia hii ya uharibifu kwa kukimbilia kuishi kwa namna nyingine ama tumaini ni kwamba dunia hii itaumbwa kwa upya na kubadilika na kujaa haki na amani? Biblia inaeleza juu ya 

				uzima mpya kwa njia picha na misemo mbalimbali inayoweza kuelekea pande zote mbili. Lakini mkazo wenye ushahidi zaidi ni katika Mbingu kuja kwetu na dunia kuumbwa kwa upya kama tutakavyoona. 

				(3) Eskatolojia katika nyimbo

				Maneno ya nyimbo mara nyingi yanaonesha theolojia ya mapokeo fulani ya dhehebu ama kundi la Wakristo. Nyimbo 370–385 katika Tumwabudu Mungu Wetu, kitabu cha KKKT, zinatumika wakati wa mazishi, na zinatia moyo wakati wa huzuni. Nyingi zaidi zinatoka Ulaya. Je, nyimbo hizi zinataja mambo gani kuhusu tumaini la Kikristo? Yanayotajwa katika karibu nyimbo zote ni uzuri wa mbinguni na kwenda kule, kwenda mbali. Kurudi au kushuka kwa Yesu, kukutana na kumwona yeye, taabu ya hapa duniani na wito wa kuingia kwenye wokovu vinatajwa mara nne au tatu. Kutimia kwa Ufalme, ufufuo wa mwili, kushinda kifo, hukumu, kurudi kwa Yesu na kuishi kitakatifu hapa duniani kwa sababu ya tumaini vinatajwa mara moja moja tu! Lakini ni vizuri kwamba nyimbo hizi zinakaa chini ya kichwa cha ”Kungojea utukufu wa Bwana na kurudi kwake” kwa sababu hiki ni jumlisho zuri la tumaini la Kikristo!

				Nyimbo hizi zinatupa picha gani juu ya uzima wa milele? Mbinguni ni pa kutamani, tofauti na taabu za hapa duniani. Mbinguni ni mahali mbali na hapa, tutaondoka dunia kwenda kule. Pale tutamwona Yesu, kupumzika na kuwa pamoja naye. Vitu hivi ni sehemu ya tumaini lakini bahati mbaya vinakosa vitu fulani vya msingi sana katika tumaini la Kikristo:

				Kutimia kwa ufalme wa Mungu.

				Ufufuo wa mwili.

				Hukumu (Hukumu juu ya uovu ni sehemu muhimu ya tumaini letu).

				Maana kubwa ya tumaini letu kwa maisha ya sasa. 

				Linganisha pia na ukiri wa Imani ya Mitume. Tunakiri ya kuwa Yesu ”atakuja kuwahukumu walio hai na wafu” na pia ”kufufuliwa kwa mwili, na uzima wa milele”. Labda tunahitaji nyimbo nyingine mpya kuhusu mambo hayo muhimu katika imani yetu, na hasa zilizotungwa na wenyeji!

				Swali: Je, nyimbo zinazopendwa zinatupa picha gani juu ya tumaini la Kikristo?

				(4) Maana ya mbinguni

				Mbinguni maana yake nini? Biblia inasemaje?

				Mbinguni ni ulimwengu ambapo Mungu yupo: ”Baba yetu uliye Mbinguni” (Mt 6:9). Yesu anasema juu ya Baba yake wa mbinguni. Lakini 

				mbinguni si mahali fulani katika ulimwengu wetu. Ni ulimwengu wa aina nyingine, uwepo mwingine, ni nafasi ya Mungu. Iko sambamba na ulimwengu wetu. Yesu alikuja kutoka mbinguni – ulimwengu wa Mungu – kama Mwana wa Mungu (Gal 4:4). Kwa njia yake Ufalme wa mbinguni umekaribia, Ufalme unaounda hali ya kimbinguni (ya Kimungu) duniani: ”Ufalme wako uje, mapenzi yako yatimizwe, hapa duniani kama huko mbinguni” (Mt 6:10). Angalia, Yesu haelezi hali ya mbinguni kama mahali pa kwenda kwa watakatifu, bali kama hali ya kushirikishwa na Mungu.

				Zawadi za wokovu zimehifadhiwa mbinguni, yaani kwa Mungu (Mt 25:34, Kol 1:5). Ni rahisi kuelewa hii kana kwamba mbinguni ni nyumbani kwa milele tutakapokwenda. Lakini maana ya ”urithi… uliotunzwa mbinguni kwa ajili yenu… mpate wokovu ulio tayari kufunuliwa wakati wa mwisho” (1 Pet 1:4f) ni nyingine. Urithi wa wokovu uko tayari lakini hatutaupokea mbinguni, bali tutaupewa kutoka mbinguni wakati wa mwisho ”katika kufunuliwa kwake Yesu Kristo” (1 Pet 1:7). Kwa maneno ya Ufunuo tunatarajia ”Yerusalemu mpya ushukao kutoka mbinguni kwa Mungu” (Ufu 3:12, 21:10).

				Yesu akisema ”majina yenu yameandikwa mbinguni” (Lk 10:20) maana yake si kwamba wataishi kule, bali kwamba tayari wametambuliwa kuwa wana wa Mungu hapa duniani. Akisema ya kuwa ”Nyumbani mwa Baba yangu mna makao mengi” (Yn 14:2) ni rahisi kufikiri kwamba anamaanisha kwenda mbinguni. Lakini lengo lake katika kipengele kizima (Yn 14:1–10) ni kueleza kwamba yeye ni njia ya wokovu na kwamba katika wokovu kuna nafasi ya kutosha! Paulo akisema ”wenyeji wetu uko mbinguni” (Flp 3:20) maana yake si kwamba pale ni nchi yetu, bali kwamba uraia wetu ni wa kimbinguni. ”Kutoka huko tena tunamtazamia” atupe miili mipya (3:21). Uraia wetu wa mbinguni unatuita kuishi kulingana nao, tofauti na ”adui za msalaba wa Kristo” wenye maisha mabaya wanaotajwa katika mistari inayotangulia (3:18f).

				Usemi ”mbingu na nchi” (k.m. Mdo 4:24) unamaanisha uumbaji wote. Vimeumbwa pamoja, na mbingu. Mbingu zitaangamia pamoja na dunia (Mk 13:31, Ebr 12:26, 2 Pet 3:10). Lakini pia mbingu zitakombolewa pamoja na dunia (2 Pet 3:13, Ufu 21:1). Hata katika AK kuna vidokezo vya tumaini hili, k.m. Isa 65:17, 66:22. 

				Aya ya Biblia iliyojenga mawazo ya kuwa waaminio watakwenda mbinguni mara wakifa na kwamba mbinguni ni makao yao ya milele, ni Ufunuo 7:9–17 juu ya ”mkutano mkubwa sana” wenye ”mavazi meupe” uliopo mbele ya ”kiti cha enzi”. Ni rahisi kufikiri kwamba ni habari juu ya 

				waliofika mbinguni tayari. Lakini ukisoma pamoja na vipengele vingine kama Ufu 14:1ff, 15:1ff na 20:4ff ni lazima kutafsiri tofauti. Mkutano ule mkubwa hauwezi kuwa kitu kilichotimia tayari, maana watakombolewa wakati wa kurudi kwa Yesu! Mkutano mkubwa ni kanisa la ushindi litakalosherekea mbele ya Mkombozi wao baada ya ufufuo! 

				Tukijaribu kuelewa mafundisho ya Neno la Mungu kuhusu mbinguni vizuri, hii haina maana kwamba hakuna tumaini la ulimwengu mpya, nyumbani mpya na sherehe mpya. Lakini tumaini hili liko katika kufufuliwa kutoka wafu, ulimwengu kuumbwa kwa upya na uovu kuhukumiwa atakapokuja Yesu katika utukufu wa ufalme wa Mungu. Kwa hiyo twende tuzungumzie haya.

				Swali: Je, mafundisho haya yanalingana na mawazo yako kiasi gani?

				2. Kurudi kwa Yesu na dalili zinazotangulia

				Utangulizi

				Habari za kurudi kwa Yesu zinaweza kusisimua, kutisha na kufurahisha. Kwa hiyo katika sehemu hii ya pili tunataka kuangalia Biblia inasema nini juu ya ujio wake Yesu na dalili zinazotangulia. Tutagusa mambo muhimu pamoja na kuzungumzia mafundisho mbalimbali yanayoweza kupotosha. 

				Kuna haja ya neno la tahadhari tukiingia katika sehemu hii. Katika 1 Tim 4:1–3 na 2 Tim 3:1–5 Paulo anasema kwamba Roho Mtakatifu anasema wazi juu ya nyakati za mwisho ambazo zimeanza tangu Pentekoste. Anafafunua shida ya kukosa upendo na uadilifu, na pia kutokea kwa nabii za uongo. Kwa bahati mbaya Shetani anatumia mafundisho juu ya mambo ya mwisho kuleta mafarakano kati ya Wakristo. Wengi wa viongozi wa Kikristo wamebaki kunyosheana vidole kila mmoja akidhani mwingine ni nabii wa uongo. Tunashutumiana sisi kwa sisi wakati kipimo cha mafundisho sahihi ni kimoja tu: ”kila roho ikiriyo kwamba Kristo amekuja katika mwili inatokana na Mungu” (1 Yoh 4:1–3). Hivyo umoja wa Kikristo unaathirika bila sababu ya msingi. Tukiwa wanyenyekevu katika ufafanuzi wa mambo ya mwisho na kumruhusu Roho aliyenena wazi wazi nyakati zile, atatuongoza katika kupambanua ukweli na uongo (Efe 3:14–19). Hivyo tutatunza umoja hata ambapo kuna tofauti za uelewa wa mambo haya magumu.

				Kurudi kwa Yesu

				(1) Maneno matatu ya Kiyunani

				Agano Jipya halitumii maneno ya ”kurudi” au ”kuja” katika lugha ya awali ya Kiyunani juu ya ujio wa pili wa Yesu. Badala yake linatumia maneno matatu mengine:

				Parousia, maana yake mara nyingi ni kuwepo (k.m. Flp 2:12), mara nyingine ujio (k.m. 1 The 4:15). Neno parousia lilitumika juu ya mtu mkubwa akitembelea wakazi wake mahali fulani.

				Apokálypsis, maana yake ufunuo. Tunatazamia ”kufunuliwa kwake Bwana wetu Yesu Kristo” (1 Kor 1:7).

				Epifáneia, maana yake kuonekana ama kutokea lakini kwa Kiswahili ni kawaida kutumia ”kufunuliwa” (ufunuo) hata ambapo neno kwa Kiyunani ni epifáneia (k.m. 1 Tim 3:6). Kutokea (kuonekana) ni kawaida zaidi juu ya ujio wa Yesu (–▶ 1 Yoh 2:28, 3:2).

				Maneno yote matatu yanatumika sambamba na kwa kubadilishana kwa ajili ya jambo lilelile la kuja kwa Yesu. Kwa nini ni muhimu kujua maneno haya matatu? Ni kwa sababu maneno hayo yanaoneshaya kuwa ”kurudi” si suala la ”safari” kutoka mahali fulani (mbinguni) kuja mahali pengine (duniani). Yanachotaka kusema ni kwamba Kristo aliye katika hali ya kimbinguni (au ya Kimungu) atajifunua, atatokea, atakuwepo na kuonekana kwa njia ya sisi kuweza kukutana naye na kumwona. Yanatusaidia kuelewa maana ya tukio hilo kuu la kukutana na Yesu, kimwili, uso kwa uso, kwa mara nyingine.

				(2) Matarajio ya kurudi

				Ujio wa Yesu unatajwa katika Biblia nzima:

				Agano la Kale: Manabii wana matarajio ya Siku ya Bwana ambayo ni ya hukumu na wokovu, vyote viwili (Amo 5:18, Mal 3:17). Linganisha mahubiri ya Petro katika Mdo 2:20.

				Yesu: Yesu anasema juu ya ”siku zake Mwana wa Adamu” (Lk 17:22). Anamaanisha siku ambapo Mwana wa Adamu atakuja katika utukufu kama mfalme mwema na mhukumu wa haki (Mt 16:27, 25:31ff, 26:24).

				Paulo: Paulo anaingia ndani zaidi. Anataja kwa mfano kwamba Yesu atatokea kutoka mbinguni, wafu watafufuliwa, na waamini watakuwa pamoja na Bwana milele (1 The 4:15ff). Mwishoni kuna hukumu na kumkabidhi Baba Ufalme (1 Kor 15:24).

				Ufunuo: Bila shaka Ufunuo unataja mambo yanayohusu kurudi kwa Yesu, hata kama maana yake si wazi kila mahali.

				(3) Yesu atakuja kwa kusudi gani?

				Kurudi kwa Yesu ni Injili kubwa sana. Itakuwa ”siku ya Bwana” kweli (k.m. 1 Kor 1:8, 5:9, 2 Pet 2:9, 3:12, Ufu 1:10). Tukiangalia orodha hii ya matokeo yake tunaona kina na upana wa ujio wake:

				Ataimaliza kazi ya wokovu: Yesu tayari ametengeneza wokovu, lakini manufaa yote ya ukombozi wake hayatakamilika mpaka arudi. Akija Kristo tutafanywa huru kutoka dhiki na madhara yote (1 Kor 15:22–28, Ufu 21:1–7);

				Atauhukumu ulimwengu: Wote watahukumiwa na Yesu (2 Tim 4:1).

				Ataikomesha kazi ya Shetani na uovu: Shetani bado anajaribu kupinga kazi ya Mungu, lakini akirudi Yesu, atamshinda kabisa Shetani na kuondoa uovu wote usiwepo kwenye dunia mpya.

				Atawafufua wafu: Wote watafufuliwa na kusimama mbele ya kiti cha enzi (Yn 5:28f).

				Atauumba ulimwengu kwa upya: mbingu na nchi zitasafishwa na kubadilishwa.

				Atamchukua Bibi-arusi (kanisa) wake: Yesu atatuchukua aishi nasi kwa karibu milele (Mt 25:1–13, Ufu 19:7f).

				Atausimamisha na kuukamilisha ufalme wa Mungu: Yesu na mitume wanahubiri ufalme wa Mungu kama lengo la mwisho la historia ya wokovu (Lk 22:16,18, Mdo 1:6, 1 Kor 15:24, Mt 16:28). Ni jambo kuu katika mafundisho ya Yesu. Kwa Yesu habari ya ukamilisho wa Ufalme ni njia muhimu ya kueleza Habari njema na tumaini la Kikristo. Tunachoomba katika Sala ya Bwana kitajibiwa: ”Ufalme wako uje, mapenzi yako yatimizwe, hapa duniani kama huko mbinguni”. Vyote vitakuwa jinsi alivyokusudia Mungu tangu awali.

				4) Yesu atarudi kwa namna gani?

				Hata kama hatujui na kuelewa vitu vingi kuna mambo matano tunayoweza kusema:

				Yesu atakuja yeye mwenyewe. Ni Yesu yeye yule aliyetoa uhai wake msalabani kwa ajili yetu, mwenye kutupenda na kututafuta.

				Atakuwa katika mwili na tutamtambua. ”Tutamwona kama alivyo” (1 Yoh 3:2).

				Atatokea ghafula. Atakuja ”kama vile mwivi ajavyo usiku” (1 The 5:2), ”katika saa msiyodhani” (Mt 24:44). Hata Yesu mwenywe hajui wakati kamili (Mk 13:32). Ni kweli kwamba kuna ishara zitakazotokea kabla, lakini hatuwezi kukisia wakati kutokana na ishara hizi. Wengi wasio tayari watashtuka.

				Atakuja katika utukufu na ushindi. Kristo atakuja ”pamoja na nguvu na utukufu mwingi” (Mt 24:30). Malaika na parapanda zitamtangaza kama mfalme.

				Atakuja kwa kuonekana. Kama alivyotoka machoni mwa wanafunzi, kurudi mara ya pili kutaonekana wazi, tena kwa wote. ”Kila jicho litamwona” (Ufu 1:7). Itakuwa ”kama vile umeme” (radi) unavyoonekana kote (Mt 24:27).

				Swali: Je, ungependa mahubiri juu ya kurudi kwa Yesu yaweje?

				(5) Ufalme wa miaka elfu moja

				Kuna wanatheolojia na wahubiri wanaoweka mkazo katika jambo la Ufalme wa miaka elfu moja. Habari zake zinapatikana katika Ufu 20:1–10 tu, wala hapana mahali pengine katika Biblia. Kwa sababu hii, na kwa sababu kitabu cha Ufunuo kinatumia lugha ya mafumbo, kuna haja kubwa ya kutafsiri jambo hili kwa uangalifu, bila kudai kwamba tunajua jibu kamili. Kuna misimamo mitatu kuhusu Ufalme wa miaka elfu moja:

				Premillenianism (Pre = kabla, millenium = miaka elfu moja), maana yake Yesu atakuja kwanza, ndipo Ufalme wa miaka elfu moja utakapofuata na watakatifu watatawala pamoja naye katika hali nzuri sana kwenye dunia hii. Itakuwa wakati wa pekee wa misioni na wengi watampokea Kristo. Mababa wa Kanisa wengi walikuwa na msimamo huu.

				Postmillenianism (Post = baada ya), maana yake Ufalme wa miaka elfu moja utaingia kwanza, halafu Yesu atarudi. Kazi ya kanisa ya misioni itakuwa na mafanikio mpaka ilete amani na haki duniani. 

				Amillenianism (A = hakuna), maana yake hakuna kipindi maalum cha miaka elfu moja. Ufalme wa miaka elfu moja unakusudia wakati wote wa kanisa tangu kuwepo kwa Yesu mpaka atakaporudi. Baba wa kanisa Agostino alihoji hivyo na makanisa mengi ya kihistoria pamoja na wengi katika kanisa la Kilutheri yamemfuata. 

				Kila moja katika hizi ina hoja zinazoiunga mkono. Lakini pia kwa kila moja kuna hoja zinazopinga. Katika kitabu hiki tunaelekea kuafiki msimamo wa tatu. Ni kwa sababu ya ugumu wa kupatanisha na kuratibisha habari zote za Ufunuo kama ukijaribu kuzifafanua kulingana na misimamo miwili ya kwanza. Msimamo wa tatu unaleta maana zaidi kwa kitabu cha Ufunuo. 

				Bila shaka mbadala huu wa tatu una udhaifu wake. Kuna maswali magumu ambayo wenye msimamo huu hushindwa kuyajibu sawasawa. Lakini hii ni kweli kuhusu mibadala miwili mingine pia – na pengine hata zaidi hapo! Kwa hiyo tukiwa na misimamo tofauti katika jambo hili tunahitaji kuzungumzana kwa unyenyekevu. Hakuna mwenye jibu la mwisho kabisa. Tukubali maneno haya: 

				”Mambo ya siri ni ya BWANA, Mungu wetu; lakini mambo yaliyofunuliwa ni yetu sisi na watoto wetu milele, ili tuyafanye maneno yote ya sheria hii.” (Kum 29:29).

				Dalili za wakati wa mwisho

				(1) Dalili za aina nne

				Katika hotuba za Yesu kuhusu siku za mwisho anataja dalili mbalimbali zitakazotokea kabla ya kuja kwake (Mt 24–25+). Dalili zinatajwa pia na Paulo na katika Ufunuo. Hapa tutazitaja kwa kujumlisha tu. Kuna dalili za aina nne:

				Kidini: Injili itahubiriwa kwa mataifa yote (Mt 24:14). Maana yake ni kwamba itatangazwa kote, si kwamba kila mmoja atakuwa Mkristo. Tutambue ya kuwa leo karibu mataifa yote wamekutana na Injili kwa njia moja ama nyingine! Lakini pia Kanisa litapata mateso (Mt 24:9). Imekuwa hivyo wakati wote wa kanisa kuwepo lakini leo Wakristo wengi mno wanateseka kwa ajili ya imani yao. Wakristo wengi pia wataanguka, ”watajikwaa” (Mt 24:10ff). Dini za bandia zitatokea, na manabii wa uongo (Mt 24:21,24, 1 Yoh 4:1). Kutakuwa na watu na Masihi bandia watakaowapotosha wafuasi wao (Mt 24:23).

				Kimaadili: ”Na kwa sababu ya kuongezeka maasi, upendo wa wengi utapoa” (Mt 24:12, –▶2 Tim 1:5 na 3:2–5 ). Ni katika hali hizi kwamba ”yule mtu wa kuasi, mwana wa uharibifu” (2 The 2:3) ataweza kutokea, ambaye yaelekea majina yake mengine ni ”Mpinga Kristo” (1 Yoh 2:18,22) na ”yule mnyama” (Ufu 11:7, 13:4, 19:20). Yeye atakuza mateso ya Wakristo pia (Ufu 13:7).

				Kisiasa: Kuna dalili za vita (Mk 13:7f, Ufu 16) na madhara yanayofuata, njaa na magonjwa (Lk 21:11).

				Kiuumbaji: Matetemeko ya nchi (Lk 21:11), na matukio angani (Mk 13:24f) yatatokea.

				(2) Mafundisho ya dalili yana kusudi gani?

				Kusudi la Yesu la kufundisha juu ya dalili hizi ni nini? Si kutupatia ratiba ambayo tunaweza kuitambua kwa matukio ya leo. Lakini tunaweza kutaja makusudi matatu:

				Dalili zimeendelea kutokea katika historia nzima tangu Yesu afufuke. Kwa sehemu dalili zilitimia mapema, wakati Yerusalemu ilipoangamia mwaka 70 B.K. Nyingine zinaendelea kutimia kwa matukio katika kanisa na jamii. Lakini pia ni vitu vitakavyotokea mwishoni. 

				Dalili zinataka kutukumbusha kwamba tuwe macho kiroho. Wakati wa mwisho, au wakati ujao, umeshaingia. Ulianza kwa kuja kwa Yesu. Dalili zikitokea zinatukumbusha mwelekeo wa historia, kwamba Yesu atakuja, na kwamba tunapaswa kuwa na imani hai (Mk 13:28ff +). ”Naja upesi. Shika sana ulicho nacho” Yesu anasema katika Ufu 3:11. Lakini kujua dalili hakufanyi matukio mbalimbali yasiwepo. Maisha ya watu mara nyingi yataendelea kama kawaida (Mt 24:38f).

				Dalili zinataka kutuandaa na kutufariji. Kanisa la Kristo linahitaji kuwa tayari kwa nyakati za dhiki na mateso katika ulimwengu huu. Lakini pia Yesu anataka kufariji kanisa lake: ”Viinue vichwa vyenu, kwa kuwa ukombozi wenu umekaribia” (Lk 21:28). 

				Swali: Je, umewahi kusikia mahubiri juu ya dalili za wakati? Unaonaje, yamekuwa na makusudi hayo?

				(3) Matarajio ya Yesu kurudi mapema

				Inaonekana kwamba Wakristo wa kwanza walitarajia ya kuwa Yesu angerudi mapema baada ya kupaa (1 The 4:15, 1 Kor 15:51f). Yesu anasema maneno yenye mwelekeo huo (Mt 16:28, 24:24). Si rahisi kuelewa maana kamili. Labda maneno kama ”Naja upesi” katika Ufu 3:11 yapo kwa ajili ya kuamsha watu kiroho.

				Inawezekana kwamba wengine waliweza kujisikia kukata tamaa. Katika 2 Pet 3:4 kuna waliotukana Wakristo wkiuliza ”Iko wapi ahadi ile ya kuja 

			

		

	
		
			
				289

			

		

		
			
				Roho Mtakatifu na tumaini la Kikristo | 10 

			

		

		
			
				kwake”? Petro anajibu kwamba jinsi Mungu anavyoona muda ni tofauti na sisi (2 Pet 3:8) na kusudi la kukawia ni kwa ajili ya ukarimu wake wa kuwapa wengine nafasi ya kutubu (3:9). Wasomaji wa Petro wala Wakristo wa karne zilizofuata hawakupoteza tumaini la kurudi kwa Yesu, hata kama alikawia kuja. Hata sisi hatuna haja ya kuliacha. Linajenga juu ya matukio ya kihistoria wakati Yesu alikuja mara ya kwanza. Kuna sababu nzuri ya kuwa na matarajio na kuwa macho kiroho.

				(4) Dhiki kuu, kunyakuliwa kwa kanisa na nambari 666

				Kuna wahubiri na waandishi, hasa Wamarekani, wanaojenga theolojia kali katika habari fulani za vitabu vya Danieli na Ufunuo. Wanadai kwamba Wakristo wa kweli watanyakuliwa ghafula kisirisiri ili waepushwe na dhiki kuu. Jambo hili wanalijenga katika 1 The 4:14. Hapo Mpinga Kristo atatokea, dikteta mkatili juu ya nchi kadhaa za Ulaya. Majeshi kutoka Urusi, Uarabuni na Afrika yatakusanyika katika Mashariki ya Kati. Mahali pa Har-Magedoni (Megiddo, Israeli) kutakuwa na mapambano ya mwisho. Lakini katikati ya vita hivi Yesu atarudi pamoja na watakatifu na kuhukumu mataifa wasiomcha Mungu. Atasimamisha utawala wa miaka elfu moja. Mwishoni mwa kipindi hiki Shetani ataachiliwa huru kwa muda mfupi, kisha ataangamizwa milele. Baada ya hukumu ya mwisho watu wa Mungu wataishi naye katika mbingu na nchi mpya. 

				Mara nyingi wenye theolojia hiyo kali wanajaribu kuhusisha matukio ya Biblia na mambo ya kihistoria yaliyotukia wakati wetu, kwa mfano vita vya Israeli. Pia mnyama na namba yake 666 vinapata tafsiri mbalimbali, hasa kuhusu nyenzo za kisasa za kompyuta, intaneti, kadi za benki au kuingizia kibanzi (chip) ndani ya ngozi na kadhalika. Lakini habari hizi ni uvumi na ubazazi wa kibinadamu unaopotosha watu, wakiwemo Wakristo.

				(5) Nadharia ya njama

				Leo kuna kitu kinachoitwa Nadharia ya njama (Kiing. conspiration theory). Ni masimulizi yanayodai ya kuwa kundi la watu (”wala njama”) wamepatana kwa siri (”kula njama”) kufanya mambo mabaya na kuyaficha mbele ya umma. Nadharia za njama kwa kawaida zina ushahidi mdogo au zinakosa kabisa. Kuna nadharia nyingine za njama zinazorejea matukio halisi lakini yanaelezwa kutokana na siri fulani isiyojulikana na watu wengi. Nadharia nyingi za njama zinadai kwamba matukio fulani ya kihistoria hayakutokea jinsi yanavyoelezwa katika vitabu vya historia. Bahati mbaya kuna wahubiri na viongozi wa Kikristo wanaounga mkono na kusambaza nadharia kama hizi. Mfano moja ni habari ya chanjo. 

				Nadharia inasema kwamba kuna jumuiya za siri zinazotumia chanjo kuingiza vitu (vibanzi) mwilini waweze kuwatawala watu. Au kwamba dawa ya chanjo itaua watu polepole. Tunahitaji kupambanua habari kama hizi na kupima ukweli wake vizuri. 

				Tunahitaji kujali kwamba Yesu na Biblia inataja dhiki kuu (Mt 24:21, Ufu 7:14), kunyakuliwa, watakatifu kutawala pamoja na Kristo (Lk 22:29f), mpinga Kristo, Ufalme wa miaka elfu moja (Ufu 20:1–10) na kuendelea. Lakini watheolojia hawapatani kuhusu ufafanuzi wa vitu hivi. Ni vigumu mno kuvielewa na kuviratibisha. Tukitaka kujali Maandiko Matakatifu ni heri kuweka nguvu katika makusudi ya mafundisho ya mambo ya mwisho, kuliko kuweka nguvu katika kujaribu kutafsiri matukio ambayo maana yake haiko wazi. Kusudi kuu ni kutusaidia kuwa na tumaini lenye furaha linalotusaidia kubaki kwa Mungu na kuishi kama Wakristo na watumishi katika maisha haya. Hata tukibaki na maswali ni ushirika na Mungu kumpitia Kristo mfufuka unaotupa hakika na tumaini.

				Swali: Je, umekutana na mafundisho na nadharia za namna hiyo? Unaonaje, hukupa tumaini hilo lenye furaha?

				(6) Marejesho ya kiroho ya taifa la Israeli

				Taifa la Israeli ni taifa la Mungu kipekee. Katika AK kuna ahadi nyingi juu ya marejesho ya Israeli katika nchi yao. Ahadi hizi zilitimia waliporudi kutoka Babeli. Swali ni kama ahadi hizi pia zimelenga mwaka 1948 wakati Wayahudi walipopewa sehemu ya Palestina. Kwa kweli lilikuwa jambo kubwa, hasa kwa sababu ya maafa makubwa mno yaliyowapata Wayahudi chini ya Wanazi katika vita kuu ya pili. Kwa vyo vyote kurudhishiwa sehemu ya nchi yao ya zamani kunatukumbusha ahadi za Mungu kwa taifa lake teule. Lakini AJ halisemi zaidi juu ya ahadi ya nchi au mji wa Yerusalemu kama mji mkuu wa nchi ya Wayahudi, bali zaidi linakaza mambo ya kiroho na haja ya wokovu kwa Wayahudi (Rum 9–11). Kwa hiyo ni vigumu kuchukua msimamo wa hakika juu ya mambo ya mipaka na siasa kuhusu Israeli ya leo. Hata matukio ya mbele, wakati wa kurudi kwa Yesu unapokaribia, ni vigumu kuthibitisha kwa hakika hata kama kitabu cha Ufunuo kinataja mahali kadhaa pa Israeli na matukio ya vita (Ufu 16). Kwa vyo vyote kuna haja ya kiasi na uangalifu. Kama tulivyosema kutafsiri Ufunuo ni changamoto. Vitu vingine tunahitaji kukubali kwamba hatupati kujua mbele. ”Si kazi yenu kujua nyakati wala majira” (Mdo 1:7). Wengi wanaona kwamba kurudishiwa nchi ni kutimia kwa ahadi na kuwa dalili ya kukaribia kwa mwisho wa wakati

			

		

	
		
			
				291

			

		

		
			
				Roho Mtakatifu na tumaini la Kikristo | 10 

			

		

		
			
				Lakini bado kuna ahadi juu ya marejesho ya kiroho ya Israeli kama taifa la Mungu katika Biblia, hasa katika Rum 9–11. Hata kama mataifa sasa ni sehemu ya watu wa Mungu (Efe 2:14–22, Rum 11:17f), Mungu anaendelea kuchagua na kuipenda Israeli (11:2,28). Hata kama kanisa linaweza kutajwa kama ”Israeli wa Mungu” (Gal 6:16), kanisa halijachukua nafasi ya Israeli moja kwa moja. Wayahudi watapata sehemu katika wokovu kwa wingi (Rum 11:25f), tena Israeli itakuwa chombo kwa ajili ya mataifa mengine (Rum 11:12,15). Lakini ”hakuna tofauti ya Myahudi na Myunani; maana yeye yule ni Bwana wa wote” (Rum 10:12). Maana yake wote wanamhitaji Yesu kwa wokovu, na Yesu ni Masihi wa wote. Kwa hiyo kuna haja ya kuwashuhudia Wayahudi hadi leo, hata kama ni vigumu. Wamekuwepo na wapo Wayahudi wanaompokea Yesu kama Masihi wao. 

				Kuibariki Israeli

				Mataifa yanahimizwa kuibariki Israeli na kuutakia Yerusalemu amani (Zab 122:6). Ni taifa la Mungu la kwanza, kwa hiyo ni sahihi kufanya hivyo. Mungu haijatupa Israeli. Kuibariki Israeli ni kukubali kwamba Israeli bado ni taifa teule. Inatupasa kumshukuru Mungu kwa kuwapa kimbilio katika nchi ya Israeli. Lakini kuitakia baraka inahusu zaidi mambo ya kiroho, kwamba wapate kumtambua Yesu kama Masihi na Mwokozi (Rum 9:1–5). Kwa vyo vyote kuibariki Israeli si mbinu ya kubarikiwa mwenyewe kama wengine wanavyodai. Tunapenda na kuibariki Israeli kwa sababu tunataka wamfahamu Masihi wao, Yesu Kristo. Lakini tusisahau kuombea Wakristo wa asili ya Kiyahudi, na pia ya Kiarabu, ambao wako Yerusalemu, Gaza na West Bank, ili waweze kumshuhudia Yesu na kuwa katika mstari wa mbele wa kustawisha upatanisho katika mivutano mikubwa iliyopo. 

				3. Kufufuka kwa wafu na uumbaji mpya

				Utangulizi

				Tumesema ya kuwa kuja kwa ufalme wa Mungu katika nguvu na utukufu ni jumlisho moja kuu la Injili. Mapenzi ya Mungu kwa ajili ya uumbaji na wokovu yatakuwa yametimia. Hali hii inaelezwaje katika AJ? Kuna mambo mawili hasa: Ufufuo wa wafu na ukombozi wa uumbaji. Kwa hiyo tumaini la Kikristo si tumaini la wokovu wa mwanadamu binafsi tu, bali ni tumaini ambalo pia linahusu dunia na uumbaji mzima. Wala si kukwepa hali ya kimwili na kuingia katika hali fulani ya kiroho, bali ni kushirikishwa uumbaji ulioumbwa kwa upya. Ufufuo wa wafu na ukombozi wa uumbaji ni mambo yetu katika sehemu ya tatu.

				Kufufuka kama kiini cha tumaini

				(1) Ufufuo katika dini nyingine 

				Inaweza kuvutia kulinganisha imani ya Kikristo juu ya ufufuo wa mwili na imani za dini nyingine:

				Imani ya asili ya Kiafrika: Imani ni kwamba mtu akifa anahama ulimwengu wa maumbile. Ufufuo ni aina ya hali kama roho tu. Aliyefariki ni mzimu anayeweza kuonekana kama kivuli cha sura ya mtu, lakini hawezi kuguswa, maana hana mwili. 

				Imani ya Kiyunani: Mwili hauna thamani kulingana na nafsi. Nafsi haiwezi kufa. Katika kifo nafsi inafanywa huru kutoka mwili na kuendelea kuishi. Fikra hizi za Kiyunani zimeshawishi mawazo ya wengi. Ni kawaida kuamini hivyo kati ya watu wasio na dini maalum, kwa mfano katika nchi za Ulaya. Bahati mbaya imani hii imeshawishi Wakristo wengi kufikiri kwamba kiini cha tumaini la Kikristo ni nafsi kuendelea kuishi mbinguni. 

				Imani ya ”kuzaliwa tena” (Kiing. reincarnation): Katika imani za Kihindi kuna wazo la karma. Unapokufa, matendo uliyoyatenda katika maisha haya yataamuru roho yako itaingia tena katika mwili wa aina gani. Kama umeishi vema, karma yako itakufanya kuwa mtu mashuhuri katika maisha yanayofuata. Kama matendo yako yamekuwa mabaya sana, huenda roho yako itaingia katika mwili wa mnyama. Mzunguko huo hauna mwisho.

				Imani ya kuunganishwa na roho ya kila kitu ama nguvu ya uhai: Mawazo ya Ubuddha (kwa Wahindi na Wajapani zaidi, lakini leo pia katika nchi za Magharibi) yanakaza umuhimu wa kujaribu kukwepa tamaa ili uweze kufanywa huru kutoka mzunguko wa kuzaliwa tena na tena. Huitwa kuingia katika hali ya Nirvana ambayo ni hali ya kutokuwepo kabisa au wewe kumezwa na roho ya kila kitu ama nguvu ya uhai. 

				Swali: Je, umekutana na imani zipi kuhusu maisha ya baadaye?

				(2) Kwa nini tuuamini ufufuo wa wafu?

				Kufufuka ni jambo ambalo linaweza kuwa vigumu kuamini, kwa sababu ni kinyume cha yote ambayo tunayaona kama wanadamu. Kudhoofika kwa mwili, kushambuliwa na magonjwa, kifo chenyewe na mazishi ambapo mwili unafunikwa na ardhi, vyote vina ushuhuda tofauti. Lakini kuna sababu nzuri za kuamini ufufuo:

				Yesu alifufua: Injili zinashuhudia juu ya kufufuliwa kwa watu watatu, Lazaro (Yn 11:43), binti wa Yairo (Mk 5:22:f,35ff) na mwana pekee wa mjane wa Naini (Lk 7:11ff). Mifano hii inaonesha kwamba Yesu anatawala juu ya mauti. Kuwafufua hawa kulikuwa utabiri wa ushindi wake akifufuka mwenyewe.

				Yesu alifufuka: Maandiko yanashuhudia juu ya kaburi tupu na mashahidi wengi waliokutana na Yesu aliyefufuka (1 Kor 15:4–8). Kujaribu kueleza matukio hayo kwa namna tofauti na kuyapokea kama uthibitisho wa kufufuka kimwili kwa Yesu, kumekuwa bure. Kuna sababu za kutosha za kuamini kwamba kweli alifufuka kutoka kwa wafu.

				Yesu aliamini na kuzungumza juu ya ufufuo wa wafu wote: ”Nao (wafu) watatoka; wale waliofanya mema kwa ufufuo wa uzima, na wale waliotenda mabaya kwa ufufuo wa hukumu” (Yn 5:29). 

				Mkristo ameunganishwa na ufufuo wa Yesu: Kwa njia ya imani na ubatizo Mkristo tayari ameunganishwa na kifo na ufufuo wa Yesu (Kol 2:12, Rum 6:5). Katika Chakula cha Bwana tunashiriki mwili wa ufufuo (!) wa Kristo. ”Mkate ule tuumegao, si ushirika wa mwili wa Kristo” (1 Kor 10:16).

				Hizi ndizo sababu zilizowafanya mitume kufanya jambo la ufufuo kuwa kiini cha mahubiri yao (Mdo 3:15, 4:10, 5:30, 10:41, 13:30,37)!

				(3) Maana ya kufufuliwa kimwili

				Ufufuo wa kimwili ndilo jambo linalolifanya tumaini la Kikristo kuwa zaidi ya mawazo au kivuli tu. Ni kiini cha kusudi kuu la Mungu. Lakini hata kama tunakiri imani ya ”kufufuliwa kwa mwili”, labda jambo hili halijawa msingi imara wa tumaini letu. Inawezekana kwamba tumaini letu la kwenda mbinguni hufanana zaidi na kwenda mahali pazuri kama mlima wa mbali uliofunikwa na mawingu. Lakini tumaini la Kikristo ni thabiti na uhalisia zaidi. 

				Yesu alipofufua watu ilikuwa kama utabiri na maonyesho ya kitu kitakachotokea kwa wote. Lakini walirudi katika mwili wao wa kidunia, 

				wakafa tena. Kufufuka kwa Yesu mwenyewe ni tofauti. Alifufuka kweli akiwa na mwili huo huo ambao wanafunzi wake walioufahamu. Alipotokea kwao, aliwaonesha vidonda vyake (Yn 20:20, Lk 24:39f) wakamgusa (Yn 20:27, Lk 24:39, Mt 28:9). Tena alikula nao (Lk 24:41ff, Yn 21:12f). Lakini wakati huo huo hali ya mwili wake imekuwa tofauti. Aliweza kutokea na kutoweka ghafula (Yn 20:19, Lk 24:26). Paulo anauita mwili wa aina hii ”mwili wa roho” tofauti na mwili wa kawaida wa kidunia ambao ni ”mwili wa asili” (1 Kor 15:44). 

				”Mwili wa roho” ni mwili halisi. Ni mwili kuwa ”mwili wa utukufu” (Flp 3:21) na wenye uhai wa kudumu. Umbile au hali haitakuwa aina ya roho, bali mwili uliobadilika kwa nguvu ya Roho Mtakatifu. Ni mwili kweli unaofanana na mwili wa ufufuo wa Kristo. 1 Yoh 3:2 inasisitiza hii: ”Twajua ya kuwa atakapodhihirishwa, tutafanana naye; kwa maana tutamwona kama alivyo.” Ni vigumu kwetu kuufikiria mwili wa Yesu katika utukufu na nguvu yake. Hata hivyo mwili wake ni mfano wa miili ambayo tutapewa. Paulo anasema: ”ataubadili mwili wetu wa unyonge, upate kufanana na mwili wake wa utukufu” (Flp 3:21). ”Sote tutabadilika” (1 Kor 15:51). Si mwili ambao ni mwili nusunusu, bali ni mwili ambao ni mwili zaidi ya mwili huu wa unyonge tulio nao sasa, mwili halisi, wenye uwezo zaidi. Bila shaka miili ya aina hii inaweza kufanya yote ambayo miili yetu ya sasa inayoweza, na hata zaidi na vizuri zaidi. Rum 8:11 ni muhimu hapa: 

				”Lakini, ikiwa Roho yake yeye aliyemfufua Yesu katika wafu anakaa ndani yenu, yeye aliyemfufua Kristo Yesu katika wafu ataihuisha na miili yenu iliyo katika hali ya kufa, kwa Roho wake anayekaa ndani yenu.”

				Kwa ajili ya kumweka Roho Mtakatifu ndani yetu, Mungu atatupa, si roho au nafsi bila mwili, si mwili aina ya kiroho isiyo ya kimwili, bali ”ataihuisha na miili yenu iliyo katika hali ya kufa”. Ni rahisi kufikiri kwamba hali ya kutokufa lazima iwe pamoja na roho tu, maana uzoefu wetu ni kwamba miili inaharibika. Lakini ”kuhuisha miili yetu” maana yake Mungu atatupa miili kabisa, miili halisi, lakini isiyoweza kufa bali ni miili ya uhalisia wa Ki-Mungu. Na Mungu ni Mungu Mwumbaji, ndiye aliyeumba miili yetu mara ya kwanza. Mtu mzima atafufuka, kama vile Mungu alivyomwumba na mwili, nafsi na roho. Mwili ni wa aina mpya, lakini utu wetu wa kwanza utabaki. Paulo analifananisha na uhusiano kati ya chembe (mbegu) na mmea mzima unaotokea baada ya kuipanda mbegu. (1 Kor 15:37). Tutabadilika lakini tutabaki sisi! Ni kama ilivyokuwa na Yesu kwanza. 

				Alipofufuka bado alikuwa yu yeye yule, utu wake uliendelezwa. Mwili wake haukubaki kaburini. Ulihuishwa! 

				Kwa nini tunasisitiza sana maelezo haya? Ni kwa sababu tunahitaji kujaribu kushika maana ya kufufuka, si kwa fikra zetu wenyewe, bali kama Mungu alivyotufunua katika Biblia.

				Swali: Je, una mawazo gani juu ya ufufuo wa mwili?

				(4) Namna za kuzika

				Ni kawaida kuzika mwili mzima. Lakini mahali pengine miili inachomwa kabla ya kuzika hata kati ya Wakristo. Katika nchi zilizoendelea ni kawaida kutoa viungo vya ndani vya marehemu kwa ajili ya kuwapa wagonjwa wanaovihitaji k.m. figo. Mwandishi wa kitabu amewahi kupewa upasuaji wa jicho akiwekewa konea ya mtu aliyefariki (konea ni sehemu angavu mbele ya jicho inayoiziba mboni ya jicho). Kwa Mkristo anayeamini ufufuo wa mwili, jinsi ya kutunza mwili baada ya kifo halihitaji kuwa jambo linalotatanisha. Kwa vyo vyote mwili utarudi kuwa mavumbi (Mwa 3:19). Mungu ana uwezo wa kuufufua. Kilicho muhimu ni kuzika kwa heshima na tumaini na kusaidia watu wajiandae kufa kwa kumwamini Yesu.

				Kuna changamoto nyingi juu ya mazishi. Tuangalie desturi moja zaidi. Wengine wanapenda kuweka vitu vya marehemu kwenye jeneza ama kaburi. Inawezekana kwamba hii ni urithi wa mapokeo ya dini ya asili na imani juu ya wafu walio hai, kwamba watavihitaji hivi vitu katika maisha ya baadaye. Au, kama sivyo, labda kuna nia nzuri ya kuweka kitu ambacho ni alama ya maisha ya marehemu na majukumu yake. Kwa mfano mchungaji anaweza kuzikwa pamoja na Biblia yake. Shida yake ni kwamba hii inaweza kujenga mawazo, aidha kwamba watu fulani ni mashuhuri kuliko wengine, au kwamba tumaini katika Kristo halitoshi, bali kuna haja ya nyongeza katika wokovu wake. Lakini mbele ya mauti wanadamu wote ni sawa, na kwa Yesu wote wanapewa tumaini thabiti la aina moja. 

				Swali: Je, kuna changamoto zipi za namna Wakristo wanavyozikwa leo? Jawabu lake nini?

				Hali ya walio wafu

				(1) Nini kinatokea tukifa? 

				Tukiamini ya kuwa wote watafufuliwa wakati Yesu atakaporudi swali linajitokeza: Wanaokufa nao wako wapi? Biblia inasema kidogo na kwa 

				vidokezo zaidi juu ya jambo hili ambalo limeitwa ”hali ya kati”, yaani hali ile kati ya kufa na kufufuliwa. Neno la Mungu haliweki mkazo katika hali ya walio wafu kwa sababu ni ufufuo ulio mkazo mkuu. Lakini kwa uangalifu tunaweza kusema kidogo juu ya hali ya kati.

				Je, ni kosa kusema kwamba mwamini akifa anakwenda awe pamoja na Kristo? Paulo aliandika: ”ninatamani kwenda zangu nikae na Kristo” (Flp 1:23). Lakini pia aliandika juu ya kufufuka kama kitu cha kutamani mbele: ”tunamtazamia Mwokozi, Bwana Yesu Kristo; atakayeubadili mwili wetu wa unyonge, upate kufanana na mwili wake wa utukufu” (3:20f). Je, anawezaje kusema vitu hivi viwili katika waraka uleule? Tena Yesu aliwezaje kusema juu ya ufufuo wa baadaye na hata hivyo kumwahidi mhalifu msalabani ”leo hivi utakuwa pamoja nami peponi”(Lk 23:43)? Hatuwezi kujua kama Yesu alimaanisha mahali kabisa ama hali ya kuwa pamoja naye. Mwaliko wa kuwa naye aliye Bwana wa vyote na mshinda dhambi, inatosha. 

				Wataalamu wengi wamejadili jinsi tunavyoweza kuamini kwamba Wakristo wakifa wanakwenda kwa Kristo na wakati huo huo wanasubiri ufufuo atakaporudi Yesu. Usemo ”Kulala katika Yesu” (1 The 4:14) unahusika hapa lakini, je, maana yake ni hali ya kuwa na ufahamu ama kutokuwa nao? Kulala” hutumika juu ya hali ya mtu akiwa usingizini. Yuko hai, lakini ufahamu wake haufanyi kazi. Lakini je, ndiyo maana ya Paulo akisema ya kuwa anatamani ”nikae na Kristo maana ni vizuri zaidi sana” (Flp 1:23)? Labda kulala kuna maana ya mwili ”kulala” katika kaburi wakati mtu mwenyewe anaendelea kuwepo kwa Kristo kwa namna fulani. Wengine wangesema ya kuwa nafsi inalala. Biblia haitupi jibu la mwisho.

				Swali lingine ni, je, waamini na wasioamini wanatengwa? Wengine wanatafsiri habari ya tajiri na Lazaro hivyo (Lk 16:19ff). Lakini si salama kujenga mafundisho juu ya mfano peke yake. Isitoshe mkazo wa mfano huu si kueleza walio wafu bali ni kuwaambia walio hai kwamba wokovu unatokana na kuamini Maandiko (16:31)!

				Labda watheolojia tunalifanya jambo la hali ya kati kuwa gumu mno? Tukiishi hapa duniani tunaona kwamba muda unapita. Lakini kwa aliyekufa muda si muda kama hapa. Kutokana na Biblia tunaweza kuamini ya kuwa wote wanaokufa katika imani kwa namna moja ama nyingine wako kwa Kristo. Lakini kwa anayekufa na kuacha maisha haya na jinsi tunavyopima muda huku, inawezekana kwamba haoni kwamba muda unakwenda. Kwa sababu hii hatua inayofuata kwake ni ufufuo atakaporudi 

				Yesu. Ni sisi tunaoishi hapa tu ambao tunaona kwamba ufufuo ni tukio litakalotokea baadaye, baada ya muda. Kwa mfu inaweza kuwa sasa hivi!

				Kwa hiyo kutokuweza kuelewa hali ya walio wafu si muhimu sana. Kilicho muhimu ni tumaini kuu la kufufuka na kuwa na mwili mpya kwenye dunia mpya, na kwamba wanaokufa katika imani, wako salama katika upendo wa Kristo. Kama Yesu ametushika tuko salama hata kama hatujui hali ya kati ikoje, kama peponi ni mahali pa aina fulani au ni nini. Anasema: ”Nami nawapa uzima wa milele; wala hawatapotea kamwe; wala hakuna mtu atakayewapokonya katika mkono wangu” (Yn 10.28, –▶ 6:39f, 17:1f). Hatuhitaji kuogopa kifo.

				Swali: Je, Wakristo wana picha gani juu ya kinachotokea ukifa? Inapatana na mafundisho ya Biblia juu ya hali ya kati na tumaini la ufufuo?

				(2) Toharani

				Fundisho la toharani ni la Kanisa la Kikatoliki tangu karne ya 13. Wazo la toharani ni imani kwamba kuna mahali, kipindi ama hali baada ya kufa, kabla ya kufufuka, ambapo Mkristo mwenye upungufu anaweza kutakaswa dhambi kwa aina ya moto, ili aweze kuingia mbinguni pamoja na watakatifu. Wakristo wanaweza kumsaidia kwa maombi. Fundisho hilo linaweza kuvutia katika mazingira ya Kiafrika kwa sababu ya imani katika mababu. Lakini Agano Jipya halina fundisho hilo. Utakaso ni jambo la maisha haya kwa mfuasi wa Yesu. Fundisho hilo pia linaweka Wakristo katika viwango: wenye utakatifu wa kutosha kwa wenye upungufu mkubwa zaidi. Inaleta ladha ya kuokolewa kutokana na uzuri na matendo mema, na kwa hiyo kuficha wokovu kamili wa Yesu.

				Uumbaji mpya

				(1) Uumbaji nao utazaliwa upya

				Jambo hili tuligusa kwenye uk. 37. Katika Mt 19:28 Yesu alisema juu ya ”ulimwengu mpya” utakaotokea mwishoni. Tulisema ya kuwa maneno haya yanaweza kutafsiriwa ”wakati wa kuzaliwa upya kwa ulimwengu”. Kwa Kiyunani ni maneno yale yale ambayo Yesu anayatumia akimweleza Nikodemo jinsi mwanadamu anavyoweza kuzaliwa upya kwa uwezo wa Roho. Maana yake ”viumbe vyote” yaani uumbaji mzima (ulimwengu au kosmosi nzima) utazaliwa upya atakapokuja Yesu mara ya pili. Paulo pia anatumia mfano huo huo akisema uumbaji uko kwenye maumivu ya kujifungua: ”Kwa maana twajua ya kuwa viumbe vyote pia vinaugua 

				pamoja, navyo vina utungu pamoja hata sasa” (Rum 8:22). Ulimwengu mpya utatokea, halisi kabisa, kama mtoto aliyezaliwa alivyo wa uhalisia zaidi kuliko mtoto anayefichama katika tumbo la mamaye. Yesu anasema: ”Heri walio wapole, maana watairithi nchi” (Mt 5:5). Neno ”nchi” maana yake nyingine ni ”dunia”. Sehemu ya urithi huo ni kupata kuishi katika ulimwengu uliofanywa upya. 

				(2) Ukombozi wa wana wa Mungu na uumbaji

				Katika Rum 8:18–28 Paulo anafundisha juu ya uhusiano kati ya ukombozi wa Wakristo na ukombozi au ”ufufuo” wa uumbaji mzima, au ”viumbe vyote” akisema hivi:

				”Kwa maana viumbe vyote pia vinatazamia kwa shauku nyingi kufunuliwa kwa wana wa Mungu. Kwa maana viumbe vyote pia vilitiishwa chini ya ubatili; si kwa hiari yake, ila kwa sababu yake yeye aliyevitiisha katika tumaini; kwa kuwa viumbe vyenyewe navyo vitawekwa huru na kutolewa katika utumwa wa uharibifu, hata viingie katika uhuru wa utukufu wa watoto wa Mungu” (Rum 8:19–21).

				Viumbe vyote (uumbaji mzima) viko ”chini ya ubatili” (uharibifu), kwa sababu Mungu amevitiisha hivyo kwa kutoa laana juu ya uumbaji. Lakini kuna tumaini kwa uumbaji, Paulo anaendelea kuandika.. Na tumaini ni kwamba watoto wa Mungu wakiingia katika utukufu, yaani kufufuliwa kwa uzima mpya, pia viumbe vyote ”vitawekwa huru na kutolewa katika utumwa wa uharibifu”. Kuzaliwa upya kwa watoto wa Mungu na kuzaliwa upya kwa uumbaji vinaongozana. Kama watoto wake, tumethibitishiwa urithi wa mbele (Efe 1:3–14, 18, Kol 1:12, 3:24, 1 Pet 1:4). Sehemu ya urithi huo ni kupata kuishi katika ulimwengu uliofanywa upya. Ukombozi wa waamini binafsi na ukombozi wa ulimwengu ni kitu cha pamoja. Ufufuo wa wafu na ufufuo wa uumbaji vinatokea pamoja. 

				Roho Matakatifu, yeye yule aliyetuzaa sisi kwa upya, anashiriki kikamilifu katika kuugua kwa uumbaji na kwa Wakristo. Kuwepo kwake katika ulimwengu huu na katika maisha yetu ni dhamana ya siku ile ya mbele (2 Kor 5:5). Kama anavyoshiriki, mtu anapozaliwa kwa maji na kwa Roho, atashiriki tena uumbaji utakapozaliwa upya (Rum 8:23–28).

				Swali: Ufufuo wa sisi utaleta kuzaliwa upya kwa ulimwengu mzima. Je, uhusiano kati ya mambo haya mawili unakupa mawazo gani?

				4. Hukumu ni sehemu ya habari njema

				Utangulizi

				Hukumu itatokea Yesu akirudi. Katika sehemu hii tutazungumzia uzuri na uzito wa hukumu, pamoja na jambo la Jehanum. Mambo haya yameleta maswali juu ya adhabu ya Mungu na mapendekezo ya kupunguza ukali wake. Kwa mfano wasiopata nafasi ya kusikia Habari njema katika maisha yao, hali yao ikoje? Tutagusa pia swali la kuhukumiwa kutokana na matendo. 

				Hukumu ya mwisho

				(1) Hukumu ya mwisho ni habari njema

				Katika Biblia nzima, hukumu ya Mungu ni kitu chema. Kwa mfano kitabu cha Zaburi kinasema hivyo (Zab 50:6, 51:6, 72:2, 82:8). Ni Habari njema kwamba kuna mwisho wa matendo maovu, na kwamba walioyatenda watawajibishwa mwishoni. Hukumu inakomesha nafasi ya waovu, uovu na Shetani, yote yanayoharibu uumbaji na maisha ya mwanadamu. Anayetenda maovu na ukatili atafika mwisho wa safari yake. Ni Habari njema ya kuwa utakatifu wa Mungu unadai haki itendeke na watendaji wajibike. Ghadhabu ya Mungu ndiyo dhamana kwamba Shetani na dhambi vitaangamia. Mungu anang’aa utukufu usioweza kustahimili uharibifu. Yesu pia anaonesha hiyo (Mt 21:12f, Mk 10:13).

				Mungu amemkabidhi Yesu kuwa hakimu kwa sababu ni Mwana wa Adamu (Yn 5:22,27, Mdo 10:42, Mt 16;27, 26:64). ”Kiti cha hukumu cha Mungu” (Rum 14:10) na ”kiti cha hukumu cha Kristo” (2 Kor 5:10) ni kitu kimoja. Ni habari njema kwa sababu hukumu itatolewa kwa kumpitia ”mtu wa huzuni nyingi” (Isa 53:3), kuhani mkuu mwenye rehema, mwaminifu katika mambo ya Mungu, aliyefafanishwa na sisi katika mambo yote. Yesu anayependa wenye dhambi na kufa kwa ajili yao, Masihi aliyechukua hukumu ya ulimwengu juu yake mwenyewe msalabani. Yesu atahukumu kwa haki isiyo na upendeleo, kwa ujuzi wa ndani wa hali ya kibinadamu kwa sababu alitwaa mwili, na kwa huruma ile aliyowaonesha watu akitembea hapa duniani (Mk 10:23, Mt 9:36, Yn 11:35).

				(2) Hukumu ni jambo zito

				Hesabu itatakiwa. Kuna kubagua wanaoamini na wasioamini (Mt 25:31, 1 The 4:16). Tukitaka kuheshimu Neno la Mungu hatuna budi kukubali ghadhabu ya Mungu na haki yake ya kutuhukumu. Dhambi 

				za watu zitadhihirishwa (1 Kor 3:13, 4:5). Kila wazo, kila neno, na kila tendo lililokuwa kinyume cha mapenzi ya Mungu litafunuliwa, na hata matendo ambayo tuliacha kuyafanya, kinyume cha matarajio ya Mungu. ”Utusaheme kwa kukokutimiza wajibu wetu”, Waangilikana wanakiri. Kila dhambi ya siri itadhihirika (Rum 2:16). Watu watadaiwa hesabu kwa ajili ya maneno yao yote yasiyo ya maana (Mt 12:36). Na hapa hawataweza kutoa udhuru. Lakini kwa anayemwamini Yesu na kupokea upatanisho wake hakuna hati inayoweza kumshtaki (Kol 2:14). Imepigiliwa msalabani. 

				(3) Kweli nyingine juu ya hukumu

				Wote watahukumiwa, hata Wakristo (Rum 14:10, Ebr 9:27); 

				Hukumu inaonesha thamani ya mwanadamu. Tumeumbwa kwa ”mfano wa Mungu”. Anatupenda na anatujali. Tunaona jambo hili tangu Mungu alipomwita Adamu bustanini ”uko wapi?” (Mwa 3:9). Anamhitaji! Akipima maisha yetu ni alama ya kutujali na kutuheshimu.

				Hukumu ni kutokana na matendo, lakini si matendo ya kujistahilisha, bali matendo yanayotokana na imani hai (1 Pet 1:17). Matendo hayatahesabiwa kwa hali ya nje tu, bali yataangaliwa pamoja na makusudi yake (Rum 2:16, 1 Kor 4:5). 

				Matokeo ya hukumu ni mawili: uzima wa milele au adhabu ya milele (Ufu 20:12ff, Mt 25:46); Mifano ya Yesu (Lk 16:19ff, Mt 22:1ff, Mt 25:1ff) na maneno juu ya waovu ambao hawatarithi Ufalme (1 Kor 6:9f, Gal 5:19ff, Efe 5:5) yote huthibitisha hiyo.

				Viwango tofauti? Rum 2:12–16 inasema ya kuwa mataifa wana kipimo chao cha kuhukumiwa. Pengine hii inadokeza kwamba hukumu itatendeka kwa viwango tofauti, kutokana na ujuzi na ufunuo wa wahusika. Biblia haijafafanua hii zaidi. 

				Yohana anasisitiza kwamba hukumu inaanza katika maisha haya. Uamuzi wa msingi unafanyika hapo tunapokuja kwenye nuru au kuichukia (Yn 3:19–21). Kumwamini Yesu ama kutokumwamini kunamweka mtu katika kundi mojawapo la uzima wa milele ama hukumu ya milele (Yn 5:24, 3:18). Kuna njia nyembamba na njia pana (Mt 7:13f). Ni uhusiano wetu na Yesu unaofanya tofauti. Anayemkataa yuko hatarini sana (Ebr 10:26–31). Ndani ya dhamiri mtu anaweza kuhisi matokeo ya mwisho. Mahubiri yanayofaulu kuweka wazi utakatifu wa Mungu na ubaya wa dhambi mbele ya macho ya wasikiaji bila vitisho, yanaweza kuleta hali hii ya kujisikia 

				kusimama mbele ya Mungu na kuhitaji msamaha. Asiyeamini,atafeli kusimama katika hukumu, kwa sababu atawajibika yeye mwenyewe kwa dhambi zake (Yn 3:18).

				Kifo cha milele – Jehanum

				Mara nyingi kifo cha milele kinaelezwa kuwa matokeo ya dhambi, lakini ni vizuri zaidi kusema ni maendeleo ya kifo cha kiroho ya mtu. Kitawapata wote ambao katika maisha yao neema haikupata kuhuisha roho zao na kuwapa uzima. Kifo cha kiroho kinafuatwa na kifo cha milele, au ”mauti ya pili” (Ufu 20:6, 21:8), na kifo cha kiroho ndicho kinachomfanya mtu kuzidi kufanya dhambi.

				Matokeo ya kuhukumiwa adhabu ya milele ni kuwekwa Jehanum, Neno la Mungu linasema. Ni wazo gumu na si rahisi kutafsiri maana yake, lakini Jehanum ni kitu halisi katika Biblia. Neno Jehanum ni jina la bonde nje ya Yerusalemu ambapo zamani wafalme fulani walitoa sadaka za kipagani za kuteketeza watoto (2 Nya 28:3, 33:6). Baadaye lilitumika kwa ajili ya kuchoma mabaki ya sadaka na takataka nyingine kutoka hekaluni kwa moto ulioendelea kuwaka wakati wote. Yesu anataja Jehanum na moto wake (k.m. Mt 5:22, 18:9). Moto ni picha ya ghadhabu ya Mungu na maumivu yake (Ufu 20:14f, 21:8). Pia picha ya ”giza” imetumika kueleza hali hii. Tunaona mkazo katika habari za Jehanum ni kwenye hali iliyopo hapo kuliko mahali pake. 

				Jehanum ni aina ya gereza ambamo Mungu anawafunga wote wasiokubali kuwa chini ya utawala wake. ”Moto wa milele” si mahali ambapo Ibilisi (Shetani) anapotawala. La, umeandaliwa kwa kuwafunga ”Ibilisi na malaika zake” (Mt 25:41). Haijaandaliwa kwa ajili ya wanadamu. Lakini wale ambao wanamwasi Mungu, nao pia watapelekwa kwenye hukumu hiyo, Mungu atakapoondoa uovu wote duniani. 

				Neno linalotusaidia kuelewa kwa nini Jehanum inakuwa giza na mateso ni 2 The 1:9: ”…watakaoadhibiwa kwa maangamizi ya milele, kutengwa na uso wa Bwana na utukufu wa nguvu yake”. Maana yake si kwamba wanawekwa mahali ambapo Mungu hayupo. Yeye yupo kote. Lakini hawaoni uso wake wa neema na hawaoni starehe ya utukufu wake mzuri (–▶ Rum 3:23). Kinyume chake uwepo wa Mungu kwao ni mateso maana hawamtaki. Uso wa Mungu unaonekana kuwa wa hasira na utakatifu wake ni wa kuchoma. ”Jehanum ni siku ya hukumu ya kimilele”, Luther 

				anasema. Ni hukumu inayoendelea. ”Ni jambo la kutisha kuanguka katika mikono ya Mungu aliye hai” (Ebr 10:31). 

				Njia nyingine ya kueleza hali ya adhabu ni hii: Adhabu ambayo mtu ataisikia Jehanum, si nyongeza fulani ambayo Mungu atamwongezea. Atakabidhiwa tu ile akiba ya hasira aliyojiwekea wakati alipoishi hapa duniani akikataa neema na wingi wa wema wa Mungu. Wakati huo Mungu alikuwa akivumilia kwake. Uvumilivu huu haupo Jehanum. Soma Rum 2:3–8. 

				Jehanum haizungumziwi sana katika AJ. Ni Yesu hasa anayeitaja, na inaonekana kana kwamba kusudi lake si kutisha au kuhukumu (Yn 3:17). Ni kutuonya kwamba kuna hatari ya kupotea katika uovu. Tukitembea njia ya uovu mpaka mwisho kuna shimo kubwa sana ambalo litatumeza. Utalazimika kula matunda uliyoyapanda.

				Swali: Je, ungefundisha kwa njia gani juu ya hukumu na Jehanum?

				Ni wachache wanaookolewa?

				Jambo la Jehanum, kwamba watu, hata wengi, watakosa uzima wa milele linaleta maswali mengi tena magumu. Je, Mungu akihitaji kutoa adhabu ya milele, hii kweli inaweza kuwa ushindi wa upendo wake? Wanaopotea, je, wanaendelea kuwepo au wanaangamia wasiwepo tena? Je, kuna kupata nafasi ya pili baada ya kufa? Je, unahitaji kuwa na ujuzi kiasi gani juu ya Yesu ili uokolewe? Vipi na mtu mwenye ufahamu mdogo? Ikoje na wasiopata nafasi ya kusikia Injili hata kidogo katika maisha yao? Mtu wa dini anayemwabudu Mungu kadiri alivyomjua katika dini yake, je? Wapendwa wangu wasiomkiri Yesu wazi, je? Hatuhitaji kuogopa kuuliza maswali kama haya. Wengi wanayo. Tunaruhusiwa kumshirikisha Baba yetu wa Mbinguni mawazo yetu yote, na hata mashaka (Flp 4:6–7). La msingi ni kunyenyekea mbele ya Neno lake. Kwa hiyo tujaribu kuzungumzia maswali haya.

				(1) Kuangamizwa kwa wanaopotea 

				Njia ya kwanza ya kukwepa ukali wa kifo cha milele ni kujaribu kutafsiri maneno fulani ya Biblia kwa njia tofauti. Hoja ni kwamba adhabu ya Mungu maana yake ni kuangamizwa na kutokuwepo tena (Kiing. Annihilation). Wanaohukumiwa milele hawataendelea kuishi, hukumu itasababisha wasiwepo tena. Watu wanaotoa hoja hii, wanatafsiri misemo ya ”kuchoma” (k.m. Mt 3:12, 13:30, Yn 15:6, Ebr 10:27) kuwa na maana 

				ya kuangamizwa kabisa. Tena misemo ya ”kupotea” (Yn 3:16), ”uharibifu” (Rum 9:22) na ”kifo” inadokeza ya kuwa ufahamu wa mtu hautaendelea milele. 

				Lakini upendo wa Mungu unahitaji kuwianishwa na utakatifu wake. Kama alimtuma Yesu afe kifo kigumu msalabani kwa sababu ya rehema yake, je, hastahili kuwahukumu wale wanaomkataa Mwanawe wabebe matokeo yake? Kama uzima ni wa milele, je, si lazima kwamba adhabu pia ni ya milele? Hakuna aya ya Biblia kinachosema kwamba sivyo. Mungu ametuumba ”kwa mfano wake” ili tuwe na ushirika naye milele. Tusipotaka hiyo bado utu wa kimilele unabaki, lakini ushirika unageuka kuwa laana. Kwa mfano maneno juu ya ”moto usiozimika” (Mk 9:43), na utengano unaobaki kati ya watakatifu na waovu (Lk 16:23ff) yanadokeza kwamba ni hali endelevu. Mungu ”hapendi mtu ye yote apotee” (2 Pet 3:9) lakini haina maana kwamba haitaweza kutokea.

				(2) Unahitaji kujua kiasi gani ili uweze kuokolewa?

				Tunajua mambo mengine kwa hakika. Lakini hatujui mawazo ya Mungu mpaka mwisho! Kutokana na Neno lake tunajua ya kuwa wokovu ni kwa neema tu. Tunaokolewa kwa ajili ya rehema ya Mungu, na jina la rehema hii ni Yesu Kristo. Mtu asiyejua habari za Yesu lakini anatafuta sana rehema ya Mungu, je kuna nafasi kwake? Akiiitia rehema ya Mungu, je, si kweli kwamba anamwitia Mungu pale anapopatikana, yaani katika rehema, ila asijue kwamba ni Kristo ambaye anamhitaji? Kuitia Jina la Bwana (Rum 10:14+) kunadai ujuzi gani? Mantiki ya maswali haya ni kwamba hupunguzi nafasi ya neema ya Mungu, hata kama unapunguza kiasi ambacho unahitaji kufahamu juu ya Yesu. Je, hatufanyi hivyo upande wa wenye ufahamu unaopungua? Tunadhani kwamba wanaweza kuwa wana wa Mungu bila ujuzi kamili. Tunaweza kuwaza namna hii, hata kutumaini kwamba ni hivyo. Lakini hatujui kwa hakika. Ni kama kutazama kitu kilichopo nyuma ya plastiki inayoruhusu mwanga kupitia, lakini huoni vizuri nyuma yake kuna nini (–▶1 Kor 13:12). Siku moja tutajua, tukiwa uso kwa uso na Mungu. Mpaka hapo tuendelee kutangaza neema katika Kristo kwa kila mmoja!

				(3) Wokovu wa wote?

				Kuna wanaoona ni vigumu kuunganisha neno ”Mungu awe yote katika wote” (1 Kor 15:28) na wazo la adhabu ya milele. Kwa hiyo wengine wanafundisha kwamba wote wataokolewa kwa namna moja ama nyingine. Neno la kitaalamu linalotumika kwa fundisho hili ni Apokatastasis. 

				Ni neno la Kiyunani ambalo katika Mdo 3:21 linatafsiriwa ”kufanywa upya” kwa vitu vyote. Lakini siyo lazima kufafanua aliyosema Petro kana kwamba alifundisha wokovu wa wote. Fundisho hili linakosa uthibitisho wa Kibiblia, na ni vigumu kulipatanisha na jambo la hukumu lililo wazi katika Biblia. 

				(4) Kuna nafasi ya pili ya kupokea Injili baada ya kufa?

				Wengine wanang’ang’ania tumaini ya kuwa kutakuwa na nafasi ya pili ya kusikia na kupokea Injili baada ya kufa. Hoja ni kwamba Mungu anapenda wote, hataki mtu apotee, na amewaalika wote (Mt 12:32, Yn 3:16,18,36). Wengine pia wametafsiri 1 Pet 3:19 juu ya Yesu kuwahubiri ”roho waliokaa kifungoni” kuwa na maana ya watu waliokufa. Lakini kutokana na yanayotangulia na kufuata (3:18–22), watheolojia wengi wanaona kwamba ni roho kwa maana ya nguvu za kiroho, hasa maadui wa Kristo (Efe 1:21, 3:10, 6:12). Na hata kama ni watu waasi waliokufa, hawakupata nafasi ya pili kuokoka, kwa sababu katika lugha ya asili haijaandikwa kwamba Yesu ”akawahubiria Injili”. Tena waliohubiriwa ni kundi maalum wala si waasi wote waliokufa. Anawatangazia ufufuo na ushindi wake (1 Pet 3:21f). Hata 1 Pet 4:6 inayosema ya kuwa ”hao waliokufa walihubiriwa Injili” ni vigumu kutafsiri. Kuna mapendekezo mbalimbali, lakini tafsiri ile inayoeleweka zaidi ni kwamba hao waliokufa walihubiriwa wakati wakiwa hai, ila wakati Petro alipoandika waraka walikuwa wamefariki. Kifo na ufufuo wa Yesu vinahusu wote hata walioishi kabla ya Yesu. Lakini kutumia mstari huu kuhoji kwamba kuna nafasi ya pili baada ya kufa haiwezekani, maana Yesu wala AJ kwa ujumla hawafundishi kwamba kuna nafasi ya namna hii. Badala yake Neno linasisitiza umuhimu wa kumkubali Yesu katika maisha haya (–▶ Ebr 9:27). 

				Wanafunzi wa Yesu walipomwuliza ”Je! Bwana, watu wanaookolewa ni wachache?” alijibu tu kwamba ”Jitahidini kuingia katika mlango ulio mwembamba” (Lk 13:23f). Hakutaka kujibu maswali ya kinadharia juu ya watu wengine, bali alirudisha swali kwa waliouliza! Pengine tunathubutu kusema juu ya wasiopata kusikia Injili kwamba Mungu wa upendo asingewaacha nje kwa sababu tu ya kutokupata nafasi ya kupokea Injili. Lakini maswali magumu na ya mafumbo tunaweza kumwachia Mungu ambaye rehema yake na haki yake ni kamili. Kisha tung’ang’anie msalaba na kutangaza ”msamaha wa dhambi na kufufuliwa kwa mwili”. Hatujui idadi ya watakaourithi uzima, lakini tumeambiwa ni ”mkutano mkubwa sana ambao hapana mtu awezaye kuuhesabu” (Ufu 7:9).

				Swali: Je, una mawazo gani juu ya suala hili gumu kwamba wengine, hata wengi, watakosa uzima wa milele?

				Hukumu kutokana na matendo

				(1) Nafasi ya matendo na imani katika hukumu ya mwisho

				Neno la Mungu linasema wazi ya kuwa tutahukumiwa sote kutokana na matendo yetu. Kuna vipengele vingi vinavyothibitisha hiyo: Mt 16:27, 12:27, 25:31ff, Yn 5:22ff, Rum 2:2ff, 2 Kor 5:10, 1 The 4:15–5:3, 2 The 1:5ff, 1 Pet 4:5, 1 Yoh 4:17. Hii inaweza kumtatanisha kwa mfano Mlutheri aliyejifunza kwamba ni imani katika Kristo inayoamua peke yake. Tunahesabiwa haki pasipo matendo. Je, Biblia inajipinga? 

				Hapana. Maana ya kuhukumiwa kutokana na matendo siyo kwamba kila mmoja atapata thawabu ama hukumu kwa ajili ya matendo yake. Kama hukumu ingekuwa hivyo, hata waamini wangehukumiwa adhabu. Thawabu itakuwa kwa ajili ya neema tu. Lakini matendo ni ishara ya nje ya inayoonesha hali ya nia, na hasa kama mtu amekuwa na imani au sivyo. Wokovu ni kitu kinachojionesha katika maisha ya mwamini. Matendo ni tunda la imani. Ni ishara za nje zinazoonesha kwamba Kristo anaishi ndani (Yak 2:14–18). Paulo anasema juu ya ”imani itendayo kazi kwa upendo” (Gal 5:6). Luther alisema ”tumeokolewa kwa imani peke yake, lakini kamwe imani haipo peke yake”. Tukibaki katika Yesu tutazaa matunda, lakini kwa njia ya nguvu yake (Yn 15:4). Ni Roho Mtakatifu anayezaa tunda la roho tukimruhusu. Mbele ya Mungu siku ya hukumu matendo yetu, hata kama yapo pamoja na ule ubinafsi na unafiki ambao mara nyingi tunayavika, yataonyesha sisi ni wa nani. Tulimhitaji na kumtegemea Yesu.

				(2) Tuzo katika maisha ya baadaye

				Mahali pachache katika Biblia suala la kupata tuzo katika maisha ya baadaye linadokezwa. Kuna mkubwa na mdogo katika Ufalme (Lk 7:28). Yesu anasema ”umekuwa mwema na mwaminifu kwa machache, nitakuweka juu ya mengi” (Mt 25:21,23). Ni rahisi kufikiri ya kuwa hii inafanya uhusiano wetu na Mungu kuwa aina ya patano la kibiashara. Lakini si suala la kukadiria faida. Sababu na shabaha ni kama kuboresha urafiki au uhusiano na mwenzi. Tunakuza uhusiano kwa njia ya kutumikia na kusaidia. Tuzo yenyewe ni uhusiano kujengeka. Katika 1 Kor 15:58 tunaambiwa kwamba kazi ya Bwana si bure! Yote tuliyoyafanya katika upendo wa Kristo hapa duniani yana thamani ya milele. Hayataangamia kwa sababu yote yametoka kwa Mungu. Labda tuzo ni lile safi linalobaki 

				baada ya mengine ya mtu binafsi kuteketea katika moto, kwa sababu limefanywa na Mungu kumpitia mtu huyu kwa njia ya Yesu (1 Kor 3:13f). Ni namna ya kufikiri kupokea tuzo bila kujistahilisha. Ni suala la kumruhusu Mungu kutenda, suala la kulenga utakaso wetu.

				5. Uzima wa milele, Roho Mtakatifu na maisha ya sasa

				Utangulizi

				Tumefika mwishoni mwa kitabu cha Imani ya Kiinjili 2 – Roho Mtakatifu, Kanisa na Maisha ya Kikristo. Imebaki kukusanya mawazo machache kuhusu tumaini la Kikristo na umuhimu wake kwa maisha ya ufuasi pamoja na kazi ya Roho Mtakatifu. Ni yaliyomo katika ya sehemu ya tano, sura ya kumi. 

				Hali ya uzima wa milele

				Kwa kusisitiza kufufuliwa kwa mwili na kuumbwa upya kwa uumbaji, tumesema mambo ya msingi juu ya hali ya uzima wa milele. Tutaishi katika uumbaji mpya tukiwa na miili iliyo halisi zaidi, ambayo haiwezi kufa tena kwa sababu imefufuka. Ni maisha mazuri na kamili katika ulimwengu unaofanana na wa sasa, lakini wenye hadhi na hali tofauti kabisa. Katika kitabu cha Ufunuo kuna picha na maelezo juu ya uzima huo. Ni lazima kufafanua kitabu cha Ufunuo kwa uangalifu, maana mengi ni mafumbo kwetu. Hata hivyo tujaribu kujifunza zaidi uzima wa milele ni wa namna gani. Tunapewa picha nzuri sana juu ya hali ya mbele, tumaini la Kikristo: 

				Ni rahisi kuelewa maana ya umilele kuwa muda mrefu bila mwisho lakini kilicho muhimu zaidi ni kwamba umilele ni hali tofauti na hii tuliyo nayo. Jinsi muda unavyopita hatuelewi, lakini hakika hakuna kusubiri kwa kuchoka au kukinai kwa kutokuona kitu kipya.

				Hakuna laana (Ufu 22:3), hakuna mauti (21:4) wala machozi, maombolezo au maumivu (21:4).

				Haki ya Mungu itatawala (2 Pet 3:13). Kwa hiyo hakuna dhambi, hatia, ukandamizwaji, wasio na haki n.k. (21:3f, 27).

				Maisha yatakuwa ya maana, yenye kazi ya kumtumikia Mungu (Ufu 22:3) kwa kutawala na kutunza uumbaji mpya (22:5). Ni kuwa na shughuli nzuri katika mji mzuri mno wenye nafasi zote nzuri za kimji, Yerusalemu mpya (21:2,10–26). Pale kuna mto wenye maji 

				ya uzima na bustani, Edeni mpya, yenye mti wa uzima (22:1–2). Ninavyoelewa maana ya uumbaji mpya bila shaka kutakuwa na kazi ya kutunza bustani, mbuga, na mashamba bila uharibifu wa mazingira kabisa na bila taabu za hapa duniani. Kwa anayependa kushika jembe na kutoa jasho atapata nafasi tu.

				Kutakuwa na tamaduni nzuri za makabila mbalimbali (Ufu 21:26). Kwa hiyo sanaa, muziki na michezo vitafurika. Sauti za Kiafrika. Mpira bila kuteguka. Theluji kwa Msweden (mwandishi!) na kwa anayependa kujifunza! Kuogelea baharini (kwa hiari).

				Kuna hali ya sherehe, ya arusi yenye upishi na vya vyakula vya ajabu (Ufu 19:6–9).

				Kuna hali ya ibada yenye sifa, heshima, shukrani na mashangilio (Ufu 5–7);

				Lakini kilele chake, ambacho kinafanya hayo yote kuwepo, ni uwepo wa Mungu mwenyewe na kuishi katika nuru yake. Kuona uso wake wa upendo, utakatifu na uzuri kunakamilisha yote. Kuona vidonda vya Mwana-Kondoo ambavyo kwavyo alituokoa (Ufu 5:6) na kupatanisha yote, kutatufariji kwa furaha ya ndani ya ajabu. (Labda hata vidonda ambavyo Wakristo walivipata wakimshuhudia Yesu kwa mateso, taabu na kifo, vitaonekana?) Maneno yanavutia na kutufikirisha kweli:

				”Na kiti cha enzi cha Mungu na cha Mwana-Kondoo kitakuwamo ndani yake. Na watumwa wake watamtumikia; nao watamwona uso wake, na jina lake litakuwa katika vipaji vya nyuso zao. Wala hapatakuwa na usiku tena; wala hawana haja ya taa wala ya nuru ya jua; kwa kuwa Bwana Mungu huwatia nuru, nao watatawala hata milele na milele” (Ufu 22:3–5).

				UZIMA UNAANZA HAPA

				Katika Injili ya Yohana, Yesu anatufariji na kukutia moyo kwa kutufundisha kwamba uzima na umilele unaanza hapa. Tunaiona tayari katika Yn 3:16 anaposema ”awe na uzima wa milele” wala si ”atakuwa na” uzima wa milele. ”Nami nawapa uzima wa milele” (Yn 10:28). Inakuwa wazi sana akisema hivi: 

				”Amin, amin, nawaambia, Yeye alisikiaye neno langu na kumwamini yeye aliyenipeleka yuna uzima wa milele; wala haingii hukumuni, bali amepita kutoka mautini kuingia uzimani” (Yn 5:24)

				Anayeamini yuna uzima wa milele, tena amepita mautini kuingia uzimani. Hapa duniani, wakati wa sasa, hali bado tu wenye dhambi, tayari uzima na umilele umetukuta. Kwa kumpokea Kristo, kwa kuunganishwa naye, tumeanza kushiriki uzima wake. Ni kwa sababu ”uzima wa milele ndio huu, Wakujue wewe, Mungu wa pekee wa kweli, na Yesu Kristo uliyemtuma” (Yn 17:3). Kumjua Mungu na Yesu ni kwa kupitia kwa Roho Mtakatifu. Yeye ni arabuni (onjo la mbele) na malimbuku (zawadi ya kwanza) ya uzima wa milele. Wataalamu wasema kwamba hii ni ”eskatolojia iliyofanyika tayari”, jambo ya baadaye linalofanya kazi sasa.

				Swali: Ikoje picha yako na mawazo yako juu ya uzima wa milele?

				Maisha mapya kwa sababu ya kutarajia ufufuo

				(1) Ufufuo ni chanzo cha maisha mapya

				Kufufuka kwa Yesu kumeanzisha mwanzo mpya kwa vitu vyote. Roho Mtakatifu anamzaa mtu kwa upya, lakini pia atazaa ulimwengu mzima kwa upya. Tutafufuka kimwili kwenye uumbaji uliofanywa upya kwa maisha mapya ya milele. Tumeshapata kionjo tulipofufuka pamoja na Kristo katika ubatizo. ”Basi tulizikwa pamoja naye kwa njia ya ubatizo katika mauti yake, kusudi kama Kristo alivyofufuka katika wafu kwa njia ya utukufu wa Baba, vivyo hivyo na sisi tuenende katika upya wa uzima” (Rum 6:4). Maana yake tunangojea uzima mpya kwa kuishi kwa njia mpya. Tunaitwa kushiriki kutenda mema kama njia ya kuishia tumaini letu. Tunatenda mema kwa sababu vyote vitakuwa vyema.

				(2) Ufufuo unatutuma kutumika na kushuhudia

				Maisha ya utakaso si ya Mkristo binafsi tu. Ni maisha yanayotarajia utakaso wa vyote alivyoumba Mungu. Ni matendo ya ki-Edeni na matendo ya ki-Ufalme. Ni kushiriki kupigana kinyume na uovu na kuleta onjo la uzima wa milele hapa duniani. ”Jitoeni wenyewe kwa Mungu kama walio hai baada ya kufa, na viungo vyenu kwa Mungu kuwa silaha za haki” (Rum 6:13). Tumaini letu linatutuma kufanya kazi katika jamii na katika taifa, kwa wengine kupitia siasa. Viungo vyetu viwe silaha za haki. Kanisa lilishie tumaini la baadaye kwa kujishughulisha na hayo sasa. Roho Mtakatifu ndiye anayetuwezesha kuishi hivyo. Anatusaidia kuishi hapa na sasa, maana kwa njia yake tumeonja tayari jinsi maisha ya baadaye yatakavyokuwa. Kwa hiyo pia tunatumwa kufanya misioni. Misioni ni kutangaza tumaini letu kwa maneno na matendo. Misioni nayo ni tokeo 

				la tumaini la Kikristo. Tunamngojea Kristo. Tunamtangaza Kristo. Tunamtumikia Kristo (1 The 1:8–10). Yote yanatendeka katika nguvu na furaha ya Roho Mtakatifu (1 The 1:5f).

				Swali: Je, tumaini la ufufuo na uzima wa milele linakupa motisha gani kwa maisha yetu ya kila siku?

				(3) Kuwa watu wa Pasaka

				Kufufuka kwa Yesu kunabadilisha yote. Tumaini la baadaye na maisha ya sasa. Kwa kawaida tunasherekea Pasaka, siku ya Ufufuo, kwa siku moja tu. Kwa sababu ufufuo ni jambo kuu la Ukristo tungesherekea juma zima! Ni afadhali kwamba tunasherekea Pasaka katika Chakula cha Bwana pia. Tunashiriki sherehe ya uzima wa milele tayari. Tunatumwa kuwa watu wa Pasaka, watu wanaolishia tumaini kwa njia ya kufanya tofauti katika ulimwengu huu. Wakristo wa kwanza walisherekea ibada na kumega mkate siku ya kwanza ya juma. Lakini wakati ule Jumapili ilikuwa kama Jumatatu kwetu, siku ya kwanza ya kazi, maana kwa Wayahudi Jumamosi ndiyo siku ya kupumzika. Kwa hiyo Wakristo waliamka mapema ili washerekee Pasaka kila Jumapili. Kisha wakaenda kazini na shambani kwa ajili ya kumwishia Yesu aliye hai katika shughuli zao! 

				Kazi za Roho Mtakatifu tena

				Mhuri, arabuni na malimbuko

				Mungu anatushirikisha tumaini la milele kwa njia ya karibu zaidi. Anatupa zawadi ya Roho Mtakatifu. Kuna alama au vielelezo vitatu juu ya Roho Mtakatifu vinavyobeba hali ya ukombozi kuwa ”tayari lakini bado”. Roho ni mhuri, arabuni na malimbuko.

				Neno ”mhuri” (Efe 1:13, 2 Kor 1:22) inahusu mali. Mungu wa milele kwa kutupa Roho Mtakatifu ametutia mhuri unaosema kwamba sisi ni mali yake. Mungu akitia mhuri wake katika mtoto wake anasema ”wewe ni wangu, nitakuhifadhi na kukulinda mpaka milele”. Tunaweza kujitambua na kujitambulisha ya kuwa tu mali ya Yesu. Tukisimama mbele ya kiti cha Enzi tuna alama ya mhuri wa Mungu mwenywe. 

				Kwa kututia mhuri Mungu ametupa ”arabuni” (Efe 1:14, 2 Kor 1:22, 5:5) ya urithi wetu. Ina maana ya dhamana, 

				uthibitisho ama utangulizi. Kuna zawadi kubwa sana mbele. Mungu tayari ametupa Roho Mtakatifu kama alama ya zawadi inayotusubiri. Tumepata kuonja tayari, tunangojea yaliyo zaidi, labda kama mpishi anavyoonja chakula kabla ya kula kwenye sherehe. Arabuni inathibitisha patano na ahadi ya Mungu: itakuwa hivyo na nitatimiza. Ni kama kupewa pete ya kuchumbiana. Inaonjesha kitakachokuja.

				Neno la tatu, ”malimbuko” (Rum 8:23), linatokana na mavuno. Ni yale mahindi ya kwanza yanayokomaa na kuahidi kwamba mazao ni mazuri na mengi. Ni ile sehemu ya kumi ya mavuno inayokumbusha ya kuwa yote ni ya Mungu. Yesu amefufuka kama ”limbuko la waliolala” (1 Kor 15:21,23). Epaineto (Rum 16:5) ni ”malimbuko ya Asia kwa Kristo”, yaani Mkristo wa kwanza kutoka Asia. Limbuko ni alama ya kitu cha zaidi. Tumempata Roho wa uzima tayari na tutapata kushiriki katika uzima wa milele, uzima wa ufufuo na uumbaji. Tunashiriki tayari lakini yatakuja mengi zaidi. Kwa hiyo mtume Paulo anashangilia: 

				”Basi Mungu wa tumaini na awajaze ninyi furaha yote na amani katika kuamini, mpate kuzidi sana kuwa na tumaini, katika nguvu za Roho Mtakatifu” (Rum 15:13).

				Hitimisho: Haja ya Roho Mtakatifu

				Tumezungumzia habari za Roho Mtakatifu katika kitabu hiki. Tumejifunza juu ya kazi zake nne:

				Roho Mtakatifu alishiriki katika uumbaji. Mungu wa mbinguni na wanadamu wa dunia walikuwa uhusiano mwema. Lakini kwa ajili ya dhambi Mbingu na dunia ziliachana. Mungu wa mbinguni hatembei tena katika bustani ya dunia hii. Kuanzia hapo lengo kuu la huduma yote ya Roho Mtakatifu limekuwa kutuunganisha kwa upya na Mungu. 

				Anatuleta kwa Yesu. Tunabatizwa kwa Roho tuwe wana wa Mungu. Anaishi maisha mapya ndani yetu. Anatuwezesha kushiriki katika kanisa na jamii. Anatupa tumaini kwamba yote yatahuishwa. Roho ni arabuni na malimbuko ya wokovu kamili ambao uko njiani. Atakaporudi Yesu, wanadamu watafufuliwa na ulimwengu utafanywa upya kwa nguvu ya Roho Mtakatifu. Vyote vinahuishwa kwa sababu Mbingu (kwa Mungu) na dunia (kwetu) vinaunganishwa tena. Mungu anatembea miongoni mwa wanadamu kwa mara nyingine. Bila Roho Mtakatifu hakuna uumbaji, hakuna wokovu, hakuna Injili, hakuna maisha mapya wala nguvu ya kuyaishi, hakuna kanisa, hakuna utume wa misioni, hakuna tumaini. Haja yetu na haja ya ulimwengu ya Roho Mtakatifu haipimiki. Ni Msaidizi na Rafiki kweli kweli. Tufunge kitabu kwa kusikiliza mwaliko wake wa mwisho. Anataka wote tunywe maji ya uzima mpaka tutosheke na kufurika kwa wengine. Sisi tulio kanisa, Bibi-arusi tushiriki kuita. Tunywe bure maji ya uzima ambayo ni Roho mwenyewe: 

				Na Roho na Bibi-arusi wasema, Njoo! Naye asikiaye na aseme, Njoo! Naye mwenye kiu na aje; na yeye atakaye, na ayatwae maji ya uzima bure” (Ufu 22:17)

				Swali la mwisho: Je, mambo gani katika kitabu hiki yamekusaidia zaidi?

mitazamo juu ya Roho Mtakatifu tangu Kanisa la nyakatiza Mitume

wale wamwaminio watampokea baadaye.” Mchg. Stefan Holmstrom
Injili ya Yohana 7:37-39 kwa msaada wa mchg. Burton Wikedzi

N






OEBPS/image/944.png





OEBPS/image/342.png





OEBPS/image/Sura_10_Stämpel_.png

